
(ᐅᖅᑯᒻᒥᐅᑦ) 

ᒥᓂᔅᑕ ᖁᑦᑎᓐᓂᖅᐹᑦ 
ᑲᑎᒪᔨᖏᓐᓄᑦ ᐊᒻᒪᓗ 

ᒐᕙᒪᐅᖃᑎᒌᑦᑐᓕᕆᓂᕐᒧᑦ 

(ᐃᖃᓗᐃᑦ ᑲᓇᓐᓇᖓ) 
ᒐᕙᒪᒃᑯᑦ ᒪᓕᒐᓕᐅᕐᕕᒻᒥ 
ᓯᕗᒃᑲᖅᑕᖅᑎᖓ; ᒥᓂᔅᑕ 

ᐃᓕᓐᓂᐊᖅᑐᓕᕆᓂᕐᒧᑦ; ᒥᓂᔅᑕ 
ᐃᑯᒻᒪᖅᑯᑎᓕᕆᓂᕐᒧᑦ; ᒥᓂᔅᑕ 

ᑲᒪᒋᔭᓕᒃ 
ᐃᓕᖅᑯᓯᖃᑎᒌᓐᖏᑦᑐᓕᕆᓂᕐᒧᑦ, 
ᐊᖏᕐᕋᖃᓐᖏᑦᑐᓕᕆᓂᕐᒧᑦ ᐊᒻᒪ 
ᓄᓇᑖᖅᐸᓪᓕᐊᔪᓕᕆᓂᕐᒧᑦ 

 
ᑕᐃᕕᑦ ᓯᒪᐃᓚᒃ 
(ᖃᒪᓂᑦᑐᐊᖅ) 

 
ᐊᖓᔪᖅᑳᖅ ᓗᐃ ᑕᐹᖅᔪᒃ 

(ᐊᒥᑦᑐᖅ) 
ᒥᓂᔅᑕ ᐃᓕᖅᑯᓯᓕᕆᓂᕐᒧᑦ; ᒥᓂᔅᑕ 
ᑮᓇᐅᔭᓕᕆᓂᕐᒧᑦ; ᐃᒃᓯᕙᐅᑕᖅ, 
ᑮᓇᐅᔭᓂᑦ ᐊᐅᓚᑦᑎᓂᕐᒧᑦ 

ᑲᑎᒪᔨᒃᑯᓐᓄᑦ 
 

Hᐊᓐᑕ ᑐᑐ 
(ᐃᖃᓗᐃᑦ ᕿᑎᐊ) 

 
 

ᐊᐅᓚᑦᑎᔩᑦ 
ᐊᓪᓚᑦᑎ  
ᔮᓐ ᑯᐊᒃ 

 

ᐊᓪᓚᑦᑎᐅᑉ ᑐᓪᓕᐊ 
ᓈᓐᓯ ᑐᐱᖅ 

ᐊᓪᓚᑦᑎᐅᑉ ᐃᑲᔪᖅᑎᐊ 
ᓯᑏᕙᓐ ᐃᓄᒃᓱᒃ 

ᒪᓕᒐᓕᕆᔨ 
ᓲᓴᓐ ᑰᐸ 

ᐃᖅᓱᒃᑎ 
ᔮᓐ ᐊᕚᓚ  

ᑲᑎᒪᐅᑎᓂᒃ ᐋᖅᑭᒃᓱᐃᔩᑦ 
ᐃᓐᓂᕐᕕᒃ ᐃᑲᔪᖅᑏᑦ  

 

ᑎᑎᖅᑲᒃᑯᕕᒃ 1200 
ᐃᖃᓗᐃᑦ, ᓄᓇᕗᑦ X0A 0H0 

ᐅᖄᓚᐅᑖ (867) 975-5000 ᓱᒃᑲᕈᑖ (867) 975-5190 ᐊᑭᖃᖏᑦᑐᖅ (877) 334-7266 
ᖃᕆᓴᐅᔭᑎᒍᑦ ᑐᕌᕈᑎᖓᑦ: www.assembly.nu.ca

ᐃᖃᓗᐃᑦ, ᓄᓇᕗᑦ 

ᐊᐃᑉᐱᖅ, ᒪᐃ 27, 2008 
 
ᒪᓕᒐᓕᐅᖅᑏᑦ ᐅᐸᒃᑐᑦ: 
ᐊᖓᔪᖅᑳᖅ ᓕᐅᓇ ᐊᒡᓘᒃᑲᖅ, ᐊᖓᔪᖅᑳᖅ ᐅᓛᔪᒃ ᐊᑭᓱᒃ, ᑕᐃᕕᑎ ᐊᓚᕋᓚᒃ, ᔭᐃᒥᓯ ᐋᕆᐊᒃ, ᔭᐃᒥᓯ 
ᐊᕐᕚᕐᓗᒃ, ᐊᖓᔪᖅᑳᖅ ᓖᕙᐃ ᐹᓇᐸᔅ, ᐊᖓᔪᖅᑳᖅ ᓚᕖᓐᓂᐊ ᐸᕋᐅᓐ, ᑕᒑᖅ ᑰᓕ, ᔫ ᐋᓚᓐ ᐃᕝᔭᕈᑕᐃᓚᒃ, ᐲᑕ 
ᑲᑦᑐᒃ, ᐅᖃᖅᑎ ᐲᑕ ᕿᓚᕝᕙᖅ, ᓯᑏᕝ ᒪᑉᓴᓚᒃ, ᐊᖓᔪᖅᑳᖅ ᐸᑎᖅ ᓇᑦᑎᖅ, ᑮᑦ ᐲᑕᓴᓐ, ᐊᖓᔪᖅᑳᖅ ᐄᑐᐊ 
ᐲᑯ, ᑕᐃᕕᑎ ᓯᒪᐃᓚᒃ, ᐊᖓᔪᖅᑳᖅ ᓗᐃ ᑕᐹᖅᔪᒃ, Hᐊᓐᑐ ᑐᑐ. 
 

ᑲᑎᒪᔾᔪᑎᒃᓴᖅ 1: ᑐᒃᓯᐊᕐᓂᕐᒧᑦ ᒪᑐᐃᖅᑕᐅᓂᖓ 
 
ᐅᖃᖅᑎ (ᐊᖓᔪᖅᑳᖅ ᐲᑕ ᕿᓚᕝᕙᖅ): ᖁᔭᓐᓇᒦᒃ, ᐅᓪᓗᒃᑯᑦ ᑲᑎᒪᔩᑦ. ᐊᐱᕆᔪᒪᓪᓗᒍ ᒪᓕᒐᓕᐅᖅᑎ ᐊᓚᕋᓚᒃ 
ᑐᒃᓯᐊᓂᒃᑯᑦ ᒪᑐᐃᖅᓯᔪᓐᓇᕐᒪᖔᑦ. ᐊᓚᕋᓚᒃ. 
 
>>ᑐᒃᓯᐊᖅᑐᑦ 
 
ᐅᖃᖅᑎ: ᐅᓪᓗᒃᑯᑦ, Deputy Premier, ᒥᓂᔅᑕᐃᑦ ᐊᒻᒪᓗ ᒪᓕᒐᓕᐅᖅᑏᑦ, ᐳᓛᖅᑎᕗᓪᓗ. ᑲᑎᒪᔾᔪᑎᔅᓴᑎᓐᓄᑦ, 
ᑲᑎᒪᔾᔪᑎᔅᓴᑦᑖ ᐊᐃᑉᐹ, ᒥᓂᔅᑕᐃᑦ ᐅᖃᐅᓯᒃᓴᖏᑦ. ᐃᓕᓐᓂᐊᖅᑐᓕᕆᓂᕐᒧᑦ ᐱᓕᕆᐊᕐᓕᒃ, ᒥᓂᔅᑕ ᐲᑯ. 
 

ᑲᑎᒪᔾᔪᑎᒃᓴᖅ 2: ᐊᖓᔪᖅᑳᑦ ᐅᖃᐅᓯᖏᑦ 
 
ᐊᖓᔪᖅᑳᑉ ᐅᖃᐅᓯᖓ 181 - 2(4): ᓯᕗᓕᖅᑎ ᐊᐅᓚᖅᓯᒪᓂᖓᑦ (ᐲᑯ) 
 
ᐊᖓᔪᖅᑳᖅ ᐃᐊᑦ ᐲᑯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑐᓐᖓᓱᒋᑦᓯ ᑖᒃᑯᐊ ᐳᓛᕆᐊᖅᓯᒪᔪᑦ. ᐅᖃᖅᑏ, 
ᑕᐃᒪ ᑐᓴᖅᑎᑦᓯᔪᒪᔪᖓ ᑖᓐᓇ ᐹᓪ ᐅᑲᓕᖅ ᑕᕝᕙᓃᔾᔮᖏᒻᒪᑦ ᒪᐃ 27-ᐸᒥᒃ ᒪᐃ 30-ᒧᑦ, 2008. ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᑲᑎᒪᔾᔪᑎᔅᓴᑦᑕ ᐊᐃᑉᐹ ᒥᓂᔅᑕᐃᑦ ᐅᖃᐅᓯᒃᓴᖏᑦ. ᐃᖅᑲᓇᐃᔭᖅᑐᓕᕆᔨᒃᑯᓐᓄᑦ 
ᐱᓕᕆᐊᕐᓕᒃ, ᒥᓂᔅᑕ ᐹᓇᐸᔅ. 
 
ᐊᖓᔪᖅᑳᑉ ᐅᖃᐅᓯᖓ 182 - 2(4): ᐃᖅᑲᓇᐃᔭᖅᑎᑦ ᑐᓗᕈᑎᒋᕙᒃᑕᖏᑦ ᖃᐅᔨᓴᖅᑕᑦ (ᐹᓇᐸᔅ) 
 
ᐊᖓᔪᖅᑳᖅ ᓖᕙᐃ ᐹᓇᐸᔅ: ᐅᓐᓄᓴᒃᑯᑦ, ᐅᖃᖅᑎᑦᑎᔩ. ᐊᒻᒪ ᑕᕝᕙᐅᕗᑏᖅᐸᒃᑲ ᑭᒡᒐᑐᖅᑕᓃᑦᑐᑦ ᐊᒻᒪ ᐊᐃᑉᐸᕋ 
ᐊᒻᒪ ᕿᑐᕐᖓᒃᑲ.  
 
(ᑐᓵᔨᑎᒍᑦ) ᐅᖃᖅᑏ, ᐅᖃᕈᒪᔪᖓ ᑲᑎᒪᔨᓄᑦ ᑖᓐᓇ ᐱᐊᓂᓵᓚᐅᕐᒪᑦ ᕿᒥᕐᕈᔭᐅᓂᖓ ᑖᒃᑯᐊ ᐊᔪᓐᖏᑦᑐᑦ 
ᓄᓇᕗᑦ ᒐᕙᒪᒃᑯᖏᓐᓂ ᐃᖅᑲᓇᐃᔭᖅᑎᖏᓐᓂ ᑎᑎᕋᖅᓯᒪᔪᑦ ᐃᖅᑲᓇᐃᔮᖏᑦ. 
 
ᐅᖃᖅᑏ, ᑕᒪᓐᓇ ᐱᒋᐊᖅᑎᑕᐅᓯᒪᔪᖅ ᓯᕗᓪᓕᖅᐸᐅᑎᑕᐅᓯᒪᒻᒪᑦ ᐅᕙᑦᑎᓐᓄᑦ ᑕᐃᒪᓐᓇ ᑭᐅᔾᔪᑎᖃᕆᐊᖃᒻᒪᑦ 
Article 23 ᓄᓇᕗᒻᒥ ᓄᓇᑖᕈᑕᐅᓯᒪᔪᑦ ᐊᖏᕈᑎᖏᓐᓂ ᓄᓇᕗᑦ ᒐᕙᒪᒃᑯᖏᑦ  

ᖃᐅᔨᓴᖅᓯᒪᒋᐊᖃᕐᒪᑕ ᐲᖅᓯᓯᒪᓗᑎᒃ ᐋᖅᑭᐅᒪᔪᓂᒃ ᑕᒪᒃᑯᓂᖓ ᑐᓗᕈᑕᐅᕙᑦᑐᓂᒃ ᐃᖅᑲᓇᐃᔭᖅᑎᓄᑦ 
ᐊᒻᒪᓗᒃᑕᐅᖅ ᐱᕙᓪᓕᐊᑎᑦᑎᓗᑎᒃ. 
 
ᐅᖃᖅᑏ, ᐃᖅᑲᓇᐃᔭᖅᕕᒐ ᕿᒥᕐᕈᓚᐅᕐᒪᑕ 3,400-ᓂᑦ ᐃᖅᑲᓇᐃᔭᖅᑎᑦ ᑎᑎᕋᖅᓯᒪᔪᖁᑎᖏᓐᓂᒃ 
ᖃᓄᐃᓕᐅᕆᐊᖃᕐᓂᖏᓐᓄᑦ ᐆᑦᑑᑎᒋᓪᓗᒋᓪᓗ ᑲᓇᑕᓕᒫᒥ ᑕᒪᒃᑯᐊ ᒪᓕᒐᑦ ᐊᔾᔨᒌᒃᑲᓗᐊᕐᒪᖔᑕ ᐃᓛᒃ 
ᐋᖅᑭᐅᒪᒍᑏᑦ. ᕿᒥᕐᕈᒍᑎᒋᓚᐅᖅᑕᕗᑦ 110 ᐃᖅᑲᓇᐃᔮᕆᔭᐅᔪᑦ ᑖᒃᑯᐊ ᑎᑎᕋᖅᓯᒪᔪᑦ ᐃᒪᓐᓇ 
ᐃᓕᓐᓂᐊᖅᓯᒪᓗᐊᕐᕆᐊᖃᓚᐅᕐᒪᑕ ᐊᒻᒪᓗᒃᑕᐅᖅ ᖃᐅᔨᒪᑦᓯᐊᕐᓗᑎᒃ. 
 
ᐅᖃᖅᑏ, ᑕᒪᒃᑯᐊ ᑎᑎᕋᖅᓯᒪᓂᕆᔭᖏᑦ ᕿᒥᕐᕈᓚᐅᖅᑕᕗᑦ ᑕᒪᒃᑯᐊ ᐃᖅᑲᓇᐃᔭᖅᑎᓄᑦ ᐆᑦᑑᑎᒋᔭᐅᓂᐊᕐᒪᑕ 
ᑕᐃᒪᓗ ᐋᖅᑭᓱᖅᑕᐅᓂᐊᖅᖢᑎᒃ ᑕᒪᒃᑯᐊ ᒪᓕᒃᓯᐊᕈᓐᓇᖁᓪᓗᒋᑦ ᐃᖅᑲᓇᐃᔮᕆᔭᐅᔪᓄᑦ ᖃᐅᔨᓴᕈᑕᐅᓯᒪᔪᓄᑦ. 
 
ᐅᖃᖅᑏ, ᑕᐃᒪᓐᓇ ᐱᓕᕆᐊᖃᖅᑎᓪᓗᑕ ᐱᓕᕆᑦᓯᐊᕐᓂᕆᔭᖅᐳᑦ ᑕᑯᒃᓴᐅᓂᖃᖃᑦᑕᕐᒪᑦ ᑕᐃᒪᓐᓇ 
ᑭᒡᒐᑐᐃᑦᓯᐊᖅᑐᓂᒃ ᓄᓇᕗᒻᒥᐅᑕᐅᔪᓂᒃ. (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐃᓚᖏᑦ ᒪᓕᒐᓕᐅᖅᑏᑦ: ᐋᕼᐊᐃᓪᓛᒃ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᒥᓂᔅᑕᐃᑦ ᐅᖃᐅᓯᔅᓴᖏᑦ. ᑭᒡᒐᑐᖅᑐᖅ ᐃᓕᖅᑯᓯᓕᕆᓂᕐᒧᑦ ᑮᓇᐅᔭᓕᕆᔨᒃᑯᓄᓪᓗ, 
ᒥᓂᔅᑕ ᑕᐹᖅᔪᒃ. 
 
ᐊᖓᔪᖅᑳᑉ ᐅᖃᐅᓯᖓ 183 – 2(4): ᐅᑭᐅᖅᑕᖅᑐᒥ ᐱᓐᖑᐊᕕᔾᔪᐊᕐᓂᕐᒥ 2008 Hᐋᑦᓴᓐ ᓵᓚᒃᓴᐅᑎᒥᒃ 

ᓵᓚᖃᖅᑐᒥᓃᑦ (ᑕᐹᖅᔪᒃ) 
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ ᐅᖃᖅᑎᑦᑎᔩ. ᐅᓐᓄᓴᒃᑯᑦ. ᐱᒋᐊᒪᐅᖏᓂᓐᓂ ᑕᐃᓐᓇ ᒐᕙᒪᒃᑯᓐᓄᑦ 
ᐃᖅᑲᓇᐃᔭᖅᑎᒋᑯᑖᑦᑖᓗᑉᐳᑦ ᑖᒃᑯᓂᖓ ᑮᓇᐅᔭᓕᕆᔨᒃᑯᓐᓂᑦ ᒫᓐᓇ ᓄᓇᓕᓐᓂᑦ ᐊᒻᒪ ᒐᕙᒪᒃᑯᓐᓂᑦ 
ᐱᔨᑦᑎᕋᖅᑐᓕᕆᔨᒃᑯᓐᓄᐊᓵᑦᑎᐊᓚᐅᖅᑐᖅ ᐱᓇᓱᐊᕈᓯᕆᓚᐅᖅᑕᑎᓐᓂ ᕌᑦ ᒍᕇᓐ, ᐊᑖᑕᖓ ᐃᓅᔪᓐᓃᖅᑲᐅᒻᒪᑦ 
ᑖᓐᓇ ᐃᖅᑲᐅᒪᑦᑎᐊᖅᐸᕗᑦ ᐊᒻᒪᓗ ᑕᐃᒃᑯᐊ ᐃᓚᒋᔭᖏᑦ, ᐃᓛᒃ ᑐᓴᐅᒪᖁᓪᓗᒋᑦ ᑕᕝᕙᓂ ᒪᓕᒐᓕᐅᖅᕕᐅᑉ 
ᐃᓗᐊᓂ ᑕᐃᒃᑯᐊ ᐊᒃᓱᕈᖃᑎᒋᔭᕗᑦ. 
 
ᐊᒻᒪᓗ ᐱᖃᑖ ᑎᑎᕋᖅᑎᒐ ᓇᓪᓕᐅᑎᓯᒪᒻᒪᑦ, ᑕᐃᔮᓐ ᐅᓪᓗᒥ happy birthday-ᐸᕋ ᑖᓐᓇ ᖃᐅᔨᒪᓂᐊᕋᒃᓯᐊᒃ. 
 
ᐅᖃᖅᑎᑦᑎᔩ, ᖁᕕᐊᓱᒻᒪᕆᒃᑲᒪᐃᓛᒃ ᐅᓪᓗᒥ ᑖᒃᑯᐊ ᓂᕈᐊᖅᑕᐅᖃᑎᒋᓯᒪᔭᒃᑲ ᓄᓇᕗᒻᒧᑦ ᑐᓴᖅᑎᔾᔪᒪᓪᓗᒋᑦ. 
ᐅᑭᐅᖅ ᑕᐃᒪ ᐱᓐᖑᕕᒃᔪᐊᖅᑐᖃᒪᐅᕐᒪᑦ ᔨᐊᓗᓇᐃᒥᑦ, ᒫᑦᓯ 2008-ᖑᑎᓪᓗᒍ.  
 
ᓄᓇᕗᒻᒥᐅᑦ 280-ᓂᑦ ᐊᐅᓪᓚᖅᑎᑦᑎᓚᐅᖅᐳᑦ ᑕᒪᒃᑯᓂᖓᓗ ᑕᐅᑐᑦᑕᐅᔭᖅᑐᓪᓗ, ᑲᒪᔨᒋᔭᐅᔪᓪᓗ, 
ᐊᐅᓚᑦᑎᒋᔭᐅᔪᓪᓗ ᑖᒃᑯᐊ ᑲᑎᓕᒫᖅᖢᒋᑦ ᑖᒃᑯᐊᓗ ᑮᓇᐅᔭᒥᑦ ᓲᖃᐃᒻᒪᒎᒃ ᒐᕙᒪᒃᑰᔪᑎᒍᑦ ᐃᑲᔪᓚᐅᕋᑦᑎᒍᑦ. 
 
ᑖᒃᑯᐊ ᐱᓐᖑᐊᕆᐊᖅᑐᖅᓯᒪᔪᑦ ᐅᓄᖅᓯᕙᓪᓕᐊᖏᓐᓇᖅᐸᒻᒪᑕᐃᓛᒃ ᑕᒪᑐᒪᓂ 2000-ᒥ ᐱᒋᐊᓚᐅᖅᓯᒪᑎᓪᓗᒍ 
ᐅᑭᐅᑕᖅᑐᒥᑦ ᐅᐊᐃᑦᕼᐅᐊᔅᒥᑦ.  

ᑕᒪᓐᓇ ᐅᓄᖅᓯᕙᓪᓕᐊᓂᖏᓐᓂ ᐱᓐᖑᐊᕆᐊᖅᑐᖅᑎᖃᑦᑕᖅᑕᕗᑦ ᐃᒪᓐᓇᑎᒋ ᐅᔭᒥᑦᑕᐅᓯᒪᓂᖃᓕᓚᐅᖅᐳᑦ 25-
ᖑᓪᓗᑎ ᑲᓐᖓᔭᐃᑦ, 27-ᖑᓪᓗᑎᑦ ᓴᕕᕋᔭᐅᔭᐃᑦ, ᐊᒻᒪᓗ 15 ᒍᓗᐃᑦ. ᑖᒃᑯᐊ ᐅᓄᕐᓂᖅᐹᒻᒪᕆᐅᓯᒪᒻᒪᒡᒎᖅ ᒎᓗᓂ 
ᐱᔭᐅᓯᒪᔪᑦ ᒫᓐᓇᒧᑦ ᑎᑭᑦᑐᒍ ᓄᓇᕗᒻᒥ ᐱᓐᖑᐊᕆᐊᖅᑐᖃᑦᑕᖅᑎᓪᓗᒋᑦ ᐅᑭᐅᑕᖅᑐᒥᑦ. 
 
ᒪᓕᒐᓕᐅᖅᑏᑦ ᐃᓚᖓᑦ: ᐋᕼᐊᐃᓪᓛᒃ. 
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᐅᖃᖅᑎᑦᑎᔩ, ᓲᕐᓗ ᑖᒃᑯᐊ ᓈᓴᕋᔭᕈᑦᑎᒍᑦ ᐅᔭᒥᑦᑕᐅᔾᔪᑎᒋᔭᐅᓚᐅᖅᑐᑦ ᑖᒃᑯᐊ 
ᓇᓗᓇᖏᑎᐊᒻᒪᕆᑉᐳᑦ ᐱᓐᖑᐊᕆᐊᖅᑐᖅᑎᒋᓚᐅᖅᑕᕗᑦ ᐱᓕᕆᑦᑎᐊᑐᒻᒪᕆᐊᓘᓚᐅᖅᓯᒻᒪᑕ ᐊᒻᒪᓗ 
ᓂᕆᐅᓐᓂᖃᑦᑎᐊᓕᖅᐳᖓ ᓯᕗᓂᕆᓂᐊᖅᑕᑎᓐᓂ ᐱᒋᐊᓪᓚᒃᓯᒪᖃᑦᑕᓂᐊᖅᑐᑦ ᓇᓗᓇᖅᑰᔨᖏᒻᒪᑕ ᑕᒪᒃᑯᓄᖓ 
ᐱᓐᖑᐊᕐᓂᐅᕙᑦᑐᓄᑦ ᐊᓯᖏᓐᓂᓗ ᑭᐱᓐᖑᐃᔭᐅᑎᐅᕙᑦᑐᓄᑦ.  
 
ᐅᓇ ᑐᓴᕈᒥᓇᕐᒥᒪᑦᑕᐅᖅ ᑖᒃᑯᐊ ᓄᓇᕗᒻᒦᖔᖅᑐᑦ Team Nunavut, ᑕᐃᒪ ᓵᓚᒃᓴᐅᑎᖃᓕᓚᐅᕐᒪᑕ ᕼodgson 
Trophy-ᓂᐅᓂᕋᖅᑕᐅᔪᒥᑦ. ᐱᖓᓱᐃᖅᓱᖅᖢᑎᒃ ᓵᓚᒃᓴᓕᕐᒪᑕ ᓄᓇᕗᒻᒥᐅᑦ ᑕᓪᓕᒪᐃᖅᓱᖅᖢᑎ Arctic Winter 
Games, ᐃᓛᒃ, ᐅᑭᐅᑕᖅᑐᒥᑦ ᑕᓪᓕᒪᐃᖅᑎᖅᖢᑎᑦ ᐱᓐᖑᐊᐸᑦᑐᑎᑦ ᕿᓯᐊᓂ ᓄᓇᕗᒻᒥᐅᑦ ᐱᖓᓱᐃᖅᓱᖅᖢᑎᑦ 
ᑐᓂᔭᐅᓯᒪᓕᕐᒪᑕ ᑖᒃᓱᒥᖓ ᐃᓕᓴᕆᔭᐅᔾᔪᑎᒥᑦ. ᑕᒪᒃᑯᓄᖓ, ᐱᓐᖑᐊᑎᐊᕐᓂᖏᓐᓄᓪᓗ ᐊᒻᒪᓗ 
ᐱᓕᕆᐊᑦᑎᐊᓚᐅᕐᓂᖏᑦ ᐱᔾᔪᑎᒋᓪᓗᒋᑦ ᑖᒃᑯᐊ ᓄᓇᕗᒻᒥᐅᑦ. 
 
ᓄᓇᕗᒻᒥᐅᑦ ᑭᒡᒐᖅᑐᖅᑎᓪᓗᒋᑦ ᑖᒃᑯᐊ ᖁᔭᓕᔪᒪᑦᑎᐊᐸᒃᑲ ᐃᓚᐅᓚᐅᖅᑐᑦ ᐊᒻᒪᓗ ᑖᓐᓇᐃᓛᒃ ᐅᐱᓐᓇᕐᒪᑦ 
ᐃᓕᓴᕆᔭᐅᔾᔪᑕᐅᓚᐅᖅᑐᖅ ᐱᓐᖑᐊᑎᐊᕐᓂᖏᓐᓂᑦ ᓄᓇᕗᒻᒥᐅᑦ. ᑖᒃᑯᐊᓗ ᐊᑭᓕᖅᓱᖅᑕᐅᓇᑎᑦ ᐃᑲᔪᓚᐅᖅᑐᑦ 
ᑕᐃᒪ ᐊᒃᓱᕉᑎᖃᒻᒪᕆᓚᐅᕐᒪᑕ ᒪᒃᑯᑦᑐᑦ ᑕᒫᓂ ᓄᓇᕗᒻᒥ ᓲᕐᓗ ᑕᐅᑐᖅᑰᖅᑕᒥᓐᓂ ᐱᔪᓐᓇᖅᓯᖁᓪᓗᒋᑦ. ᑕᒪᓐᓇ 
ᐃᓚᒋᓐᒪᒍ ᓲᕐᓗ ᐃᓅᑦᑎᐊᓂᕐᒧ, ᑎᒥᒧᓪᓗ ᐋᖅᑭᒃᓯᒪᑦᑎᐊᓂᕐᒧᑦ. ᑕᒪᒃᑯᓄᖓᓗ ᐃᖃᐃᔭᐅᑏᑦ ᐊᓯᖏᓐᓂᓪᓗ 
ᐱᕆᓕᕆᖃᑦᑕᕐᒪᑕ. ᑕᐃᒪᑐᖅ ᖁᔭᓕᖃᑎᒋᓯᓐᖓ ᑖᒃᑯᐊ ᐊᒃᓱᕈᑦᑎᐊᖅᖢᑎᑦ ᐱᓕᕆᓚᐅᕐᒪᑕ.  
 
ᐊᒻᒪᓗ ᐊᔾᔨᓐᖑᐊᕋ ᑕᐃᒪᓂ ᓂᕕᖓᒻᒪᑦ ᕼodgson Trophy-ᖑᓂᕋᖅᑕᐅᔪᖅ ᑕᐅᑐᖅᑰᖅᑕᐅᒍᒪᒍᓂ ᑕᐃᒪ 
ᑕᑯᔭᐅᔪᓐᓇᓂᐊᖅᑐᖅ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᑲᑎᒪᔾᔪᑎᔅᓴᑦᑕ ᐊᐃᑉᐹ. ᒥᓂᔅᑕᐃᑦ ᐅᖃᐅᓯᔅᓴᖏᑦ. ᑲᑎᒪᔾᔪᑎᔅᓴᕗᑦ ᐱᖓᔪᐊᑦ. 
ᒪᓕᒐᓕᐅᖅᑏᑦ ᐅᖃᐅᓯᔅᓴᖏᑦ. ᑭᒡᒐᑐᖅᑐᖅ ᖃᒪᓂᑦᑐᐊᒧᑦ, ᒪᓕᒐᓕᐅᖅᑎ ᓯᒪᐃᓚᒃ. 
 

ᑲᑎᒪᔾᔪᑎᒃᓴᖅ 3: ᒪᓕᒐᓕᐅᖅᑏᑦ ᐅᖃᐅᓯᖏᑦ 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 441 - 2(4): ᐅᔭᕋᕐᓂᐊᕐᓂᕐᒧᐊᖓᔪᑦ ᐱᓕᒻᒪᖅᓴᕐᓂᕐᒧᑦ ᐱᒋᐊᖅᑎᑕᐃᑦ 

(ᓯᒪᐃᓚᒃ) 
ᓯᒪᐃᓚᒃ: ᒪ’ᓇ ᐅᖃᖅᑏ. ᖃᒪᓂᑦᑐᐊᒥᐅᑦ ᐃᓕᒃᓯᕙᒃᓯ. ᖃᕕᐊᓇᓚᐅᖅᑐᓂ ᐊᖏᖅᕋᐅᓯᒫᓪᓚᓚᐅᕋᒪ, 
ᖁᕕᐊᓇᕕᒃᔪᐊᓚᐅᖅᑐᖅ. ᓄᓕᐊᕋ ᐊᖏᔪᒥᑦ ᖁᕕᐊᓱᑉᑎᓚᐅᕋᑉᓯᐅᒃ ᕿᑎᐊᓕᓚᐅᖅᐸᒃᖢᒍ ᑕᒪᐃᓐᓃᓕᒪᐅᕐᒪᑦ. 
 
(ᑐᓵᔨᑎᒍᑦ) ᐅᖃᖅᑏ, ᖁᕕᐊᓱᒃᐳᖓ ᐅᑎᖅᓯᒪᓕᕆᐊᒃᓴᖅ ᒪᓕᒐᓕᐅᕐᕕᒻᒥ. 
 
ᐅᖃᖅᑏ, ᓂᑯᕕᑦᑐᖓ ᐅᔭᕋᓐᓂᐊᕐᕕᒋᔭᐅᖃᑦᑕᖅᑐᓂᖅ ᐅᖃᐅᓯᖃᕈᒪᓪᓗᖓ ᖃᒪᓂᑦᑐᐊᒥᑦ.  

ᐅᖃᖅᑏ, ᖁᔭᓐᓇᒦᕈᒪᔭᕋ ᐃᓕᓐᓂᐊᖅᑐᓕᕆᓂᕐᒧᑦ ᒥᓂᔅᑕ ᐃᑲᔪᓚᐅᖅᓯᒪᒻᒪᑦ ᑖᒃᑯᓂᖓ ᓂᕈᐊᖅᑎᓐᓂᑦ ᑕᐃᑲᓂ 
ᐅᖁᒪᐃᑦᑐᓂᑦ ᐳᐊᕐᕆᑎᓕᕈᑎᐅᔪᓂᑦ ᐃᓕᓐᓂᐊᖅᑎᓪᓗᒋᑦ ᑕᐃᑲᓂ ᐋᓐᑎᐅᕆᔪᒥᑦ.  
 
ᖃᐅᔨᒪᔪᖓ ᐅᖃᖅᑏ, ᐃᓕᓐᓂᐊᕌᓂᓚᐅᖅᑐᑦ ᐱᓕᕆᔪᓐᓇᖅᓯᓚᐅᕐᒪᑕ ᐊᖅᑯᑎᒥᑦ ᑕᐅᕗᓐᖓᐅᓪᓗᑕ 
Meadowbank-ᒧᑦ ᐅᔭᕋᓐᓂᐊᕐᕕᒻᒧᑦ. 
 
ᐅᖃᖅᑏ, ᑕᐃᒪ ᐅᖃᖃᑦᑕᖅᓯᒪᒐᒪ ᑕᐃᒪᓐᓇ ᑮᓇᐅᔭᖅᑖᕆᐊᖃᐃᓐᓇᐸᒻᒪᑕ ᓂᖃᐃᑐᓐᖏᖔᕐᓗᑎᒃ 
ᐱᓕᕆᐊᕐᕆᔭᐅᕙᓪᓕᐊᖃᑦᑕᖅᑐᑦ ᑕᐃᒪᓐᓇ ᐱᕙᓪᓕᐊᓂᕆᔭᐅᖃᑦᑕᕐᒪᑦ ᐃᓅᓯᕐᒧᑦ ᓄᓇᓕᓐᓂ.  
 
ᐅᖃᖅᑏ, ᑕᒪᓐᓇ ᐅᔭᕋᓐᓂᐊᖅᕕᒃ ᐱᕙᓪᓕᐊᓂᖓ ᑖᕙᓂ ᓄᓇᑦᑎᓐᓂ ᐱᕙᓪᓕᐊᑦᓯᐊᒻᒪᑦ ᓂᕈᐊᖅᑎᒃᑲᓗ 
ᑕᐃᒪᓐᓇ ᕿᒪᑦᑕᐅᒋᐊᖃᖏᒻᒪᑕ.  
 
ᑕᐃᒪ ᓂᕆᐅᑉᐳᖓ ᐃᓕᓐᓂᐊᖅᑎᑕᐅᒃᑲᓐᓂᖁᓪᓗᒋᑦ ᑕᖅᑭᐅᓂᐊᖅᑐᒥᒃ ᐊᕐᕌᒎᓂᐊᖅᑐᓂᓗ ᐊᒻᒪᓗ 
ᐱᓕᕆᖃᑎᒋᔪᒪᓪᓗᒍ ᒥᓂᔅᑕ ᓄᓇᕗᓪᓗ ᐃᓛᒃ ᓄᓇᒋᔭᖅᐳᓪᓗ ᑕᒪᓐᓇ ᐃᓕᓐᓂᐊᕐᓂᖅ ᐱᕙᓪᓕᐊᑎᑕᐅᖁᓪᓗᒍ 
ᖃᒪᓂᖅᑐᐊᕐᒥᐅᑕᐅᔪᓄᑦ ᑕᐃᒪᓐᓇ ᓇᒻᒥᓂᖅ ᐱᓕᕆᕝᕕᖃᓪᓗᑎᒃ ᓄᓇᓕᓐᓂ ᐃᓕᓐᓂᐊᖅᕕᓂᒃ. 
(ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᓯᒪᐃᓚᒃ. ᒪᓕᒐᓕᐅᖅᑏᑦ ᐅᖃᐅᓯᔅᓴᖏᑦ. ᑭᒡᒐᑐᖅᑐᖅ ᐃᖃᓗᒃᑑᑦᑎᐊᕐᒧᑦ, 
ᒪᓕᒐᓕᐅᖅᑎ ᐲᑕᓴᓐ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 442 - 2(4): ᐳᓚᕋᕐᓂᖅ ᐅᒥᖕᒪᒃᑑᒧᑦ ᕿᖓᐅᒻᒧᓪᓗ (ᐲᑕᓴᓐ) 
 
ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑕᐃᒪ ᓂᑯᕕᑦᑐᖓ ᐅᓪᓗᒥ ᑐᓴᖅᑎᑦᓯᔪᒪᓪᓗᖓ ᐱᒻᒪᕆᐅᔪᒥᒃ 
ᐅᒥᒻᒪᖅᑑᕐᒥᐅᑦ ᐊᒻᒪᓗ ᑭᖓᐅᒥᐅᑦ ᑕᐃᒪᓐᓇ ᐱᓕᕆᐊᖃᓚᐅᕐᒪᑕ. 
 
ᐅᖃᖅᑏ, ᑕᒪᓐᓇ ᐅᖃᐅᓯᕆᖃᑦᑕᖅᓯᒪᒐᒃᑯ ᐃᓪᓗᒋᔭᖏᑦ ᑖᒃᑯᓇᓂ ᒪᕐᕉᓐᓂ ᓄᓇᓖᓐᓂ ᐊᕐᕌᒎᓯᒪᓕᖅᑐᒥ 
ᑕᐃᒃᑯᐊᓗ ᓄᓇᕗᑦ ᐃᓪᓗᓕᕆᔨᒃᑯᖏᑦ ᐃᑲᔪᖁᔭᐅᒻᒪᑕ ᐃᒡᓗᖏᑦ ᐊᑲᐅᓯᕚᓪᓕᕈᓐᓇᖁᓪᓗᒋᑦ.  
 
ᑕᐃᒪᓐᓇ ᐱᓕᕆᔨᓂᒃ ᐱᖓᓱᓂᒃ ᐃᓪᓗᓕᕆᔨᒃᑯᓃᖔᖅᑐᓂᒃ ᑕᐃᑯᓐᖓᐅᓚᐅᕐᕋᑦᑕ ᖃᓄᐃᑦᑑᓂᖏᓐᓄᑦ ᐃᒡᓗᐃᑦ 
ᑕᑯᔭᖅᑐᖅᖢᑕ. ᐋᓐᓂᐊᖃᓐᓇᖏᑦᑐᓕᕆᔨᒃᑯᓪᓗ Charter-ᑎᓪᓗᒋᑦ ᑕᒪᓐᓇ ᑐᓴᕈᒥᓇᑦᓯᐊᓚᐅᕐᒪᑦ ᓄᓇᓕᓐᓂᒥᐅᑦ 
ᑕᐃᑲᓂ ᑐᓐᖓᓱᑦᑎᑎᑦᓯᐊᖅᑐᑎᓪᓗ. 
 
ᐅᖃᖅᑏ, ᑖᒃᑯᐊ ᓄᓇᓕᑦ ᒪᕐᕉᒃ ᐃᑲᔪᖅᑕᐅᔪᒪᓗᐊᕌᓗᖃᑦᑕᖏᒻᒪᑦ ᓄᓇᕗᑦ ᒐᕙᒪᒃᑯᖏᓐᓄᑦ. ᑕᐃᒪᓕ 
ᐱᓇᓱᐊᕈᑎᖃᖅᖢᑎᒃ ᐊᑐᕈᓐᓇᖅᑕᒥᓂᒃ ᐃᒡᓗᖁᑎᒋᔭᖏᓪᓗ ᐱᐅᖏᑦᑑᓪᓗᑎᒃ ᐋᖅᑭᓱᖅᓯᒪᖏᑦᖢᑎᓪᓗ. 

ᐅᖃᖅᑏ, ᓄᓇᕗᒥ ᐃᓪᓗᓕᕆᔨᒃᑯᑦ ᐱᓕᕆᔨᖏᑦ ᑕᐃᒪᓐᓇ ᖃᐅᔨᓴᓚᐅᕐᒪᑕ ᑕᒪᒃᑯᓂᖓ ᓄᑖᓐᖑᖅᑎᑦᓯᒍᒪᓪᓗᑎᒃ 
ᑐᓐᖓᕕᖏᓐᓂᒃ ᓇᑎᖏᓐᓂᓪᓗ ᐊᒻᒪᓗᒃᑕᐅᖅ ᐊᓯᖏᓐᓂᒃ ᐅᖁᖅᓴᐅᑎᖏᓐᓂᓪᓗ ᐊᓯᖏᓐᓂᓪᓗ ᐊᒻᒪᓗ  
ᐊᒥᐊᖅᓱᑎᒃ ᐊᒥᐊᖅᑕᐅᒋᐊᖃᑦᑐᓂᒃ ᐃᒐᓛᓂᓪᓗ ᐋᖅᑭᒃᓱᐃᓪᓗᑎᒃ.  
 
ᐅᒥᒻᒪᖅᑑᒥ ᑕᐃᓐᓇ ᐸᐅᖃᑦᑐᒻᒪᕆᐊᓘᓚᐅᕐᒪᑦ ᓲᕐᓗ ᐃᓪᓘᑉ ᖁᓛᖓᓂ ᐃᓐᓇᑐᖃᖅ ᑖᓐᓇ ᐃᓚᓗᒃᑖᖏᓪᓗ 
ᐊᔾᔨᓕᐅᖅᑕᐅᓯᒪᒻᒪᕆᓚᐅᕐᒪᑕ ᐃᖃᓗᒃᑑᑦᑎᐊᕐᒥ ᐅᑎᕈᒪᓇᓂᓗ.  
 
ᐃᓪᓗᓕᕆᔨᕐᔪᐊᒃᑯᑦ 250-ᓂᒃ ᑖᒃᑯᓂᐊ ᐊᔾᔨᓐᖑᐊᓂᒃ ᓲᕐᓗ ᖃᐅᔨᓴᖅᑎᑕᐅᓂᐊᕐᒪᑕ ᐋᖅᑭᓱᖅᑕᐅᒋᐊᖃᕐᓂᖏᑦ 
ᐃᒡᓗᐃᑦ ᑕᐃᑲᓂ. ᓄᓇᓕᓐᓂᒥᐅᓪᓗ ᓂᕆᐅᒋᔭᖃᑦᑎᐊᖅᐳᑦ ᓄᑖᓐᖑᖅᑎᑕᐅᓂᐊᕐᓂᖏᓐᓄᑦ ᐃᒡᓗᖏᑦ. 
 
ᐅᖃᖅᑏ, ᐊᒻᒪᓗᒃᑕᐅᖅ ᐅᐱᒋᓚᐅᖅᐸᕋ ᑕᒪᒃᑯᐊ ᐋᓐᓂᐊᖅᑐᓕᕆᔨᒃᑯᑦ ᐃᖃᓗᒃᑑᑦᑎᐊᕐᒥ ᐊᒻᒪᓗ 
ᐋᓐᓂᐊᖃᓐᓇᖏᑦᑐᓕᕆᓂᕐᒧᑦ ᑭᒡᒐᖅᑐᐃᔨᐅᔪᖅ ᑕᐃᑲᓃᓚᐅᒃᒪᑎᒃ ᑕᒪᕐᒥᒃ. ᐊᒃᓱᕈᖃᑦᑕᕐᒪᑕ ᐃᓐᓇᑐᖃᐃᑦ 
ᑕᐃᑲᓂ ᐊᑯᓂᒃ ᐊᐅᓛᕈᒪᖃᑦᑕᖏᒻᒪᑕ ᐃᖃᓗᒃᑑᑦᑎᐊᕐᒧᑦ. ᑕᐃᒪᓐᓇ ᑎᑭᑕᐅᖔᖃᑦᑕᕈᒪᒻᒪᑕ 
ᐋᓐᓂᐊᖅᑐᓕᕆᔭᐅᓗᑎᒃ. 
 
ᐅᖃᖅᑏ, ᕿᑎᕐᒥᐅᑦ ᐃᓄᐃᑦ ᑲᑐᔾᔨᖃᑎᒌᒃᑯᖏᑦᑕ ᑲᑎᒪᔨᖏᑦ ᑐᓴᖅᑎᑦᑎᓚᐅᕐᒪᑦ ᐅᕙᓐᓄᑦ ᑖᒃᑯᐊ ᕿᑎᕐᒥᐅᑦ 
ᐃᓄᐃᑦ ᑲᑐᔾᔨᖃᑎᒌᒃᑯᖏᑦ ᑎᑎᕋᓐᓂᐊᕐᒪᑕ ᓄᓇᕘᑦ ᒐᕙᒪᒃᑯᖏᓐᓄᑦ ᐅᒥᒻᒪᖅᑑᖅ ᐃᓕᑕᕆᔭᐅᖁᓪᓗᒍ, 
ᑭᖓᐅᓪᓗ ᓄᓇᓕᐅᓂᖏᓐᓄᑦ ᑕᐃᒪᓐᓇ ᐃᑲᔪᖅᑕᐅᒍᓐᓇᖁᓪᓗᒋᒃ ᒐᕙᒪᒃᑯᓐᓄᑦ. 
 
ᐅᖃᖅᑏ, ᒫᓐᓇᐅᓂᖓᓂᒃ ᖁᔭᓐᓇᒦᖅᐳᑦ ᑕᐃᑲᓂᒥᐅᑕᐃᑦ ᓄᓇᕗᑦ ᐃᓪᓗᓕᕆᔨᒃᑯᖏᓐᓂᒃ, ᓄᓇᕗᑦ ᒐᕙᒪᒃᑯᖏᑕ 
ᐃᖅᑲᓇᐃᔭᖅᑎᖏᓐᓂᓪᓗ. ᐃᓅᓯᖏᑦ ᐱᕚᓪᓕᖅᑎᑕᐅᕚᓪᓕᖅᓯᒪᒻᒪᑕ ᐅᒥᒻᒪᖅᑑᕐᒥᐅᑦ ᐊᒻᒪᓗ ᑭᖓᐅᕐᒥᐅᑦ. 
ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᐲᑕᓴᓐ. ᑭᒡᒐᑐᖅᑐᖅ ᖁᑦᑎᑦᑐᒧᑦ, ᒪᓕᒐᓕᐅᖅᑎ ᐹᓇᐸᔅ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 443 - 2(4): ᐱᒃᑯᒋᔭᐅᓂᖏᑦ ᒍᓚᐃᑦ 12-ᒥᒃ ᐃᓱᓕᒃᓯᔪᓂᑦ (ᐹᓇᐸᔅ) 
 
ᐊᖓᔪᖅᑳᖅ ᓖᕙᐃ ᐹᓇᐸᔅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓪᓗᒥ ᓇᖏᖅᓯᔾᔪᑎᖃᑦᑐᖓ ᑖᒃᑯᐊ ᐃᓕᓐᓂᐊᖅᑏᑦ 
ᐅᕙᖓ ᑭᒡᒐᑐᖅᑕᖓᓃᑦᑐᑦ ᐃᓱᓕᑦᑎᓂᐊᕐᓕᕐᒥᒻᒪᑕ ᑖᒃᓱᒥᖓ ᖁᑦᑎᓐᓂᓕᒻᒥᒃ 12-ᔪᒥᒃ ᐃᓕᓐᓂᐊᕐᕈᑎᒥᓐᓂᒃ 
ᑕᒪᑐᒪᓂ ᐊᕐᕌᒎᔪᒥ.  
 
ᑕᕝᕙᓂ ᓄᓇᓕᓐᓂ ᐊᐅᓱᐃᑦᑐᒥᒃ ᐅᒥᒻᒪᐅᑉ ᐃᓕᓐᓂᐊᖅᕕᖓᓂ, ᑕᕝᕙᓂ ᑖᒃᑯᐊ ᖁᕕᐊᓲᑎᖃᕐᓂᐊᕐᒪᑕ 
ᐃᓱᓕᒃᑎᔪᓄᑦ ᔫᓂ 2-ᖑᓕᖅᐸᑦ. ᐃᓛᒃ ᑖᓐᓇ ᐃᓄᒋᐊᓐᓂᕆᔭᖏᑦ 150 ᑐᖔᓃᑦᑐᓪᓗᑭᐊᖅ, ᐅᖓᑖᓃᑦᑐᓪᓗᑭᐊᖅ 
ᒫᓐᓇ ᖃᐅᔨᒪᓗᐊᖏᓇᒃᑭᑦ. ᑖᒃᑯᐊ ᑕᐃᒪᓐᓇ ᐃᓄᒋᐊᑦᑎᒋᑎᓪᓗᒋᑦ ᑖᒃᑯᐊ ᑕᑯᓕᒑᒻᒪᑕ ᑕᓪᓕᒪᓂᒃ 
ᐃᓱᓕᒃᑎᓂᐊᖅᑐᓂᒃ ᑕᒪᑐᒪᓂ ᐊᕐᕌᒎᒋᔭᑦᑎᓐᓂᒃ ᑕᕝᕗᖓ ᖁᑦᑎᓐᓂᓕᒻᒧᑦ 12-ᔪᒥᒃ.  

ᐃᓛᒃ ᑖᒃᑯᐊ ᐅᐱᒍᓲᑎᒋᓪᓗᒋᑦ ᐅᖃᐅᓯᕆᕙᒃᑲ ᑖᒃᑯᐊ ᕋᓱᓪ ᐊᑕᒍᑦᑕᖅ, ᐱᔭᒥᓂ ᐊᐅᓪᓚᓗᒃ, ᕌᐳᑦ ᕕᓕᐅᕆᑎ 
ᐊᒻᒪᓗ ᒥᓕᓴ ᐹᑎ. ᑖᒃᑯᐊ ᐱᓕᕆᑦᑎᐊᓚᐅᕐᒪᑕ ᐃᓕᓐᓂᐊᖅᑎᐊᕐᓂᖏᓐᓄᓪᓗ ᑖᒃᑯᐊ ᐃᓱᓕᑦᑎᔾᔪᑎᖃᒻᒪᑕ.  
 
ᐊᒻᒪᓗ ᑕᕝᕙᓂ ᖃᐅᓱᐃᑦᑐᒥᒃ ᖃᒻᒪᑦᑕᓕᐅᑉ ᐃᓕᓐᓂᐊᖅᕕᖓᓂ ᑖᒃᑯᐊ ᐃᓱᓕᒃᑎᓂᐊᖅᑐᑦ 8-ᖑᓕᒑᒻᒪᑕ 
ᑕᒪᑐᒪᓂ ᐊᕐᕌᒎᒋᔭᑦᑎᓐᓂ. ᑖᓐᓇᓗ ᓇᓗᓇᐃᕐᕈᒪᕙᕋ ᐃᓱᓕᒃᑎᓂᕆᔭᐅᔪᖅ ᑕᕝᕙᓂ ᑎᑎᕋᖅᑕᐅᓯᒪᖃᑦᑕᖅᑐᓂ 
ᖃᒻᒪᑦᑕᓕᒃ ᐃᓕᓐᓂᐊᖅᕕᖓᓂᒃ ᑖᒃᑯᐊ ᐅᓄᕐᓂᖅᐹᖑᓕᒑᒻᒪᑕ ᑕᕝᕙᓂ ᐃᓱᓕᒃᑎᔪᐃᑦ. ᑖᒃᑯᐊ ᐃᓱᓕᒃᑎᔪᐃᑦ 
ᖁᕕᐊᓲᑎᖃᕐᓂᐊᕐᒪᑕ ᖃᐅᑉᐸᑦ ᐅᖓᓕᐊᒍᑦ ᒪᐃ 29-ᖑᓕᖅᐸᑦ. ᑖᒃᑯᐊ ᐅᑯᐊᖑᔪᐃᑦ, ᐊᑉᓴᓕᓐ ᒪᓂᖅ, ᐱᓕᑉ 
ᒪᓂᖅ, ᐃᓅᑎᖅ ᒪᓂᖅ, ᓯᐅᕋᓐ ᑲᓪᓗ, ᓯᐅᕕᐊ ᑲᓪᓗᒃ, ᐱᓕᐴᓯ ᐃᖃᓗᒃ, ᐊᒦᓚ ᐊᖄᑦᓯᐊᖅ ᐊᒻᒪᓗ ᑯᕆᔅᑕᓐ 
ᕼᐊᓐᑐ. 
 
ᑖᒃᑯᐊ ᐅᐱᒋᑦᑎᐊᐸᒃᑲ ᐊᒻᒪᓗ ᑖᒃᑯᐊ ᐃᓕᓐᓂᐊᕐᕕᒻᒦᖏᓐᓇᓚᐅᕐᓂᖏᑦ ᐱᔾᔪᑎᒋᓪᓗᒋᑦ. ᑕᒪᓐᓇ ᑕᒪᑐᒪᓂ 
ᐃᓱᓕᒃᑎᔾᔪᑕᐅᔪᖅ ᐊᕐᕌᒎᑦᑎᐊᕙᐅᓂᐊᕐᒪᑦ ᑕᕝᕙᓂ ᖃᐅᓱᐃᑦᑐᒥ.  
 
ᐊᒻᒪᑦᑕᐅᖅ ᑖᓐᓇ ᑭᖑᓪᓕᖅᐹᒥ ᐅᖃᐅᓯᕆᔪᒪᔭᕋ, ᐅᕙᖓ ᐊᖏᕐᕋᖃᕝᕕᖓᓃᑦᑐᖅ. 
 
ᐅᖃᖅᑎᑦᑎᔩ, ᐃᓱᓕᔾᔪᔾᔨᒐᒪ ᐊᐱᕆᒍᒪᔪᖓ ᑖᒃᑯᐊ ᐅᖃᐅᓯᒃᓴᒃᑲ ᐱᔭᕇᕈᒪᓪᓗᒋᑦ. 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᐹᓇᐸᔅ. ᑕᒪᑦᓯᓐᓄᑦ ᐊᖏᖅᑕᐅᔪᒪᒻᒪᑦ ᐱᔭᕇᕈᓐᓇᕈᒪᓪᓗᓂ ᐅᖃᐅᓯᒃᓴᒥᓂᒃ. 
ᐋᒡᒑᖅᑐᖃᒻᒪᖔ? ᐋᒡᒑᖅᑐᖃᖏᒻᒪᑦ, ᑲᔪᓯᒋᐊᕈᓐᓇᖅᑯᑎᑦ ᒥᔅᑕ ᐹᓇᐸᔅ. 
 
ᐊᖓᔪᖅᑳᖅ ᓖᕙᐃ ᐹᓇᐸᔅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᒃ, ᑲᑎᒪᔨᐅᖃᑎᒃᑲ.  
 
ᐃᓛᒃ ᑕᕝᕙᓂ ᐊᖏᕐᕋᓐᓂ, ᐃᒃᐱᐊᖅᔪᒻᒥ ᐃᓱᓕᒃᑎᔪᖃᕐᓂᐊᕐᒥᒻᒪᑦ ᑕᒪᑐᒪᓂ ᐋᒌᓯᒥ ᖁᕕᐊᓲᑎᒋᔭᐅᓂᐊᖅᑐᑦ 
ᑖᒃᑯᐊ. ᑖᒃᑯᐊ ᐃᓅᔭᖅ ᐃᓕᓐᓂᐊᖅᕕᖓᓂ ᐃᒃᐱᐊᖅᔪᒻᒥ ᐃᓱᓕᒃᑎᓂᐊᖅᑐᑦ 13-ᖑᓕᒑᒻᒪᑕ. ᐊᒻᒪᓗ 
ᖁᕕᐊᓲᑎᒋᓪᓗᒋᑦ ᐅᐱᒋᓪᓗᒋᓪᓗ ᐅᖃᐅᓯᕆᔪᒪᔭᒃᑲ, ᓇᑖᓂᐅ ᓴᓈᑦ, ᓰᓇ ᒪᑉᐸ, ᑕᒍᓐᓈᖅ ᐅᐃᓕ, ᕋᐃᐊᓐ ᐅᐃᓕ, 
ᐃᐊᑦᕘᑦ ᖃᖅᑲᓯᖅ, ᐊᐃᒧ ᕿᓚᕝᕙᖅ, ᔮᓂ ᔭᐃᒻᒥᓯ ᐃᔨᑦᓯᐊᖅ, ᐋᓐᔨᓚ ᐊᓗᕈᑦ, ᐊᐃᑐᕆᓐ ᖃᐅᓇᖅ, ᑕᐃᕕᒃ 
ᐅᔪᑯᓗᒃ, ᑐᐊᕇᓐ ᐃᖃᖅᓴᖅ, ᐊᒻᒪᓗ ᐋᓐᖏᔅ ᕼᐃᐅᔅ. ᑖᒃᑯᐊ ᐱᔭᕇᖅᓯᓂᖏᓐᓄᑦ ᒍᕋᐃᑦ 12-ᒥᒃ 
ᐃᓕᓐᓂᐊᕐᕈᑎᒥᒃ 12-ᒥᒃ ᑖᒃᑯᐊ ᐃᓕᓱᓕᒃᑎᓚᐅᕐᖓᑕ. 
 
ᐃᓛᒃ ᑖᒃᑯᐊ ᐅᐱᒋᔭᒻᒪᕆᐊᓗᒋᒐᒃᑭᓐ ᐃᓱᓕᒃᑎᔪᐃᑦ, ᐃᓱᓕᒃᑎᔪᓕᒫᑦ ᐅᕙᖓ ᑭᒡᒐᑐᖅᕕᖓᓐᓂ. 
ᐊᔪᓐᓇᖃᑦᑕᕋᓗᐊᖅᑎᓪᓗᒍ ᑖᒃᑯᐊ ᐃᓕᓐᓂᐊᖅᑎᐊᖏᓐᓇᕐᒪᑕ ᐃᓛᓐᓂᒃᑯᑦ ᓇᓗᓇᓐᖏᒻᒪᑦ ᐅᐱᓐᖔᒃᑯᑦ 
ᐃᓕᓐᓂᐊᖅᑎᐊᕆᐊᔅᓴᖅ ᐊᔪᓐᓇᖃᑦᑕᒪᑦ ᐊᖑᓇᓱᓐᓇᓯᑦᑎᐊᑎᓪᓗᒍ ᑭᓯᐊᓂ ᑕᒪᒃᑯᐊ ᐃᓕᓐᓂᐊᖅᑏᑦ 
ᑲᔪᓰᓐᓇᕋᓱᖃᑦᑕᕐᒪᑕ ᑕᒪᓐᓇ ᑲᔾᔮᓇᖅᓯᒐᓗᐊᖅᑎᓪᓗᒍ.  

ᐊᒻᒪᓗ ᑖᒃᑯᐊ ᐃᓕᓐᓂᐊᖅᑐᑦᑕᐅᑦ ᒫᓐᓇ ᐃᓕᓐᓂᐊᖅᑐᐃᑦ  ᐃᓱᓕᒃᑎᑦᑎᐊᖁᒋᕙᒃᑲ ᑖᒃᑯᑎᑐᓇ 
ᐃᓕᓐᓂᐊᕐᕕᒻᒦᖏᓐᓇᓂᐊᖅᑯᓯ.  
 
ᐃᓱᓕᒃᑎᔭᕌᖓᑕ ᑖᓐᓇ ᐊᓪᓗᕆᐊᕈᑎᑐᐃᓐᓇᕐᒪᑦ ᒍᕋᐃᑦ 12-ᒥᒃ ᐃᓱᓕᒃᑎᓪᓗᓂ ᐊᒻᒪᓗ ᑖᒃᑯᐊ 
ᐃᓕᓐᓂᐊᖅᑐᓕᒫᑦ ᐃᓕᓐᓂᐊᕐᓂᕐᒧᑦ ᑲᔪᓰᓐᓇᓂᐊᖅᐳᓯ. ᐊᕐᕌᒍ ᐃᓱᓕᒃᑕᕇᓲᖑᒻᒪᑕ ᐃᓕᓐᓂᐊᖅᑕᐅᓲᑦ ᐊᒻᒪᓗ 
ᑕᒪᒃᑯᐊ ᐱᓕᕆᐊᒃᓴᐃᑦ ᓯᕗᓂᐊᒍᑦ ᒪᑐᐃᑦᑎᐊᓲᖑᓪᓗᑎᒃ. ᐃᓛᒃ ᐃᕝᕕᑦ ᐃᖅᑲᓇᐃᔮᖅᑖᕆᔪᒪᔭᖓᓂᒃ. ᑕᒪᓐᓇ 
ᐃᓕᓐᓂᐊᕐᓂᖅ ᒪᑐᐃᖅᓯᖃᑦᑕᕐᒪᑦ ᖃᓄᑐᐃᓐᓇᖅ ᐃᓕᓐᓂᐊᕐᕆᔭᐅᔪᒪᔪᒥᒃ ᐊᒻᒪᓗ ᐃᒻᒥᓂᒃ ᐅᐱᒋᓂᕐᒧᑦ. 
ᖁᔭᓐᓇᒦᒃ, ᐅᖃᖅᑎᑦᑎᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐹᓇᐸᔅ. ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. ᑭᒡᒐᑐᖅᑐᖅ ᑲᖏᖅᖠᓂᐅᑉ ᐅᐊᓐᓇᖓᓄᑦ, 
ᒪᓕᒐᓕᐅᖅᑎ ᑰᓕ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 444 - 2(4): ᒪᓕᒐᓕᐅᕆᓂᖅ ᐱᔪᓐᓇᐅᑎᑦ ᑐᓂᔭᐅᔪᓐᓇᕐᓂᖏᓐᓄᑦ ᓄᓇᕗᒥ 

ᓄᓇᑖᕈᑎᒧᑦ ᐊᖏᖃᑎᒌᒍᑎᒥ (ᑰᓕ) 
 
ᑰᓕ: ᕿᓚᒻᒦᒃ. ᖁᔭᓐᓇᒦᒃ, ᐅᖃᖅᑏ.  
 
ᓂᑯᕕᔾᔪᑎᒋᔭᕋᐅᓇ ᒫᓐᓇᓵᖅ, ᐅᖃᖅᑏ, ᑐᓵᓚᐅᕐᕋᑦᑕ ᐊᒻᒪᓗ ᖃᐅᔨᒪᓪᓗᑕ ᑕᒪᓐᓇ ᓄᓇᕗᑦ Land Claims 
Agreement ᓄᓇᕗᑦᑖᕈᑎᒥᓂᖅᐳᑦ ᐊᖏᕈᑎᐅᓚᐅᖅᑐᖅ ᐊᑎᓕᐅᖅᑕᐅᓂᖓ 15 years-ᖑᓚᐅᕐᒪᑦ. ᑕᒫᓂ 
ᐊᑎᓕᐅᖅᑕᐅᓚᐅᖅᓯᒪᑎᓪᓗᒍ 1993-ᒥ Government of Canada ᐊᒻᒪ ᓄᓇᕗᒻᒥᐅᑦ ᐃᓄᓐᓄᑦ 
ᑭᒡᒐᑐᖅᑕᐅᓪᓗᑎᒃ. 
 
ᑕᐃᒃᓱᒪᓂ 15 years ago, ᑖᓐᓇ ᐅᖃᕋᔭᕈᑦᑎᒍ ᖃᖔᓗᒃ ᒫᓐᓇᓵᕈᓘᓚᒐᔭᖅᖢᑕᓗ ᐊᒥᓱᑎᒍᑦ 
ᑕᐃᒪᐃᓕᒐᔭᖅᑐᒍᑦ. ᑭᓯᐊᓂ ᐅᔾᔨᕈᓱᒋᐊᖃᑦᑐᒍᑦ 15 years ago ᓄᓇᕗᑦᑕᖃᓚᐅᖏᑦᑐᖅ. ᓄᓇᕗᑦ 
ᒐᕙᒪᑦᑕᖃᓚᐅᖏᑦᑐᖅ.  
 
19-ᓂᒃ ᒪᓕᒐᓕᐅᖅᑎᖃᓚᐅᓐᖏᑦᑐᖅ ᓄᓇᕗᑦᒦᖔᖅᑐᓂᒃ, ᓂᕈᐊᖅᑕᐅᓯᒪᔪᖃᓚᐅᖏᑦᑐᖅ ᑕᐃᒪᓐᓇ 
ᐊᒥᓲᑎᒋᔪᓂᒃ. 10-ᖏᓐᓇᐅᓚᐅᖅᓯᒪᔪᑦ ᒫᓂ Eastern Arctic-ᒦᖔᖅᑐᑦ ᕿᑎᕐᒥᐅᑦ, ᑭᕙᓪᓕᖅ, ᕿᑭᖅᑖᓗᒃ 
ᑲᑎᒃᖢᒋᑦ.  
 
ᐃᓄᒃᑎᒍᑦ ᒪᐅᓐᖓᑲᓪᓚ ᓅᓯᒪᔪᒍᑦ 1993 ᐱᒋᐊᕐᖢᒍ. ᖁᔭᓐᓇᒦᕈᒪᓪᓗᒋᑦ ᑕᐃᒃᑯᐊ ᐊᒃᓱᕈᖃᑦᑕᕐᓂᑯᐃᑦ ᐃᓄᐃᑦ. 
ᑭᓯᐊᓂ 15 ᐊᕐᕋᒍᐃᑦ ᐊᓂᒍᖅᓯᒪᓕᖅᑎᓪᓗᒍ ᑖᓐᓇ ᐱᒻᒪᕆᐅᑎᓐᓇᒃᑯ ᐅᕙᖓ, ᐃᒫᒃ ᐱᔾᔪᑎᒋᓪᓗᒍ ᐃᓄᒃᑎᒍᑦ 
ᐅᔾᔨᖏᖦᖢᑕ ᐅᕙᑦᑎᓂ ᖁᔭᓐᓇᒦᓚᐅᖅᓯᒪᒐᑕ ᒪᐅᖔᓗᒃ ᑎᑭᐅᑎᖃᑦᑕᖅᑐᒍᑦ ᐅᐱᒋᔾᔪᑎᒋᔭᕆᐊᖃᖅᑐᒍᑦ.  
 

 



ᐊᐃᑉᐱᖅ, ᒪᐃ 27, 2008 ᓄᓇᕘᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ   
 

4185

ᔭᐃᒻᔅ ᐊᕐᕚᕐᓗᒃ ᑕᒫᓃᒻᒪᑦ ᓴᕆᒪᕆᖃᑦᑕᖅᑕᕋ, ᓄᓇᕗᑦ ᐱᒋᐊᕋᓱᒃᑎᓪᓗᒍ ᐃᒻᒥᓂᒃ ᐅᖃᕈᓐᓇᖅᑐᕐᖑᓇ. 
ᐅᒃᐱᕆᓚᐅᖅᓯᒪᓐᖏᑕᖓ ᑕᒪᓐᓇ ᑕᐃᒪᓐᓇᐃᒋᐊᖃᕐᒪᖔᑦ ᓇᖕᒥᓂᖅ ᐅᖃᓲᖅ ᑖᓐᓇ. ᑭᓯᐊᓂ ᓴᖑᒐᒥᐅᒃ 
ᐅᒃᐱᕆᓕᕋᒥᐅᒃ ᐃᑲᔪᖅᑎᓪᓚᕆᐊᓗᒋᓕᓚᐅᖅᑕᕗᑦ.  
 
ᑖᓐᓇ ᐱᔾᔪᑎᒋᓪᓗᒍ ᐃᓄᐃᑦ ᖁᔭᓐᓇᒦᕈᒪᒐᒃᑭᑦ ᑐᓵᔪᑦ, ᐊᒻᒪᓗ ᐱᔪᓐᓇᕐᓂᕐᓂᑦ ᐃᓇᖏᓐᓂᒃ ᑐᓂᔭᐅᓪᓗᑕ 
ᐊᓯᕙᕈᓐᓇᕐᓂᕐᒥᒃ, ᐱᔪᓐᓇᕐᓂᕆᔭᕗᑦ. ᐅᑉᓗᒥ ᑲᑎᒪᔪᖃᖅᑲᐅᔪᖅ ᓯᒡᔭᒥᑦ ᐱᔪᓐᓇᕐᓂᕗᑦ ᐃᓚᖓ 
ᑐᓂᔾᔪᑕᐅᓐᖏᓗᐊᕐᒪᑦ ᓱᓕ, ᑖᓐᓇ ᐊᒃᓱᕉᑎᒋᒃᑲᓐᓂᕆᐊᖃᕋᑦᑎᒍᑦ, ᐅᖃᖅᑎᑦᑎᔨ.  
 
ᑕᑯᖃᑦᑕᓕᖅᑐᖓᓗ ᒫᓐᓇ ᓄᓇᕗᑦ ᐊᖏᕈᒻᒥᑦ ᐱᔪᓐᓇᕐᓂᕐᒥᑦ ᐃᓄᐃᑦ ᑐᓂᓯᔪᓐᓇᕐᓂᖃᕐᓂᕐᒥᑦ 
ᐃᒃᐱᒋᔭᖃᓚᐅᕐᒥᔪᑦ. ᐃᓚᖏᑦ ᐃᓅᖏᑦᑐᓂᑦ ᐊᐃᑉᐸᖃᖃᑦᑕᓚᖓᓕᕋᒥ ᐱᔪᓐᓇᕐᓂᕐᒥᑦ ᑐᓂᓯᕝᕕᒋᓪᓗᒋᑦ 
ᓂᕆᖃᑦᑕᕆᐊᖃᕐᓂᖏᑦ ᐃᓚᒌᑦ ᐱᔾᔪᑎᒋᓪᓗᒋᑦ. ᑕᒪᒃᑯᐊ ᐅᐱᓐᓇᑦᑎᐊᖅᑐᑦ.  
 
ᐅᖃᖅᑏ, ᐅᐃᒍᔭᐅᒍᒪᒐᓗᐊᖅᑐᖓ ᐱᐊᓂᒍᒪᒐᒪ. 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᑰᓕ. ᒪᓕᒐᓕᐅᖅᑎ ᐊᐱᕆᒻᒪᑦ ᑕᒪᒃᓯᓐᓄᑦ ᐊᖏᖅᑕᐅᔪᒪᓪᓗᓂ 
ᐱᔭᕇᕈᓐᓇᕈᒪᓪᓗᓂ ᐅᖃᐅᓯᒃᓴᒥᓂᑦ. ᐋᒡᒑᖅᑐᖃᕐᒪᖔᑦ? ᐋᒡᒑᖅᑐᖃᖏᒻᒪᑦ ᑲᔪᓯᒋᐊᕈᓐᓇᖅᑐᑎᑦ, ᒥᔅᑕ ᑰᓕ. 
 
ᑰᓕ: ᖁᔭᓐᓇᒦᒃ ᐅᖃᖅᑏ. ᐊᒻᒪᓗ ᖁᔭᓐᓇᒦᒃ ᑲᑎᒪᔨᐅᖃᑎᒃᑲ.  
 
ᑖᓐᓇ ᓂᑉᓕᐅᑎᒋᔪᒪᒐᒃᑯ ᐃᓄᐃᑦ ᐃᒃᐱᒍᓱᓚᐅᖏᒃᑯᑎᒃ ᐃᓚᖏᑦ ᐅᐃᖃᖃᑦᑕᓕᖅᑐᑦ ᐃᓄᖐᑦᑐᓂᑦ, ᐊᕐᓇᐅᒍᓂ 
ᐅᕝᕙᓘᓐᓃᑦ ᐊᖑᑕᐅᒍᓂ. ᐃᓚᖏᑦ ᐊᕐᓇᐃᑦ ᐊᖑᓇᓱᖕᓂᖅ ᓯᓚᒦᓐᓂᖅ ᐅᕝᕙᓘᓐᓃᑦ ᑮᓇᐅᔭᓕᐅᓐᖏᓗᐊᕋᒥ 
ᓯᓚᒥᑦ ᓂᕿᒃᓴᖅᑖᕐᓂᖅ ᐊᔪᖃᑦᑕᕐᒪᑕ.  
 
ᑕᐃᓐᓇ ᐱᑕᓕᒃ ᓄᓇᕗᑦ ᐊᖏᕈᑎᒥᑦ ᑐᓂᕐᕈᑎᒋᔪᓐᓇᖅᑕᖓ. ᐅᓇ ᐅᐱᒋᔭᕋ ᐃᓄᐃᑦ ᑖᓐᓇ ᑐᓂᕐᕈᑖ, 
ᐃᓄᒃᑎᒍᓪᓕ ᐱᔪᓐᓇᐅᑎᕗᑦ, ᐃᓅᖏᑦᑐᒥᑦ ᑐᓂᔭᐅᔾᔮᖏᑦᑐᒍᑦ ᐃᓄᒃᑎᒍᑦ. ᐅᓇᑕᕐᓗᑕ ᑭᓯᐊᓂ ᑎᒍᓇᓱᓲᕆᔭᕗᑦ.  
 
ᑕᐃᒃᑯᐊᓕ ᓈᓴᐅᑎᓕᒃ ᒪᓕᒐᖓ 5.7.3 ᓄᓇᕗᒻᒥ ᓄᓇᑕᕐᓂᕐᒧᑦ ᐊᖏᕈᒻᒥ ᐱᑕᓕᒃ. ᐃᓄᒃ ᐱᑕᓕᒃ, ᐃᓄᒃ 
ᐆᒪᔪᓕᕆᔨᑦ ᑲᑎᒪᔨᖏᑦ ᑐᓂᔭᐅᓯᒪᔪᑦ ᐱᔪᓐᓇᕐᓂᕐᒥᒃ, ᑐᓂᓯᒍᓐᓇᖅᑐᒡᒎᖅ ᓴᓐᖏᓐᓂᕐᒥᒃ ᒪᓕᒐᖃᕐᓗᒍ. 
 
ᑭᓯᐊᓂ ᑖᓐᓇ ᐅᖃᖅᑎᑦᑎᔨ ᐅᖃᐅᓯᕆᓚᒍ, ᐊᑐᖅᑕᐅᑐᐃᓐᓇᖅᑑᔮᓕᖅᑐᖅ ᐅᓪᓗᒥ. ᐃᒪᐃᓕᖓᓕᕐᒪᑦ ᖃᓪᓗᓈᓄᑦ 
ᐆᒪᔪᕋᓱᒃᑐᓄᑦ ᐱᔭᐅᖃᑦᑕᓕᕐᒥᔪᖅ, ᐅᒥᖕᒪᐃᑦ ᓲᕐᓗ ᐅᖃᕋᔭᕈᒃᑭᑦ. ᓇᒡᔪᖅᑯᖅᑐᓛᒥᑦ ᐃᓅᖏᑦᑐᑦ 
ᐱᓇᓱᖃᑦᑕᓕᕐᒥᔪᑦ. ᓲᖅ, ᐃᒪᐃᓕᖓᓕᕐᒪᑦ ᐆᒪᔪᓕᕆᔨ ᑖᓐᓇ ᑎᒍᓐᓂᕐᒪᔾᔪᒃ ᐱᓕᕆᐊᕆᓕᖅᖢᒍ ᐆᒪᔪᕐᓂᐊᖅᑎᐅᑉ.  
 
ᑕᑕᑎᕆᐊᓕᒃᑕᖃᓕᖅᑐᖅ ᐃᒪᐃᓕᖓᔪᒥᑦ, ᐅᓇ ᐃᓅᖏᒃᑯᓂ ᐅᕙᖓ ᐊᐃᑉᐸᕆᒍᒃᑯ ᐊᕐᓇᐅᒍᒪ  

ᐊᑎᓕᐅᑐᐃᓐᓇᕐᓗᖓ ᑕᐃᒫᒃ ᐱᓕᕐᓂᕐᒪᑕ, ᓈᓴᐅᑎᓕᒃ ᒪᓕᒐᖓ 5.7.3 ᐊᑐᖏᖦᖢᒍ ᒪᓕᒐᖃᕐᓗᓂ 
ᒪᓕᒐᖃᖏᓪᓗᓂᓘᓐᓃᑦ ᐆᒪᔪᓕᕆᔩᑦ ᑲᑎᒪᔨᕋᓛᖏᑦ ᑐᓂᓯᔪᓐᓇᖅᑐᑦ. 
 
ᒥᓂᔅᑕ ᐅᓇ ᐅᖃᐅᓯᕆᔪᒪᔭᕋ ᐅᖃᖅᑏ, ᒥᓂᔅᑕᐅᔪᖅ ᑕᒪᑐᒧᖓ ᖃᐅᔨᒋᐊᕆᐊᖃᒃᑲᓐᓂᖅᑰᖅᑐᖅ ᑕᒪᓐᓇ 
ᐅᖓᑎᓗᐊᖓᓄᑦ ᓯᖁᒥᑕᐅᖁᓇᒍ. ᐃᓄᒃᑎᒍᑦ ᑕᐃᒃᑯᐊ ᐱᔪᓐᓇᕐᓂᕐᒥᑦ ᑐᓂᓯᓯᒪᖕᒪᑕ ᑖᓐᓇ ᐊᑐᑦᑎᐊᓚᐅᕐᓚᕗᑦ 
ᐅᓪᓗᒥᑦ ᓂᖅᔪᑎᕗᑦ ᐊᒥᓲᖏᒻᒪᑕ ᓂᕿᒃᓴᐅᓪᓗᑎᑦ ᑐᓂᕐᕈᑕᐅᓯᒪᔪᑦ ᐅᕙᑦᑎᓐᓄᑦ. ᖁᔭᓐᓇᒦᒃ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᑰᓕ. ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. ᒪᓕᒐᓕᐅᖅᑎᑦ ᑭᒡᒐᑐᖅᑐᑦ ᑐᓄᓂᕐᒧᑦ, 
ᒪᓕᒐᓕᐅᖅᑎ ᐊᕐᕚᕐᓗᒃ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 445 - 2(4): ᐅᔭᕋᕐᓂᐊᕈᑕᐅᔪᐃᑦ ᓄᓇᕘᒥ (ᐊᕐᕚᕐᓗᒃ) 
 
ᐊᕐᕚᕐᓗᒃ: ᖁᔭᓐᓇᒦᒃ ᐅᖃᖅᑏ. ᐅᓪᓗᒥ 15-ᓂᑦ ᐅᑭᐅᖃᓕᕐᒪᑦ ᐊᑎᓕᐅᖅᑕᐅᓂᕕᓂᖓ ᒥᔅᑕ ᑰᓕ 
ᐅᖃᐅᓯᕆᕋᑖᖅᑕᖓ. ᐅᐱᓐᓇᖅᑐᑦ. 
 
ᑕᐃᓐᓇ ᐱᒋᐊᓕᓵᖅᑎᓪᓗᒍ 1970-ᕈᔪᖕᒥᑦ ᐊᐃᕙᔪᑯᓘᕙᓚᐅᖅᓯᒪᒐᑦᑕ ᒐᕙᒪᒃᑯᓐᓂᑦ ᓵᒃᖠᓐᓇᑕ ᐅᕙᑦᑎᓐᓃᓐᓇᖅ 
ᖃᓄᖅ ᑕᒪᓐᓇ ᓴᖅᑭᑦᑎᓐᓇᖅᐸᓪᓕᐊᒐᔭᖅᑯᕐᒪᖔᑦ. ᑕᒑᖅ ᑕᑯᓕᓵᓐᖏᑕᕋ, ᒪᒃᑯᒃᑑᖃᑎᒋᓚᐅᖅᓯᒪᒐᒃᑯ. 
 
ᐅᓪᓗᒥ ᐅᖃᐅᓯᖃᕈᒪᔪᖓ, ᐅᖃᖅᑏ, ᐅᖃᓕᒫᑲᑕᕋᑖᕋᑦᑕ ᐱᓇᓱᐊᕈᓯᐅᕋᑖᖅᑐᒥᒃ ᑕᐅᕙᓂ ᑭᕙᓪᓕᕐᒥ 
ᐱᕙᓪᓕᐊᔪᓂᒃ. ᑕᐃᒃᑯᐊᒎᖅ NTI-ᑯᑦ ᓇᒻᒥᓂᖃᖃᑕᐅᓂᐊᓕᕐᒪᑕ Uranium-ᒥᒃ ᕿᓂᖅᑐᓂᒃ ᐊᒻᒪᓗ ᑕᒪᓐᓇ 
Uranium ᓂᐅᕐᕈᑕᐅᕙᓪᓕᐊᓕᖅᐸᑦ ᑮᓇᐅᔾᔭᔅᓴᒍᑎᒋᓂᐊᓕᖅᖢᒍ ᐊᑎᓕᐅᖅᑐᒥᓂᐅᓚᐅᕐᒪᑕ. ᐅᖃᖅᓯᒪᒻᒥᒻᒪᑦ 
ᑕᐃᒪᓐᓇᒎᖅ ᐃᓚᐅᓂᐊᖅᐸᑦ ᐅᔭᕋᓐᓂᐊᖅᑎᓄᑦ ᓇᒻᒥᓂᖃᖃᑕᐅᓗᑎᒃ. ᑕᒪᓐᓇ ᓂᖏᓐᓂᖓ Royalty-
ᖑᓂᕋᖅᑕᐅᔪᖅ ᐊᑐᕈᓐᓇᖏᑦᑐᖅ. ᑐᑭᓯᑲᐅᑎᒋᖅᑰᖅᑕᕗᑦ ᑕᒪᔾᔭ.  
 
ᐊᒻᒪ ᓱᓕ ᓄᓘᔮᓐᓂ BaffinLand-ᑯᑦ ᐅᔭᕋᓐᓂᐊᖅᕕᖃᒻᒥᒻᒪᑕ ᒪᓂᓴᑐᐃᓐᓇᒻᒪᕆᒻᒪᑕ ᐃᓚᐅᔪᒪᔪᓂᒃ. ᑕᒪᓐᓇᓗ 
ᑮᓇᐅᔾᔭᔅᓴᒍᑕᐅᒍᓐᓇᓂᐊᖅᑰᖅᖢᓂ ᐅᑭᐅᓂᒃ 30-ᓂᒃ 100-ᒧᑦ ᑎᑭᓪᓗᒍ ᐆᒪᔪᓐᓇᕐᒪᒡᒎᖅ ᑕᑉᐸᓐᓇ ᓄᓘᔮᕌᓗᒃ 
ᓄᖑᓚᐅᖏᓐᓂᖓᓂ. ᑕᐃᒪᐃᒻᒪᑦ ᕿᑭᑦᑕᓂ ᑯᐊᐳᕋᐃᓴᓐᑯᑦ, ᕿᑭᖅᑖᓗᒃ ᑯᐊᐳᕋᐃᓴᓐᑯᑦ ᒫᓐᓇ 
ᑳᑦᑐᓛᖃᖃᑦᑕᖅᑐᑦ ᑕᑉᐱᑲᓂ ᐊᒻᒪ ᐃᓚᐅᕝᕕᐅᓕᕈᓐᓇᕆᓪᓗᓂ ᑲᑎᒪᔨᑐᐊᑯᓗᖏᑦ ᐊᖏᑐᐊᖅᐸᑕ, 
ᐃᓄᓗᒃᑖᖑᖏᑦᑐᑦ, ᑲᑎᒪᔨᑐᐊᑦ ᐊᖏᑐᐊᖅᐸᑕ. ᑕᒪᓐᓇ ᐅᓗᕆᐊᓇᕐᒥᒻᒪᑦ ᐱᔾᔪᑎᒋᓪᓗᒍ, ᐃᓗᐊᓕᑐᐊᒻᒥᖅᐸᑕ 
ᓇᒻᒥᓂᖃᖃᑕᐅᓗᑎᒃ Royalty ᐲᖅᑕᐅᔭᕆᐊᖃᕋᔭᕐᒥᔪᖅ, ᐃᓄᐃᑦ ᓇᒻᒥᓂᕆᒐᓗᐊᖅᐸᒍ ᑖᓐᓇ ᓄᓇ. 
 
ᐆᒥᖓ ᑕᑯᑎᑦᑎᓇᓱᒃᑐᖓ, ᐅᖃᖅᑏ, ᐃᓱᓕᒃᑎᔭᕇᕋᒪ ᐊᖏᖅᑕᐅᔪᒪᒐᓗᐊᖅᑐᖓ ᑖᓐᓇ ᐱᐊᓂᒍᒪᓪᓗᒍ. 

ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐊᕐᕚᓪᓗᒃ. ᒪᓕᒐᓕᐅᖅᑎ ᐊᐱᕆᒻᒪᑦ ᑕᒪᑦᓯᓐᓄᑦ ᐊᖏᖅᑕᐅᔪᒪᓪᓗᓂ 
ᐱᔭᕇᕉᓐᓇᕈᒪᓪᓗᓂ ᐅᖃᐅᓯᒃᓴᒥᓂᒃ. ᐋᒡᒑᖅᑐᖃᒻᒪᖔᑦ? ᐋᒡᖔᖅᑐᖃᖏᒻᒪᑦ, ᑲᔪᓯᔪᓐᓇᖅᑯᑎᑦ, ᒥᔅᑕ ᐊᕐᕚᓪᓗᒃ. 
 
ᐊᕐᕚᓐᓗᒃ: ᖁᔭᓐᓇᒦᒃ, ᐅᖃᖅᑏ. ᐊᔾᔨᒌᒥᑦᑐᖅ ᐃᖏᕐᕋᔪᒥᒃ ᐅᐊᑦᓯᖃᖃᑦᑕᓚᐅᖅᑕ, ᐃᓛᓐᓂᒃ 
ᓱᒃᑲᓕᔪᒻᒪᕆᐊᓘᓕᖃᑦᑕᕐᒪᑦ, ᐃᓛᓐᓂᒃ ᓱᒃᑲᐃᑐᒻᒪᕆᐊᓘᓕᖅᐸᒃᖢᓂ.  
 
ᐅᓇ ᐅᖃᐅᓯᕆᓇᓱᒃᑕᕋ ᑕᐃᒫᒃ ᐃᓄᐃᑦ ᓇᒻᒥᓂᕆᒐᓗᐊᖅᑎᓪᓗᐅᒃ ᑕᑉᐱᓐᓇ ᓄᓘᔮᑦ ᐊᓪᓛᑦ ᐊᑖᓄᑦ 
ᐃᓚᐅᔪᖃᓕᑐᐊᖅᐸᑦ ᑯᐊᐳᕇᓴᖁᑎᑦᑎᓐᓂᒃ ᓇᒻᒥᓂᑦᑎᓐᓂᒃ ᑕᐃᓐᓇ Royalty ᓂᖏᖅᑕᕐᓂᖅ ᐱᑕᖃᕈᓐᓃᕋᔭᕐᒪᑦ, 
ᐊᑐᕈᓐᓃᕋᔭᕐᒪᑦ. ᑖᒃᑯᐊ ᖃᓂᒋᔮᓃᑦᑐᑦ ᓲᕐᓗ ᒥᑦᑎᒪᑕᓕᒃ, Arctic Bay, ᐃᒡᓗᓕᒃ, Hall Beach, Clyde River, 
ᑕᐃᒪ ᓱᓇᔭᓐᖏᑦᑎᐊᖅ.  
 
ᒐᕙᒪᒃᑯᑦ ᐊᐱᖅᓱᕐᓂᐊᕐᕋᒃᑭᓐ ᑲᓄᖅ ᑕᒪᓐᓇ Inuit Impact Benefit Agreement IIBA-ᖑᓂᕋᖅᑕᐅᖃᑦᑕᖅᑐᑦ 
ᐊᑦᑐᖅᑕᐅᓂᖅ ᐃᓄᓐᓄᑦ ᐋᔩᖃᑎᒌᑦᑎᓪᓗᒋᑦ ᐃᓚᐅᒃᑲᓐᓂᕈᓐᓇᕋᔭᕐᒪᖔᑕ ᐃᓄᖁᑎᑦᑎᑦ ᓴᐳᒻᒥᓇᓱᐊᕐᓗᒋᑦ 
ᑕᐃᒪᐃᑦᑐᒧᑦ ᐊᐴᑎᑳᓪᓚᖁᓇᒋᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐊᕐᕚᕐᓗᒃ, ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. ᒪᓕᒐᓕᐅᖅᑎ ᑭᒡᒐᑐᖅᑐᖅ ᑲᓇᓐᓇᖓᓂᒃ, 
ᓂᐅᖁᓐᖒᒧᓪᓗ, ᒥᔅᑕ ᐲᑯ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 446 - 2(4): ᐊᔪᕆᖅᓱᐃᔨᑦ ᐋᖕᓕᑲᒃᑯᑦ ᑲᑎᒪᓂᖏᑦ ᐃᖃᓗᓐᓂᑦ (ᐲᑯ) 
 
ᐊᖓᔪᖅᑳᖅ ᐃᐊᑦ ᐲᑯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᓐᓄᓴᒃᑯᑦ. ᑐᓐᖓᓱᒃᑎᑦᑎᒍᒪᔪᖓ ᐃᖃᓗᓐᓄᑦ 100-
ᖏᓐᓃᑦᑐᑦ ᐳᓛᕆᐊᖅᓯᒪᔪᑦ ᑕᒪᐅᖓ ᐃᓚᐅᔭᖅᑐᖅᓯᒪᔪᑦ ᓄᓇᓕᓐᓂᓗ ᐃᓚᐅᓯᒪᔪᑦ ᑕᒪᐅᖓ ᑎᑭᓯᒪᔪᑦ 
ᐃᖃᓗᓐᓄᑦ ᐅᑭᐅᖅᑕᖅᑐᒦᖔᖅᓯᒪᔪᑦ, ᐅᐊᓕᓂᕐᒥᐅᓂᓪᓗ, ᐅᖃᖅᑏ, ᖃᓪᓗᓈᑦ ᓄᓇᖓᓐᓃᖔᖅᓯᒪᔪᓪᓗ. 
 
ᐅᖃᖅᑏ, ᑕᒫᓃᒻᒪᑕ ᑲᑎᒪᔭᖅᑐᖅᓯᒪᓪᓗᑎᒃ ᐋᖏᓕᑲᒃᑯᑦ ᑲᑎᒪᑎᑦᑎᓪᓗᑎᒃ 75-ᒋᔭᖓᓂᒃ ᓇᓪᓕᐅᓂᖅᓯᐅᕐᒪᑕ 
ᐋᖏᓕᑲᒥᐅᑦ ᐊᔪᕆᔅᓱᐃᔨᖁᑎᒋᔭᖏᑦ. ᑖᓐᓇ Bishop ᐋᓐᑐᕉ ᐊᑕᒍᑦᑖᓗᒃ, ᐊᔪᕆᔅᓱᐃᔨᕐᔪᐊᖅ, ᐊᔪᕆᔅᓱᐃᔩᑦ, 
ᐃᑲᔪᖅᑏᓪᓗ ᑕᐃᒃᑯᐊ ᑲᑎᒪᓂᐊᕐᒪᑕ ᐃᖃᓗᓐᓂ ᐱᓇᓱᐊᕈᓯᓕᒫᑎᓐᓂ. ᐅᖃᐅᓯᖃᖁᓪᓗᒋᑦ ᓄᓇᓕᓐᓂ 
ᐱᔾᔪᑎᐅᔪᓂᒃ ᐊᒻᒪᓗᒃᑕᐅᖅ ᑐᑭᒧᐊᒍᑎᒋᓂᐊᖅᑕᖏᓐᓂᒃ, ᑐᕌᒐᔅᓴᖏᓐᓂᒃ. 
 
ᐅᖃᖅᑏ, ᑐᓐᖓᓱᒃᑎᑦᑎᒍᒪᔪᖓ ᑕᐃᒃᑯᓂᖓ ᑲᑎᒪᔭᖅᑐᖅᓯᒪᔪᓂᒃ, ᑲᑎᒪᑦᑎᐊᖁᓪᓗᒋᓪᓗ ᑕᒫᓂ ᑲᑎᒪᓂᖏᓐᓂ. 
ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᐲᑯ. ᑐᓐᖓᓱᒃᑎᑦᑎᖃᑎᒋᕙᑦᑎᒋᑦ. ᑲᑎᒪᒡᔪᑎᔅᓴᑦᑖ ᐱᖓᔪᐊᑦ, 
ᒪᓕᒐᓕᐅᖅᑏ ᐅᖃᐅᓯᒃᓴᖏᑦ. ᑭᒡᒐᑐᖅᑐᖅ ᑲᖏᖅᖠᓂᐅᑉ ᓂᒋᐊᓄᑦ ᐊᒻᒪ ᑎᑭᕋᔾᔪᐊᕐᒧᑦ, ᒥᓂᔅᑕ ᐸᕋᐅᓐ. 

ᒪᓕᒐᓕᐅᖅᑎᐅᑉ ᐅᖃᐅᓯᖓ 447 - 2(4): ᖃᖏᖅᖠᓂᕐᒥ ᐅᓇᓕᒃᓴᔭᓐᖑᐊᒃᑯᓐᓄᑦ ᐊᑐᖅᑕᐅᓚᐅᖅᑐᖅ 

(ᐸᕋᐅᓐ) 
ᐊᖓᔪᖅᑳᖅ ᓚᕖᓐᓂᐊ ᐸᕋᐅᓐ: ᖁᔭᓐᓇᒦᒃ ᐅᖃᖅᑎᑦᑎᔩ. ᐅᑉᓗᒥ ᓇᖏᖅᓯᔾᔪᑎᖃᖅᑐᖓ ᖁᔭᓐᓇᒦᕈᒪᑉᓗᓯ 
ᐊᖏᖅᑕᐅᓚᐅᕋᒪ ᑲᖏᖅᖠᓂᕐᒧᐊᓚᐅᐱᓪᓚᓚᐅᕋᒪ. ᑕᐃᑲᓂ ᖃᐃᖁᔭᐅᓯᒪᓂᕋ ᐅᕐᓂᕈᑎᓚᐅᕋᒃᑯ ᑕᒪᒃᑯᓄᖓ 
ᐅᓇᑕᖅᑐᒃᓴᓐᖑᐊᓛᓄᑦ. ᑕᐃᑲᓂ ᑕᑯᕋᓐᓈᖅᑎᑦᑎᓚᐅᕐᒪᑕ ᑕᒪᒃᑯᓂᖓ ᓱᕙᓪᓕᐊᓕᕐᒪᖔᑕ ᐊᒻᒪᓗ ᑕᐃᒃᑯᐊ 
ᐱᑖᖅᑐᖅᑐᑯᓘᓚᐅᕐᒪ ᐊᒥᓱᒻᒪᕇᓪᓘᓐᓃᑦ ᐃᓕᑕᕆᔭᐅᖃᑦᑕᖅᖢᑎᒃ. 16-ᖑᓚᐅᖅᑐᑦ ᑖᒃᑯᐊ ᐅᓇᑕᖅᑐᒃᓴᓐᖑᐊᑦ 
ᐱᑖᖅᑐᖃᑦᑕᖅᑐᑦ. ᐊᒻᒪ ᑖᓐᓇ ᐅᕐᓂᓚᐅᖅᑕᕋ ᖃᓪᓗᓈᑎᑐᑦ ᑕᐃᔭᐅᔪᖅ Annual Ceremonial Review. 
ᑕᑯᕋᓐᓂᓪᓚᕆᒃᑐᒥ, ᑐᓴᕈᒥᓇᓪᓚᕆᒃᑐᒥᑦ ᐃᓕᒃᓯᓐᓄᑦ ᑐᓂᓯᔪᒪᒐᒪ ᐊᖏᖅᑳᖃᑎᒋᔪᒪᕙᑉᓯ ᖁᕕᐊᓱᖃᑎᒋᓗᓯ.  
 
ᑕᐃᒪ ᐃᓄᖕᒥᑦ ᓯᕗᓕᐅᖅᑎᖃᕐᒪᑕ ᑕᐃᔭᐅᔪᒥᑦ Commanding Officer. ᑖᓐᓇ ᐊᕐᓇᖅ ᑐᐊᕆᑎ ᐊᑐᐊᑦ ᑐᑐ. 
ᖁᑦᓯᒃᑐᒧᐊᒃᑲᓐᓂᓚᐅᕐᒪᑦ ᖁᑦᑎᒃᓯᒋᐊᖅᑎᑕᐅᓚᐅᕐᒪᑦ ᑕᐃᔭᐅᔪᖅ ᖃᓪᓗᓈᑎᑐᑦᑕᐅᖅ ᐃᓄᒃᑐᑦ ᓱᓇᐅᓂᐊᓕᕐᒪᖔᑦ 
ᖃᐅᔨᒪᖏᓇᒃᑯ ᖃᓪᓗᓈᑐᑦ ᑕᐃᔭᐅᒻᒪᑦ Lieutenant ᑕᐃᒪᓐᓇ ᑕᐃᔭᐅᔪᖅ ᑕᐃᒃᑯᐊ ᐃᒪᓐᓈᕈᑎᑖᒃᑲᓐᓂᖏᑦ 
ᐱᑖᕐᓂᐊᕐᒪᑦ ᑐᐊᑦᑐᑯᓘᓚᐅᕋᓗᐊᕐᒪᑦ ᓯᓕᒃᑐᒥᑦ ᓇᓗᓇᐃᒃᑯᑕᖅᑖᕐᓂᐊᓕᕐᒪᑦ. 
 
ᑕᐃᑲᓂ ᑕᐃᒪᓐᓇ ᐃᓕᑕᕆᔭᐅᑎᓪᓗᒍ ᐊᒥᓱᐊᓗᐃᑦ ᑕᐃᑲᓃᑎᓪᓗᒋᑦ ᖁᕕᐊᓱᓗᐊᒧᑦ ᑕᐃᒃᑯᐊ ᑕᐃᑲᓃᑦᑐᑦ 
ᐸᑦᑕᒃᑐᖅᑐᐊᓘᑉᓗᑎᑦ ᓇᖏᖅᓯᒻᒪᕆᓚᐅᕐᒪᑕ ᑖᓐᓇ ᑐᐊᕆᑎ ᐱᔾᔪᑕᐅᑎᓪᓗᒍ. ᐊᒻᒪ ᑕᒪᒃᑯᐊ 
ᐅᓇᑕᖅᑐᓴᓐᖑᐊᑯᓗᐃᑦ ᐊᒥᓱᓐᖑᖅᐸᓪᓕᐊᑐᐃᓐᓇᓕᖅᓱᑎᑦ ᑕᐃᑲᓂ ᐱᖕᒪᑕ. ᑖᓐᓇ ᐅᐱᓐᓇᖅᑐᒻᒪᕆᐊᓘᖕᒪᑦ 
ᐃᓕᒃᓯᓐᓄᑦ ᐅᓂᒃᑲᐅᓯᕆᔪᒪᖅᑲᐅᕙᕋ ᑖᓐᓇ. ᖁᔭᓐᓇᒦᒃ ᐅᖃᖅᑎᑦᑎᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ ᒪᓕᒐᓕᐅᖅᑎ ᐸᕋᐅᓐ. ᒫᓐᓇ ᑭᒡᒐᑐᖅᑐᖅ ᐃᖃᓗᐃᑦ ᕿᑎᐊᓄᑦ, ᒪᓕᒐᓕᐅᖅᑎ ᑐᑐ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 448 - 2(4): ᐱᒃᑯᒋᔭᐅᓂᖏᑦ ᐊᖅᓴᕐᓃᑦ ᐅᐃᕖᑎᑐᑦ ᐃᓕᓐᓂᐊᖅᑐᓂᑦ (ᑐᑐ) 
 
ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. ᐅᖃᖅᑏ, ᖁᔭᓐᓇᒦᕈᒪᔭᕋ ᒥᔅ ᐸᕋᐅᓐ ᐊᑦᑕᓐᓂᒃ ᐃᓕᓴᖅᓯᖕᒪᑦ ᑕᐃᒃᑯᐊ 
general-ᖑᔭᕆᐊᖃᖅᑰᓕᖅᑑᒐᓗᐊᕐᓖᓐᓇ. 
 
ᐅᖃᖅᑏ, ᐅᓪᓗᒥ ᓂᑯᕕᑉᐳᖓ ᐅᐱᒋᔪᒪᓪᓗᒋ ᐅᐃᕖᑦ ᐃᓕᓐᓂᐊᖅᑏᑦ ᐃᖃᓗᖕᓂ, ᐃᓕᓐᓂᐊᖅᑐᖅ ᐊᖅᓴᕐᓂᕐᒥᑦ 
ᑮᓇᐅᔭᓂᒃ ᐱᕈᖅᓴᐃᓚᐅᕐᒪᑕ ᐊᒻᒪ ᐊᐅᓪᓚᕐᓂᐊᕐᒪᑕ la belle province, ᑯᐸᐃᒃᒧᑦ.  
 
ᐅᖃᖅᑏ, ᐃᓕᓐᓂᐊᖅᑏᑦ ᐅᐃᕖᑎᑐᑦ ᑖᒃᑯᐊ ᑮᓇᐅᔭᓂᑦ ᐱᕈᖅᓴᐃᕈᓘᔭᖃᑦᑕᖅᓯᒪᖕᒪᑕ ᑕᖅᑭᓂᑦ ᐊᓂᒍᖅᑐᓂᑦ 
ᒫᓐᑐᕆᐊᒨᓐᖓᐅᔾᔪᑎᒋᓂᐊᖅᑕᖓᓂ ᑯᐸᐃᒃ ᓯᑎᒧᓪᓗ. ᑲᑎᒃᖢᒋᑦ ᐱᕈᖅᓴᖅᑕᐅᓚᐅᖅᑐᑦ $47,000 
ᐅᖓᑖᓃᕌᖅᔪᒃᑐᑦ ᐊᒃᓱᐊᓗᒃ ᐱᕈᖅᓴᐃᑦᑎᐊᖅᑐᑦ ᑕᐃᒃᑯᐊ. 
 
ᐅᖃᖅᑏ, ᖁᔭᓐᓇᒦᕈᒪᓪᓗᒋᓪᓗ ᐃᖃᓗᖕᓂᕐᒥᐅᑦ ᒥᖕᓂᓐᖏᑦᑎᐊᖅᖢᑎᑦ ᑐᓂᓯᐅᖅᑲᐃᓚᐅᕐᒪᑕ ᐱᔅᓇᔅᖑᔪᑦ, 
ᑎᒥᐅᔪᓪᓗ ᑮᓇᐅᔭᓂᑦ ᑐᓂᓯᓚᐅᕐᒪᑕ. ᕗᔅ ᐃᐅᒃᑯᑦ ᐊᑭᑭᓈᖅᓯᑎᑦᑎᓚᐅᖅᑐᑦ ᖃᖓᑦᑕᐅᑎᒃᓴᖏᓐᓄᑦ 
ᖁᔭᓐᓇᒦᕈᒪᔭᒃᑲᑦᑕᐅᖅ ᐅᓄᖅᑐᒻᒪᕆᐊᓗᐃᑦ. ᑯᑯᒃᑐᖃᑦᑕᓚᐅᖅᑐᑦ ᓂᐅᕕᖅᖢᑎᒡᓗ ᓇᓚᐅᑦᑖᕈᑎᓂᑦ 
ᓄᓇᓯᐅᑎᒥᖕᓂᓪᓗ ᐅᐊᓴᖅᑕᐅᑎᑦᑎᓪᓗᑎᑦ ᖃᑦᑎᕆᔨᒃᑯᓐᓂ. 
 
ᐅᖃᖅᑏ, ᐃᓕᓴᕆᔪᒪᔭᕋ ᔨᐅᕈᑏᓐ ᐱᐊᓂ ᓂᕈᐊᖅᑕᐅᕕᒋᓯᒪᔭᕋ ᐊᒃᓱᕈᖅᖢᓂ ᐃᖅᑲᓇᐃᔭᓚᐅᕐᒪᑦ ᑮᓇᐅᔭᓂᑦ 
ᐱᕈᖅᓴᐃᓇᓱᒃᖢᓂ ᐊᓯᖏᑦᑕᐅᖅ ᐊᖏᔪᖅᑳᕆᔭᐅᔪᖅ ᐱᕈᖅᓴᐃᖃᑕᐅᑎᓪᓗᒋᑦ.  

ᐊᒻᒪᓗᑦᑕᐅᖅ ᖁᔭᓐᓇᒦᕈᒪᔭᒃᑲ ᑕᒫᓂ ᒪᓕᒐᓕᐅᕐᕕᖕᒦᑦᑐᑦ 1st ᓇᑎᐊᓃᑦᑐᑦ, 2nd ᖁᓛᓃᑦᑐᑦ, 3rd ᖁᓛᓃᑦᑐᑦᓪᓗ 
ᑕᐃᒃᑯᐊ ᐃᑲᔪᖅᑐᐃᓐᓇᐅᓚᐅᕐᒪᑕ ᑯᑯᖕᓂᑦ ᓂᐅᕕᐊᒃᓴᖃᖃᑦᑕᓚᐅᕋᒪ ᐋᓂ ᑯᐊᒃ ᖁᔭᓐᓇᒦᕆᕙᕋᑦᑕᐅᖅ ᑕᐃᓐᓇ 
ᓂᐅᕕᐊᒃᓴᖃᖃᑦᑕᓚᐅᕐᒪᑦ ᑯᑯᖕᓂᒃ. ᐊᓕᐊᓇᐃᒍᓱᒃᑐᖓ ᑯᑯᖕᓂᒃ ᑕᑯᓐᓇᒃᑲᓐᓂᓗᐊᕈᒪᒍᓐᓃᕋᒪ ᒫᓐᓇ 
ᖁᔭᒋᑦᑎᐊᖅᑕᒃᑲ ᑕᐃᒃᑯᐊ ᐃᑲᔪᖅᓱᐃᖃᑦᑕᓚᐅᖅᑐᑦ. 
 
ᐅᖃᖅᑏ, 29-ᖑᔪᑦ ᑕᐅᕗᖓ ᐃᓕᓴᐃᔨᒥᓂ ᐱᖃᑎᖃᕐᓗᑎᑦ ᒫᓐᑐᕆᐊᒧᑦ ᖃᐅᒃᐸᑦ ᐊᐅᓪᓚᕐᓂᐊᖅᑐᑦ 6-ᓄᑦ 
ᐅᓪᓗᓄᑦ ᑕᐃᑲᓃᓐᓂᐊᕐᒪᑕ ᐊᔾᔨᒌᓐᖏᕈᓘᔭᖅᑐᓂᑦ ᑕᑯᔭᖅᑐᕐᓂᐊᖅᑐᑦ ᑕᐃᓐᓇ Olympic Stadium, 
ᑕᕐᕆᔭᕐᕕᒡᔪᐊᕌᓗᒡᓗ, ᐱᕈᖅᓰᕕᖕᓂᒡᓗ ᐊᒻᒪ ᑕᐃᑯᖓ ᐊᐅᓪᓚᕐᓂᐊᕐᒥᔪᑦ ᑯᐸᐃᒃ ᓯᑎᒧᑦ ᐳᓛᕆᐊᕐᓗᑎᑦ, 
ᓂᖅᔪᑎᖃᕐᕕᖕᒥᑦ ᐃᒪᕐᒧᑦ citadel ᐊᒻᒪ ᑐᔪᕐᒥᕕᒡᔪᐊᖓᓄᑦ ᐊᒻᒪ ᐱᑐᖃᒃᑯᕕᖕᒧᑦ. ᐅᖃᖅᑏ, ᑕᐃᒃᑯᐊ 
ᑕᐃᒪᓐᓇᐃᑦᑐᓂᑦ ᐱᕕᒃᓴᐃᑦ ᐊᑐᖅᑕᐅᒃᐸᑕ ᐃᓕᓐᓂᐊᖅᑎᓄᑦ ᐱᐅᒐᔭᕐᒪᑦ ᐃᓕᓐᓂᐊᖃᑦᑕᖅᓯᒪᖕᒪᑕ ᐅᐃᕖᑎᑐᑦ 
ᐅᖃᐅᓯᖓᓂᑦ ᒫᓐᓇ ᑕᐃᒪ ᐃᓕᖅᑯᓯᖓᓂᑦ ᑕᑯᔪᓐᓇᖅᓯᓂᐊᖅᐳᑦ. 
 
ᐅᖃᖅᑏ, ᒪᓕᒐᓕᐅᖅᑎᐅᖃᑎᒃᑲ ᐊᖅᓴᕐᓂᕐᒥᑦ ᐃᓕᓐᓂᐊᖅᑐᓂᑦ ᓯᕗᒧᐊᑦᑎᐊᖁᔨᕗᒍᑦ ᐊᐅᓪᓚᑦᑎᐊᓛᕐᓗᑎᒡᓗ. 
ᖁᔭᓐᓇᒦᒃ ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ ᒪᓕᒐᓕᐅᖅᑎ ᑐᑐ. ᐊᒃᓱᐊᓗᒃ ᓯᕿᓐᖑᔭᐃᑦ ᓈᒻᒪᓈᑦᑎᐊᕐᖓᑦ. ᒪᓕᒐᓕᐅᖅᑏᑦ 
ᐅᖃᐅᓯᒃᓴᖏᑦ. ᒪᓕᒐᓕᐅᖅᑎ ᑭᒡᒐᑐᖅᑐᖅ ᓇᑦᑎᓕᒻᒧᑦ, ᒥᔅ ᐊᒡᓘᒃᑲᖅ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 449 - 2(4): ᐱᒃᑯᒋᔭᐅᓂᖓ ᓕᓕᐊᓐ ᐊᒡᓘᒃᑲᖅ ᑲᔪᓯᑦᑎᐊᕐᓂᖓᓄᑦ 

ᒪᓕᒐᓕᕆᔨᐅᓂᕐᒧᑦ ᐃᓕᑕᕆᔭᐅᓂᖓᓂᒃ (ᐊᒡᓘᒃᑲᖅ) 
 
ᐊᖓᔪᖅᑳᖅ ᓕᐅᓇ ᐊᒡᓘᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐃᓕᓴᖅᓯᒍᒪᔪᖓ ᐃᓄᒻᒥᒃ ᑕᒪᑐᒪᓂ ᐅᓐᓄᓴ 
ᑕᐃᓐᓇ ᓄᓇᕗᒻᒥᐅᑕᐅᔪᓐᓃᖅᑑᒐᓗᐊᖅ ᑭᓯᐊᓂ ᐅᔾᔨᕆᑦᑎᐊᕐᕆᐊᖃᑦᑕᕗᑦ ᖁᔭᓕᓗᑎᒃᑯᓪᓗ ᐱᖃᑎᐊᓗᒐ 
ᓕᓕᐊᓐ ᐊᒡᓘᒃᑲᖅ, ᒪᓕᒐᓐᓂᐊᖅᑎᓐᖑᓚᐅᕐᒪᑦ ᓄᓇᑦᓯᐊᕐᒥ ᐊᒻᒪᓗ ᖃᕋᓴᐅᔭᒃᑯᑦ ᑎᑎᕋᖅᕕᒋᖅᑲᐅᒻᒫᖓ. ᓕᓕᐊᓐ 
ᓈᓚᒍᕕᑦ ᐅᓄᖅᑐᐊᓗᐃᑦ ᒫᓂ ᐃᓕᓐᓂᒃ ᐅᐱᒍᓱᒃᑐᑦ.  
 
ᒪᓕᒐᓕᐅᖅᑏᑦ ᐃᓚᖓᑦ: ᐋᕼᐊᐃᓪᓛᒃ. 
 
ᐊᖓᔪᖅᑳᖅ ᓕᐅᓇ ᐊᒡᓘᒃᑲᖅ (ᑐᓵᔨᑎᒍᑦ): ᖃᕆᓴᐅᔭᒃᑯᑦ ᑎᑎᖅᑲᖅᑖᕐᕕᒋᓚᐅᖅᑕᕋ. ᐅᐱᒋᑦᑎᐊᖅᑕᕋ. ᓕᓕᐊᓐ, 
ᑐᓵᒍᕕᑦ ᐊᒥᓲᕗᑦ ᐅᕙᓃᑦᑐᑦ ᐅᐱᒍᓱᒻᒪᕆᑦᑐᑦᑕᐅᖅ ᐃᓕᓐᓂᒃ. 
 
ᐊᒃᓱᕈᖅᑐᕈᓘᓚᐅᕐᒪᓂᓐᓇ ᐃᓕᓐᓂᐊᖅᖢᓂ, ᐃᕐᓂᖅᑖᓚᐅᖅᖢᓂᓗ, ᒫᓐᓇᕈᓘᓚᐅᖅᑐᖅ 
ᓄᖅᑲᑲᐃᓐᓇᖅᓯᒪᒋᐊᖃᓚᐅᖅᖢᓂ ᑭᓯᐊᓂ ᑖᒃᑯᓄᖓ ᐃᓕᓐᓂᐊᖅᑕᒥᓄᑦ ᓵᑦᑎᐊᑲᓐᓂᕈᓐᓇᓚᐅᕐᒪᑦ 
ᐊᓂᒍᐃᔪᓐᓇᖅᖢᓂᓗ.  
 
ᓄᓇᕗᒻᒥᐅᓕᒫᑦ ᑭᒡᒐᑐᖅᑐᒋᑦ ᖁᕕᐊᓲᑎᒋᕙᕋ ᓕᓕᐊᓐ ᐊᒡᓘᒃᑲᖅ. ᐊᒻᒪᓗ ᐅᓪᓛᖅ ᖃᐅᔨᓚᐅᕆᓪᓗᓂ 
ᐃᐊᑦᒪᑕᒧᒡᒎᖅ ᐊᐅᓚᕐᓂᐊᕐᓕᕐᒪᑦ. ᑕᐃᑲᓂ ᓄᓇᖃᑦᑎᐊᖁᕙᕋ ᓯᕗᓂᒃᓴᑎᓐᓂ ᐃᐊᑦᒪᑕᓕᐅᑕᐅᓕᖅᐸᑦ. 
ᖁᔭᓐᓇᒦᒃ. 

>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ ᐊᒡᓘᒃᑲᖅ. (ᑐᓵᔨᑎᒍᑦ): ᖁᕕᐊᓲᑎᒋᒻᒥᕙᕗᑦ ᓕᓕᐊᓐ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 
(ᑐᓵᔨᒃᑯᑦ ᐃᓱᓕᑉᐳᖅ): ᑲᑎᒪᔾᔪᑎᔅᓴᕗᑦ ᑎᓴᒪᖓᑦ, ᑭᐅᔾᔪᑏᑦ ᐅᖃᐅᓯᒃᑯᑦ ᐊᐱᖅᑯᑕᐅᓚᐅᖅᑐᓄᑦ. ᑲᑎᒪᔾᔪᑎᔅᓴᕗᑦ 
5, ᐃᓕᓴᖅᓯᓂᖅ ᐳᓛᕆᐊᖅᓯᒪᔪᓂᒃ ᒪᓕᒐᓕᐅᖅᕕᒻᒧᑦ. ᑭᒡᒐᑐᖅᑎ ᐃᖃᓗᐃᑦ ᕿᑎᐊᓄᑦ, ᒪᓕᒐᓕᐅᖅᑎ ᑐᑐ. 
 

ᑲᑎᒪᔾᔪᑎᒃᓴᖅ 5: ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ 
 
ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᒃᓱᐊᓗᒃ ᖁᕕᐊᓱᒃᑐᖓ ᐃᓕᓴᖅᓯᒍᓐᓇᕋᒪ ᑕᒫᓂ ᓈᓚᒋᐊᖅᓯᒪᔪᓂᒃ 
ᑕᐃᒪᓐᖓᓂᒃ 1990-ᒥᒃ ᑕᒫᓃᓯᒪᓕᖅᑐᑦ ᒥᔅ ᕚᓐᑐᓵᓐᑕᓐ ᐊᒻᒪ ᐃᐅᕆᓐ ᓚᕕᓐᕘᑦ. ᑖᒃᑯᐊ ᐃᓚᒋᔭᐅᖃᑕᐅᔪᑦ 
ᕼewitt & Associates-ᑯᓐᓄᑦ, ᑐᓐᖓᓱᖁᕙᒃᑲ ᐃᖃᓗᓐᓄᑦ, ᒪᓕᒐᓕᐅᖅᕕᒧᓪᓗ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᑐᑐ. ᑐᓐᖓᓱᒋᑦᓯ. ᑲᑎᒪᒡᔪᑎᔅᓴᕗᑦ ᑕᓪᓕᒪᖓᑦ, ᐃᓕᓴᖅᓯᓂᖅ ᐳᓛᕆᐊᖅᓯᒪᔪᓂᒃ 
ᒪᓕᒐᓕᐅᖅᕕᒻᒧᑦ. ᐱᑕᖃᕈᓐᓃᖅᑲᑦ. ᑭᒡᒐᑐᖅᑐᖅ ᐃᖃᓗᒃᑑᑦᑎᐊᕐᒧᑦ, ᒪᓕᒐᓕᐅᖅᑎ ᐲᑕᓴᓐ. 
 
ᐲᑕᓴᓐ (ᑐᓵᒃᔨᑯᑦ): ᖁᔭᓐᓇᒦᒃ, ᐅᖃᖅᑏ, ᐄ, ᐅᓄᖅᑐᐃᓱᓐᖏᑐᖅᔪᐊᕐᒻᒪᕆᐊᓘᓪᓗᖓ ᐃᓕᓴᖅᓯᖃᑦᑕᕋᒪ ᑕᒪᐅᖓ 
ᓈᓚᒋᐊᖅᓯᒪᔪᓂᒃ ᐃᖃᓗᒃᑑᑦᐊᕐᒥᐅᑕᖅ. 
 
ᐃᓕᓴᕆᔪᒪᕚᒃᑲ ᒪᕐᕉᒃ ᐃᖃᓗᒃᑑᑦᑎᐊᕐᒥᐅᑖᒃ ᔪᐊᑕᓐ ᓛ, ᐃᑲᓃᑦᑐᖅ.  
 
>>ᐸᑦᑕᑐᖅᑐᑦ 
 
ᓂᑯᕕᑦᑐᖏᓐᓇ. ᓄᐅᓪ ᕼᐊᐅᕙᒃ, ᐃᓐᓇ ᐃᒪᕐᒥᒃ ᐊᐃᓯᖅᑰᒻᒪᑦ. ᑖᒃᑯᐊ ᑭᓪᓕᓂᐅᒃ ᐃᓕᓐᓂᐊᖅᕕᐊᓗᒻᒥ 
ᐃᓕᓐᓂᐊᖅᑐᑦ ᐊᒻᒪᓗ ᒪᓕᒃᑎᖓᑦ ᑕᐃᓐᓇ ᐊᓂᑲᐃᓐᓇᓵᕋᓗᐊᕐᒥᒻᒪᑦ ᑐᓄᑦᑎᐊᓐᓂᓗ ᐃᒃᓯᕚᖅᑐᖅ ᐊᓈᓇᖓᑦ, 
ᐳᓃᔅ ᓚᐃᐅᓪ.  
 
>>ᐸᑦᑕᑐᖅᑐᑦ 
 
ᑖᓐᓇ ᓄᓇᑦᓯᐊᖑᓱᖓᖅᑎᓪᓗᒍ ᐱᓕᑲᑖᖑᖃᑦᑕᓚᐅᖅᓯᒪᔪᖅ ᒪᓕᒐᓕᐅᖅᕕᒻᒥ. ᖁᔭᓐᓇᒦᒃ.  
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐲᑕᓴᓐ. ᑐᓐᖓᓱᒋᑦᓯ ᒪᓕᒐᓕᐅᖅᕕᒻᒧᑦ. ᐃᓕᓴᖅᓯᓂᖅ ᐳᓛᕆᐊᖅᓯᒪᔪᓂᒃ 
ᒪᓕᒐᓕᐅᖅᕕᒻᒧᑦ. ᑭᒡᒐᑐᖅᑐᖅ ᖃᒪᓂᖅᑐᐊᕐᒧᑦ, ᒪᓕᒐᓕᐅᖅᑎ ᓯᒪᐃᓚᒃ. 

ᓯᒪᐃᓚᒃ: ᒪ’ᓇ ᐅᖃᖅᑏ. ᑐᓐᖓᓱᒃᑎᑕᐅᕕᔾᔪᐊᖁᓪᓗᒍ, ᐅᖃᖅᑏ, ᑲᑉᓯᑎᒍᒃᑭᐊᖅ ᒫᓂ ᒪᓕᒐᓕᐅᖅᑎᐅᔪᑎᒍᑦ 
ᑰᔾᔪᐊᕐᒥ, Fort Churchill-ᒥ ᐃᓕᓐᓂᐊᖃᑎᒋᓚᐅᖅᓯᒪᔭᕗᑦ.  
 
ᑕᐃᒪᓐᖓᑦ ᐃᓕᓐᓂᐊᕐᓂᒃᓯᓇᒃᖢᑕ ᑰᔾᔪᐊᒥ ᓄᓕᐊᓂᒃᑲᒥ ᓄᓇᒥᐅᑕᓪᓚᕆᐅᓕᓚᐅᖅᓯᒪᒻᒪᑦ. ᑕᐃᒪᓐᖓᑦ 
ᐃᓄᒃᑐᖃᒦᓇᖃᑦᑖ ᑕᐃᕙᓕᖅᐸᕋ. ᒫᓐᓇ ᐅᖃᖅᑏ, ᐃᖅᓱᖅᑎᒋᓚᐅᕐᓂᕋᖅᑕᐃᑦ ᖃᒪᓂᖅᑐᐊᕐᒥᐅᑕ ᔮᓐ ᐊᕚᓚ 
ᑐᓐᖓᓱᒃᑎᑕᐅᖁᓪᓗᒍ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᓯᒪᐃᓚᒃ. ᐃᓕᓴᖅᓯᓂᖅ ᐳᓛᕆᐊᖅᓯᒪᔪᓂᒃ ᒪᓕᒐᓕᐅᖅᕕᒻᒧᑦ. ᑭᒡᒐᑐᖅᑐᖅ 
ᑲᖏᖅᖠᓂᐅᑉ ᐅᐊᓐᓇᖓᓄᑦ, ᒥᔅᑕ ᑰᓕ. 
 
ᑰᓕ: ᖁᔭᓐᓇᒦᒃ, ᐅᖃᖅᑏ. ᐅᕙᖓᑦᑕᐅᖅ ᖁᕕᐊᓱᒃᐳᖓ ᑕᕝᕙᓂ ᐃᓕᑕᖅᓯᔪᒪᓪᓗᖓ ᑕᐃᑲᓂ ᓂᕈᐊᖅᑕᐅᕕᒻᒪ 
ᐃᓗᐊᓃᓯᒪᔪᒥᒃ ᑕᒫᓃᒻᒪᑦ. ᒫᓐᓇ ᐱᔨᒋᖃᑕᐅᑲᐃᓐᓇᓂᐊᖅᑕᕗᑦ ᑖᓐᓇᑯᓗᒃ ᑲᖏᖅᖠᓂᕐᒦᖔᖅᑐᖅ ᔭᐃᒥ ᒪᐃᓕ, 
ᑐᓐᖓᓱᒃᑎᐊᕐᕆᑦ ᑕᒫᓂ. ᑖᓐᓇ ᐸᓂᒋᔭᐅᒫᖅᖢᓂ ᑕᐃᑲᓂ ᒥᔅᑕ ᓵᓐ ᒪᐃᓕ ᑖᓐᓇ ᐱᖃᓐᓈᕗᑦ ᐊᒻᒪ ADM-
ᖑᓪᓗᓂ ᒐᕙᒪᑦ Services-ᑯᓐᓄᑦ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᑰᓕ. (ᑐᓵᔨᑎᒍᑦ) ᑐᓐᖓᓱᒋᑦᓯ ᒪᓕᒐᓕᐅᖅᕕᒻᒧᑦ. (ᑐᓵᔨᒃᑯᑦ ᐃᓱᓕᑉᐳᖅ): 
ᑲᑎᒪᔾᔪᑎᔅᓴᑦᑕ ᑕᓪᓕᒪᖓᑦ, ᐃᓕᓴᖅᓯᓂᖅ ᐳᓛᕆᐊᖅᓯᒪᔪᓂᒃ ᒪᓕᒐᓕᐅᖅᕕᒻᒧᑦ. ᐱᑕᖃᕈᓐᓂᖅᑲᑦ, 
ᑲᑎᒪᔾᔪᑎᔅᓴᑦᑖ 6-ᓯᒋᔭᖓᑦ, ᐅᖃᐅᓯᒃᑯᑦ ᐊᐱᖅᑯᑏᑦ. ᑭᒡᒐᑐᖅᑐᖅ ᑐᓄᓂᕐᒧᑦ ᒪᓕᒐᓕᐅᖅᑎ, ᒥᔅᑕ ᐊᕐᕚᓪᓗᒃ. 
 

ᑲᑎᒪᔾᔪᑎᒃᓴᖅ 6: ᐅᖃᐅᓯᒃᑯᑦ ᐊᐱᖅᑯᑎᑦ 
 
ᐊᐱᖅᑯᑦ 551 - 2(4): ᓄᓇᕗᑦ ᒐᕙᒪᒃᑯᑦ ᐃᓚᐅᓂᕆᔭᖓᑦ ᒪᓕᒐᓕᕆᓂᕐᒧᑦ ᐃᓕᖅᑯᓯᖓᓂ (ᑭᐅᔭᐅᔪᖅ 

ᔫᓂ 3, 2008-ᒥ) (ᐊᕐᕚᕐᓗᒃ) 
 
ᐊᕐᕚᕐᓗᒃ: ᖁᔭᓐᓇᒦᒃ, ᐅᖃᖅᑏ. ᐊᐱᖅᑯᑎᒋᔪᒪᔭᕋ ᑖᓐᓇ ᓯᕗᓕᖅᑎᐅᑉ ᑐᖏᓕᖓᓄᑦ.  
 
ᐃᓛᒃ ᐅᖃᓪᓚᖃᑦᑕᓚᐅᕋᓗᐊᕐᒥᒐᒪ ᐊᕐᕌᓂ ᑖᓐᓇ ᐊᐱᖅᑯᑎᒋᓇᓱᒃᖢᒍ, ᐃᓄᐃᑦ ᐊᒃᑐᖅᑕᐅᓂᕆᔭᖓᓐᓄᑦ 
ᐅᔭᕋᖅᑕᕆᐊᖅᑐᓄᑦ, ᐅᖅᓱᐊᓗᖕᓂᐊᖅᑐᓄᓪᓗ ᐱᕝᕕᒃᓴᖓᑦ. ᑕᕝᕙᓂ ᓄᓇᒥᒃ ᓇᖕᒥᓂᖃᕋᓱᐊᕐᓂᕐᒥᒃ 
ᐊᖏᖃᑎᒌᒍᑎᒥ ᑎᑎᕋᖅᓯᒪᖕᒪᑦ. ᑭᓯᐊᓂᓕ ᐅᖃᐅᓰᓐᓇᒃᑯᑦ, ᖃᓃᓐᓇᒃᑯᑦ ᒫᓂ ᐊᑐᖅᑕᐅᔫᔮᕐᒪᑦ.  
 
ᐊᐱᖅᑯᑎᒋᔪᒪᔭᕋ ᖃᓄᖅ ᓱᓕᔪᒃᑯᑦ ᑕᑯᒃᓴᐅᔪᒃᑯᓪᓗ ᐊᖏᖃᑎᒌᖕᓂᒃ ᓴᖅᑭᑦᑐᓐᓇᕋᔭᕐᒪᖔᑦ. ᑕᐃᒪ ᒫᓐᓇ 
ᑭᐅᔪᖃᖃᑦᑕᓚᐅᕐᒪᑦ ᒐᕙᒪᒃᑯᒡᒎᖅ ᐊᒃᑐᐊᓗᐊᖏᒻᒪᑕ ᑐᓐᖓᕕᒃᑯᓪᓗᒎᖅ, QIA-ᑯᓪᓗᒎᖅ, ᒐᕙᒪᑐᖃᒃᑯᓪᓗ ᐊᒻᒪ 
ᐅᔭᕋᖕᓂᐊᖅᑎᑦ ᐱᓕᕆᓪᓗᐊᑕᕐᒪᑕ. ᖃᖓᓕ ᐱᒋᐊᕈᒫᖅᐱᓯ ᓄᓇᕗᑦ ᒐᕙᒪᑦ ᐃᓚᐅᖃᑕᐅᓗᓯ ᑖᔅᓱᒥᖓ 
ᓴᐳᓐᓂᐊᕋᓱᐊᕐᓗᒋᑦ ᑖᒃᑯᐊ ᐃᓄᖁᑎᓯ ᓄᓇᕗᒻᒥᐅᑦ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᐊᕐᕚᓗᒃ. ᖁᑦᑎᓂᖅᐹᑦ ᑲᑎᒪᔨᖏᓐᓄᑦ, ᓯᕗᓕᖅᑎᐅᑉ ᑐᖏᓕᐊ, ᒥᔅ ᐸᕋᐅᓐ. 

ᐊᖓᔪᖅᑳᖅ ᓚᕖᓐᓂᐊ ᐸᕋᐅᓐ: ᖁᔭᓐᓇᒦᒃ, ᐅᖃᖅᑎᑦᑎᔩ. ᔮᕼᐃ, ᑕᒪᒃᑯᓂᖓᓕᕆᓗᐊᖅᐸᓐᖏᑎᓪᓗᖓ 
ᐊᐱᕆᔭᐅᒐᒪ ᑭᓯᐊᓂᓗ ᐃᓕᓐᓂᐊᕆᐊᖃᖅᐸᖕᓂᐊᕋᒪ ᑕᒪᒃᑯᓂᖓ ᖃᐅᔨᒪᒐᒪ. ᑭᓯᐊᓂ ᑐᓴᐅᒪᔭᒃᑯᑦ 
ᑕᒪᒃᑯᐊᖏᓛᑦ ᐊᖏᕈᑏᑦ ᑖᒃᑯᓄᖓ ᑲᒪᒋᔭᐅᓪᓚᕆᒃᑲᓗᐊᕐᒪᑕ QIA-ᑯᓐᓄᑦ ᐊᒻᒪᓗ ᑐᓐᖓᕕᒃᑯᓐᓄᑦ. 
ᑕᒪᒃᑯᓄᖓᓂᓛᒃ ᐃᓄᐃᑦ ᑎᒥᖏᓐᓄᑦ ᑎᒍᒥᐊᖅᑕᐅᓪᓚᕆᒃᑲᓗᐊᕐᒪᑕ. 
 
ᑭᓯᐊᓂ ᐃᒃᐱᒍᓱᒃᐳᖓᑦᑕᐅᖅ ᐅᕙᒍᑦ ᒐᕙᒪᐅᑎᓪᓗᑕ ᑕᐃᒃᑰᓇ ᐊᒃᑐᐊᔭᕆᐊᖃᕋᓗᐊᕐᒥᒐᑦᑕ ᐊᖏᕈᑎᒃᑯᓪᓗ 
ᐅᖃᖃᑎᒌᖃᑦᑕᕐᓗᑕ ᐊᒻᒪ ᖃᐅᔨᒪᒐᓗᐊᖅᑐᖓᑦᑕᐅᖅ ᓱᓕ ᒐᕙᒪᒃᑯᑦ ᓱᓕ ᑕᒪᒃᑯᓂᖓᑦᑕᐅᖅ 
ᐅᖃᖃᑎᖃᖃᑦᑕᖅᑑᒐᓗᐃᑦ ᑖᒃᑯᓂᖓ ᑐᓐᖓᕕᒃᑯᓂᓪᓗ QIA-ᑯᓂᓪᓗ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᓯᕗᓕᖅᑎᐅᑉ ᑐᖏᓕᖓ. ᐃᓚᒋᐊᕈᑦ ᓯᕗᓪᓕᖅᐹᖅ, ᒥᔅᑕ ᐊᕐᕚᕐᓗᒃ. 
 
ᐊᕐᕚᕐᓗᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑐᓐᖓᓱᒋᑦ ᓂᕈᐊᖅᑕᐅᓯᒪᕕᐅᑉ ᐃᓗᐊᓄᑦ, ᓯᕗᓕᖅᑎᐅᑉ ᑐᖏᓕᖓ 
ᐊᐱᕆᒃᑲᓂᕐᓗᖓ ᐅᑯᐊ ᓲᕐᓗ ᐃᓛᒃ ᐱᕙᓪᓕᐊᔪᓂᒃ ᑕᑯᒃᓴᐅᔪᖃᓚᐅᕐᒪᑦ ᑐᓐᖓᕕᒃᑯᒡᒎᖅ 
ᓇᖕᒥᓂᖃᖃᑕᐅᓂᐊᖅᑐᑦ ᐅᔭᕋᖅᑕᕆᐊᒥᒃ ᕿᓂᖅᑐᓂᒃ ᐊᒻᒪᓗ ᐅᔭᕋᖅᑕᕆᐊᕐᓂᐊᖅᑐᓂᒃ ᑕᐅᕙᓂ ᑭᕙᓪᓕᕐᒥ. 
ᑕᐃᒪ ᓇᓗᓇᓐᖏᑲᐅᑎᒋᖕᒪᑦ ᑖᒃᑯᐊ ᐅᕙᑦᑎᓐᓂᒃ ᐃᓄᖕᓂᒃ ᓴᐳᒻᒥᒃᓯᓇᓱᐊᕐᓂᐊᖅᑐᑦ ᑖᓐᓇ IIBA ᒪᓕᒡᓗᒍ 
ᐃᓚᐅᔪᖃᑐᐃᓐᓇᕆᐊᖃᕐᒪᑕ, ᐃᓚᐅᔪᖃᓕᕇᕐᒪᓪᓗ ᐅᔭᕋᒃᑕᕆᐊᓄᑦ.  
 
ᑕᐃᒪᓕ ᓇᒧᑦ ᐃᓄᑐᐃᓐᓇᖅᑎᒍᑦ ᓵᓐᖓᓂᐊᖅᐱᑕ ᐱᓗᐊᖅᑐᒥᒃ ᓄᓘᔮᑦ ᖃᓂᒋᔮᓂ ᓄᓇᓖᑦ. ᓇᒧᑦ 
ᓵᓐᖓᓂᐊᖅᐸᑦ ᓴᐳᒻᒥᔭᐅᔾᔪᑎᒃᓴᖏᓐᓄᑦ ᑕᐅᑐᑐᐃᓐᓇᖅᑎᓪᓗᒋᑦ ᐅᔭᕋᒃᑕᕆᐊᕐᒥᒃ ᐱᕈᖅᐸᓪᓕᐊᔪᖃᓕᕐᓂᐊᕐᒪᑦ 
ᑕᐅᑐᑐᐃᓐᓇᖅᑎᓪᓗᒋᑦ.  
 
ᐅᖃᐅᑎᔪᓐᓇᖅᐱᑎᒎᑦ ᓯᕗᓕᖅᑎᐅᑉ ᑐᖏᓕᐅᓗᑎᑦ ᑭᓇᒃᑯᓐᓄᑦ ᒥᑦᑎᒪᑕᓕᖕᒥᐅᑦ, ᑲᖏᖅᖢᒑᐱᖕᒥᐅᑦ, 
ᐃᒃᐱᐊᔪᖕᒥᐅᑦ, ᐃᒡᓗᓕᖕᒥᐅᑦ, ᓴᓂᕋᔭᖕᒥᐅᑦ ᓵᓐᖓᓂᐊᖅᐸᑦ, ᑭᒡᒐᖅᑐᖅᑕᐅᓂᐊᖅᐸᑦ. ᑖᒃᑯᐊ 
ᑭᒡᒐᖅᑐᖅᑎᒃᓴᕋᓗᐊᖏᑦ ᐃᓚᐅᔭᑐᐃᓐᓇᖅᑎᓪᓗᒋᑦ ᑕᒪᒃᑯᓄᖓ ᐅᔭᕋᒃᑕᕆᐊᓄᑦ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᐊᕐᕚᓪᓗᒃ. ᓯᕗᓕᖅᑎᐅᑉ ᑐᖏᓕᖓ, ᒥᓂᔅᑕ ᐸᕋᐅᓐ. 
 
ᐊᖓᔪᖅᑳᖅ ᓚᕖᓐᓂᐊ ᐸᕋᐅᓐ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑕᒪᓐᓇ ᐱᓪᓚᕆᐊᓘᖕᒪᓂᓛᒃ ᖃᐅᔨᒪᒐᒪ ᐊᒻᒪᓗ 
ᐊᐱᖅᓱᑦᑎᐊᖅᑐᐊᓘᖕᒪᑦ ᐃᒪᓐᓇ ᐱᔪᒪᒐᓗᐊᖅᐳᖓ ᑖᓐᓇ ᑎᒍᓗᒍ ᐊᒻᒪᓗ ᑭᐅᔭᐅᑦᓯᐊᓛᕐᒪᑦ ᑖᓐᓇ ᑎᑎᖅᑲᑎᒍ, 
ᐅᖃᖅᑎᑦᑎᔩ. ᖁᔭᓐᓇᒦᒃ, ᐅᖃᖅᑎᑦᑎᔩ. 

ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᑖᓐᓇ ᐊᐱᖅᑯᑎᒋᔭᐃᑦ ᐅᑎᕐᕕᐅᓛᕋᕕᒡᒎᖅ. ᐅᖃᐅᓯᒃᑯᑦ ᐊᐱᖅᑯᑏᑦ. ᑭᒡᒐᑐᖅᑐᖅ 
ᐅᖅᑯᒻᒥᐅᓄᑦ, ᒪᓕᒐᓕᐅᖅᑎ ᐋᕆᐊᖅ. 
 
ᐊᐱᖅᑯᑦ 552 - 2(4): ᐱᖅᑯᓯᓕᕆᕝᕕᒃ ᐃᓕᖅᑯᓯᓕᕆᓂᕐᒧᑦ ᐃᓕᓐᓂᐊᕐᕕᒃ (ᐋᕆᐊᒃ) 
 
ᐋᕆᐊᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐃᑉᐸᒃᓴᖅ ᑲᑎᒪᑐᐃᓐᓇᖅᑐᑕ ᐊᐱᖅᑯᓯᕆᔭᐅᔪᑦ ᒪᓕᒃᑐᒍ, ᐊᐱᖅᑯᓯᔅᓴᓐᓂᒃ 
ᓴᖅᑭᑦᑐᖃᒃᑲᓐᓂᓚᐅᕐᖓᑦ ᑮᓇᐅᔭᓕᕆᔨᕐᒧᑦ ᐊᐱᕆᔪᒪᓪᓗᖓ.  
 
ᑕᐃᒪ ᒪᓕᒐᓕᐅᖅᑎᐅᖃᑎᒐ ᑲᖏᖅᖠᓂᐅᑉ ᐅᐊᖕᓇᖓᓄᑦ ᐊᐱᖅᓱᖅᑐᓂ ᐅᖃᓚᐅᕐᒪᑦ ᑖᓐᓇ 
ᐅᖃᐅᑎᒋᔭᐅᑎᓪᓗᒍ ᐱᖅᑯᓯᓕᕆᕕᒃᓴᖅ ᑲᖏᖅᑐᒑᐱᖕᒥ. ᑕᒻᒪᖅᓯᒪᔪᖅᓯᐅᖅᑎᖅᔪᐊᖅ ᑕᒪᒃᑯᓂᖓ 
ᒪᓕᒐᖃᓕᖅᑎᓪᓗᒋᑦ ᑭᓯᐊᓂ ᐱᖁᔭᖃᓕᖅᑎᓪᓗᒋᑦ ᑭᓯᐊᓂ ᓴᓇᖃᑦᑕᕆᐊᖃᕐᓂᐊᕆᓪᓗᓂ. ᓲᕐᓗ, ᑕᐃᒪ 
ᐊᖏᖅᑕᐅᖁᔨᓇᓂ ᑖᒃᑯᓂᖓ ᑖᔅᓱᒥᖓ ᐱᖅᑯᓯᓕᕆᕕᐅᑉ ᑮᓇᐅᔭᒃᓴᖏᓐᓂ ᐱᖁᔭᒃᓴᖏᑦ 
ᐋᖅᑭᑦᑕᐅᓚᐅᖏᓐᓂᖏᓐᓂ. 
 
ᑖᒃᑯᐊᓗ ᑭᖑᕙᕆᐊᕋᔭᖅᑑᑎᒋᓪᓗᓂᒋᑦ $8 ᒥᓕᐊᓐ ᐊᑐᖅᑕᐅᓂᐊᖅᑐᑦ ᑕᒪᐅᖓ ᓄᓇᕗᒻᒧᑦ. ᑕᒪᒃᑯᐊᖃᐃ 
ᑮᓇᐅᔭᑦ ᑕᓪᓕᒪᓄᑦ ᐊᕐᕋᒍᓄᑦ ᐸᕐᓇᑦᑕᐅᓯᒪᔪᑦ ᑕᐃᒫᒃ ᐊᑐᖃᑦᑕᕆᐊᖃᕐᓂᐊᓕᖅᐸᑦ ᓲᕐᓗ ᑲᖏᕐᖠᓂᐅᑉ 
ᐃᑲᔪᖅᑕᐅᕕᒃᓴᖓᓄᑦ $34 ᒥᓕᐊᒦᒻᒪᑦ ᐊᒻᒪ ᐃᓕᓐᓂᐊᕕᒃᓴᖅ $9 ᒥᓕᐊᒦᒃᑭᓪᓗᓂ. ᑕᐃᒪᐃᑦᑐ ᑮᓇᐅᔭᑦ 
ᐱᖁᔭᕗᑦ ᑭᓯᐊᓂ ᒪᓕᒐᒃᓴᖏᓐᓄᑦ ᐋᖅᑭᒃᓱᖅᑕᐅᑦᑎᐊᖅᓯᒪᓕᕌᖓᑕ ᐱᔭᐅᖃᑦᑕᕐᓂᐊᕐᐹᑦ? ᖁᔭᓐᓇᒦᒃ 
ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᐋᕆᐊᒃ. ᐱᓕᕆᐊᓕᒃ ᑮᓇᐅᔭᓕᕆᔨᒃᑯᓐᓄᑦ, ᒥᓂᔅᑕ ᑕᐹᖅᔪᒃ. 
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ ᐅᖃᖅᑎᑦᑎᔩ. ᑖᓐᓇ ᐱᖅᑯᓯᓕᕆᕕᒃᓴᖅ ᒪᓕᒐᓕᐅᖅᑎᓕᒫᓄᑦ 
ᐊᒃᓱᕉᑕᐅᓚᐅᖅᓯᒪᒻᒪᑦ ᐃᒃᓯᕚᖅᐸᓪᓕᐊᓕᓵᖅᑎᓪᓗᑕ ᑕᑯᒃᔭᒐᖃᖅᕕᓴᕐᓗᑦ ᐱᖅᑯᓯᓕᕆᕕᒃᓴᕐᓗ. ᑖᓐᓇ 
ᓴᖅᑭᑎᓐᓇᓱᑐᐃᓐᓇᕋᑦᑎᒍᑦ ᐱᔭᐅᔪᒪᓚᐅᖅᓯᒪᔪᖅ. 
 
ᐊᒻᒪ, ᐅᓇ ᓇᓖᕌᕈᑎᒃᓴᒥᑦ ᓱᓕ ᑖᒃᑯᓄᖓ cabinet-ᒧᐊᖅᓯᒪᖏᓇᑦᑕ ᖃᓄᐃᑦᑐᒥᑦ ᑲᑎᒪᔨᖃᕋᔭᕐᒪᖔᑕ. 
ᐃᒻᒥᒎᖓᓂᐊᖅᐸᑦ ᐅᕝᕙᓘᓐᓃᑦ Arctic College ᐊᑖᓃᓐᓂᐊᖅᐸ, ᖃᓄᓪᓚᑦᑖᖅ ᓇᓖᕌᕈᑎᒃᓴᓂᑦ cabinet-
ᒧᐊᖅᑎᓯᒪᔪᒍᑦ ᑖᒃᑯᐊᓗ ᓇᓗᓇᐃᖅᑕᐅᓚᐅᒧᖓᖅᑎᓪᓗᒋᑦ. ᖃᓄᓪᓚᕆᐊᓐᓄᒃ ᑲᑎᒪᔨᖃᓕᕆᐊᒃᓴᖓᓂᑦ. 
 
ᑖᒃᑯᐊᓕ ᑮᓇᐅᔭᐃᑦ ᑐᒃᓯᕋᐅᑎᒋᓇᓱᐊᖅᑕᕗᑦ ᑕᒪᑐᒪᓂ ᐊᑐᕈᒪᔭᕗᑦ ᑖᒃᑯᓄᖓ ᑎᑎᕋᐅᔭᖅᑕᐅᓂᖓᓄᑦ ᐊᒻᒪᓗ 
ᑕᒪᒃᑯᐊ ᓲᕐᓗ ᑲᒪᔨᖃᕆᐊᖃᕐᓂᖓᓄᓪᓗ ᐊᓯᖏᓐᓄᓪᓗ. ᑖᒃᑯᐊ ᑮᓇᐅᔭᐃᑦ ᑕᒪᑐᒪᓂ ᑐᒃᓯᕋᐅᑎᒋᓇᓱᐊᖅᑕᕗᑦ 
ᑖᒃᑯᓄᖓ ᑐᕌᖓᓚᐅᖅᑐᑦ ᑎᑎᕋᐅᔭᖅᑕᐅᓂᖓᓄᑦ ᒫᓐᓇ ᐊᐅᓚᔾᔭᒋᐊᖁᓪᓗᑎᒍᑦ. ᑭᓯᐊᓂ ᑖᓐᓇ 
ᐃᓕᓐᓂᐊᖅᕕᐅᓂᐊᖅᖢᓂ ᒪᓕᒐᖃᖅᖢᑕᓗ ᐃᓕᓐᓂᐊᖅᑐᓕᕆᓂᕐᒧᑦ ᑕᒪᓐᓇ ᓇᐅᒃᑯᑦ 
ᐊᑲᐃᓪᓕᐅᕈᑎᒃᓴᖅᑕᖃᕋᔭᕐᒪᖔᑦ ᐅᕙᒍᓪᓕ ᑕᑯᓯᒪᖏᓚᒍᑦ ᑖᓐᓇ ᐊᑐᕈᒪᔭᕗᑦ ᑮᓇᐅᔭᑦ ᑐᒃᓯᕋᐅᑎᒋᔭᕗᑦ 
ᑕᒪᑐᒪᓂ ᐊᕐᕌᒍᒋᔭᑦᑎᓐᓂ. ᖁᔭᓐᓇᒦᒃ ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐅᖃᐅᓯᒃᑯᑦ ᐊᐱᖅᑯᑏᑦ. ᓯᕗᓪᓕᖅᐹᒥᑦ ᐅᐃᒍᒋᐊᕈᑦ, ᒪᓕᒐᓕᐅᖅᑎ ᐋᕆᐊᒃ. 
 
ᐋᕆᐊᒃ: ᖁᔭᓐᓇᒦᒃ ᐅᖃᖅᑎᑦᑎᔩ. ᖁᔭᓐᓇᒦᒃ ᐊᓐᓄᕌᖃᑎᒐ ᒥᓂᔅᑕ. ᐊᐱᕆᑲᐃᓐᓇᕋᒪ ᑕᐃᒫᒃ 
ᐱᖁᔭᖅᑖᓚᐅᖅᑎᓪᓗᒋᑦ ᑭᓯᐊᓂ ᒪᓕᒐᒃᓴᖏᓐᓂ ᐋᖅᑭᒃᓯᕕᐅᑦᑎᐊᓚᐅᖅᑎᓪᓗᒋᑦ ᑭᓯᐊᓂ ᑮᓇᐅᔭᒥᑦ 
ᑐᓂᔭᐅᖃᑦᑕᕈᓐᓇᕐᓂᐊᓕᕐᒪᖔᑕ. 

ᑖᒃᑯᐊ ᑕᐃᒪᐃᖏᒃᑲᓗᐊᖅᑎᓪᓗᒋ ᑭᖑᕙᕆᐊᖅᑎᔾᔮᖏᑦᑐᖅ ᑕᒪᒃᑯᓄᖓ ᑕᓪᓕᒪᓄᑦ ᐊᕐᕋᒍᓄᑦ ᐸᕐᓇᒃᓯᒪᔭᑦᑎᓐᓄᑦ, 
ᓄᓇᕗᒻᒥᐅᑦ ᓂᕆᐅᒋᔭᖏᓐᓄᑦ? ᖁᔭᓐᓇᒦᒃ ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᐋᕆᐊᒃ. ᐱᓕᕆᐊᓕᒃ ᑮᓇᐅᔭᓕᕆᔨᒃᑯᓐᓄᑦ, ᒥᓂᔅᑕ ᑕᐹᖅᔪᒃ. 
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ ᐅᖃᖅᑎᑦᑎᔩ. ᐃᓛᒃ, ᑐᑭᓯᐅᒪᔭᒃᑯᑦ ᑕᒪᒃᑯᐊ ᐊᑐᖅᑕᐅᔭᕆᐊᖃᖅᑐᓕᒫᑦ 
ᑮᓇᐅᔭᓂᑦ ᐊᖏᖅᑎᑦᑎᓇᓱᐊᕐᓂᐊᑎᓪᓗᓂ ᑖᒃᑯᓂᖓ ᒪᓕᒐᓕᐅᕐᕕᐅᑉ ᐃᓗᐊᓄᑦ. ᒪᓕᒐᐃᓪᓗ ᐊᓯᖏᓪᓗ ᑕᒪᒃᑯᐊ 
ᓲᕐᓗ ᐋᖅᑭᒃᓯᒪᓲᖑᒻᒪᑕ ᖃᓄᖅ ᐊᐅᓚᑕᐅᔭᕆᐊᖃᕐᓂᖏᓐᓂᑦ. ᑖᒃᑯᐊ ᐊᑐᑐᐃᓐᓇᕐᓂᐊᕋᑦᑎᒍᑦ ᑕᐃᒪᓐᓇᓗ 
ᐋᖅᑭᒃᓯᒪᖃᑦᑕᐃᓇᕐᒪᑦ ᑖᓐᓇ ᓱᕐᕋᔾᔮᖏᑦᑐᓂ ᐊᑦᑐᖅᑕᐅᓂᖃᔾᔮᕋᓱᒋᖏᑕᕋ ᐸᕐᓇᐅᑕᐅᕙᑦᑐᖅ ᐊᕐᕋᒍᓄᑦ 
ᑕᓪᓕᒪᓄᑦ. ᖁᔭᓐᓇᒦᒃ ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐅᖃᐅᓯᒃᑯᑦ ᐊᐱᖅᑯᑏᑦ. ᑭᒡᒐᑐᖅᑐᖅ ᐊᕐᕕᐊᓄᑦ, ᒪᓕᒐᓕᐅᖅᑎ ᐊᓚᕋᓚᒃ. 
 
ᐊᐱᖅᑯᑦ 553 - 2(4): ᐊᔪᓕᕈᑕᐅᕙᒃᑐᓂᑦ ᐱᓕᕆᓂᖅ ᓄᓇᕘᒥ (ᐊᓚᕋᓚᒃ) 
 
ᐊᓚᕋᓚᒃ: ᑎᓪᓕᕐᓇᐃᑯᓂ. ᖁᔭᓐᓇᒦᒃ ᐅᖃᖅᑎᑦᑎᔩ. (ᑐᓵᔨᑎᒍᑦ): ᐅᖃᖅᑏ, ᐊᐱᕆᔪᒪᔪᖓ ᒥᓂᔅᑕ 
ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᐃᓄᓕᕆᔨᒃᑯᓂᓪᓗ.  
 
ᐅᖃᖅᑏ, ᐅᖃᐅᓯᖃᒪᐅᕋᒪ ᐱᑕᖃᕆᐊᖃᕐᓂᖓᓂᑦ ᐃᑲᔪᖅᑕᐅᔭᕆᐊᖃᕐᒪᑕᐃᓛᒃ ᐃᓄᐃᑦ ᑎᒥᖏᑦ 
ᐅᐃᕆᓯᒪᓕᖅᑎᓪᓗᒋᑦ ᑖᒃᑯᐊ ᕼᐊᒻᓚᒃᑯᑦ ᐊᕐᕕᐊᓂ ᑲᑎᒪᔨᕋᓛᑦ ᑮᓇᐅᔭᖅᑖᖅᑎᑕᐅᓚᐅᕐᒥᒻᒪᑕ ᑭᓯᐊᓂ 
ᐅᖃᐅᔾᔭᐅᖏᑦᑎᐊᖅᑐᑎᑦ ᑕᕝᕙᓐᖓᑦ ᒥᓂᔅᑕᐅᔪᒥᑦ ᑖᒃᑯᐊ ᖃᓄᖅ ᑲᒪᒋᔭᐅᓂᖏᑦ ᐊᑐᖅᑕᐅᓂᐊᕐᒪᖔᑕ.  
 
ᒥᓂᔅᑕᐅᔪᖅ ᓇᓗᓇᐃᖅᓯᒍᓐᓇᖅᑳ, ᖃᓄᐃᑦᑐᓪᓚᑦᑖᓂᑦ ᒪᓕᒐᖃᕐᒪᖔᑕ ᑕᕝᕙᓐᖓᑦ ᐃᑲᔪᕈᑕᐅᔪᓐᓇᖅᑐᓂᑦ 
ᐃᓄᓕᕆᔨᒃᑯᓐᓂᑦ ᓄᓇᓕᓐᓂ ᑲᑐᔾᔨᖃᑎᒌᓄᑦ ᐋᖅᑭᑦᓯᒍᑕᐅᕙᓪᓕᐊᓂᐊᖅᑐᓂᑦ ᑲᒪᓂᖃᖅᑎᓪᓗᒋᑦ ᑎᒥᒧᑦ 
ᐊᔪᓕᖅᓯᒪᔪᓄᑦ ᐃᑲᔪᕈᑎᒃᓴᓂᑦ? ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᐊᓚᕋᓚᒃ. ᐱᓕᕆᐊᓕᒃ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓄᑦ 
ᐃᓄᓕᕆᔨᒃᑯᓄᓪᓗ, ᒥᓂᔅᑕ ᐊᒡᓘᒃᑲᖅ.  
 
ᐊᖓᔪᖅᑳᖅ ᓕᐅᓇ ᐊᒡᓘᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑖᒃᑯᐊ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 
ᑕᒪᔅᓱᒥᖓ ᑲᒪᓇᓱᖃᑦᑕᖅᓯᒪᔪᑦ ᐋᖅᑭᒃᓯᒪᔾᔪᑕᐅᓂᐊᖅᑐᒥᒃ ᐃᓱᒪᓕᕆᓂᕐᒧᑦ 2002-ᖑᑎᓪᓗᒍ ᒐᕙᒪᒃᑯᑦ ᓄᓇᕗᒻᒥ 
ᐸᕐᓇᒍᑕᐅᔪᒥᒃ ᓴᖅᑮᓚᐅᖅᑐᑦ, ᑖᓐᓇᓗ ᓄᑖᓐᖑᖅᑎᒋᐊᕐᓂᐊᖅᑐᑎᒍᑦ.  
 
ᐃᓚᖓᓂᓕ ᐱᓕᕆᐊᕆᔭᕗᑦ ᐃᑲᔪᖅᑐᐃᔾᔪᑎᒋᓂᐊᖅᑕᕗᑦ ᓄᓇᓕᓐᓂ ᐃᓕᓐᓂᐊᑎᑦᑎᓂᕐᒧᑦ ᐃᓱᒪᓕᕆᓂᕐᒧᑦ 
ᐃᖅᑲᓇᐃᔭᖅᑎᖃᕐᓗᑎᑦ ᓄᓇᓕᓐᓂ. ᑕᐃᒃᑯᐊ ᐱᔭᕇᕋᑖᓚᐅᖅᑐᑦ, ᑕᒪᓐᓇ ᑲᔪᓯᑐᐃᓐᓇᓂᐊᖅᑐᖅ. ᐊᒻᒪᓗᑦᑕᐅᖅ  

ᕿᒥᕐᕈᒻᒥᔭᕗᑦ ᐃᑲᔪᖅᑐᑦᑎᐊᒃᑲᓐᓂᕐᓂᖅ ᑕᒪᒃᑯᓄᖓ ᐃᖅᑲᓇᐃᔭᖅᑎᐅᔪᓄᑦ ᐃᒥᐊᓗᓕᕆᔨᒃᑯᓐᓄᑦ ᓄᓇᓕᓐᓂ 
ᐊᑕᐅᑦᑎᑯᓪᓗ ᐊᒃᑐᐊᓂᖃᓗᐊᖅᐸᖏᒻᒪᑕ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᑕᐃᒃᑯᐊ ᐱᓕᕆᔪᑦ.  
 
ᒫᓐᓇᓕ ᐱᓕᕆᐊᕆᔭᕗᑦ ᑕᒪᓐᓇ ᐋᖅᑭᒋᐊᒃᑲᓂᕐᓗᒍ ᖃᓄᖅ ᐃᑲᔪᒃᑲᓐᓂᕈᓐᓇᕐᒪᖔᑦᑕ ᓄᓇᓕᓐᓂ ᐱᒋᐊᕐᓂᖓᓂ 
ᑕᒪᒃᑯᓄᖓ ᐃᑲᔪᕈᑕᐅᔭᕆᐊᖃᖅᑐᓄᑦ ᐊᒻᒪᓗ ᖃᓄᐃᑦᑐᓂᒃ ᐋᖅᑭᔅᓯᒋᐊᖃᕐᒪᖔᑦᑕ, 
ᐃᑲᔪᖅᑐᐃᔾᔪᑎᒋᓂᐊᖅᑕᑎᓐᓂᒃ ᐋᖅᑭᒃᓯᒍᓐᓇᕐᒪᖔᑦᑕ. ᑭᖑᕙᕈᑎᒋᓯᒪᔭᖓᓕ ᑕᒪᓐᓇ ᐊᔪᕐᓇᕈᔪᖃᑦᑕᕐᖓᑦ 
ᐃᖅᑲᓇᐃᔭᖅᑎᑖᕋᓱᑦᑐᓂ ᐃᓱᒪᓕᕆᔨᐅᔪᓂᓪᓗ ᑎᓯᐱᕆᒥᖃᐃ ᐃᖅᑲᓇᐃᔭᖅᑎᑖᓚᐅᖅᑐᒍᑦ ᑕᒪᒃᑯᓂᖓ 
ᑲᒪᖃᑦᑕᓂᐊᖅᑐᓂ ᐃᖅᑲᓇᐃᔭᖅᐸᓪᓕᐊᓂᐊᓕᖅᑐᖅ.  
 
ᐊᒻᒪᓗ ᑲᑎᒪᑎᑦᑎᒍᒫᕐᒥᔪᒍᑦ ᓄᓇᓕᓐᓂ ᐃᖅᑲᓇᐃᔭᖅᑎᐅᔪᓂᒃ ᖃᓄᖅ ᑕᒪᓐᓇ ᐱᐅᓯᒋᐊᕈᓐᓇᓂᐊᕐᒪᖔᑦ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᓯᕗᓪᓕᖅᐹᒥᒃ ᐅᐃᒍᒋᐊᕈᑦ, ᒪᓕᒐᓕᐅᖅᑎ ᐊᓚᕋᓚᒃ.  
 
ᐊᓚᕋᓚᒃ: ᖁᔭᓐᓇᒦᒃ, ᐅᖃᖅᑎᑦᓯᔩ. (ᑐᓵᔨᑎᒍᑦ) ᐊᒥᓲᒻᒪᑕ ᐊᑭᓕᖅᓱᑦᑕᐅᓐᖏᑦᑐᑦ ᐃᑲᔪᕋᓱᐊᖃᑦᑕᖅᑐᑦ 
ᑕᒪᑦᓱᒧᖓ ᐃᑲᔪᕋᓱᑦᑐᑦ ᐊᔪᓕᖅᓯᒪᔪᓂᑦ. ᐆᑦᑑᑎᒋᓗᒍ, ᐊᕐᕕᐊᓂ ᐃᖅᑲᖅᑐᐃᔨᕋᓛᑦ ᑲᑎᒪᔨᖏᑦ 
ᐊᐅᓪᓗᐃᔾᔨᓗᐊᕈᒪᒻᒪᑕ ᑕᒪᒃᑯᓄᖓ ᓄᖅᑲᑎᑦᑎᒐᓱᓪᓗᑎᒃ ᑎᑭᑎᑕᐅᒋᐊᖃᓐᖏᑦᑐᓂᒃ ᐋᖓᔮᕐᓇᖅᑐᓂᒃ 
ᓄᓇᓕᓐᓅᐸᑦᑐᓂᒃ.  
 
ᒥᓂᔅᑕᐅᔪᖅ ᑐᓴᖅᑎᑦᑎᒍᓐᓇᖅᑳ ᑖᒃᑯᐊ ᐃᓄᓕᕆᔨᒃᑯᑦ, ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ, ᐊᓯᖏᓪᓘᓐᓃᑦ 
ᐃᖅᑲᖅᑐᐅᔨᒃᑯᓐᓂᑦ, ᐃᓪᓕᐊᖅᑐᓕᕆᔨᒃᑯᓐᓂᑦ ᓄᖅᑲᖓᑎᑕᐅᒋᐊᕈᓐᓇᕐᒪᖔᑦ ᓄᓇᓕᓐᓄᑦ ᑎᑭᖃᑦᑕᕐᓂᖓ. 
(ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐅᖃᖅᑎᑦᓯᔩ. 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᐊᓚᕋᓚᒃ. ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᐱᓕᕆᐊᓕᒃ, ᐃᓄᓕᕆᔨᒃᑯᓄᓪᓗ, 
ᒥᓂᔅᑕ ᐊᒡᓘᒃᑲᖅ.  
 
ᐊᖓᔪᖅᑳᖅ ᓕᐅᓇ ᐊᒡᓘᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑕᒪᑦᓱᒧᖓ ᒪᓕᒐᑎᒍᓪᓕ, ᒪᓕᒐᑎᒍᑦ 
ᐊᑐᓕᖅᑎᑦᑎᓂᕐᒧᑦ ᒪᓕᒐᓕᕆᔨᒃᑰᖓᒐᔭᕐᖓᑦ. ᐅᕙᒍᓕ ᐃᓄᓕᕆᔨᒃᑰᓗᑕ ᐃᑲᔪᕋᓱᒍᓐᓇᖅᑐᒍᑦ 
ᐃᓅᓯᖃᑦᑎᐊᓂᕐᒧᑦ, ᖃᓄᐃᓐᖏᑎᐊᖅᑐᒥᒃ ᑕᕝᕙᓂ. 
 
ᑭᒃᑯᑐᐃᓐᓇᕐᓄᓂᓛᒃ ᐊᑐᐃᓐᓇᖅᑕᖃᕐᒪᑦ ᐅᕕᒃᑲᐅᔪᓄᑦ ᐃᒥᐊᓗᒻᒥᐅᓐᓇᐅᓐᖏᑦᑐᖅ, ᐊᒻᒪ ᐋᖓᔮᕐᓇᖅᑐᓄᑦ 
ᑐᐹᑯᒥᓪᓗ ᖃᓄᐃᓐᖏᑦᑎᐊᕈᓐᓇᓂᕐᒧᑦ ᓄᓇᓕᓐᓂ. ᐱᓕᕆᐊᖃᕆᓪᓗᑕᓗ ᐃᒥᐊᓗᒻᒧᑦ ᐃᑦᑕᔅᓯᒪᔪᓂᑦ 
ᓄᑕᕋᖅᑖᖃᑦᑕᓂᕐᒧᑦ ᖃᓄᕐᓗ ᐃᑉᐱᓇᕐᓂᖏᑦ ᑕᒪᒃᑯᐊ ᐋᖓᔮᕐᓇᖅᑐᓄᑦ ᐱᖃᑦᑕᓂᕐᒧᑦ ᑕᒪᒃᑯᐊ ᐊᑐᐃᓐᓇᐅᔪᑦ 
ᓄᓇᓕᓐᓄᑦ. ᐃᓕᓐᓂᐊᑎᑦᑎᓇᓱᑉᐸᑦᑐᒍᑦ ᓄᓇᓕᓐᓂᑦ ᖃᓄᖅ ᑕᒪᒃᑯᐊ ᐊᑐᐃᓂᖃᕈᓐᓇᕐᓂᖏᓐᓄᑦ ᑎᒥᐅᔪᒧᑦ.  

ᑕᒪᒃᑯᐊ ᐱᓇᓱᐊᖃᑦᑕᕐᓯᒪᔭᕗᑦ ᑭᒃᑯᑐᐃᓐᓇᕐᓄᑦ ᐱᓕᕆᓇᓱᑦᑐᑕ ᑕᐃᒃᑯᐊ ᐃᓚᒋᓪᓗᒋᑦ ᓄᓇᓕᓐᓂ 
ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᑲᑎᒪᔨᖏᑦ ᐊᒻᒪᓗ ᕼᐋᒻᒪᓚᒃᑯᑦ, ᐋᓐᓂᐊᖅᑐᓕᕆᔨᐅᔪᓪᓗ ᐃᖅᑲᓇᐃᔭᖅᑐᑦ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐊᐃᑉᐹᓂᒃ ᐅᐃᒍᒋᐊᕈᑦ, ᑭᒡᒐᑐᖅᑐᖅ ᐊᕐᕕᐊᓄᑦ, ᒪᓕᒐᓕᐅᖅᑎ ᐊᓚᕋᓚᒃ. 
 
ᐊᓚᕋᓚᒃ: ᖁᔭᓐᓇᒦᒃ, ᐅᖃᖅᑎᑦᓯᔩ. (ᑐᓵᔨᑎᒍᑦ) ᓯᑎᐱᕆ 2007-ᖑᑎᓪᓗᒍ ᓄᓇᕗᑦ ᒐᕙᒪᒃᑯᖏᑦ ᒥᓂᔅᑕᐅᔪᑦ 
ᓴᖅᑮᓚᐅᕐᒥᒻᒪᑕ ᑕᐃᒃᑯᐊᒎᖅ ᐃᖅᑲᓇᐃᔭᖅᑎᖏᑦ ᐸᕐᓇᒐᑦᓴᒥᒃ ᓴᓇᓂᐊᕐᓗᑎᒃ ᓄᓇᕗᒻᒥ ᐃᒥᐊᓗᓕᕆᓂᕐᒧᑦ 
ᐸᓂᖅᓴᐃᕕᐅᒐᔭᖅᑐᒥᒃ. ᒥᓂᔅᑕᐅᔪᖅ ᑐᓴᖅᑎᑦᑎᒍᓐᓇᖅᑲ ᑖᓐᓇ ᖃᓄᐃᓕᖓᓕᕐᒪᖔᑦ ᐸᕐᓇᑕᐅᓂᖓ 
ᐃᓪᓘᒐᔭᖅᑑᑉ ᐊᓯᖏᓐᓂᓗ? (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐅᖃᖅᑎᑦᓯᔩ.  
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᐊᓚᕋᓚᒃ. ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᐃᓄᓕᕆᔨᒃᑯᓐᓄᑦ ᐱᓕᕆᐊᓕᒃ, 
ᒥᓂᔅᑕ ᐊᒡᓘᒃᑲᖅ.  
 
ᐊᖓᔪᖅᑳᖅ ᓕᐅᓇ ᐊᒡᓘᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑭᐅᒐᒪ ᓯᕗᓪᓕᕐᒥ ᑖᒃᑯᐊ 
ᐱᓕᕆᐊᕆᓂᕋᖅᑲᐅᔭᒃᑲ ᐋᓐᓂᐊᖃᕐᓇᖏᑦᑐᓕᕆᔨᒃᑯᓐᓂ. 
 
2002-ᒥ ᐊᑐᓕᖁᔭᐅᓚᐅᖅᑐᑦ ᑖᒃᑯᐊ ᓄᑖᓐᖑᖅᑎᐸᓪᓕᐊᔭᕗᑦ ᐊᒻᒪᓗ ᑐᓴᖅᑎᑦᑎᓛᖅᑐᑕ. ᑖᒃᑯᐊᓗ 
ᐋᓐᓂᖃᕐᓇᖏᑦᑐᓕᕆᔨᒃᑯᑦ ᐋᖅᑭᒃᓯᒪᓗᑎᒃ ᐊᑯᓂᐅᓂᕆᓂᐊᖅᑕᖏᓐᓂᒃ ᓄᓇᕗᒻᒥ ᐊᑐᐃᓐᓇᐅᑎᒍᓐᓇᖅᑕᕗᑦ 
ᐊᒻᒪᓗ ᑕᒪᒃᑯᐊ ᐃᒥᐊᓗᓕᕆᓂᕐᒧᑦ ᐃᖅᑲᓇᐃᔭᖅᑎᐅᔪᑦ ᖃᓄᖅ ᐃᑲᔪᒃᑲᓐᓂᕈᓐᓇᕐᒪᖔᑦᑎᒍ.  
 
ᐊᒻᒪᓗᒃᑕᐅᖅ ᕿᒥᕐᕈᓇᓱᒻᒥᔭᕗᑦ ᐅᓪᓗᓂᒃ 28-ᓂᒃ ᐸᓂᖅᓰᕕᐅᒍᓐᓇᖅᑐᒧᑦ ᐱᓕᕆᐊᕆᒻᒥᔭᕗᑦ. 
ᐃᓱᒪᑖᕐᕕᒋᒃᑲᓐᓂᕋᓱᑦᑐᒍ ᐊᑐᖅᑕᐅᖃᑦᑕᖅᓯᒪᔪᖅ ᐊᕐᕌᒎᓄᑦ ᑎᓴᒪᓂᒃ ᐃᖃᓗᒃᑑᑦᑎᐊᕐᒥ. ᑕᐃᒪᐃᑦᑐᕈᔪᒻᒥᒃ 
ᕿᒥᕐᕈᓪᓗᑕ ᑕᒪᒃᑯᓇᓂ ᓄᓇᓕᓐᓂ ᐊᔪᓕᕈᑎᖃᖅᓯᒪᔪᓄᑦ ᑕᒪᒃᑯᐊᓗ ᐊᕕᑦᑐᖅᓯᒪᔪᓅᕈᓐᓇᖅᑐᑕ. ᐃᓪᓗᓂᓪᓗ 
ᐊᑐᑲᐃᓐᓇᕈᓐᓇᖃᑦᑕᕐᓗᑕ ᓯᓚᒃᑐᓴᕐᕕᒻᒥᓘᓐᓃᑦ ᑲᖏᖅᓯᓂᕐᒥ ᐅᕙᓂᓘᓐᓃᑦ.  
 
ᑕᒪᒃᑯᐊᕈᔪᐃᑦ ᐊᑦᔨᒌᓐᖏᑦᑐᑦ ᑕᒪᒃᑯᐊ ᕿᒥᕐᕈᓇᒻᒥᔭᕗᑦ. ᐊᒻᒪᓗ ᐱᓕᕆᓂᕐᒧᑦ ᐸᕐᓇᒍᑎᑎᓐᓂ 
ᐋᖅᑮᕙᓪᓕᐊᒐᓱᒃᑐᒍᑦ ᑕᒪᒃᑯᐊ ᐃᓱᒪᒋᕙᓪᓕᐊᓇᓱᒃᑕᕗᑦ ᑐᑭᓕᐅᕆᓇᓱᒃᑎᓪᓗᑕ, ᑭᓱᑦ ᑕᕝᕙᓂ ᐊᑖᓃᒃᑲᔭᕐᒪᖔᑕ 
ᐊᔪᓕᖅᓯᒪᔪᓄᑦ ᐃᑲᔪᕈᑎᔅᓴᐅᔪᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐱᖓᔪᐊᑦ ᐊᒻᒪᓗ ᑭᖑᓪᓕᖅᐹᖅ ᐅᐃᒍᕆᐊᕈᑦ, ᒪᓕᒐᓕᐅᖅᑎ ᐊᓚᕋᓚᒃ. 
 
ᐊᓚᕋᓚᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒍᑦ): ᑕᐃᒃᑯᐊᓕ ᐸᓂᖅᓴᐃᕕᒃᓴᐅᔪᒧᑦ ᐱᔭᕇᖅᓯᒪᓕᖅᐸᑕ.  

ᖃᐅᔨᒪᒐᑦᑕ ᐊᕐᕕᐊᑦ ᐃᓄᒋᐊᓐᓂᖅᐹᖑᖃᑕᐅᒻᒪᑦ ᓄᓇᕗᒻᒥ, ᒥᓂᔅᑕᐅᔪᖅ ᓴᖅᑮᔪᓐᓇᖅᐹ ᑕᐃᒪᐃᑦᑐᒥᒃ 
ᓴᓇᓂᐊᕐᓂᖅᑲᑕ ᐊᕐᕕᐊᒥ ᓴᓇᔭᐅᖁᒐᔭᕐᓗᒍ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᐊᓚᕋᓚᒃ. ᐋᓂᐊᖃᓐᓇᖏᑦᑐᓕᕆᓂᕐᒧᑦ ᐃᓄᓕᕆᔨᒃᑯᓂᓪᓗ ᐱᓕᕆᐊᓕᒃ, ᒥᓂᔅᑕ ᐊᒡᓘᒃᑲᖅ. 
 
ᐊᖓᔪᖅᑳᖅ ᓕᐅᓇ ᐊᒡᓘᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐃᓚᖓ ᑭᐅᕙᓪᓚᐃᖅᑲᐅᔭᕋ 
ᐋᓐᓂᐊᖃᓐᓇᖏᑦᑐᓕᕆᔨᒃᑯᑦ ᕿᒥᕐᕈᓇᓱᒻᒪᑕ ᖃᓄᖅ ᑕᒪᒃᑯᓂᖓ ᐃᑲᔪᖃᑦᑕᕈᓐᓇᕐᒪᖔᑕ 
ᓄᓇᓕᓐᓅᑦᑕᖃᑦᑕᕐᓗᑎᒃ.  
 
ᑖᓐᓇᓕ ᐃᓪᓗᓪᓚᕆᐅᓗᓂ ᐅᖃᐅᓯᕆᒐᔭᕐᒥᔭᕗᑦ ᖃᓄᖅ ᐋᖅᑭᒃᓯᒪᒐᔭᕐᒪᖔᑦ ᑭᓯᐊᓂᓕ ᑲᔪᓯᖁᑐᐃᓐᓇᕋᔭᖅᑕᒃᑲ 
ᐃᓪᓗᔅᓴᒥᒃ ᐅᑕᖅᑭᖏᓪᓗᑎᒃ.  
 
ᐃᒫᒃ ᐃᖃᓗᒃᑑᑦᑎᐊᕐᒥ ᐊᑐᖅᑕᐅᕙᑦᑐᒥᒃ ᐊᑐᕈᓐᓇᕈᑦᑕ ᐃᓪᓗᒥᒃ ᐅᑕᖅᑭᖏᓪᓗᑎᒃ ᑕᐃᒪᐃᑦᑐᒥᒃ. ᑖᓐᓇ 
ᖃᐅᔨᒃᑲᓐᓂᕆᐊᖃᕋᑦᑎᒍ ᐱᓗᐊᖅᑐᒥᒃ ᑮᓇᐅᔭᓂᒃ ᐊᒥᒐᖅᓰᓐᓇᕋᑦᑕ ᐱᖁᑎᖅᔪᐊᓄᑦ ᑭᓯᐊᓂ ᐊᑭᑐᔪᓄᓂᓛᑦ 
ᑕᒪᓐᓇ ᐱᕙᓪᓕᐊᖏᓐᓇᖁᒐᓗᐊᖅᑐᒍ ᐃᓪᓗᒥᒃ ᐅᑕᖅᑭᓐᖏᖔᕐᓗᑕ.  
 
ᑖᓐᓇ ᐱᓕᕆᐊᕆᖃᑦᑕᕐᓗᒍ ᓄᓇᓕᓐᓄᑦ ᐊᑦᔨᒌᖏᑦᑐᓂ ᐃᓪᓗᒥᒃ ᓴᓇᓐᖏᒃᑲᓗᐊᖅᑎᓪᓗᑕ. ᑕᐃᓐᓇ 
ᑎᑭᓯᓯᒪᓕᕈᑦᑎᒍ ᑐᓴᖅᑎᑦᑎᑲᓐᓂᕈᓐᓇᓛᕐᒥᔪᖓ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐅᖃᐅᓯᒃᑯᑦ ᐊᐱᖅᑯᑏᑦ. ᑭᒡᒐᑐᖅᑐᖅ ᐃᖃᓗᒃᑑᑦᑎᐊᕐᒧᑦ, ᒪᓕᒐᓕᐅᖅᑎ ᐲᑕᓴᓐ. 
 
ᐊᐱᖅᑯᑦ 554 - 2(4): ᐃᓄᑐᖃᕐᓄᑦ ᐱᔨᑦᑎᕋᐅᑎᑦ ᐅᒥᖕᒪᒃᑑᒥ ᕿᖓᐅᒻᒥᓗ (ᐲᑕᓴᓐ) 
 
ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐊᐱᕆᔪᒪᔭᕋ ᐃᓕᓐᓂᐊᖅᑐᓕᕆᔨᒃᑯᓐᓄᑦ, ᑕᒪᒃᑯᓄᖓ 
ᑮᓇᐅᔾᔭᔅᓴᕝᕕᖃᓗᐊᖏᑦᑐᓄᑦ ᐃᓐᓇᒻᒪᕆᐅᔪᓄᑦ.  
 
ᑕᐃᒃᑯᐊ ᐃᑲᔪᕈᑕᐅᕙᑦᑐᑦ ᐃᓐᓇᑐᖃᐅᔪᓄᑦ ᑮᓇᐅᔾᔭᔅᓴᓗᐊᖏᑦᑐᓄᑦ ᑕᐃᑲᓂ ᐅᒥᒻᒪᖅᑑᒥ ᐃᓐᓇᑐᖃᒡᒍᑎᐅᒻᒪᑕ 
ᐃᑲᔪᖅᑕᐅᕙᑦᑐᑦ ᒐᕙᒪᑐᖃᒃᑯᓐᓂ. ᐊᒻᒪᓗ ᖁᔭᒋᓪᓗᒋᑦ ᐃᓕᓐᓂᐊᖅᑐᓕᕆᔨᒃᑯᑦ ᐃᑲᔪᖃᑦᑕᕐᓂᖏᑦ.  
 
ᑕᐃᒪᓕ ᒥᓂᔅᑕᐅᔪᖃᐃ ᓇᓗᓇᐃᖅᓯᒍᓐᓇᖅᑲ ᑕᐃᒃᑯᐊ ᕿᖓᐅᕐᒥ ᐅᒥᒻᒪᖅᑑᒥᓗ ᐃᑲᔪᖅᑕᐅᑲᓐᓂᕈᓐᓇᖅᑲᑦ 
ᑕᕝᕗᖓ ᐊᑐᐃᓐᓇᖃᑦᑎᓐᓇᒋᑦ ᓄᓇᕗᑦ ᒐᕙᒪᒃᑯᖏᓐᓂᒃ. ᐃᒫᒃ ᐱᔭᕇᕆᐊᖃᑦᑎᓪᓗᒋᑦ ᑎᑎᕋᕆᐊᓕᓐᓂᒃ. 
ᖁᔭᓐᓇᒦᒃ. 

ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᐲᑕᓴᓐ. ᐱᓕᕆᐊᓕᒃ ᐃᓕᓐᓂᐊᖅᑐᓕᕆᓂᕐᒧᑦ, ᒥᓂᔅᑕ ᐲᑯ. 
 
ᐊᖓᔪᖅᑳᖅ ᐃᐊᑦ ᐲᑯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑕᒪᒃᑯᐊ ᐱᐅᓯᕚᓪᓕᖅᓯᒪᒻᒪᕆᓕᖅᑐᑦ ᐃᓐᓇᑐᖃᕐᓄᑦ 
ᐃᑲᔪᕈᑕᐅᖃᑦᑕᖅᑐᑦ ᑕᖅᑭᓂ ᐊᒥᓲᓗᐊᖏᑦᑐᓂ.  
 
ᐆᑦᑑᑎᒋᓗᒍ ᐅᖅᓱᐊᓗᓐᓄᓪᓗ ᐃᑲᔪᖅᑕᐅᔾᔪᑎᖏᑦ, ᑮᓇᐅᔭᒃᑲᓃᓪᓗ ᐃᓐᓇᑐᖃᐅᔪᓄᑦ ᐊᒻᒪᓗ ᑕᒪᒃᑯᐊ 
ᒐᕙᒪᑐᖃᒃᑯᓐᓂᑦ ᐱᖃᑦᑕᖅᑕᕗᑦ ᐃᓚᓕᐅᑎᓇᓱᖃᑦᑕᖅᑕᕗᑦ. ᑕᒪᒃᑯᐊ ᐊᔅᓱᕈᐊᕆᑦᑎᐊᖅᓯᒪᔭᕗᑦ ᑕᒪᒃᑯᓄᖓ 
ᐃᑲᔪᖅᑕᐅᔭᕆᐊᖃᑦᑐᓄᑦ ᐱᓗᐊᖅᑐᒥᒃ ᐃᓐᓇᑐᖃᐅᔪᓂᒃ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᓯᕗᓪᓗᖅᐹᒥᒃ ᐅᐃᒍᕆᐊᕈᑦ, ᒪᓕᒐᓕᐅᖅᑎ ᐲᑕᓴᓐ. 
 
ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᖅᑐᒍᓗ ᒥᓂᔅᑕᐅᔪᖅ. ᐄ, ᖁᕕᐊᒋᔭᕋ ᑐᓴᖅᑎᑎᒻᒪᑦ 
ᑕᒪᒃᑯᓂᖓ ᑭᓯᐊᓂᓕ ᐊᐱᕆᓇᓱᕋᑖᖅᑐᖓ, ᓇᓗᓇᐃᖅᓯᑲᓐᓂᖃᖅᑲᐃ ᖃᓄᖅ ᑕᐃᒃᑯᐊ ᕿᖓᐅᕐᒥᐅᑕᐅᔪᑦ 
ᐅᒥᒻᒪᖅᑑᒥᓗ ᐃᓐᓇᑐᖃᕆᔭᖏᑦ ᐃᑲᔪᖅᑕᐅᒍᓐᓇᖅᑲᑦ? ᐊᑐᐃᓐᓇᖃᖏᑉᐸᑕ ᑖᒃᑯᓂᖓ ᐃᖃᓗᒃᑑᑦᑎᐊᕐᒥ 
ᐃᓕᓐᓂᐊᖅᑐᓕᕆᔨᒃᑯᓐᓂᑦ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᐲᑕᓴᓐ. ᐃᓕᓐᓂᐊᖅᑐᓕᕆᓂᕐᒧᑦ ᐱᓕᕆᐊᕐᓕᒃ, ᒥᓂᔅᑕ ᐲᑯ. 
 
ᐊᖓᔪᖅᑳᖅ ᐃᐊᑦ ᐲᑯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐄ, ᖃᐅᔨᒪᔪᖓ ᑐᑭᓯᔭᕋ ᖃᓄᐃᓕᓇᓱᒻᒪᖔᑦ 
ᒪᓕᒐᓕᐅᖅᑎᐅᔪᖅ. ᐊᖏᖅᑎᑦᑎᓇᓱᒃᑐᖅ ᒐᕙᒪᒃᑯᓐᓂᑦ ᑕᐃᒃᑯᓄᖓ ᐊᑐᐃᓐᓇᖃᕝᕕᐅᖃᑦᑕᓂᐊᕐᖓᑕ ᒪᕐᕉᓐᓂᒃ 
ᓄᓇᓖᓐᓂᒃ. ᑕᐃᒃᑯᐊ ᐃᓱᒪᒋᔭᐅᖏᒻᒪᑕ ᐃᒫᒃ ᓄᓇᓕᓪᓛᑦᑖᖑᒋᐊᖏᓐᓂᒃ.  
 
ᐅᖃᐅᓯᖃᑦᑎᓪᓗᑕ ᑕᒪᒃᑯᓄᖓ ᖃᕋᓴᐅᔭᑎᒍᓪᓗ ᐃᑲᔪᕈᑕᐅᒍᓐᓇᖅᑐᓂᓛᒃ ᐱᓇᓱᐊᕈᑕᐅᒍᓐᓇᖅᑐᑦ ᑕᒪᒃᑯᐊ 
ᓂᖃᐃᓱᕈᑕᐅᕙᑦᑐᑦ ᑕᒪᒃᑯᓄᖓ ᐊᑐᐃᓐᓇᖃᕋᔭᖅᑐᓴᐅᖏᑦᑐᑦ. ᑭᓯᐊᓂᓕ ᐊᔾᔨᒋᑐᐃᓐᓇᕋᔭᕐᒥᔭᖓ ᑕᐃᒃᑯᓄᖓ 
ᐃᓚᖏᑦ ᓄᓇᓕᕋᓛᖑᔪᑦ. ᓄᓇᓕᓐᓂ ᑕᒫᓂ ᓄᓇᕗᒻᒥ ᐅᖃᕈᓐᓇᕋᓗᐊᖅᑐᖓ ᐃᓕᓐᓂᐊᖅᑐᓕᕆᔨᒃᑯᑦ ᑕᕝᕘᓇ 
ᓂᖃᐃᓱᖅᑎᓕᕆᔨᒃᑯᑎᒍᑦ ᖃᐅᔨᒋᐊᖃᑦᑕᐸᑦᑐᒍᑦ ᓄᓇᖃᑦᑑᔪᓂᒃ.  
 
ᐅᖃᕋᑖᕐᖓᑦ Charter-ᑕᖃᓚᐅᕐᖓᒡᒎᖅ ᑕᐃᒃᑯᖓ ᓄᓇᓕᓐᓄᑦ ᐆᑦᑑᑎᒋᓪᓗᒍ ᑕᐃᒃᑯᐊ ᓄᓇᓖᑦ 
ᖃᖓᑕᓲᖅᑕᐅᖃᑦᑕᖏᒻᒪᑕ ᑕᐃᒫᒃ ᐅᖃᕋᑖᕐᖓᑦ ᑭᓯᐊᓂ ᓂᐅᕕᖅᑕᐅᓯᒪᔪᒃᑯᑦ ᑎᑭᑕᐅᑲᐃᓐᓇᐸᒻᒪᑕ. 
ᐃᑲᔪᒃᑲᓐᓂᕈᓐᓇᖅᑐᑦ ᐅᕝᕙᓘᓐᓃᑦ ᐱᓕᕆᐊᔅᓴᖃᑦᑎᓪᓗᒋᑦᑕᐅᖅ ᑕᐅᕙᓂ ᓄᓇᓕᐅᔪᓂᒃ ᐅᕙᒍᓪᓕ 
ᐱᔪᓐᓇᖏᑕᑦᑎᓐᓂᒃ ᐅᖄᓚᐅᑎᒃᑯᑦ ᑎᑎᖅᑲᑎᒍᓪᓘᓐᓃᑦ. ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ ᐲᑯ. ᐊᐃᑉᐹᓂᒃ ᐅᐃᒍᕆᐊᕈᑦ, ᒪᓕᒐᓕᐅᖅᑎ ᐲᑕᓴᓐ. 
 
ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᒃ, ᑭᐅᒻᒪᖓ. ᖁᕕᐊᒋᔭᕋ ᐱᓕᕆᐊᕐᕆᖃᑦᑕᖅᓯᒪᔭᖏᑦ 
ᓂᖃᐃᓱᖅᑎᐅᔪᑦ ᑕᐃᑲᓂ ᐃᖃᓗᒃᑑᑦᑎᐊᕐᒥ ᐊᒻᒪᓗ ᐱᐅᔫᕙᑦᑑᒐᓗᐊᖅ. ᓱᓕᔪᔅᓴᓪᓚᕆᖏᓐᓇᒪ ᑕᒪᒃᑯᐊ 
ᐃᑲᔪᖅᑕᐅᑦᑎᐊᖅᐸᒃᑲᓗᐊᕐᒪᖔᑕ ᐃᓐᓇᑐᖃᐅᔪᑦ.  
 
ᒥᓂᔅᑕᐅᑉ ᐅᖃᐅᑎᒍᓐᓇᖅᐹᖓ ᑕᕝᕘᓇ ᐃᑲᔪᕈᑎᑎᒍᑦ ᑕᐃᒃᑯᐊ ᓄᓇᓕᓐᓄᑦ, ᑕᐃᒃᑯᐊᖃᐃ 
ᐃᑲᔪᕈᑎᐅᔪᓐᓇᖅᑐᓕᒫᓂᖅᑲᐃ ᐃᑲᔪᖅᑕᐅᕙᒃᑲᓗᐊᖅᑲᑦ ᑕᐃᒃᑯᐊ ᐃᓐᓇᕐᕆᔭᐅᔪᑦ, ᐃᓐᓇᒻᒪᕆᐅᔪᑦ ᑕᐃᒃᑯᓇᓂ 
ᑕᕝᕙᓐᖓ ᒐᕙᒪᒃᑯᓐᓂᑦ, ᒐᕙᒪᑐᖃᒃᑯᓐᓂᓪᓗ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᐲᑕᓴᓐ. ᐃᓕᓐᓂᐊᖅᑐᓕᕆᓂᕐᒧᑦ ᐃᑲᔫᓯᐊᖅᑐᓕᕆᓂᕐᒧᓪᓗ ᐱᓕᕆᐊᕐᓕᒃ, 
ᒥᓂᔅᑕ ᐲᑯ. 
 
ᐊᖓᔪᖅᑳᖅ ᐃᐊᑦ ᐲᑯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑖᓐᓇ ᓱᓕᑦᓯᐊᖅᑐᖅ ᑲᑎᒪᔨᐅᔪᖅ. ᑖᒃᑯᐊ 
ᓂᖃᐃᑐᖅᑏᑦ ᓂᖃᐃᑐᖅᑎᑦᑎᖃᑦᑕᖅᑐᑦ ᐃᖃᓗᒃᑑᑦᑎᐊᕐᒥ ᐱᔨᑦᓯᕋᑦᑎᐊᖃᑦᑕᕐᒪᑕ ᑕᐃᑯᓄᖓ ᓄᓇᓕᓐᓂᒥᐅᓄᑦ 
ᒪᕐᕉᓐᓄᑦ, ᐅᒥᒻᒪᒃᑑᒥᓗ Bay Chimo-ᒥᓗ. ᐄ, ᑕᐃᒪ ᖃᐅᔨᒪᑦᓯᐊᕐᒪᑕ ᖃᓄᐃᓕᐅᕆᐊᔅᓴᖅ ᐱᓕᕆᔨᒋᔭᕗᑦ 
ᓂᖃᐃᑐᖅᑎᑦᑎᓂᐅᖅ ᒥᒃᓵᓄᑦ. ᑕᐃᑯᓐᖓᐅᒑᖓᑕ ᖃᐅᔨᓴᖃᑦᑕᖅᑐᑎᓪᓗ ᐊᑎᖏᓐᓂᒃ ᑕᒪᒃᑯᐊᓗ 
ᐃᑲᔪᕈᑎᒋᒋᐊᖃᑦᑕᖅᑕᖏᑦ ᐃᑲᔪᖅᑕᐅᒍᑎᒋᒐᓗᐊᕐᒪᖔᒋᑦ ᐊᒻᒪᓗ ᐋᓐᓂᐊᖅᑐᓕᕆᔭᐅᓂᕐᒧᑦ.  
 
ᑕᐃᓐᓇ ᑲᑎᒪᔨᐅᔪᖅ ᖃᐅᔨᒪᑉᐸᑦ ᖃᓄᑐᐃᓐᓇᖅ ᓂᕈᐊᖅᑎᖏᑦ ᐃᓚᐅᑎᑕᐅᖏᑉᐸᑕ ᑎᑎᕋᖅᓯᒪᔪᒃᑯᑦ ᑎᑎᕋᓪᓗᓂ 
ᐅᕙᓐᓄᑦ ᖃᐅᔨᒋᐊᕈᓐᓇᕋᔭᖅᑕᕋ. ᓂᖃᐃᑐᓐᓂᐅᑉ ᓴᓂᐊᒍᑦ ᐊᓯᐊᒍᓪᓗ ᓴᓂᐊᒍᑦ ᐱᑕᖃᖏᑉᐸᑦ 
ᐃᑲᔪᖅᑕᐅᓂᖃᖁᑉᐸᒋᑦ ᐃᑲᔪᖅᑕᐅᒐᓱᒍᓐᓇᖅᑕᕗᑦ. ᑕᐃᒫᑎᑐᑦ ᑲᖏᖅᑐᒑᐱᒻᒥᐅᑕᑎᒍᑦ ᑲᖏᕐᓱᕌᐱᖕᒥᐅᑕᑎᒍᑦ, 
ᓇᓂᑐᐃᓐᓇᕐᒥᐅᑕᑎᑐᑦ ᐃᑲᔪᖅᑕᐅᒋᐊᖃᕐᒪᑕ ᐊᒻᒪᓗ, ᐳᐃᒍᖅᑕᐅᓯᒪᔪᕕᓂᐅᑉᐸᑕ ᑕᒪᓐᓇ ᐋᖅᑭᒋᐊᕈᓐᓇᕋᔭᖅᑕᕋ. 
ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᑎᒎᕈᓐᓃᖅᑐ): ᖁᔭᓐᓇᒦᑦ, ᒥᓂᔅᑕ. ᐱᖓᔪᐊᑦ ᐊᒻᒪ ᑭᖑᓪᓕᕐᐹ ᐅᐃᒍᕆᐊᕈᑦ. ᒪᓕᒐᓕᐅᖅᑎ 
ᐲᑕᓴᓐ.  
 
ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ, ᖁᔭᓐᓇᒦᖅᐸᕋᑦᑕᐅ ᒥᓂᔅᑕ ᑭᐅᖅᑲᐅᑦᓯᐊᕐᒪᖓ. ᑕᐃᒪ 
ᐱᓕᕆᖃᑎᒋᓯᒪᓕᕋᒃᑭᑦ ᑕᐃᒃᑯᐊ ᐃᓐᓇᑐᖃᐃᑦ. ᓴᑭᒐᓗ ᐃᓛᓐᓂᒃᑯᑦ ᐅᖃᐅᑎᔭᐅᖃᑦᑕᖏᒻᒪᑕ ᐃᓐᓇᑐᖃᐃᑦ 
ᖃᓄᖅ ᐃᑲᔪᖅᑕᐅᒍᓐᓇᕋᔭᕐᒪᖔᑕ, ᐱᒻᒪᕆᐅᖕᒪᓪᓗ ᐃᑲᔪᖅᑎᖃᕆᐊᖃᕐᒪᑕ ᐅᖃᓪᓚᒡᕕᐅᖃᑦᑕᕆᐊᖃᕐᒪᑕᓗ. 
ᑖᒃᑯᐊ ᓄᓇᓕᖕᓂᒥᐅᑕᐅᔪᑦ ᑲᓇᑕᐅ ᒐᕙᒪᒃᑯᖏᓐᓂᑦ ᓄᓇᕗᑦ ᒐᕙᒪᒃᑯᖏᓐᓂᓪᓗ ᐃᑲᔪᖅᑕᐅᓂᖃᖁᓪᓗᒋᑦ.  
 
ᐊᑲᐅᒻᒪᖕᓕ ᑕᐃᑲᓂ ᐃᖃᓗᒃᑑᑦᓯᐊᕐᒥ, ᑕᐃᑲᓂ ᑲᓇᑕᐅ ᒐᕙᒪᒃᑯᖏᑦ ᐱᓕᕆᕝᕕᖃᕐᒪᑕ ᐊᒻᒪᓗᑦᑕᐅ, ᒥᓂᔅᑕ 
ᐃᖅᑲᓇᐃᔭᖅᑎᖏᑦ ᑕᐃᒪᓐᓇ ᐱᓕᕆᖃᑎᖃᕈᓐᓇᕐᒪᑕ ᑲᓇᑕᐅ ᒐᕙᒪᒃᑯᖏᑦᑕ ᑎᑎᕋᕐᕕᖓᓂᒃ, ᑕᐃᑲᓂ  

ᐃᖃᓗᒃᑑᑦᓯᐊᕐᒥ. ᑕᐃᑲᓂ ᐅᒥᖕᒪᒃᑑᕐᒥᐅᑕᐃᑦ ᐊᒻᒪᓗ ᕿᖓᕐᒥᐅᑕᐃᑦ ᐃᑲᔪᖅᑕᐅᓂᖃᖁᓪᓗᒋᑦ. 
 
ᑕᐃᒪ ᐊᐱᖅᑯᑎᒋᔭᕋ ᒥᓂᔅᑕᒧᑦ. ᑲᓇᑕᐅ ᒐᕙᒪᒃᑯᖏᑦᑕ ᐃᑲᔫᑎᖏᑦ ᐱᑕᖃᖅᑎᓪᓗᒋᑦ Income Tax-ᓕᕆᓂᕐᒧᑦ 
ᖃᓄᖅ ᑕᒪᒃᑯᐊ ᐃᓐᓇᑐᖃᐃᑦ ᑖᒃᓰᔭᐃᔭᖅᑕᐅᖃᑦᑕᖅᐸᑦ, ᓲᕐᓗ ᐊᑕᐅᓰᖅᑕᐅᖃᑦᑕᕐᐹᑦ ᐅᕙᓘᓐᓃᑦ ᒪᕐᕉᓐᓂᒃ 
ᐱᖓᓱᓂᒡᓘᓐᓃᑦ Income ᑖᒃᓯᓄᑦ ᐊᑭᓕᐅᑎᒃᓴᖏᓐᓄᑦ ᐋᖅᑭᒃᓱᒐᒃᓴᓂᒃ ᐱᑎᑕᐅᖃᑦᑕᖅᐸ? ᖁᔭᓐᓇᒦᒃ, 
ᐅᖃᖅᑎ. 
 
ᐅᖃᖅᑎ (ᑐᓵᔨᑎᒎᕈᓐᓃᖅᑐ): ᖁᔭᓐᓇᒦᑦ, ᒥᔅᑕ ᐲᑕᓴᓐ. ᐃᓕᓐᓂᐊᖅᑐᓕᕆᓂᕐᒧᑦ, ᐃᑲᔫᓯᐊᖅᑐᓕᕆᓂᕐᒧᓪᓗ 
ᐱᓕᕆᐊᓕᒃ, ᒥᓂᔅᑕ ᐲᑯ. 
 
ᐊᖓᔪᖅᑳᖅ ᐃᐊᑦ ᐲᑯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐄ, ᐅᖃᖅᑏ, ᑖᓐᓇ ᐃᓱᒫᓗᒍᑎᑦᓯᐊᕐᒥ 
ᓴᖅᑭᑎᑦᓯᖕᒪᑦ. ᐊᔾᔨᒌᙱᑦᑐᓂᒃ ᐃᑲᔪᕈᑎᒃᓴᖃᕐᒪᑕ ᑕᒪᒃᑯᐊ ᐃᓐᓇᑐᖃᐃᑦ. ᐃᓐᓇᑐᖃᖅ ᓲᕐᓗ ᓄᓇᑖᖃᑕᐅᓯᒪᒃᐸᑦ 
ᑮᓇᐅᔭᓪᓗ ᐊᑐᐃᓐᓇᐅᒃᐸᑕ, ᑕᐃᒪᓐᓇ ᑖᒃᓰᔭᐃᔭᕐᓂᕐᒧᑦ ᓲᕐᓗ ᓇᒃᓯᐅᔾᔭᐅᒍᓐᓇᖃᑦᑕᕐᒪᑕ ᑕᐃᒪᓐᓇᓗ Income 
ᑖᒃᓯᓄᑦ ᐊᑭᓕᐅᑎᒃᓴᐅᒐᔭᖅᑐᓂ ᑐᑭᓯᐅᒪᒍᑕᐅᒐᔭᖅᑐᓂᒡᓗ ᐱᑎᑕᐅᒍᓐᓇᖃᑦᑕᕐᓗᑎᒃ.  
 
ᐃᑲᔪᖅᑕᐅᒍᒪᒍᑎᒡᓗ ᑕᑕᑎᕆᒋᐊᖃᕐᓂᕐᒧᑦ ᐃᑲᔪᖅᑕᐅᒍᓐᓇᕐᒥᔪᖅᑕᐅᖅ ᑕᐃᒃᑯᐊ ᓂᖃᐃᑐᖅᑐᓕᕆᔨᖅᐳᑦ ᑕᐃᑲᓂ 
ᐃᖃᓗᒃᑑᑦᓯᐊᕐᒥ ᐃᑲᔪᕈᓐᓇᕐᒪᑕ.  
 
ᖃᐅᔨᒪᙱᑦᑐᖓ ᑖᒃᑯᐊ ᐃᓐᓇᐅᓂᖏᓐᓄ ᑮᓇᐅᔭᖅᑖᕆᖃᑦᑕᖅᑕᖏᑦ ᐃᒪᓐᓇ ᐊᑕᐅᓰᕐᓱᑎᒃ 
ᓯᑭᓪᓕᐅᖅᑕᐅᓯᒪᓪᓗᑎ ᐊᑭᓕᖅᑕᐅᒍᑕᐅᖃᑦᑕᕐᒪᑕᒪ, ᑖᓐᓇ ᑕᒡᕙ ᐊᑕᐅᓯᐅᓪᓗᓂ ᓯᒃᑭᓕᐅᖅᑕᐅᓯᒪᖃᑦᑕᕐᖢᓂ 
ᐊᑭᓕᐅᑕᐅᖃᑦᑕᕐᒪᑦ, ᑕᐃᒪᓐᓇᐃᓯᒪᓪᓗᓂᓗ ᑕᐃᒪᙵᓂᑦ ᔭᓄᐊᓕ 2008-ᖑᓚᐅᖅᑐᒥ. ᑕᐃᒪᓐᓇ 
ᐅᖃᐅᓯᖃᕐᓂᖅᐸᑦ ᑲᑎᒪᔨᐅᔪᖅ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᑎᒎᕈᓐᓃᖅᑐ): ᖁᔭᓐᓇᒦᑦ, ᒥᓂᔅᑕ. ᐅᖃᐅᓯᒃᑯᑦ ᐊᐱᖅᑯᑏ. ᑭᒡᒐᑐᖅᑐ ᑕᓯᐅᔭᖅᔪᐊᒧᑦ 
ᒪᓕᒐᓕᐅᖅᑎ ᑲᑦᑐᒃ.  
 
ᐊᐱᖅᑯᑦ 555 - 2(4): ᐆᒪᔪᓕᕆᔨᐅᓚᐅᖅᑑᑉ ᐃᓇᖏᖅᑕᐅᓂᒃᓴᖓ ᓴᓂᑭᓗᐊᕐᒥ (ᑲᑦᑐᒃ) 
 
ᑲᑦᑐᒃ: ᓇᑯᕐᒦ, ᐅᖃᖅᑎᑦᓯᔨ. ᐅᖃᖅᑎᑦᓯᔨ, ᑖᓐᓇ ᐊᐱᕆᑲᐃᓐᓇᕈᒪᒐᒃᑯ ᒥᓂᔅᑕᐅᔪᖅ ᐊᕙᑎᓕᕆᔨᒃᑯᓄᒃ. ᑕᐃᒃᑯᐊ 
ᐃᓚᒃᑲ ᑕᕝᕙᐅᕗᑦ. ᐊᒻᒪ, ᑕᐃᒪᐃᓛ ᕿᓚᓗᒃᑭᓯᐊᖃᑕᐅᖃᑦᑕᒧᑦ ᐅᐱᒋᕙᕋ ᐊᒻᒪ ᖃᓄᑐᐃᓐᓇᖅ 
ᑎᓕᐅᖅᑕᐅᖃᑦᑕᓕ.  
 
ᐅᖃᖅᑎᑦᓯᔨ, ᐅᑭᐅᖅ ᐆᒪᔪᓕᕆᓕᑦᑖᓕᓚᐅᖅᑕᕗᑦ ᑐᓴᕐᓇᓕᕐᒥᒪᑦ ᑕᕙᓂᓘᓐᓃᑦ ᐱᓇᓱᐊᕈᓯᒥ ᐅᕙᓘᓐᓃᑦ 
ᐱᓇᓱᐊᕈᓯᐅᓚᐅᖅᑐᒥᒃ ᐊᐅᓪᓚᓂᐊᓕᓚᐅᕐᒥᒪᑦ ᐃᓚᒥᓂᒃ ᐱᔾᔪᑎᖃᕐᓱᓂ. ᑖᓐᓇᖃᐃ ᒥᓂᔅᑕ, ᖃᖓ ᓄᑖᒥᒃ 
ᐆᒪᔪᓕᕆᔨᑦᓴᒥᒃ ᑕᑲᓄᖓ ᑖᓐᓇ ᓂᕈᐊᖅᑕᐅᕕᒋᓯᒪᔭᓄᑦ ᐱᓕᕆᐊᖃᑦᓴᐅᑎᒋᓂᐊᖅᐳᖃᐃ? ᓇᑯᕐᒦ, ᐅᖃᖅᑎᑦᓯᔨ. 
 
ᐅᖃᖅᑎ: ᖁᔭᓐᓇᒦ, ᒪᓕᒐᓕᐅᖅᑎ ᑲᑦᑐᒃ. ᐊᕙᑎᓕᕆᓂᕐᒥ ᐱᓕᕆᐊᓕᒃ, ᒥᓂᔅᑕ ᐊᑭᓱᒃ.  

ᐊᖓᔪᖅᑳᖅ ᐅᓛᔪᒃ ᐊᑭᓱᒃ: ᖁᔭᓐᓇᒦᒃ, ᐅᖃᖅᑎᑦᑎᔨ. ᑖᒃᑯᐊ ᐃᖅᑲᓇᐃᔭᖅᑎᕗᑦ ᑕᕝᕘᓇ 
ᐃᖅᑲᓇᐃᔭᖅᑖᕋᓱᐊᖅᑐᓕᕆᔨᒃᑯᑦ, ᐃᖅᑲᓇᐃᔭᖅᑐᓕᕆᔨᒃᑯᑎᒍᑦ ᐱᔭᐅᖃᑦᑕᕐᒪᑕ ᑕᒪᓐᓇ ᑐᐊᕕᕐᓇᑎᓪᓗ 
ᐱᓕᕆᐊᕆᔭᐅᒃᑲᕋᓱᐊᕐᓂᐊᖅᑲᕗᑦ ᑖᒃᑯᓄᖓ ᐃᖅᑲᓇᐃᔭᖅᑐᓕᕆᔨᒃᑯᓐᓄᑦ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᓯᕗᓪᓕᕐᐹᒥ ᐅᐃᒍᕆᐊᕈᑦ. ᒪᓕᒐᓕᐅᖅᑎ ᑲᑦᑐᒃ.  
 
ᑲᑦᑐᒃ: ᓇᑯᕐᒦᒃ, ᐅᖃᖅᑎᑦᓯᔩ. ᐊᒻᒪ ᓇᑯᕐᒦᒃ, ᒥᓂᔅᑕ. ᑖᓐᓇ ᐅᐃᒪᓇᕐᒪᑦ ᑕᐃᒃᑯᐊ ᑮᓇᐅᔭᓕᐅᕐᕕᒃᓴᖃᑦᓯᐊᖏᑦᑐᑦ 
ᑕᐃᒃᑯᓂᓐᖓ ᕿᓯᓂᒃ ᑕᐃᒃᑯᓄᖓ ᓂᐅᕐᕈᓴᐃᕙᒻᒪᑕ ᐆᒪᔪᓕᕆᔨᓄᑦ. ᐊᒻᒪ ᐊᐱᕆᒋᐊᓪᓚᓗᒍᖃᐃ ᐃᒻᒪᖃ 
ᐊᑯᓂᐅᑐᐃᓐᓇᕆᐊᖃᓚᖓᒻᒪᑦ. 
 
ᑖᓐᓇ ᐆᒪᔪᓕᕆᔨᖃᓐᖏᓂᕆᓂᐊᖅᑕᕗᑦ, ᖃᖓᑐᐃᓐᓇᖃᐃ ᑕᑲᓐᓇ ᓄᓇᓕᒃ ᐳᓛᕆᐊᖅᑕᐅᖃᑦᑕᓂᐊᖅᑯᖅ ᐅᕝᕙ 
ᐆᒪᔪᕐᓂᐊᑎᒥᒃ ᑕᑲᓄᓐᖓᑲᐃᓐᓇᑐᖃᖃᑦᑕᓂᐊᑉᐳᖃᐃ. ᓇᑯᕐᒦᒃ, ᐅᖃᖅᑎᑦᓯᔩ. 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᑲᑦᑐᒃ. ᐊᕙᑎᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᐊᑭᓱᒃ. 
 
ᐊᖓᔪᖅᑳᖅ ᐅᓛᔪᒃ ᐊᑭᓱᒃ: ᖁᔭᓐᓇᒦᒃ, ᐅᖃᖅᑏ. ᑖᒃᑯᐊ ᐃᖅᑲᓇᐃᔭᖅᑎᕗᑦ ᐱᒍᓐᓇᕐᓂᓕᒫᒥᓂᒃ ᓄᓇᓕᓐᓂᒃ 
ᐆᒪᔪᕐᓂᐊᖅᑎᖃᓐᖏᑦᑐᓂᒃ ᐅᐸᖃᑦᑕᕐᒪᑕ, ᑕᐃᒪᐃᑐᐃᓐᓇᕐᓂᐊᕆᕙᕗᑦ. ᐃᒻᒪᖃ ᐊᑯᓂᐅᓗᐊᓐᖏᑦᑐᖅ 
ᐅᑕᖅᑭᑎᖃᑦᑕᕐᓗᒋᑦ ᐱᐅᓂᖅᓴᐅᒐᔭᕐᒪᑦ, ᑕᐃᒃᑯᐊ ᐃᖅᑲᓇᐃᔭᖅᑎᕗᑦ ᓇᓪᓕᐊᒃ ᑕᐅᓄᓐᖓᑲᐃᓐᓇᕈᓐᓇᕐᓂᖏᑦ 
ᑕᐅᓄᓐᖓᖅᑎᖃᑦᑕᓂᐊᖅᐸᕗᑦ. ᖁᔭᓐᓇᒦᒃ.  
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐊᐃᑉᐹᓂᒃ ᐅᐃᒍᒋᐊᕈᑦ, ᒪᓕᒐᓕᐅᖅᑎ ᑲᑦᑐᒃ. 
 
ᑲᑦᑐᒃ: ᓇᑯᕐᒦᒃ, ᐅᖃᖅᑎᑦᓯᔩ. ᑐᑭᓯᑦᓯᐊᒐᓚᑐᐃᓐᓇᓗᖓᖃᐃ. ᑕᐃᒃᑯᐊ ᐆᒪᔪᓕᕆᔩᑦ ᓄᓇᓕᓐᓂ, 
ᐆᒪᔪᓕᕆᔨᖁᑎᒋᔭᐅᔪᓃᑦ ᑕᐃᒃᑯᓇᓂ ᓄᓇᓕᓐᓃᑦᑐᓂᑦ ᐅᖃᖅᑐᕈᓈ ᐅᕝᕙᓗ ᒫᓐᖓᑦ ᐃᖃᓗᓐᓂ 
ᐆᒪᔪᓕᕆᔨᖏᓐᓂᑦ ᑕᑲᓄᓐᖓ ᓴᓂᑭᓗᐊᕐᒨᖅᑐᖃᑲᐃᓐᓇᖃᑦᑕᓂᐊᖅᐳᖃᐃ. ᓇᑯᕐᒦᒃ, ᐅᖃᖅᑎᑦᓯᔩ. 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᑲᑦᑐᒃ. ᐊᕙᑎᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᐊᑭᓱᒃ. 
 
ᐊᖓᔪᖅᑳᖅ ᐅᓛᔪᒃ ᐊᑭᓱᒃ: ᖁᔭᓐᓇᒦᒃ, ᐅᖃᖅᑏ. ᐄ, ᑕᒫᓐᖓᑦ ᐃᖃᓗᓐᓂᑦ ᐅᕝᕙ ᓇᑭᑦ 
ᐊᑐᐃᓐᓇᐅᔪᖃᕐᓂᑉᐸᑦ, ᑕᐅᓄᓐᖓᖅᑎᑦᓯᖃᑦᑕᕋᔭᖅᑐᒍᑦ ᑕᐃᓐᓇ ᐊᐅᓪᓚᑳᓪᓚᓂᖅᐸᑦ ᐆᒪᔪᓕᕆᔨᒋᔭᖓᑦ ᑕᐅᓇᓂ 
ᓴᓂᑭᓗᐊᕐᒥ. ᖁᔭᓐᓇᒦᒃ.   
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᑭᖑᓪᓕᖅᐹᖅ ᐅᐃᒍᒋᐊᕈᑎᖓ, ᒪᓕᒐᓕᐅᖅᑎ ᑲᑦᑐᒃ. 
 
ᑲᑦᑐᒃ: ᓇᑯᕐᒦᒃ. ᐊᒻᒪ ᐅᑉᐱᒋᕙᕋ ᑖᓐᓇ ᐅᖃᐅᓯᕆᔭᖏᑦ ᑭᓯᐊᓂ ᐅᖃᐅᑎᒋᐊᓪᓚᓗᒍᖃᐃ. ᑕᐃᓐᓇ 
ᐊᐅᓪᓚᓯᒪᓕᕇᑦᑐᖅ, ᐆᒪᔪᕐᓂᐊᖅᑎᖃᕈᓐᓇᐃᑐᖅ ᑕᑲᓇᓂ ᓂᕈᐊᖅᑕᐅᕕᒋᓯᒪᔭᓐᓂ. ᑖᓐᓇ ᐊᐱᖅᑯᑕᐅᓐᖏᑦᑐᖅ 
ᐅᖃᐅᓯᑐᐃᓐᓇᖅ. ᓇᑯᕐᒦᒃ, ᐅᖃᖅᑎᑦᓯᔩ.  

ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᑲᑦᑐᒃ. ᑲᑎᒪᔾᔪᑎᔅᓴᕗᑦ 6. ᐅᖃᐅᓯᒃᑯᑦ ᐊᐱᖅᑯᑏᑦ. ᑭᒡᒐᑐᖅᑐᖅ 
ᖁᕐᓗᖅᑑᒧᑦ, ᒪᓕᒐᓕᐅᖅᑎ ᐃᕝᔭᕈᑕᐃᓚᒃ. 
 
ᐊᐱᖅᑯᑦ 556 - 2(4): ᑐᓴᒐᒃᓴᖅ ᐃᒻᒥᓃᖅᑕᐃᓕᑎᑦᑎᓂᕐᒧᑦ ᐃᓕᖅᑯᓯᐅᑉ ᒥᒃᓵᓄᑦ (ᐃᕝᔭᕈᑕᐃᓚᒃ) 
 
ᐃᕝᔭᕈᑕᐃᓚᒃ: ᖁᐊᓇᖅᑯᑎᑦ, ᐅᖃᖅᑎᑦᑎᔩ. ᐅᖃᖅᑎᑦᑎᖃᑦᑕᕋᕕᑦ ᒪᓕᒐᓕᐅᖅᑎᓂᑦ ᖁᔭᒋᕙᒋᑦ. 
ᐊᐱᖅᑯᑎᒋᔪᒪᔭᕋ ᒥᓂᔅᑕᒧᑦ ᐋᓐᓂᐊᖃᖅᑕᐃᓕᒪᔪᓕᕆᔨᒃᑯᓐᓄᑦ ᐊᐱᖅᑯᑎᖃᕈᒪᔪᖓ. 
 
ᔫᓂᒥ ᑲᑎᒪᑉᓗᑕ, (ᑐᓵᔨᑎᒍᑦ) ᐅᖃᓚᐅᕐᒪᑕ ᒐᕙᒪᒃᑯᑦ ᑕᐃᒪᓐᓇ ᐃᖕᒥᓃᖅᑕᐃᓕᒪᓂᕐᒧᑦ 
ᐊᑐᓕᖅᑎᑦᓯᓂᐊᕐᓂᕋᓚᐅᕐᒪᑦ ᐸᕐᓇᐅᑎᒋᔭᐅᔪᒥᒃ. ᐅᖃᕈᓐᓇᖅᐹ ᓇᓪᓕᐊᖕᓂᒃ ᑕᒪᑐᒥᖓ ᐸᕐᓇᒍᑎᖃᕐᓂᐊᕐᒪᖔᑦ? 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᐃᕝᔭᕈᑕᐃᓚᒃ. ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ 
ᐊᒡᓘᒃᑲᖅ. 
 
ᐊᖓᔪᖅᑳᖅ ᓕᐅᓇ ᐊᒡᓘᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑖᒃᑯᐊ ᐊᐅᓚᑦᓯᔩᑦ ᑲᑎᒪᔨᖏᓐᓄᑦ ᑖᓐᓇ 
ᐱᓕᕆᐊᖃᕐᒪᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᓯᕗᓪᓕᖅᐹᒥᒃ ᐅᐃᒍᒋᐊᕈᑦ, ᒪᓕᒐᓕᐅᖅᑎ ᐃᕝᔭᕈᑕᐃᓚᒃ. 
 
ᐃᕝᔭᕈᑕᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᒃ, ᒪᑖᒻ ᒥᓂᔅᑕ. ᕕᕝᕗᐊᕆ ᑕᒡᕙᓂ ᐊᕐᕌᒍᒥ 
ᐊᐱᕆᓚᐅᖅᓯᒪᖕᒪᑕ ᑕᒡᕙᓂ ᑲᑎᒪᕕᐅᑉ ᐃᓗᐊᓂ ᐋᖅᑭᒃᓱᖅᑕᐅᓂᐊᕐᓂᖓᓄᑦ ᐊᑐᓕᖅᑕᐅᓂᐊᕐᓂᖓᓄᑦ ᑕᒪᓐᓇ 
ᐸᕐᓇᐅᑕᐅᑎᒋᓯᒪᔭᖓᑦ. ᑕᐃᔅᓱᒪᓂ ᓯᕗᓕᖅᑎ ᐅᖃᓚᐅᖅᓯᒪᒻᒪᑦ ᓄᓇᕗᑦ ᒐᕙᒪᒃᑯᖏᒡᒎᖅ ᐸᕐᓇᐅᑎᖃᕐᒪᑕ 
ᑎᑎᖅᑲᓂᒃ ᑕᒪᓐᓇ ᐱᔾᔪᑎᒋᓪᓗᒍ ᓴᖅᑭᑕᐅᓂᐊᖅᑐᒥᒃ ᐊᐅᓚᑦᓯᔩᑦ ᑲᑎᒪᔨᒃᑯᖏᓐᓄᑦ. ᒥᓂᔅᑕ ᐅᖃᕈᓐᓇᖅᐹ ᑖᓐᓇ 
ᑎᑎᖅᑲᖅ ᐱᐊᓂᒃᑕᐅᓂᐊᕐᒪᖔᑦ ᓴᖅᑭᑎᑕᐅᓂᐊᕐᒪᖔᓪᓗ ᒪᓕᒐᓕᐅᕐᕕᐅᑉ ᐃᓗᐊᓄᑦ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. ᐅᑕᖅᑭᑲᐃᓐᓇᒐᓛᒋᔅᓯ.  
 
ᖁᔭᓐᓇᒦᒃ. ᒪᓕᒐᓕᐅᖅᑎ ᐋᓐᓂᐊᖃᓐᓇᖏᑦᑐᓕᕆᓂᕐᒧᑦ ᑖᒃᓱᒥᖓ ᑭᐅᔪᒪᑉᐸᑦ ᑭᐅᑎᓐᓂᐊᖅᑲᕋ, ᒥᓂᔅᑕ 
ᐊᒡᓘᒃᑲᖅ. 
 
ᐊᖓᔪᖅᑳᖅ ᓕᐅᓇ ᐊᒡᓘᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑖᓐᓇ ᐊᓯᐊᓄᑦ ᑭᐅᔭᐅᒍᓐᓇᖅᑑᒐᓗᐊᖅ. 
ᑖᓐᓇ ᐸᕐᓇᐅᑎᒋᔭᐅᓯᒪᓂᕋᖅᑕᐅᖅᑲᐅᔪᑦ ᐱᑦᔪᑎᒋᓪᓗᒍ ᓴᖅᑭᑎᑕᐅᓚᐅᖅᑑᒐᓗᐊᖅ. ᒪᐃᒥ 
ᓴᖅᑭᑎᑕᐅᓂᐊᕐᓚᐅᖅᑑᒐᓗᐊᖅ ᑭᓯᐊᓂ ᐊᐅᓚᑦᓯᔩᑦ ᑲᑎᒪᔨᖏᓐᓄᑦ ᑕᒪᓐᓇ ᑲᒪᒋᔭᐅᒻᒪᑦ. ᑕᕝᕙᑐᐊᖅ 
ᑭᐅᒍᓐᓇᖅᑕᑐᐊᒃᑲ ᒫᓐᓇ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐊᐃᑉᐹᓂᒃ ᐅᐃᒍᕆᐊᕈᑦ ᒪᓕᒐᓕᐅᖅᑎ ᐃᕝᔭᕈᑕᐃᓚᒃ. 
 
ᐃᕝᔭᕈᑕᐃᓚᒃ (ᑐᓴᔨᒃᑯᑦ): ᖁᔭᓐᓇᒦᒃ, ᐅᖃᖅᑏ ᐊᒻᒪᓗ ᖁᔭᓐᓇᒦᒃ ᒥᓂᔅᑕ. ᑕᕝᕙᓂ ᑕᖅᑭᒥ ᖁᓪᓗᖅᑑᒥ 
ᓂᕈᐊᖅᑎᒃᑲ ᑲᑎᒪᖃᑎᒋᓚᐅᕋᒃᑭᓐ ᑕᒪᓐᓇ ᐃᒻᒥᓃᖅᑕᐃᓕᒪᑎᑦᑎᓂᖅ ᑕᒪᓐᓇ ᐃᓚᒋᔭᐅᒻᒪᑦ 
ᓄᓇᓕᓐᓂᒥᐅᑕᐅᔪᓄᑦ. ᒥᓂᔅᑕ ᐅᖃᕈᓐᓇᖅᐹ ᖃᓄᖅ ᒐᕙᒪᒃᑯᑦ ᐅᑯᐊ ᒫᓐᓇ ᐱᓕᕆᐊᖃᓕᕐᒪᖔᑕ 
ᐃᒻᒥᓃᖅᑕᐃᓕᒪᑎᑦᑎᓂᕐᒧᑦ ᖁᓪᓗᖅᑑᒥ. ᖁᔭᓐᓇᒦᒃ. 

ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᐃᕝᔭᕈᑕᐃᓚᒃ. ᐋᓐᓂᐊᖃᓐᓇᖏᑦᑐᓕᕆᓂᕐᒧᑦ ᐱᓕᕆᐊᕐᓕᒃ, ᒥᓂᔅᑕ 
ᐊᒡᓘᒃᑲᖅ. 
 
ᐊᖓᔪᖅᑳᖅ ᓕᐅᓇ ᐊᒡᓘᒃᑲᖅ (ᑐᓵᒃᔨᑯᑦ): ᖁᔭᓐᓇᒦᒃ, ᐅᖃᖅᑏ. ᑖᓐᓇ ᐊᒃᓱᕈᓐᓇᓯᐊᕐᒪᑦ ᑖᒃᑯᐊ 
ᐱᖓᓱᐊᖅᑎᖅᖢᖓ ᐅᖃᐅᓯᕆᖃᑦᑕᖅᓯᒪᒐᒃᑯ ᒐᕙᒪᒃᑯᑦ ᐊᐅᓚᑦᑎᔨᒃᑯᖏᑦᑕ ᒐᕙᒪᒃᑯᖏᑕ ᑕᒪᓐᓇ 
ᐱᓕᕆᐊᕐᕆᓕᕐᒪᐅᒃ ᓴᖅᑭᑎᑕᐅᓂᐊᖅᑑᒐᓗᐊᖅ ᐸᕐᓇᐅᑕᐅᓯᒪᔪᖅ ᑕᕝᕙᓂ ᑲᑎᒪᓐᓇᐅᑎᓪᓗᒍ. 
ᐊᑐᐃᓐᓇᐅᑎᒍᓐᓇᖅᖢᒍᓗ, ᐃᓛᒃ ᐊᑐᐃᓐᓇᐅᒪᓪᓗ ᒫᓐᓇ.  
 
ᑕᐃᒪ ᖃᓄᐃᓕᐅᕈᑎᖃᖅᓯᒪᒻᒪᖔᑕ ᐅᖃᐅᓯᕆᓂᐊᖅᐸᕋ, ᑕᒪᒃᑯᐊ ᓲᕐᓗ ᐃᒻᒥᓃᖅᑕᐃᓕᒪᑎᑦᑎᓂᕐᒧᑦ ᑕᒪᒃᑯᐊ 
ᐱᓕᕆᐊᕐᕆᔭᐅᔪᑦ ᑖᒃᑯᐊᓗ ᓄᓇᓕᓐᓂ ᖃᓄᐃᓕᐅᕈᑕᐅᓂᐊᕐᒪᖔᑦ ᐱᑦᔪᑎᒋᓪᓗᒍ ᒐᕙᒪᓕᕆᔨᒃᑯᓐᓄᑦ 
ᑲᒪᒋᔭᐅᑎᓪᓗᒍ ᑕᒪᓐᓇ. ᐅᖃᖅᑲᐅᒐᒪ ᑖᒃᑯᐊ ᐃᑲᔪᖅᑕᐅᒋᐊᖃᕐᓂᐊᖅᑐᑦ ᖃᓄᖅ ᐊᑭᓕᖅᑕᐅᒍᓐᓇᖁᓪᓗᒋᑦ 
ᑖᒃᑯᐊᓗ ᓂᐅᖁᓕᕆᔨᒃᑯᑦ, ᐋᓐᓂᐊᖃᓐᓇᖏᑦᑐᓕᕆᔨᒃᑯᓐᓂ ᐱᓕᕆᑎᑕᐅᓂᐊᕐᕆᓪᓗᑎᒃ, ᐃᓛᒃ 
ᐱᓕᕆᑎᑕᐅᖃᑦᑕᖅᖢᑎᒃ. ᑕᒪᒃᑯᐊ ᐃᑲᔪᖅᑕᐅᒋᐊᖃᑦᑐᑦ ᑕᐃᒪᓐᓇ ᐃᑲᔪᖃᑦᑕᕋᑦᑎᒍ. 
 
ᑖᒃᑯᐊ ᐅᖃᐅᓯᕆᔪᓐᓇᖅᑕᕋᓗᐊᒃᑲ ᑖᒃᑯᐊ ᓄᓇᓕᓐᓂ ᖁᓪᓗᖅᑑᒥ ᐱᑦᔪᑎᒋᓪᓗᒍ ᑖᒃᑯᐊ ᐊᐱᖅᓱᖅᑲᐅᒻᒪᑦ 
ᒐᕙᒪᓕᕆᔨᒃᑯᑦ ᑕᒪᓐᓇ ᑲᒪᒋᔭᐅᓂᖓᓄᑦ ᐱᑦᔪᑎᒋᓪᓗᒍ ᑭᐅᒍᓐᓇᖏᓐᓇᒃᑯ ᐃᓚᖓ.  
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᒪᓕᒐᓕᐅᖅᑏᑦ ᐃᖅᑲᐃᑎᒋᐊᒃᑲᓐᓂᑐᐃᓐᓇᕐᓗᓯ ᑖᒃᑯᐊ ᒥᓂᔅᑕᐃᑦ ᐱᓕᕆᐊᖏᑕ 
ᒥᒃᓵᓄᑦ ᐊᓯᖏᑕᓘᓐᓃᑦ ᐱᓕᕆᐊᖏᑕ ᒥᒃᓵᓄᑦ ᑭᐅᔭᕆᐊᔅᓴᖅ ᐃᓛᓐᓂᒃᑯᑦ ᓇᓗᓇᖅᑐᖅᓯᐅᕈᑕᐅᖃᑦᑕᕐᖓ 
ᐃᖅᑲᐅᒪᒋᐊᑐᐃᓐᓇᓂᐊᖅᑲᓯᐅᒃ.  
 
ᑲᑎᒪᒡᔪᑎᔅᓴᕗᑦ 6, ᐅᖃᐅᓯᒃᑯᑦ ᐊᐱᖅᑯᑏᑦ. ᑭᒡᒐᑐᖅᑐᖅ ᖃᒪᓂᖅᑐᐊᕐᒧᑦ, ᒪᓕᒐᓕᐅᖅᑎ ᓯᒪᐃᓚᒃ. 
 
ᐊᐱᖅᑯᑦ 557 - 2(4): ᐅᔭᕋᕐᓂᐊᕐᓂᕐᒧᐊᖓᔪᑦ ᐃᓕᓐᐊᓂᓂᕐᒧᑦ ᐱᒋᐊᖅᑎᑕᐃᑦ (ᓯᒪᐃᓚᒃ) 
 
ᓯᒪᐃᓚᒃ: ᒪ’ᓇ, ᐅᖃᖅᑏ. ᐊᐱᕆᔪᒪᔭᕋ ᐃᓕᓐᓂᐊᖅᑐᓕᕆᓂᕐᒧᑦ ᒥᓂᔅᑕᖑᔪᖅ.  
 
(ᑐᓵᔨᑎᒍᑦ) ᒪᓕᒐᓕᐅᖅᑎᐅᑉ ᐅᖃᐅᓯᖏᑎᒍᑦ ᐅᓪᓗᒥ ᐅᖃᐅᓯᖃᖅᑲᐅᒐᒪ ᐃᓱᒪᕈᔪᒃᑑᓪᓗᑕ ᐅᔭᕋᓐᓂᐊᕐᓂᕐᒧᑦ 
ᐃᓕᓐᓂᐊᖅᑎᑦᑎᖃᑦᑕᕆᐊᖃᕐᓂᕐᒧᑦ ᖃᒪᓂᖅᑐᐊᕐᒥ. ᐅᖃᐅᓯᕆᔭᑦᑎᓐᓂ ᑕᒫᓂ ᒫᑦᓯᒥ ᑐᑭᓯᒪᖃᑎᒌᓐᓂᕐᒧᑦ 
ᐊᖏᖃᑎᒌᒎᑎᓂᒃ ᓯᓚᑦᑐᕐᓴᖅᕕᒻᒥ ᐊᑎᓕᐅᓚᐅᕐᒪᑕ. ᐅᓄᑲᓪᓚᑐᓪᓗ ᕿᑎᕐᒥᐅᑕᐅᔪᑦ ᐱᓕᕆᖃᑕᐅᖁᓪᓗᒋᑦ 
ᐅᔭᕋᓐᓂᐊᕐᓂᕐᒧᑦ ᐃᓕᓐᓂᐊᖅᑎᑦᑎᓂᕐᒧᑦ ᐱᓕᕆᕝᕕᐅᓂᐊᖅᑐᓂᒃ.  
 
ᒥᓂᔅᑖ ᓇᓗᓇᐃᖅᓯᕕᒋᔪᓐᓇᖅᐹᑎᒍᑦ ᐅᓪᓗᒥ ᖃᓄᐃᓕᖓᓕᕐᒪᖔᑕ ᑕᐃᒃᑯᐊ ᐱᒋᐊᖅᑕᐅᓚᐅᖅᑐᑦ ᑭᕙᓪᓕᕐᒥ, 
ᐅᔭᕋᓐᓂᐊᕐᓂᕐᒧᑦ ᐃᓕᓐᓂᐊᖅᑎᑦᑎᓂᕐᒧᑦ ᑐᕌᖓᔪᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᓯᒪᐃᓚᒃ. ᐃᓕᓐᓂᐊᖅᑐᓕᕆᓂᕐᒧᑦ ᐱᓕᕆᐊᕐᓕᒃ ᓄᓇᕘᒥᓗ 
ᓯᓚᑦᑐᕐᓴᖅᕕᒻᒧᑦ, ᒥᓂᔅᑕ ᐲᑯ. 

ᐊᖓᔪᖅᑳᖅ ᐃᐊᑦ ᐲᑯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᒃᓱᐊᓗᒃ ᐊᓕᐊᓇᐃᒍᓱᒃᑐᒍᑦ ᑕᐃᒃᑯᐊ 
ᐅᓄᖅᑐᑲᓪᓛᓗᐃᑦ ᐃᓕᓐᓂᐊᕐᕈᑎᔅᓴᐃᑦ ᐅᔭᕋᓐᓂᐊᖅᑐᓕᕆᔨᒃᑯᓃᖔᖅᓯᒪᔪᑦ ᒫᓐᓇ ᓴᖅᑭᑕᐅᓯᒪᒻᒪᑕ 
ᓯᕗᓂᒃᓴᑎᓐᓂᓗ ᓄᓇᕗᒻᒥᐅᓄᑦ ᐊᑐᖅᑕᐅᓂᐊᖅᑐᑎᒃ. ᑖᒃᑯᐊ ᒪᓕᒐᓕᐅᖅᑎ ᐅᖃᕋᑖᕐᒪᑦ ᐱᕝᕕᒃᓴᐃᑦ 
ᑮᓇᐅᔾᔭᔅᓴᕐᓂᖅ ᑕᒪᓐᓇ ᐊᒃᓱᐊᓗᒃ ᐅᕙᑦᑎᓐᓄᑦ ᐱᒻᒪᕆᐅᒻᒪᑦ ᐱᕕᒃᓴᖃᑦᑎᑕᐅᓪᓗᑕ. 
 
ᐊᒻᒪ ᕿᓚᒻᒥᐅᓗᒍ ᐅᖃᕈᓐᓇᖅᑐᖓ, ᓯᕗᒧᐊᑉᐸᓪᓕᐊᓕᕋᑦᑕ ᐅᓄᑲᓪᓚᒃᑐᓂᒃ ᐱᓕᕆᕝᕕᖓᓂᒃ 
ᐃᓕᓐᓂᐊᖅᑐᓕᕆᔨᒃᑯᑦ ᐅᔭᕋᓐᓂᐊᖅᑐᓕᕆᔨᒃᑯᓐᓂ ᐃᓕᓐᓂᐊᕐᕈᑎᔅᓴᐃᑦ ᐱᑦᔪᑎᒋᓪᓗᒋᑦ. ᐊᕐᕌᓂᐅᖅᑰᖅᑐᖏᓐᓇ 
ᐅᖓᓪᓕᕐᒥᒃ ᐃᓚᖃᑦᖢᓂ ᐅᔭᕋᓐᓂᐊᕐᕕᒻᒥᒃ, ᐅᔭᕋᓐᓂᐊᕐᓂᕐᒧᑦ ᐃᓕᓐᓂᐊᕐᕈᑎᔅᓴᓂᒃ ᒪᑐᐃᖅᓯᓚᐅᖅᓯᒪᒐᑦᑕ. 
ᐅᔭᕋᓐᓂᐊᕐᕕᒻᒥᒃ ᓴᓇᔨᕈᕆᐅᔅᓴᓂᕐᒧᑦ ᐃᓕᓐᓂᐊᕐᕕᒻᒥᒃ.  
 
ᑕᐃᒃᑯᐊ ᐱᔭᕇᖅᓯᓂᐊᕐᒪᑕ ᒧᐊᕆᔅᐴᒃ, ᐋᓐᑎᐅᕆᔪᒥ ᐃᓕᓐᓂᐊᖅᑐᑦ ᑕᐃᒃᑯᐊ ᐱᔭᕇᖅᓯᓂᐊᓕᕐᒪᑕ ᐅᖁᒪᐃᑦᑐᓂᒃ 
ᐊᖁᓐᓂᕐᒧᑦ ᐃᓕᓐᓂᐊᕐᓂᕐᒧᑦ ᑕᐃᒃᑯᐊ 80-ᐳᓴᓐᑎᖏᖅᑲᐃ ᐱᔭᕇᖅᐸᓪᓕᐊᓕᕐᒪᑕ ᐃᓚᖏᓪᓗ 
ᐃᖅᑲᓇᐃᔮᖅᑖᖅᐸᓪᓕᐊᓯᑲᐅᑎᒋᓪᓗᑎᑦ ᐃᓕᓐᓂᐊᕇᖅᐸᓪᓕᐊᔪᑦ. ᓇᓗᓇᐃᒃᑯᑕᖅᑖᖅᐸᓪᓕᐊᓗᑎ “red seal”-
ᖑᓂᕋᖅᑕᐅᔪᒥ ᑲᓇᑕᓕᒫᒥᑦ ᐃᖅᑲᓇᐃᔭᕈᓐᓇᖅᖢᑎᑦ ᑕᐃᒃᑯᐊ ᐅᖁᒪᐃᓐᓂᕐᓂᐊᕈᑎᓂᒃ ᐊᖁᑦᑐᓐᓇᖅᑐᑦ.  
 
ᒫᓐᓇ ᓯᕗᒧᐊᒃᐸᓪᓕᐊᓕᕐᒥᔪᒍᑦ ᐸᕐᓇᐅᑎᒋᔭᕗᑦ ᐅᔭᕋᖕᓂᐊᕐᕕᖕᒥ ᑕᐃᒃᑯᐊ ᓴᓇᕝᕕᐅᖃᑦᑕᕐᓂᐊᖅᑐᑦ 
ᐃᖃᓗᒃᑑᑦᑎᐊᕐᒦᓪᓗᑎᑦ ᑕᐃᒃᑯᐊ ᒪᑐᐃᖓᑎᑕᐅᓂᐊᖅᑐᑦ ᐅᔭᕋᓐᓂᐊᕐᕕᖕᒥ ᐱᓕᕆᔨᐅᖃᑦᑕᕐᓂᐊᖅᑐᖅ ᑕᐃᒃᑲᓂ, 
ᑕᖅᑭᑦ 14 ᐃᓗᐊᓂ.  
 
ᐊᒻᒪᓗᑦᑕᐅᖅ ᐅᖃᖅᑏ, ᐃᖅᑲᓇᐃᔭᖅᑏᑦ ᐱᕙᓪᓕᐊᑎᑦᑎᓂᕐᒧᑦ ᑲᓇᑕᒥ ᑕᐃᒃᑯᐊ ᑮᓇᐅᔭᒃᑲᓂᕐᓂᑦ 
ᐅᔭᕋᓐᓂᐊᕐᕕᖕᒧᑦ ᐊᑐᖅᑕᐅᓂᐊᖅᑐᓂ ᐃᓕᓐᓂᐊᕈᑎᐅᓂᐊᖅᑐᓂᑦ ᐅᖃᐅᓯᖃᖅᑐᖓ. ᐅᔭᕋᓐᓂᐊᕐᕕᖕᒥ 
ᐃᓕᓐᓂᐊᕐᓂᐊᖅᑐᓂᑦ ᐃᒪᓐᓇ ᖃᓗᕋᐅᑎᕈᓗᖕᓂᑦ ᐅᔭᕋᑦᑎᐊᓂᒡᓗ ᐱᓯᒪᑐᐃᓐᓇᖅᑐᓂᑦ ᐱᓐᖏᑦᑐᖓ ᑭᓯᐊᓂ 
ᓲᕐᓗ ᐅᐊᔭᓕᕆᔩᑦ, ᓱᓪᓗᓕᕆᔩᑦ, ᐊᒡᓚᒡᕕᓕᕆᔩᑦ ᐅᖁᒪᐃᓐᓂᕐᓂᐊᕈᑎᓂᑦ ᓄᓇᓯᐅᑎᓂᑦ ᐊᖁᖃᑦᑕᕐᓗᑎᑦ.  
 
ᑕᕝᕙ ᑕᐃᒪᓐᓇᐃᓕᖓᓕᖅᑐᒍᑦ ᐃᓕᓐᓂᐊᕈᑎᐅᖃᑦᑕᕐᓂᐊᖅᑐᓂᑦ ᓄᓇᕗᑦ ᐃᓗᐊᓂ. ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ ᒥᓂᔅᑕ ᐲᑯ. ᓯᕗᓪᓕᖅᐹᒥᑦ ᐅᐃᒍᒋᐊᕈᑦ. ᒪᓕᒐᓕᐅᖅᑎ, ᓯᒪᐃᓚᒃ. 
 
ᓯᒪᐃᓚᒃ (ᑐᓵᔨᑎᒍᑦ): ᐅᖃᖅᑏ, 2008-09-ᒥᑦ ᐸᕐᓇᐅᑎᒋᔭᖏᑦ ᐱᓕᕆᕝᕕᖓᑦ ᐱᕙᓪᓕᐊᔪᓕᕆᔨᒃᑯᑦ 
ᐃᖏᕋᔾᔪᑎᓕᕆᔨᒃᑯᓪᓗ ᓇᓗᓇᐃᖅᓯᒪᖕᒪᑎ ᐃᒪᐃᓐᓂᐊᕐᒪᑕᒎᑦ. ᐃᑲᔪᖅᑐᐃᓗᑎᑦ ᐱᓕᕆᕕᖓ 
ᐃᓕᓐᓂᐊᖅᑐᓕᕆᔨᒃᑯᑦ ᓴᓇᑎᓪᓗᒋ ᐅᔭᕋᖕᓂᐊᕐᕕᖕᒥ ᓴᓇᑎᓪᓗᒋᑦ ᐃᓕᓐᓂᐊᕐᕕᐅᓂᐊᖅᑐᒥᑦ ᓄᓇᕗᒻᒥ. ᒥᓂᔅᑕ 
ᑐᓴᖅᑎᑦᑎᔪᓐᓇᖅᐸ ᖃᓄᐃᓕᖓᓕᕐᒪᖔᑦ ᑕᒪᓐᓇ ᐊᒻᒪ ᓇᓃᓐᓂᐊᕐᒪᖔᑦ ᐅᖃᐅᓯᕆᓗᓂᐅᒃ 
ᓂᐱᓕᐅᖅᑕᐅᓯᒪᓂᐊᕐᒪᑦ? ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᓯᒪᐃᓚᒃ. ᐃᓕᓐᓂᐊᖅᑐᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᐲᑯ. 
 
ᐊᖓᔪᖅᑳᖅ ᐃᐊᑦ ᐱᑯ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. ᐅᖃᖅᑏ, ᖁᔭᓕᑦᑎᐊᖅᐳᖓ ᑖᓐᓇ 
ᓇᓗᓇᐃᖅᓯᒡᕕᒃᓴᖃᖅᑎᑕᐅᖕᒪᑦ ᐅᔭᕋᖕᓂᐊᕐᕕᖕᒧᑦ ᐃᓕᓐᓂᐊᕕᒃᓴᐅᓂᐊᖅᑐᒥᑦ ᐅᖃᐅᓯᖃᖅᑐᖓ ᐊᑕᐅᓯᐅᖏᑦᑐᒥ  

ᐅᓄᖅᑐᓂᑦ. ᐱᔾᔪᑎᒋᓪᓗᒍ ᐅᔭᕋᖕᓂᐊᕐᓂᕐᒧᑦ ᐅᖃᐅᓯᖃᖅᑎᓪᓗᑕ ᐅᔭᕋᖕᓂᐊᕐᓃᓐᓇᑯᓗᑐᐊᒧᑦ ᐃᓕᓐᓂᐊᓂᕐᒧᑦ 
ᐱᓯᒪᖏᓐᓇᑦᑕ ᑭᓱᓕᒫᑦᑎᐊᒥ ᐊᒡᓚᒡᕕᖕᒥ ᑭᓱᓕᕆᔨᐅᓂᕐᒧᑦ.  
 
ᓴᓇᔨᕈᕆᐅᖅᓴᓂᕐᒧᑦ ᐃᓕᓐᓂᐊᕐᕕᒃ ᑕᐃᓐᓇ ᑲᖏᖅᖠᓂᕐᒦᓐᓂᐊᖅᑐᖅ ᑕᐃᓐᓇ ᐃᓚᒋᔭᐅᓂᐊᖅᑐᖅ 
ᓄᓇᕗᓕᒫᑦᑎᐊᒧᑦ ᐊᑐᖅᑕᐅᓂᐊᕐᒪᑦ ᐊᒻᒪᓗᑦᑕᐅᖅ ᑕᐃᑲᓂ ᑮᓇᐅᔭᓂᑦ ᐊᑐᐃᓐᓇᖅᑕᖃᕐᒥᔪᖅ 
ᐅᖃᐅᓯᕆᖅᑲᐅᔭᖓ ᒥᔅᑕ ᐲᑕᓴᓐ. ᑕᐃᒃᑯᐊ ᑮᓇᐅᔭᐃᑦ ᐃᖃᓗᒃᑑᑦᑎᐊᕐᒦᑦᑐᑦ ᖄᒃᑲᓐᓂᐊᒍᑦ 
ᐱᓕᕆᕕᖃᖅᑎᑦᑎᓗᑎ ᐃᖃᓗᒃᑑᑦᑎᐊᕐᒥ ᓴᓇᔪᓐᓇᕐᓂᐊᕐᒪᑕ ᐅᔭᕋᖕᓂᐊᕐᕕᖕᒥ ᓴᓇᔨᐅᓂᕐᒧᑦ ᑖᒃᑯᐊ ᑕᕝᕙ.  
 
ᐅᔭᕋᖕᓂᐊᕐᕕᓚᑦᑖᒥᑦ ᓴᓇᔨᕈᕆᐅᕐᓂᕐᒧᑦ ᐃᓕᓐᓂᐊᕈᑕᐅᔪᖅ ᓄᓘᔮᖕᓂ ᑕᑉᐱᑰᓇ ᓯᓚᑦᑐᖅᓴᕐᕕᑦᑎᒍᑦ 
ᕿᔪᓕᕆᓂᕐᒥᑦ ᐃᓕᓐᓂᐊᖅᑎᑦᑎᖃᑦᑕᕐᓂᐊᖅᑐᑦ ᐊᒻᒪ ᐃᒡᓗᓕᐅᓂᕐᒥᑦ. ᐅᔭᕋᖕᓂᐊᕐᕕᖕᒥ ᐃᓕᓐᓂᐊᕐᕕᓂ 
ᐅᖃᐅᓯᖃᖅᑎᓪᓗᑕ ᐅᖃᐅᓯᖃᖅᑐᒍᑦ ᑕᐃᒃᑯᐊ ᐱᖓᓱᐃᑦ ᐊᑕᐅᑦᑎᑰᕐᓗᑎᑦ ᓄᓇᕗᑦ ᓯᓚᑦᑐᖅᓴᕐᕕᖓᑕ 
ᐊᑖᓃᑦᑐᑦ ᐃᓕᓐᓂᐊᖅᑎᑕᐅᖃᑦᑕᖅᑐᑦ. 
 
ᑖᒃᑯᐊᖃᐃ ᑕᖅᑭᑦ ᐱᖓᓱᓄᑦ ᓯᕗᒃᑲᖅᑕᖅᓯᒫᖅᔪᒃᑐᑦ ᐊᒃᓲᕈᑎᒋᓇᓱᑦᑎᐊᖅᑕᕗᑦ ᑕᒪᓐᓇ ᐱᓕᕆᔭᐅᓂᖓ. 
ᖁᔭᓐᓇᒦᒃ ᐅᖃᖅᑏ. ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ ᒥᓂᔅᑕ. ᐅᖃᐅᓯᒃᑯᑦ ᐊᐱᖅᑯᑏᑦ. ᐊᐃᑉᐹᓂᑦ ᐅᐃᒍᒋᐊᕈᑦ. ᒪᓕᒐᓕᐅᖅᑎ, ᓯᒪᐃᓚᒃ. 
 
ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. ᐅᖃᖅᑏ, ᓄᓇᕗᒻᒥᐅᑦ ᐊᒃᓱᐊᓗᒃ ᑕᑯᔪᒪᖕᒪᑕ 
ᒪᑐᐃᖅᑕᐅᓂᐊᕐᓂᖓᓂᑦ ᓄᓇᕗᒻᒥ ᓴᓇᔨᕈᕆᐅᖅᓴᓂᕐᒧᑦ ᐃᓕᓐᓂᐊᕐᕕᒃ ᑭᓯᐊᓂᓕ ᕿᓂᕈᓐᓇᕈᑦᑕ 
ᐃᓕᓐᓂᐊᖅᑎᑦᑎᔪᓐᓇᕈᑦᑕ ᒫᓂ ᓄᓇᑦᑎᓂ ᐃᓄᖁᑎᒋᔭᑦᑎᓐᓂ ᑕᐃᒪᐃᓘᕆᐊᖃᕋᓗᐊᕋᑦᑎᒍᑦ. ᒥᓂᔅᑕ 
ᓇᓗᓇᐃᖅᓯᒍᓐᓇᖅᐹ ᐱᓕᕆᕕᓯ ᖃᓄᐃᑦᑐᓂᒃ ᐅᖃᖃᑎᖃᖅᓯᒪᕙ ᓄᓇᕗᒻᒥ ᓯᓚᑦᑐᖅᓴᕐᕕᑯᓐᓂ ᐊᒻᒪᓗ 
Cumberland Resources-ᑯᓐᓂ ᐱᔾᔪᑎᒋᓪᓗᒋᑦ ᐃᓕᓐᓂᐊᕈᑎᒃᓴᖏᑦ ᖃᒪᓂᑦᑐᐊᕐᒥᐅᑕᐃᑦ. ᖁᔭᓐᓇᒦᒃ ᐅᖃᖅᑏ. 
 
ᐃᓚᖓᑦ ᒪᓕᒐᓕᐅᖅᑎ: ᐋᕼᐊᐃᓪᓛᒃ. 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᓯᒪᐃᓚᒃ. ᐃᓕᓐᓂᐊᖅᑐᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᐲᑯ. 
 
ᐊᖓᔪᖅᑳᖅ ᐃᐊᑦ ᐱᑯ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. ᐅᖃᖅᑏ, ᐅᖃᖅᑲᐅᒐᒪᐃᓛᒃ 
ᐃᓕᓐᓂᐊᖅᑎᑦᑎᖃᑦᑕᖅᑐᒍᑦ 175 ᐅᖓᑖᓃᑦᑐᓂᑦ ᐅᖁᒪᐃᑦᑐᖅᓯᐅᑎᓂᑦ ᐃᓕᓐᓂᐊᖅᑎᓪᓗᒋᑦ 
ᐃᓕᓐᓂᐊᕇᖅᐸᓪᓕᐊᔪᑦ ᐃᓄᐃᑦ ᑲᓇᑕᓕᒫᒥ ᐃᓕᓴᕆᔭᐅᔾᔪᑎᑖᖅᓯᒪᓪᓗᑎ ᑖᓐᓇ ᐊᒃᓱᕉᑎᒋᑦᑎᐊᖅᓯᒪᔭᕗᑦ. 
 
ᑭᓯᐊᓂ ᓴᖅᑭᑦᑎᕋᑖᕐᒥᒐᑦᑕ ᐊᑐᕈᒫᖅᑐᓂᑦ ᐊᑭᑐᔪᓂᑦ ᓯᕗᒧᐊᒃᑎᑕᐅᔾᔪᑎᒋᓂᐊᖅᑕᖓ ᓄᓇᓕᖕᓂ ᐃᓐᓇᐃᑦ 
ᐃᓕᓐᓂᐊᕐᕕᒃᓴᖓ ᒥᑦᑎᒪᑕᓕᖕᒥ ᑕᐃᒃᑯᐊ ᓄᓘᔮᖕᓂᑦ ᐅᔭᕋᖕᓂᐊᕐᕕᖕᒥᓂᒃ ᐃᓕᓐᓂᐊᕈᑎᐅᖃᑦᑕᕐᓂᐊᖅᑐᑦ 
ᐱᓗᐊᖅᑐᒥᑦ ᖃᒪᓂᑦᑐᐊᒥᑦ ᐅᓄᖅᑐᐃᑦ ᖃᒪᓂᑦᑐᐊᕐᒥᐅᑕᐃᑦ ᐃᓕᓐᓂᐊᕐᓂᕐᒥᓂᑦ ᐱᔭᕇᖅᓯᓯᒪᖃᑦᑕᕐᒥᔪᑦ. 
 
ᖃᒪᓂᑦᑐᐊᒦᓐᖔᖅᑐᑦ ᒧᐊᕆᔅᐴᒡᒥ ᐃᓕᓐᓂᐊᖃᑦᑕᖅᑐᑦ ᒫᓐᓇ ᐃᖅᑲᓇᐃᔭᓕᖅᑐᑦ, ᓴᓇᓕᖅᑐᑦ ᑕᐃᑲᓂ 
ᐅᔭᕋᖕᓂᐊᖅᑎᐅᖃᑕᐅᔪᓂᑦ.  

ᓄᓇᕗᒻᒥ ᓯᓚᑦᑐᓴᕐᕕᖓᓐᓂ ᐅᖃᖅᑏ ᐅᖃᐅᓯᖃᕈᓘᔭᖃᑦᑕᕐᓯᒪᔪᒍᑦ Agnico-Eagle-ᒃᑯᑦ ᐅᔭᕋᕐᓂᐊᕐᕕᖓᓐᓂᒃ 
ᓯᕗᒧᐊᒃᑕᐅᒃᑲᓐᓂᖁᓪᓗᒋᑦ ᐃᓕᓐᓂᐊᕈᑎᒃᓴᖏᑦ ᒥᔅᑕ ᐃᑎᓐᓄᐊᖅ ᑕᐃᓐᓇ ᐃᖅᑲᓇᐃᔭᖃᑦᑕᕐᓯᒪᔪᖅ ᑕᐃᑲᓂ. 
ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᑦ, ᒥᓂᔅᑕ. ᐅᖃᐅᓯᒃᑯᑦ ᐊᐱᖅᑯᑏᑦ. ᐱᖓᔪᐊᑦ ᐊᒻᒪ ᑭᖑᓪᓕᕐᐹ ᐅᐃᒍᕆᐊᕈᑦ. ᒪᓕᒐᓕᐅᖅᑎ 
ᓯᒪᐃᓚᒃ. 
 
ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᖃᒪᓂᑦᑐᐊᕐᒥ ᐃᓕᓐᓂᐊᖅᑎᑕᐅᒃᑲᓐᓂᕈᒪᒍᑎᒃ 
ᐅᖁᒪᐃᑦᑐᕐᓯᐅᑎᓕᕆᓂᕐᒧᑦ ᐃᓕᓐᓂᐊᖅᑎᑕᐅᒃᑲᓐᓂᕈᒪᒐᓗᐊᕐᒥᖕᒪᑕ ᐊᒃᑐᐊᓂᖃᖅᑐᓂ ᐅᔭᕋᖕᓂᐊᕐᓂᕐᒧᑦ, 
ᐅᑕᖅᑭᙳᖅᐸᓪᓕᐊᑐᐃᓐᓇᓕᕐᒪᑕ. ᖃᐅᔨᒪᖕᒪᑕ ᒥᓂᔅᑕ ᕼᐊᒻᓚᒃᑯᓐᓂᒃ ᖃᐃᖅᑯᔭᐅᓯᒪᓕᖅᑑᒐᓗᐊᖅ ᑎᓯᐱᕆᒥᒃ 
ᐅᔭᕋᖕᓂᐊᕐᓂᓕᕆᓂᕐᒧᑦ ᐃᓕᓐᓂᐊᕐᓂᕐᒧᑦ ᖃᐃᖅᑯᔭᐅᓚᐅᕐᓯᒪᓂ. ᐅᖃᓚᐅᕐᓯᒪᔪᖅ ᒫᔾᔨᐅᑎᓪᓗᒍ 
ᑲᑎᒪᖅᔪᐊᕇᖅᐸᑦ ᐅᐸᒍᑎᓂᐊᕐᓂᕋᕐᖢᓂ.  
 
ᖃᒪᓂᖅᑐᐊᕐᒥᐅᑕᐃᓪᓗ ᐅᕙᒍᑦ ᓱᓕ ᐅᑕᖅᑭᒐᑦᑕ ᐃᓕᖕᓂ ᖃᒪᓂᖅᑐᐊᕐᒧᐊᕐᓂᐊᕐᓂᕐᓂᖅ ᕼᐊᒻᓚᒃᑯᑦ 
ᑲᑎᒪᔨᖏᓐᓂ ᑲᑎᒪᖃᑎᖃᕐᓂᐊᕐᓂᕐᓂᒃ ᐊᒻᒪᓗ, ᐊᓯᖏᓐᓂᒃ ᑎᒥᐅᔪᓂᒃ. ᐅᑕᖅᑭᙳᓕᕐᒪᑕ. ᒥᓂᔅᑕᐅ ᐅᓪᓗᐊᓂᒃ 
ᓇᓗᓇᐃᕐᓯᕕᒋᔪᓐᓇᕐᐹᖔ, ᖃᖓᒃᑯᑦ ᖃᒪᓂᖅᑐᐊᕐᒧᐊᕈᓐᓇᕐᓂᐊᕐᒪᖔᑦ? ᑲᑎᒪᖃᑎᖃᑦᑎᐊᕈᓐᓇᓛᕐᖓᑦ 
ᑕᐃᒃᑯᓂᖓ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᑦ, ᒪᓕᒐᓕᐅᖅᑎ ᓯᒪᐃᓚᒃ. ᐃᓕᓐᓂᐊᖅᑐᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᐲᑯ. 
 
ᐊᖓᔪᖅᑳᖅ ᐃᐊᑦ ᐲᑯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐅᖃᖅᑎ, ᐄ, ᓂᕆᐅᒃᑎᐊᖅᐳᖓ ᑕᐅᕗᖓ 
ᖃᒪᓂᖅᑐᐊᕐᒧᐊᓛᕐᓂᐊᕐᓂᕐᓂᒃ. ᑕᐃᑲᓂ ᐃᓱᒪᓪᓗᖓᓗ ᐅᓄᖅᑐᐃᕐᓱᖅᑐᐊᓘᓪᓗᖓ ᐃᓕᓐᓂᐊᕐᓂᕐᒥᖕᓂᒃ 
ᐱᔭᕇᕐᓯᒪᔪᑦ ᐅᐸᒍᑎᓯᒪᓪᓗᒋᑦ. ᑕᐃᑯᖓ ᓂᕆᐅᑦᑎᐊᖅᑐᖓ ᐅᐸᖕᓂᐊᕐᓂᕐᓂᒃ, ᑭᓯᐊᓂ, 
ᐸᕐᓇᒍᓐᓇᐃᓪᓕᐅᖅᑲᓯᒪᒐᒪ ᖁᕐᓗᖅᑐᕐᒦᓚᐅᖅᑐᖓ ᐱᓇᓱᐊᕈᓯᕆᓚᐅᖅᑕᑦᑎᓐᓂ ᐃᖃᓗᒃᑑᑦᑎᐊᕐᒥᓗ, 
ᑲᖏᕐᓯᓂᕐᒥᓗ ᐅᐸᒍᑎᓇᓱᑲᑕᒃᖢᒋᑦ ᑕᐃᒃᑯᐊ ᐱᔭᕇᕐᓯᕙᓪᓕᐊᔪᑦ.  
 
ᑕᐃᒪᓐᓇ ᐸᕐᓇᒃᓯᒪᓂᕋ ᐊᐅᓪᓚᑲᑕᖕᓂᕋ ᐋᖅᑭᑦᑎᐊᕐᓯᒪᖏᑲᑕᖕᓂᖓᓄᑦ ᒫᓐᓇ ᒪᓕᒐᓕᐅᕐᕕᖕᒥ ᑲᑎᒪᖅᔪᐊᕋᑦᑕ 
ᔫᓂ 6-ᖑᕋᓱᖕᓂᖓᓂ. ᔫᓐ 9-ᖑᕋᓱᖕᓂᖓᓂ ᐃᓂᒃᓴᓕᐅᖅᑕᐅᓯᒪᒐᒪ ᐱᓕᕆᐊᒃᓴᓂᒃ ᑕᐃᓐᓇ 
ᐅᖃᖃᑎᒋᔪᓐᓇᕐᓂᐊᖅᑕᕋ ᒪᓕᒐᓕᐅᖅᑎᐅᔪᖅ ᔫᓐ 9-ᐊᓂᒍᕐᓯᒪᓕᖅᐸᑕ ᑕᐅᕗᙵᕈᓐᓇᕐᓯᓂᐊᖅᑐᖓ. 
ᖃᒪᓂᖅᑐᐊᕐᒥ ᐃᓕᓐᓂᐊᖅᑕᐅᔭᕆᐊᖃᖅᑐ ᑭᙴᒪᔭᐅᔪᑦ ᐅᖃᐅᓯᕆᔭᖅᑐᕐᓗᒋᑦ. 
 
ᒪᓕᒐᓕᐅᖅᑎ ᐅᖃᐅᑎᓚᐅᖅᑕᕋ, ᖃᐅᔨᒪᔪᖅ ᐅᔭᕋᖕᓂᐊᖅᑐᓕᕆᔨᒃᑯᓐᓂ. ᑲᑎᒪᖃᑎᖃᕐᓯᒪᔪᖓ 
ᑕᐅᕙᓂᖔᖅᑐᓂᒃ ᐃᖃᓗᖕᓂᒃ ᑕᒫᓂ ᐅᔭᕋᖕᓂᐊᖅᑐᓕᕆᓂᕐᒧᑦ ᑲᑎᒪᔾᔪᑎᖃᖅᑎᓪᓗᒋᑦ. ᑕᐃᒃᑯᐊ 
ᐅᖃᐅᓯᕆᔭᐅᑦᑎᐊᓚᐅᖅᑐᑦ ᐃᓕᓐᓂᐊᖅᑎᑦᑎᖃᑦᑕᕐᓂᕐᒧᑦ ᐱᕕᒃᓴᐅᔪᑦ.  
 
ᐄ, ᑐᓴᕈᒥᓇᖅᑐᓂᒃ ᖃᒪᓂᑦᑐᐊᕐᒧᑑᙱᑦᑐᖅ ᐅᔭᕋᖕᓂᐊᖅᑐᓕᕆᔨᒃᑯᓐᓂᒃ ᑐᓴᒐᒃᓴᖃᖅᑐᖓ, ᐊᒻᒪᓗᑦᑕᐅᖅ 
ᑕᐃᒃᑯᐊ ᑭᙴᒪᔭᐅᔪᓂᒃ ᐃᓕᓐᓂᐊᕈᑎᒃᓴᓄᑦ, ᐱᓇᓱᖕᓂᐊᖅᑕᕗᑦ. ᓄᓇᕗᒻᒥ ᐃᓕᓐᓂᐊᖅᑕᐅᔪᓐᓇᖏᑉᐸᑕ  

ᑕᐃᒃᑯᐊ ᐊᓯᐊᓂ ᓄᓇᖃᑎᒋᙱᑕᑦᑎᓐᓂ ᓂᐅᕕᕋᔭᖅᑐᒍᑦ, ᓲᕐᓗ ᐃᓕᓐᓂᐊᖅᑕᐅᔾᔪᑎᒃᓴᖏᓐᓂ ᒧᐊᕋᔅ ᕘᒡᒥ 
ᑕᐃᒪᐃᓕᐅᖃᑦᑕᕐᓯᒪᒐᑦᑕ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐅᖃᐅᓯᒃᑯᑦ ᐊᐱᖅᑯᑏᑦ. ᑭᒡᒐᑐᖅᑐ ᑲᖏᕐᓯᓂᐅ ᐅᐊᓐᓇᖓᓂᑦ, ᒪᓕᒐᓕᐅᖅᑎ ᑰᓕ. 
 
ᐊᐱᖅᑯᑦ 558 - 2(4): ᓄᓇᕗᑦ ᒐᕙᒪᒃᑯᑦ ᑭᐅᔾᔪᑎᖓᑦ ᒐᕙᒪᒃᑯᑦ ᐊᐅᓚᓂᖏᓐᓂᑦ ᑲᑎᒪᔨᕋᓛᒃᑯᑦ 

ᐅᓂᒃᑳᖓᓐᓂᒃ ᑕᒻᒪᖅᓯᒪᔪᖅᓯᐅᖅᑎᒻᒪᕆᐅᑉ ᐅᓂᒃᑳᖓᓐᓄᑦ ᓄᓇᕘᒥ ᐃᓕᓐᓂᐊᖅᑎᓄᑦ ᐃᑲᔫᑎᖓᓐᓂᒃ 
(ᑰᓕ) 

ᑰᓕ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐊᐱᖅᑯᑎᒋᓂᐊᖅᑕᕋ ᒥᓂᔅᑕᒋᔭᖏᓐᓄᑦ ᓄᓇᕗᒥ 
ᐃᒡᓗᓕᕆᔨᖅᔪᐊᒃᑯᓐᓄᑦ.  
 
ᐅᖃᖅᑎ, ᑕᕙᓂ ᒪᓕᒐᓕᐅᖅᑎᐅ ᐅᖃᐅᓯᖓᓂ ᐃᒃᐸᒃᓴᖅ ᐅᖃᐅᓯᖃᖅᑎᓪᓗᖓ, ᓇᓗᓇᐃᕐᓯᓚᐅᕋᒪ 
ᐃᓱᒫᓘᑎᒋᔭᓐᓂᒃ ᐅᔾᔨᕆᓯᒪᔭᖓᓂᒃ ᑕᒻᒪᕐᓯᒪᔪᕐᓯᐅᖅᑎᐅ ᑮᓇᐅᔭᖅᑐᕈᑎᕕᓂᖏᓐᓂᒃ. ᑮᓇᐅᔭᖅᑐᕈᑎᕕᓂᕐᓄᑦ 
ᐅᓂᒃᑳᖓᓂᑦ ᐃᓪᓗᓕᕆᔨᖅᔪᐊᒃᑯᓐᓄᑦ. ᐅᖃᓚᐅᕐᒪᑦ ᐃᒪᓐᓇ, ᖃᐅᔨᒪᔪᒍᑦ ᒥᓂᔅᑕ ᑲᒪᔪᖅ ᓄᓇᕗᒥ 
ᐃᒡᓗᓕᐅᕈᑎᒃᓴᓄᑦ ᐸᐸᑕᐅᔪᓄᑦ ᐅᐸᓗᖓᐃᔭᐅᑎ ᑐᓴᐅᒪᑎᑕᐅᖃᑦᑕᖅᑐᑦ ᑎᑎᖅᑲᑎᒍᑦ ᑭᓯᐊᓂ ᖃᐅᔨᓚᐅᖅᑐᒍᑦ 
ᑎᑎᖅᑲᐃᑦ ᐱᖃᓯᐅᔾᔨᓯᒪᓚᐅᙱᒻᒪᑕ ᑐᓴᒐᒃᓴᓂᒃ ᐊᔅᓱᕈᕐᓇᖅᑐᓂᒃ ᓵᙵᔭᐅᔪᓂᒃ ᐃᒡᓗᓕᕆᔨᖅᔪᐊᒃᑯᓐᓄᑦ 
ᐋᖅᑭᒋᐊᖅᑕᐅᔭᕆᐊᓕᖕᓂᒃ. ᑕᐃᒪᓐᓇᐃᓕᖓᓪᓗᑎᒃ. ᐊᒃᓱᐊᓗᒃ ᑖᓐᓇ ᐱᒻᒪᕆᐊᓗᒃ, ᐅᖃᖅᑎ. 
 
ᒥᓂᔅᑕ ᓇᓗᓇᐃᕐᓯᔪᓐᓇᕐᐹ ᒪᓕᒐᓕᐅᕐᕕᖕᒧᑦ, ᐅᓪᓗᒥ ᖃᓄᐃᒻᒪᑦ ᐃᖅᑲᓇᐃᔭᖅᑎᖏᓐᓂᒃ ᑕᐃᒪᓐᓇ 
ᑐᓴᐅᒪᑎᑕᐅᖐᓐᓇᕐᓂᕐᒪᖔᑦ ᓇᓗᓇᐃᕐᓯᓗᓂᓗ ᖃᓄᐃᓕᓚᐅᖅᐸ ᐃᓚᐅᑎᑕᐅᖁᓪᓗᒍ ᑐᓴᐅᒪᙱᑕᖏᓐᓂᒃ 
ᑕᐃᒃᑯᐊ ᐊᒃᓱᕉᓴᖕᓇᖅᑐ ᓵᙵᔭᐅᑎᓪᓗᒋᑦ ᐃᒡᓗᓕᕆᔨᖅᔪᐊᒃᑯᓐᓄᑦ ᓄᓇᕗᒥ? ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᑦ, ᒥᔅᑕ ᑰᓕ. ᓄᓇᕗᒥ ᐃᓪᓗᓕᕆᔨᖅᔪᐊᒃᑯᓐᓄᑦ ᐱᓕᕆᐊᓕᒃ, ᒥᓂᔅᑕ ᓇᑦᑎᖅ.  
 
ᐊᖓᔪᖅᑳᖅ ᐸᑎᖅ ᓇᑦᑎᖅ: ᖁᔭᓐᓇᒦᒃ, ᐅᖃᖅᑎ. ᐊᐱᕐᓱᕐᓇ ᐃᓱᓕᓚᐅᖅᑎᓐᓇᒍ ᐊᙳᑎᔭᕈᓘᒐᒪ. 
 
>>ᐃᓪᓚᖅᑐᑦ 
 
(ᑐᓵᔨᑎᒍᑦ) ᑕᒻᒪᕐᓯᒪᔪᕐᓯᐅᖅᑎ ᐅᓂᒃᑳᖓ ᑖᓐᓇ ᐱᐅᑦᑎᐊᕋᓱᒋᔭᕋ, ᐅᖃᓕᒫᓚᐅᕋᒃᑯᓗ. ᑐᓴᕈᒥᓇᖅᑑᓪᓗᓂ ᑖᓐᓇ 
ᑲᓇᑕᐅ ᒐᕙᒪᒃᑯᖏᓐᓄᑦ ᑐᓂᔪᓐᓇᖅᑰᖅᑕᕗᑦ. ᑮᓇᐅᔭᒃᑲᓐᓂᕐᓂᑦ ᐱᑎᑕᐅᒃᑲᓐᓂᕈᒪᓯᒪᒐᑦᑕ ᒫᓐᓇ 
ᐃᒡᓗᑭᔅᓴᖅᑐᒻᒪᕆᐊᓘᒐᑦᑕ ᓄᓇᕗᒻᒥ.  
 
ᐊᒻᒪᓗᑦᑕᐅᖅ ᒪᓕᒐᓕᐅᖅᑎ ᐊᐱᖅᑯᑎᒋᔭᖓ ᑕᒻᒪᖅᓯᒪᔪᖅᓯᐅᖅᑎᐅᑉ ᐅᓂᒃᑳᖓ ᐅᖃᖅᓯᒪᒻᒪᑦ ᑖᓐᓇᒎᖅ ᐅᓂᒃᑳᖅ 
ᑎᓯᐱᕆᒧᑦ ᑎᑭᑦᑐᒍ, ᐅᖃᖅᑏ ᑎᒃᑯᐊᖅᑕᐅᓚᐅᕋᒪ ᒥᓂᔅᑕᐅᓂᐊᖅᑎᓪᓗᒍ ᑎᓯᐱᕆᐅᑉ ᓄᓐᖑᐊᓂ. ᑕᐃᒪᓐᖓᓂᑦ 
ᐃᓚᐅᕈᓘᔭᖃᑦᑕᖅᓯᒪᓕᖅᑐᖓ ᓄᓇᕗᒻᒥ ᐃᒡᓗᓕᕆᓂᕐᒧᑦ ᐱᓕᕆᔾᔪᑕᐅᖃᑦᑕᖅᑐᑦ ᐊᖓᔪᖅᑳᖑᔪᓪᓗ 
ᑐᓴᐅᒪᑎᑦᑎᐊᖃᑦᑕᖅᑐᓂᖓ ᐊᑯᓚᐃᑦᑐᒃᑯᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᓯᕗᓪᓕᖅᐹᒥᑦ ᐅᐃᒍᒋᐊᕈᑦ ᒪᓕᒐᓕᐅᖅᑎ ᑰᓕ. 

ᑰᓕ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᖅᐸᕋ ᒥᓂᔅᑕ ᑖᓐᓇ ᐅᑉᐱᕈᓱᑦᑎᐊᕐᓂᖓᓄᑦ 
ᖃᓄᐃᓕᐅᕐᓂᕆᔭᖓᓄᑦ. ᑕᐃᓐᓇ ᑕᒻᒪᖅᓯᒪᔪᖅᓯᐅᖅᑎᐅᑉ ᐅᓂᒃᑳᖓ ᐱᒻᒪᕆᐅᒻᒪᑦ ᑎᑎᕋᖅᓯᒪᔪᓂᒡᒎᖅ 
ᓇᓂᓯᐅᖅᑲᐃᔪᓐᓇᐃᓕᒻᒪᑦ ᑕᐃᒃᑯᓂᖓ ᐊᒃᓱᕉᓴᒍᑕᐅᔪᓂᒃ ᓵᓐᖓᔭᐅᔪᓂᑦ.  
 
ᐃᓚᒋᐊᕈᑎᖓ ᑕᕝᕗᖓ ᐊᐱᖅᑯᑎᓐᓄᑦ ᓴᖅᑭᑦᑎᖃᑦᑕᖅᓯᒪᓪᓗᖓ ᐃᓱᒫᓘᑎᒋᔭᐅᔪᓂᑦ ᓄᓇᕗᒻᒥ 
ᐃᒡᓗᓕᕆᔨᖅᔪᐊᒃᑯᑦ ᐊᓯᔾᔨᖅᓯᓯᒪᓕᕐᒪᑕ ᓯᕐᓗᐊᖓᓂᑦ ᐊᒻᒪ ᐅᓯᑲᖅᑕᖃᑦᑕᕐᓂᖏᓐᓂᑦ ᐃᒡᓗᔅᓴᓂᒃ. 
ᑕᒻᒪᖅᓯᒪᔪᖅᓯᐅᖅᑎᐅᑉ ᐅᓂᒃᑳᖓ ᐅᖃᖅᓯᒪᒻᒪᑦ ᑎᓯᐱᕆ 2007-ᒧᑦ ᑎᑭᒡᓗᖑ ᐃᒡᓗᓕᕆᔨᖅᔪᐊᒃᑯᑦ 
ᓄᖅᑲᖅᑎᑦᑎᓚᐅᕐᒪᑕ ᑳᓐᑐᖃᒥᓂᒃ ᐊᒻᒪ ᐊᑭᓕᒃᓴᓂᒃᑐᑎᒃ $500,000 ᐅᖓᑖᓂᑦ ᖄᒃᑲᓐᓂᐊᒍᑦ ᐊᑭᓕᕐᓂᐊᕐᒪᒍ 
ᓄᑦᑎᕆᔾᔪᑎᒋᓂᐊᖅᑕᖏᑦ ᕿᔪᓐᓂᒃ ᑕᐃᒃᑯᐊ ᒪᓐᑐᕆᐊᒧᑦ ᕿᒪᑦᑕᐅᓚᐅᕐᒪᑕ ᓄᑖᑦ ᑳᓐᑐᕌᑉ 
ᐊᑖᓃᓐᓂᕋᖅᑕᐅᓪᓗᓂ.  
 
ᐊᕐᕌᒍᒋᔭᑦᑎᓐᓂ ᒥᓂᔅᑕ ᑐᓴᖅᑎᑦᑎᓚᐅᕐᒪᑦ ᐃᓚᒫ ᓯᖅᔪᐊᖃᖅᑐᓕᕆᔨᒃᑯᒡᒎᖅ ᐋᓐᑎᐅᕆᐅᒥ 
ᓯᕐᓗᐊᖃᖅᑎᑦᑎᓂᐊᕐᒪᑕ. ᒥᓂᔅᑕ ᑐᓴᖅᑎᑦᑎᔪᓐᓇᖅᐹ ᒪᓕᒐᓕᐅᕐᕕᒻᒧᑦ ᐅᓪᓗᒥ ᐃᒡᓗᑭᒃᓴᕋᓗᐊᖅᑎᓪᓗᑕ 
ᐃᒡᓗᒃᓴᐃᑦ ᑕᐃᒃᑯᐊ ᓄᓇᓕᑦᑎᓐᓄᑦ ᐋᑎᖅᑕᐅᓂᐊᖅᐹᑦ ᑭᖑᕙᓐᖏᓪᓗᑎᒃ ᐊᒻᒪ ᐊᑐᕈᒫᖅᑕᖏᑦ 
ᐅᖓᑖᓅᓐᖏᓪᓗᑎᒃ ᐊᕐᕌᒍᒋᔭᑦᑎᓐᓄᑦ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᑰᓕ. ᓄᓇᕗᒻᒥ ᐃᓪᓗᓕᕆᔨᖅᔪᐊᒃᑯᓐᓂᑦ ᐱᓕᕆᐊᓕᒃ, ᒥᓂᔅᑕ ᓇᑦᑎᖅ. 
 
ᐊᖓᔪᖅᑳᖅ ᐸᑎᖅ ᓇᑦᑎᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑕᐃᓐᓇ ᐱᓂᕐᓗᓚᐅᖅᑎᓪᓗᒍ 
ᓯᕐᓗᐊᖃᖅᑎᑦᑎᓂᖅ ᐊᖅᓵᕆᐊᖃᓚᐅᖅᓯᒪᒐᑦᑎᒍ ᐱᑦᑎᐊᖏᑦᑐᒻᒪᕆᐊᓘᒻᒪᑕ ᑕᐃᒃᑯᐊ ᐱᔨᑦᓯᕈᑎᐅᔪᑦ 
ᐅᓯᑲᖅᑕᕐᓂᕐᓗ ᓯᕗᒧᐊᑦᑎᐊᖁᓪᓗᒍ. ᒥᓕᐊᓐᑖᓚᖏᓐᓂᑦ ᐱᖁᑎᐊᓗᖏᑦ ᑕᐃᑲᓃᑐᐃᓐᓇᖅᑐᖃᔅᓴᕋᔭᓚᐅᕐᒪᑦ 
ᑕᐃᒪᓐᓇᐃᖓᑎᓪᓗᒍ ᐅᐸᒍᓐᓇᐃᓕᓗᑎᒍᓗ. ᑖᓐᓇ ᐱᔾᔪᑎᒋᓪᓗᒍ $500,000 ᖄᒃᑲᓐᓂᐊᒍᑦ 
ᐊᑭᓕᔅᓴᓂᒃᑲᓐᓂᓚᐅᖅᐳᒍᑦ. 
 
ᐊᒻᒪ ᑕᐃᒃᑯᐊ ᐃᒡᓗᒃᓴᐃᑦ ᓄᓇᓕᖕᓄᑦ ᐋᑎᖅᑕᐅᓂᖏᑦ, ᐅᓯᑲᖅᑕᖅᑕᐅᓂᖏᓐᓂᑦ ᐅᓂᒃᑳᖅᑎᓪᓗᑕ, 
ᐅᓂᒃᑳᕐᕕᐅᒐᒪᐃᓛᒃ ᑕᐃᒃᑯᐊ ᐃᒡᓗᒃᓴᐃᑦ ᐅᒥᐊᖅᔪᐊᒃᑯᓪᓘᓐᓃᑦ ᖃᖓᑕᓲᒃᑯᓪᓘᓐᓃᑦ 
ᐅᓯᑲᖅᑕᖅᑕᐅᔭᕇᖅᓯᒪᕙᓪᓚᐃᔪᑦ ᐊᒻᒪ ᒫᓐᓇᕈᓘᓂᐊᖅᑐᖅ ᑕᐃᒃᑯᐊ ᐱᔭᐅᓂᐊᓕᕆᔨᓪᓗᑎᒃ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐊᐃᑉᐹᓂᑦ ᐅᐃᒍᒋᐊᕈᑦ, ᒪᓕᒐᓕᐅᖅᑎ ᑰᓕ. 
 
ᑰᓕ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑕᐃᓐᓇ ᑕᒻᒪᖅᓯᒪᔪᖅᓯᐅᖅᑎ ᓇᓗᓇᐃᔭᐃᑦᑎᐊᓚᐅᕐᒪᑦ ᑕᐃᒃᑯᓂᖓ 
ᖃᓄᐃᓕᖓᔭᕆᐊᖃᕐᓂᐅᓚᐅᖅᑐᓂᒃ ᐃᒡᓗᓕᕆᔨᖅᔪᐊᑉ ᐃᓗᐊᓂ ᐱᕙᓪᓕᐊᔭᐅᓚᐅᖅᑐᑦ. ᒐᕙᒪᒃᑯᓪᓗ 
ᐱᓕᕆᕝᕕᖏᑦ ᐊᒻᒪᓗ ᐅᖃᐅᓯᖃᓚᐅᕐᒥᔪᖅ ᑕᐃᒃᑯᐊ ᐴᖅᑐᐃᔩᑦ ᑕᐃᒃᑯᐊᑐᐊᖑᓚᐅᓐᖏᒻᒪᑕ, ᐃᓚᖏᓂᒃᑯᐊ 
ᐃᒡᓗᒃᓴᐃᑦ ᐊᐅᓪᓚᖅᑎᑕᐅᕙᓪᓕᐊᔪᑦ ᐊᑲᐅᓐᖏᓕᐅᕈᑎᖃᓚᐅᕐᒥᒻᒪᑕ. 
 
ᐊᒻᒪᓗ ᑖᔅᓱᒪ ᑕᒻᒪᖅᓯᒪᔪᖅᓯᐅᖅᑎᐅᑉ ᐅᓂᒃᑳᓕᐊᕆᔭᖏᑦ ᐃᒡᓗᓕᕆᔨᖅᔪᐊᒃᑯᑦ ᖃᐅᔨᓴᐃᖃᑦᑕᓚᐅᓐᖏᒥᒻᒪᑕ 
ᖃᓄᐃᓕᐅᓕᖃᓗᐊᕐᒪᖔᑦ ᑕᐃᒃᑯᐊ ᑳᓐᑐᕌᔅᓯᒪᔭᖏᑦ ᓄᓇᓕᖕᓂᑦ, ᐊᒻᒪᓘᓐᓃᑦ ᒪᓕᒃᓯᒪᒐᓗᐊᕐᒪᖔᖏᑦ 
ᐊᑐᐊᒐᕐᓂᑦ ᐊᒻᒪᓗ ᒪᓕᒋᐊᖃᖅᑕᖏᓐᓂᑦ ᐃᒡᓗᑦ ᐊᑐᖅᑐᐊᒐᐃᑦ ᑲᒪᒋᔭᐅᑎᓪᓗᒋᑦ. 
ᓇᐅᑦᑎᓱᖅᑕᐅᑦᑎᐊᓚᐅᓐᖏᒻᒥᔪᑦ ᑕᒪᒃᑯᐊ ᐃᒡᓗᖁᑎᒋᔭᐅᔪᑦ ᐊᒻᒪᓗ ᓴᓇᔭᐅᒃᑲᓂᑦᑎᐊᖃᑦᑕᓚᐅᓐᖏᑦᑐᑎᒃ 
ᐱᐅᓐᖏᑦᑐᖅᔪᐊᒻᒪᕆᐊᓘᑎᑕᐅᓪᓗᑎᓪᓗ. ᑖᓐᓇᖃᐃ ᒥᓂᔅᑕᕆᔭᐅᔪᖅ ᓇᓗᓇᐃᖅᓯᔪᓐᓇᖅᐳᖅ ᐅᕙᑦᑎᓐᓄᑦ ᓱᒻᒪᑦ 
ᐃᒡᓗᓕᕆᔨᖅᔪᐊᒃᑯᑦ ᑕᒪᑐᒨᓇ ᐊᐅᓚᑦᑎᐊᓐᖏᒻᒪᖔᖏᓐᓂᑦ ᐊᒻᒪᓗ ᖃᓄᖅ ᑎᓕᐅᕈᑎᓚᐅᖅᓯᒪᕙᖏᑦ, 
ᑎᓕᓯᒪᕙᖏᓪᓘᓐᓃᑦ ᐃᒡᓗᓕᕆᔨᖅᔪᐊᒃᑯᑦ ᑕᒪᒃᑯᐊ ᑲᒪᒋᔭᐅᓂᐊᕐᒪᑕ. ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑎ: ᖁᔭᓐᓇᒦᒃ, ᒥᔅᑕ ᑰᓕ. ᓄᓇᕗᒻᒥ ᐃᓪᓗᓕᕆᔨᖅᔪᐊᒃᑯᓐᓄᑦ ᐱᓕᕆᐊᓕᒃ, ᒥᓂᔅᑕ ᓇᑦᑎᖅ. 
 
ᐊᖓᔪᖅᑳᖅ ᐸᑎᖅ ᓇᑦᑎᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 23 ᐃᓐᓄᑦᑕᐅᓯᒪᓐᖏᑦᑎᓪᓗᒋᑦ 
ᐃᒡᓗᓕᕆᔨᖅᔪᐊᒃᑯᑦ ᐃᖅᑲᓇᐃᔭᖅᑎᖏᑦ ᐊᒻᒪᓗ ᒪᑉᐱᒐᖅ 25 ᑕᒻᒪᖅᓯᒪᔪᖅᓯᐅᖅᑎᐅᑉ ᐅᓂᒃᑳᖏᑕ ᐃᓗᐊᓂ 
ᑕᐃᒃᑯᐊ ᐅᖃᓪᓚᖃᑎᒋᔭᐅᓂᐊᓚᐅᖅᑐᑦ ᐊᖏᔪᖅᑳᕆᔭᐅᔪᑦ ᐃᒪᐃᓕᓚᐅᕐᒪᑦ 'ᐄ, ᖃᐅᔨᓚᐅᖅᑐᒍᑦ 
ᐃᒡᓗᓕᕆᔨᖅᔪᐊᒃᑯᑦ ᑲᒪᓪᓛᓚᐅᖅᑐᑦ ᐃᒡᓗᓕᕆᔨᖅᔪᐊᑉ ᐃᓗᐊᓂ ᐊᐅᓚᑕᐅᔪᑦ ᒪᑯᐊᓗ ᐊᑭᑐᔪᖅᑐᕈᑎᒃᓴᐃᑦ.' 
ᐃᖅᑲᓇᐃᔭᖅᑎᑭᔅᓴᕐᓂᖅ ᐱᔾᔪᑎᒋᓪᓗᒍ ᑕᐃᒪᓐᓇ ᑎᑎᕋᓚᐅᖅᑐᖅ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐱᖓᔪᐊᑦ ᐊᒻᒪᓗ ᑭᖑᓪᓕᖅᐹᖅ ᐅᐃᒍᕆᐊᕈᑦ, ᒪᓕᒐᓕᐅᖅᑎ ᑰᓕ. 
 
ᑰᓕ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑖᓐᓇ ᑭᖑᓪᓕᖅᐹᕆᓂᐊᖅᑕᕋ ᑕᒻᒪᖅᓯᒪᔪᖅᓯᐅᖅᑎᐅᑉ ᐅᓂᒃᑳᖏᑦ 
ᐊᑐᓕᖁᔭᓕᐅᖅᓯᒪᔪᑦ ᓄᓇᕘᒻᒥ ᐃᓪᓗᓕᕆᔨᖅᔪᐊᒃᑯᑦ ᕿᒥᕐᕈᓇᖁᓪᓗᒋᑦ ᐱᔭᒃᓴᖅᑖᕆᓯᒪᔭᕐᒥᓂᒃ ᐊᒻᒪᓗ ᒪᓕᒐᓂᒃ 
ᒪᓕᒃᑕᐅᖃᑦᑕᕆᐊᓕᓐᓂᒃ ᑲᑎᒪᔨᕋᓛᓄᑦ ᓇᓗᓇᐃᖅᓯᔪᓐᓇᓂᐊᕐᒪᑕ ᓇᐅᒃᑯᑦ ᐊᓯᔾᔨᕐᓂᖃᕈᓐᓇᕐᒪᖔᑦ.  
 
ᐃᑉᐸᔅᓴᖅ ᐅᖃᓚᐅᕐᕋᒪ ᒪᓕᒐᓕᐅᖅᑏᑦ ᐅᖃᐅᓯᖏᑦᑎᒍᑦ, ᐃᓪᓗᓕᕆᔨᖅᔪᐊᒃᑯᑦ ᐊᕗᖓᐅᔨᒃᑲᓐᓂᕆᐊᓖᑦ. 
ᐊᖏᔪᖅᑲᐅᑎᖏᑦ ᑕᐃᒃᑯᐊ ᐊᓯᔾᔨᖅᑕᐅᑦᑎᐊᒻᒪᕆᓪᓗᑎᒃ ᐊᒻᒪᓗ ᑕᒪᒃᑯᐊ ᐱᔭᕇᖅᓯᒪᖏᑦᑐᑦ ᐱᔭᕇᖅᑕᐅᓪᓗᑎᒃ. 
ᑖᓐᓇ ᒥᓂᔅᑕ ᑕᐃᒪᐃᓕᐅᕈᓐᓇᓂᐊᖅᐹ ᐊᒻᒪᓗ ᑕᐃᒪᐃᓕᐅᕈᒪᓐᖏᓪᓗᓂ ᓱᒻᒪᓪᓕᑭᐊᖅ ᐊᐅᓚᑦᑎᐊᖏᑦᑐᒥᒃ 
ᐅᓪᓗᒥ ᐊᑐᖅᑐᒥᒃ ᐊᑐᐃᓐᓇᕈᒪᕕᑕ. ᖁᔭᓐᓇᒦᒃ ᐅᖃᖅᑏ. 
 
ᐃᓚᖓᑦ ᒪᓕᒐᓕᐅᖅᑏᑦ: ᐋᕼᐊᐃᓪᓛᒃ. 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᑰᓕ. ᓄᓇᕗᒻᒥ ᐃᓪᓗᓕᕆᔨᖅᔪᐊᒃᑯᓐᓄᑦ ᐱᓕᕆᐊᕐᓕᒃ, ᒥᓂᔅᑕ ᓇᑦᑎᖅ. 
 
ᐊᖓᔪᖅᑳᖅ ᐸᑎᖅ ᓇᑦᑎᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑕᐃᒃᑯᐊ ᐊᖏᔪᖅᑲᐅᑎᒋᔭᐅᔪᑦ 
ᐃᓪᓗᓕᕆᔨᖅᔪᐊᑯᓐᓄᑦ ᐊᒃᓱᐊᓗᒃ ᐃᖅᑲᓇᐃᔭᑦᑎᐊᖅᓯᒪᔪᑦ. ᐃᓪᓗᓕᕆᓂᕐᒧᑦ ᑐᕌᖓᔪᓂᒃ ᑲᒪᑦᑎᐊᕐᕋᓱᒃᖢᑎᒃ 
ᐊᒻᒪᓗ 22 ᑕᐃᒃᑯᐊ ᐃᖅᑲᓇᐃᔮᑦ ᐃᓐᓄᒃᑕᐅᓯᒪᖏᑎᓪᓗᒋᑦ ᐃᖅᑲᓇᐃᔭᑦᑎᐊᖅᑐᖅᔪᐊᒻᒪᕆᐊᓗᐃᑦ. ᐄ, ᑕᐃᒃᑯᐊ 
ᐊᓯᔾᔨᖅᑕᐅᖁᔾᔮᖏᑕᒃᑲ ᐊᖏᔪᖅᑲᐅᑎᒋᔭᐅᔪᑦ ᐃᓪᓗᓕᕆᔨᖅᔪᐊᑯᓐᓄᑦ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᑲᑎᒪᒡᔪᑎᔅᓴᕗᑦ 6, ᐅᖃᐅᓯᒃᑯᑦ ᐊᐱᖅᑯᑏᑦ. ᑭᒡᒐᑐᖅᑐᖅ ᐃᖃᓗᐃᑦ ᕿᑎᐊᓄᑦ, 
ᒪᓕᒐᓕᐅᖅᑎ ᑐᑐ. 
 
ᐊᐱᖅᑯᑦ 559 - 2(4): ᑭᐅᔾᔪᑎᒃ ᒐᕙᒪᒃᑯᑦ ᐊᐅᓚᓂᖏᓐᓄᑦ ᑲᑎᒪᔨᕋᓛᒃᑯᑦ ᐅᓂᒃᑳᖓᓄᑦ 

ᐃᓕᓐᓂᐊᖅᑎᓂᑦ ᐃᑲᔫᑎᐅᑉ ᒥᒃᓵᓄᑦ (ᑐᑐ) 
 
ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᐱᕆᓚᐅᖏᓂᓐᓂ ᐱᖃᑎᐊᓗᒐ ᐳᕋᐃᐊᓐ ᕼᐋᓘᖅᐸᕋ ᐊᒻᒪᓗ 
ᐃᓕᓐᓂᐊᖅᑐᓕᕆᔨᒃᑯᑦ ᒥᓂᔅᑕᖓᓐᓄᑦ ᐱᖃᑎᐊᓗᓐᓄᑦ ᒥᔅᑕ ᐲᑯᒧᑦ ᑖᓐᓇ ᑐᕌᖅᑎᑕᕋ.  
 
ᓅᕖᕚ 7, ᐊᕐᕌᓂᐅᓚᐅᖅᑐᖅ ᑕᐃᓐᓇ ᐃᒃᓯᕙᐅᑕᕆᔭᐅᔪᖅ ᒐᕙᒪᒃᑯᑦ ᐊᐅᓚᓂᖏᓐᓄᑦ ᓵᑕᔅᓴᐅᓂᖏᓐᓄᓪᓗ 
ᑲᑎᒪᔨᕋᓛᑦ ᐃᒃᓯᕙᐅᑕᕆᔭᐅᓪᓗᖓᐃᓛᒃ ᐅᓂᒃᑳᓂᒃ ᓴᖅᑭᑦᑎᓚᐅᖅᓯᒪᒐᒪ. ᑕᒻᒪᖅᓯᒪᔪᖅᓯᐅᖅᑎᐅᑉ ᐅᓂᒃᑳᖏᓐᓂᒃ 
ᐃᓕᓴᖅᑏᓐ ᑮᓇᐅᔭᖅᑎᒍᑦ ᐃᑲᔫᑎᖏᑦᑕ ᒥᒃᓵᓄᑦ. ᐃᒪᐃᓕᖓᓚᐅᖅᑐᖓ ᑕᐃᒃᓱᒪᓂ ᒪᓕᕐᖢᒍ ᒪᓕᒐᖅ 91 (5),  

ᑲᑎᒪᔨᕋᓛᑦ ᑐᒃᓯᕋᖅᐳᑦ ᑖᒃᑯᐊ ᒐᕙᒪᒃᑯᑦ ᑭᐅᖁᓪᓗᒋᑦ ᐅᓂᒃᑳᓕᐊᕆᓯᒪᔭᑦᑎᓐᓂᒃ 120 ᐅᓪᓗᐃᑦ 
ᓈᓚᐅᖏᓐᓂᖏᓐᓂ. 120 ᐅᓪᓗᑦ ᐃᓱᓕᓚᐅᖅᑐᑦ ᒫᓯ 6, 2008-ᒥ. ᑖᓐᓇᖃᐃ ᒥᓂᔅᑕᕆᔭᐅᔪᖅ ᓱᒻᒪᑦ ᑕᐃᒃᑯᐊ 
ᐅᓂᒃᑳᑦ ᑭᐅᔾᔪᑏᓪᓘᓐᓃᑦ ᑐᒃᓯᕌᕆᔭᕗᑦ ᓴᖅᑭᑕᐅᓚᐅᖏᒻᒪᖔᑦ ᒪᓕᒐᓕᐅᖅᕕᒻᒧᑦ? ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᑐᑐ. ᐃᓕᓐᓂᐊᖅᑐᓕᕆᓂᕐᒧᑦ ᐱᓕᕆᐊᕐᓕᒃ, ᒥᓂᔅᑕ ᐲᑯ. 
 
ᐊᖓᔪᖅᑳᖅ ᐃᐊᑦ ᐲᑯ (ᑐᓴᔨᒃᑯᑦ): ᖁᔭᓐᓇᒦᒃ, ᐅᖃᖅᑏ ᐊᒻᒪᓗ ᖁᔭᓐᓇᒦᖅᖢᒍ ᑖᓐᓇ ᒪᓕᒐᓕᐅᖅᑎᐅᔪᖅ. 
ᑕᐃᒃᑯᐊ ᐅᓄᖅᑐᓐ ᐊᑲᐅᖏᓕᐅᕈᑕᐅᓂᕋᖅᑕᐅᓚᐅᖅᑐᑦ ᐋᖅᑭᓱᖅᓯᒪᓕᖅᑕᕗᑦ. 
 
ᐊᒻᒪᓗ ᑎᑎᕋᖅᕕᒋᓚᐅᖅᑕᕋ ᑖᓐᓇ ᒪᓕᒐᓕᐅᖅᑎ ᑲᑎᒪᔨᕋᓛᓄᑦ ᐃᒃᓯᕙᐅᑕᕆᔭᐅᓪᓗᓂ. ᑕᖅᑭᒐᓴᐅᓕᖅᑑᓐ 
ᐱᓯᒪᔭᐅᓕᖅᑐᑦ. ᐅᖃᓪᓚᖃᑎᒋᖃᑦᑕᖅᓯᒪᓪᓗᒍᓗ ᑕᐃᓐᓇ ᑎᑎᕋᖅᕕᒃ. ᑕᐃᒃᑯᐊ ᐅᓂᒃᑳᑦ ᐋᖅᑭᓱᒃᑲᓂᕐᓗᑎᒃᑯ 
ᒪᓕᒐᓕᐅᖅᕕᐅᑉ ᐃᓗᐊᓄᑦ ᓴᖅᑭᑕᐅᑎᓐᓂᐊᖅᐸᕋ ᒪᓕᒐᓕᐅᖅᑎᐅᑉ ᑕᑯᔭᐅᒍᓐᓇᓂᐊᖅᑐᓂᒃ. ᐃᓛᒃ 
ᑲᓐᖑᓇᖅᑐᖅᑕᖃᖏᑦᑐᑦ ᐃᔨᖅᓯᓯᒪᖏᑎᐊᖅᑐᒍᓪᓘᓐᓃᑦ.  
 
ᐋᖅᑭᓱᒃᑲᓂᖅᑕᐅᓚᐅᕐᓗᓂ ᑭᓯᐊᓂ ᒪᓕᒐᓕᐅᖅᕕᒻᒧᑦ ᓴᖅᑭᑕᐅᒍᓐᓇᓂᐊᕐᒪᑦ ᑕᖅᑲᒃᑯᐊ ᖃᐅᔨᒪᓂᐊᕐᒪᑕ. 
ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᓯᕗᓪᓕᖅᐹᒥᒃ ᐅᐃᒍᕆᐊᕈᑦ, ᒪᓕᒐᓕᐅᖅᑎ ᑐᑐ. 
 
ᑐᑐ (ᑐᓴᔨᒃᑯᑦ): ᖁᔭᓐᓇᒦᒃ. ᐄ, ᑕᐃᒪ ᒥᓂᔅᑕ, ᐃᓛᒃ ᒪᓕᒐᓕᐅᖅᑎᐅᖃᑎᒐᑦ ᒥᔅᑕ ᓯᒪᐃᓚᒃ ᐅᖃᖅᑲᐅᒻᒪᑦ 
ᑕᖅᑲᒃᑯᐊ ᐃᓱᒪᒋᔭᐅᓪᓗᑎᒃ ᑐᑭᓪᓚᒃᑖᕆᖏᑕᖓᓂᒃ ᒪᑯᐊ ᐅᖃᓲᖑᒻᒪᑕ ᒪᓕᒐᓕᐅᖅᕕᐅᑉ ᐃᓗᐊᓂ 
ᑕᐃᒪᐃᑦᑐᐃᓐᓇᖅᐳᖏᓛᒃ.  
 
ᐃᒃᓯᕙᐅᑕᕆᔭᐅᓪᓗᖓ ᑲᑎᒪᔨᕋᓛᓄᑦ, ᒥᓂᔅᑕᐅᑉ ᑐᖏᓕᖓᓐᓂ ᑐᑭᓯᓇᓱᓚᐅᖅᓯᒪᒐᑦᑕ ᖃᓄᐃᓕᖓᓕᕐᒪᖔᓐ. 
ᐃᓐᓇ ᒥᑭᑦᑐᕈᓘᓚᐅᕐᒪᓐ ᐃᓗᓕᖃᐅᓗᐊᓚᐅᕋᓂᓗ ᑭᐅᔭᐅᔪᒪᑐᐃᓐᓇᓚᐅᖅᑐᒍᑦ ᑖᒃᑯᓄᐊ 
ᐃᓕᓐᓂᐊᖅᑐᓕᕆᔨᒃᑯᓐᓄᑦ ᖃᓄᖅ ᑕᐃᒃᑯᐊ ᐊᐱᖅᑯᑎᒋᓚᐅᖅᑕᕗᑦ ᐃᓱᒫᓘᑎᒋᔭᕗᓪᓗ ᑭᐅᔭᐅᓂᐊᕐᒪᖔᖏᓐᓂᒃ.  
 
ᒪᓕᒐᓕᐅᖅᑎᐅᔪᑐᖃᐅᓕᖅᑐᓂᐅᓇ ᑕᐃᒪᓐᓇ ᓴᖅᑭᑐᑦᓴᓂᐅᒐᓗᐊᖅ ᐅᓂᒃᑳᓂᒃ ᓴᖅᑭᑦᑎᖃᑦᑕᖏᒻᒪᑦ. ᑕᐃᒎᓯᐊ 
ᐊᓯᔾᔨᕈᓗᑐᐃᓐᓇᕐᓗᓂᐅᒋᐊᖃᖏᒻᒫᑦ ᑭᐅᔭᕆᐊᖃᑦᑎᓪᓗᒍ ᑲᑎᒪᔨᕋᓛᓄᑦ. ᖃᖓ ᑕᐃᒪ ᑕᐃᒃᑯᐊ ᑭᐅᔾᔪᑏᑦ 
ᒪᓕᒐᐃᑦ ᒪᓕᒃᖢᒍ ᑭᐅᓛᖅᐸ ᑲᑎᒪᔨᕋᓛᑦ ᐅᓂᒃᑳᓕᐊᕆᓚᐅᖅᑕᖏᓐᓄᑦ ᑕᒻᒪᖅᓯᒪᔪᖅᓯᐅᑎᓕᕆᔨᓄᑦ? ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᑐᑐ. ᐃᓕᓐᓂᐊᖅᑐᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᐲᑯ.  
 
ᐊᖓᔪᖅᑳᖅ ᐃᐊᑦ ᐲᑯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐄ, ᖃᐅᔨᒪᓪᓗᖓ ᑖᓐᓇ ᑕᐃᓯᖅᑲᐅᒻᒪᑦ Brian 
ᑭᓇᒧᒃᑭᐊᖅ, ᑭᓯᐊᓂᓕ ᑕᐃᒪᓐᓇᐃᑦᑐᒥᒃ ᑕᕝᕙᓃᑦᑐᓂᒃ ᓄᓇᕗᒻᒥᓘᓐᓃᑦ ᓈᓚᒃᑐᓕᓪᓘᓐᓃᑦ ᑕᐃᒪᓐᖓᓂᑦ 1999-
ᒥ ᒥᔅᑕ ᑐᑐᒥᒃ ᐅᖃᓕᒫᕈᓐᓇᖅᑐᕆᑦᓯᖏᑦᑐᖅᑕᖃᓐᖏᒻᒪᑦ.  

ᐅᖃᖅᑏ, ᑕᐃᒃᑯᐊ ᐅᓂᒃᑳᑦ ᓴᖅᑭᒃᑯᒃᑭᑦ ᒪᓕᒐᓕᐅᕐᕕᖕᒧᑦ, ᒥᔅᑕ ᑐᑐᒨᕈᑎᒋᓪᓗᒋᑦ ᐅᖃᓕᒫᕈᓂᒋᑦ 
ᑐᑭᓯᔪᓐᓇᕐᓂᐊᖅᑕᒃᓴᕆᕚ ᑖᔅᓱᒪᓘᓐᓃᑦ ᒥᔅᑕ ᑐᑑ, ᖁᕕᐊᒋᓂᐊᖅᑕᒃᓴᕆᔭᖏᑦ ᑕᐃᒃᑯᐊ ᐱᖓᓱᑦ ᑎᓴᒪᓪᓘᓐᓃᑦ 
ᐅᓪᓗᑦ ᐊᓂᒍᓚᐅᓐᖏᓐᓂᖏᓐᓂᑦ ᒪᓕᒐᓕᐅᕐᕕᖕᒧᑦ ᓴᖅᑭᑕᐅᑎᓛᖅᑕᒃᑲ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐊᐃᑉᐹᓂᒃ ᐅᐃᒍᒋᐊᕈᑦ, ᒪᓕᒐᓕᐅᖅᑎ ᑐᑐ. 
 
ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐄ, ᓂᕆᐅᒃᐳᖓ.  
 
>>ᐸᑦᑕᑐᖅᑐᑦ 
 
ᑕᐃᒪᓐᓇ ᐅᖃᕈᓗᑐᐃᓐᓇᖃᑦᑕᕐᒪᑕ ᐅᓇ ᒪᓕᒐᓕᐅᖅᑎ ᖃᐅᔨᒪᔭᐅᖅᑰᓕᕐᒪᑦ ᑕᐃᒪᓐᓇ ᑐᑭᖃᑦᑎᐊᓐᖏᑦᑐᓂᒃ 
ᐅᖃᓪᓚᕈᓘᔭᒃᐸᒃᖢᓂ. ᑕᐃᒃᑯᐊ ᐅᓂᒃᑳᑦ ᓴᖅᑭᓐᓂᐊᕐᒪᒋᑦ ᒪᓕᒐᓕᐅᕐᕕᖕᒧᑦ ᐱᖓᓱᑦ ᑎᓴᒪᓄᓪᓘᓐᓃᑦ ᐅᓪᓗᓂᑦ. 
ᒪᓕᒐᓂᒃᑯᐊ ᓇᓗᓇᐃᖅᓯᓯᒪᑦᑎᐊᕋᓗᐊᕐᒪᑕ 120 ᐅᓪᓗᑦ ᐊᓂᒍᓚᐅᓐᖏᓐᓂᖏᓐᓂᑦ ᓴᖅᑭᑎᑦᑎᖃᑦᑕᖁᔨᓪᓗᓂ, 
ᒫᑦᓯ 6-ᓖᓐᓇ ᐊᓂᒍᖅᓯᒪᔪᑐᖃᖅ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᑐᑐ. ᐃᓕᓐᓂᐊᖅᑐᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᐲᑯ. 
 
ᐊᖓᔪᖅᑳᖅ ᐃᐊᑦ ᐲᑯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᒪᓕᒐᐃᑦ ᖃᐅᔨᒪᑦᑎᐊᖅᑕᒃᑲ. ᑕᐃᔅᓱᒪᖃᐃ 
ᐅᖃᓕᒫᖔᕈᓂᒋᑦ ᐱᕕᖃᖅᑎᑦᑎᑦᑎᐊᕐᒪᑦ. ᑐᑭᓯᓇᔭᖅᑐᒃᓴᐅᕗᖅ ᑕᐃᑲᓂ ᑭᓱᑕᖃᕐᒪᖔᑦᔭ 
 
ᐃᔨᖅᓯᓯᒪᓐᖏᑦᑎᐊᖅᑐᒍᑦ. ᑐᖏᓕᕋ, ᐄ, ᐃᖏᕐᕋᑲᑕᒃᓯᒪᒐᒪ, ᑐᖏᓕᕐᒪ ᑕᐃᓐᓇ ᐅᓂᒃᑳᑦ ᑎᑎᕋᓚᐅᕐᒪᒋᑦ 
ᑲᑎᒪᔨᕋᓛᓄᓪᓗ ᑐᕌᖅᑎᖦᖢᓂᒋᑦ. ᐄ, ᑎᑎᖅᑲᑦ ᓴᖅᑭᑕᐅᓂᖏᑦᑎᒍᑦ ᐋᖅᑭᒃᓱᐃᓛᖅᑐᖓ ᑕᐃᒃᑯᐊ ᒪᓕᖁᔭᖏᑦ 
ᑲᑎᒪᔨᕋᓛᓪᓗ, ᐊᐱᖅᑯᑎᒋᖃᑦᑕᖅᑕᖏᑦ ᑕᐃᒃᑯᐊ ᐋᖅᑭᖕᓂᐊᖅᑐᒃᓴᐅᕗᑦ. ᑭᓱᒥᒃ ᐃᔨᖅᓯᓯᒪᓐᖏᑦᑐᒍᑦ, 
ᐊᑲᐅᓐᖏᓕᐅᕈᑎᑕᖃᓐᖏᑦᑐᖅ. ᑐᑭᓯᐅᒪᑦᑎᐊᓐᖏᒻᒪᖃᐃ ᖃᖓ ᒪᓕᒐᓕᐅᕐᕕᖕᒧᑦ ᓴᖅᑭᑦᑕᕆᐊᖃᕐᒪᖔᑦ.  
 
ᒪᓕᒐᓕᐅᕐᕕᒃ ᐅᓂᒃᑳᓂᒃ ᓴᖅᑭᑦᑎᓚᐅᖅᑐᖅ ᐅᓄᖅᑐᓂᒃ ᐅᓪᓗᑦ ᒪᓕᒃᖢᒋᑦ. ᑕᐃᒪᐃᑎᓐᓇᓱᑦᑎᐊᖅᑕᒃᑲ ᑕᒪᒃᑯᐊ 
ᒪᓕᒐᓕᐅᖅᑎᐅᖃᑎᒃᑲ ᐃᓛᓐᓂᓚᐅᓱᖓᖅ ᑭᖑᕙᖅᖢᑎᒃ ᑕᐃᒃᑯᐊ ᑎᑎᖅᑲᑦ ᓴᖅᑭᑕᐅᔭᕆᐊᓖᑦ ᒪᓕᒐᖅᑎᒍᑦ 
ᑭᖑᕙᖅᖢᑎᒃ ᓴᖅᑭᑎᑕᐅᖃᑦᑕᖅᑐᑦ. ᐄ, ᑕᐃᒪ ᐊᑐᐃᓐᓇᐅᓕᑐᐊᖅᐸᑕ, ᒪᓕᒐᓕᐅᕐᕕᖕᒧᑦ ᓴᖅᑭᓛᖅᑕᕗᑦ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᑭᖑᓪᓕᖅᐹᖅ ᐅᐃᒍᒋᐊᕈᑦ, ᒪᓕᒐᓕᐅᖅᑎ ᑐᑐ. 
 
ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᒥᓂᔅᑕ ᐅᖃᖅᑲᐅᒻᒪᑦ ᒪᓕᒐᓕᒎᖅ ᖃᐅᔨᒪᑦᑎᐊᖅᑐᖅ. ᑕᐃᒫ ᐃᑉᐸᒃᓴᖅ 
ᐱᖁᔨᕗᖔᓕᐅᕆᐊᖃᓚᐅᖅᑕᕗᑦ ᒪᓕᒐᒃᓴᖅ ᐊᒧᔭᐅᖁᓪᓗᒍ.  

>>ᐃᓪᓚᖅᑐᑦ 
 
ᒥᓂᔅᑕ ᐅᖃᐅᓯᖏᑦ ᒪᓕᒃᖢᒋᑦ, ᐅᖃᖅᑏ, ᑕᐃᒪ ᐊᐱᖅᑯᑎᒋᓂᐊᖅᑕᕋ. ᐅᖃᓕᒫᕈᓐᓇᑦᑎᐊᕆᓪᓗᖓ ᒪᓕᒐᖅ 
ᐅᖃᖅᓯᒪᖕᒪᑦ ᑭᐅᓂᐊᕈᑎᒃ ᐅᓂᒃᑳᑎᒎᕆᐊᓖᑦ 120 ᐅᓪᓗᑦ ᐊᓂᒍᓚᐅᓐᖏᓐᓂᖏᓐᓂ. ᒫᑦᓯ 6-ᖑᖅᑎᓪᓗ 120 
ᐅᓪᓗᐃᑦ ᐊᓂᒍᓚᐅᖅᑐᑦ ᖄᖏᖅᓯᒪᓕᖅᑐᓪᓗ, ᓱᒻᒪᑦᑕᐅᑭᐊᕈᓇ ᐅᖃᐃᓐᓇᕋᓱᒃᐸ ᐃᔨᖅᓯᓯᒪᓐᖏᑦᑎᐊᖅᑐᕉᖅ?  
 
ᒥᓂᔅᑕᐃᑦ ᐅᖃᐅᓯᖏᓐᓂᑦ ᓂᓪᓕᐅᑎᖃᓚᐅᕐᒪᑦ ᐃᓕᓴᖅᑏᑦ ᑮᓇᐅᔭᖅᑎᒍᑦ ᐃᑲᔫᑎᖏᑦᑕ ᒥᒃᓵᓄᑦ, 
ᑲᑎᒪᔨᕋᓛᓪᓖᒃᑯᐊ ᐊᑐᓕᖁᔭᓕᐅᓚᐅᖅᓯᒪᖕᒪᑕ ᖃᓄᐃᓕᖓᓕᕐᓂᖏᓐᓄᑦ ᐅᓂᒃᑳᑦ ᐃᓗᐊᒍᑦ ᐅᓄᒃᑲᓐᓂᖅᑐᓂᒃ 
ᐱᑕᖃᖅᑐᖅ, ᑕᐃᒃᑯᐊ ᖃᓄᐃᓕᖓᓕᕐᓂᓐᓄᑦ ᐅᓂᒃᑳᓂᒃ ᐅᖃᐅᓯᖃᕐᒪᑦ. ᒥᓂᔅᑕ ᐊᐱᕆᔪᒪᔭᕋ ᓱᖕᒪᑦ 
ᑭᖑᕙᖅᑕᐅᒻᒪᖔᑦ ᑕᐃᒃᑯᐊ ᒪᓕᒐᓕᐅᕐᕕᖕᒧᑦ ᓴᖅᑭᑕᐅᔭᕆᐊᓕᑦ ᐸᐃᑉᐹᑦ ᒪᓕᒐᐃᑦ ᒪᓕᒡᓗᒋᑦ. ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᑐᑐ. ᐃᓕᓐᓂᐊᖅᑐᓕᕆᓂᕐᒧᑦ ᐱᓕᕆᐊᕐᓕᒃ, ᒥᓂᔅᑕ ᐲᑯ. 
 
ᐊᖓᔪᖅᑳᖅ ᐃᐊᑦ ᐲᑯ (ᑐᓴᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᑖᓐᓇ ᖃᐅᔨᒪᑦᑎᐊᖅᑐᖅ ᒪᓕᒐᓕᐅᖅᑎ. 
ᖃᐅᔨᒪᑦᑎᐊᖅᖢᑎᓪᓗ ᒪᓕᒐᓕᐅᖅᑎᐅᖃᑎᒃᑲ ᑭᖑᓂᑦᑎᓐᓂ ᐱᖁᔭᔅᓴᐃᑦ ᓴᖅᑭᑕᐅᖏᑦᑕᕌᖓᓐ ᑲᑎᒪᒡᔪᑎᔅᓴᓂᒃ 
ᐲᖅᑕᐅᖃᑦᑕᕐᒪᑕ. ᐊᒻᒪᓗ ᓯᕗᓪᓕᖅᐹᑦᑎᐊᕐᒥᒃ ᑕᐃᒪᐃᑦᑐᖅᑕᖃᓚᐅᖅᓯᒪᔪᖅ ᐱᖁᔭᔅᓴᐃᑦ ᐅᑎᖅᑎᓐᓇᓱᒻᒪᒍ. 
ᐃᓛᒃ ᐅᕙᖓᐃᓛᒃ ᐅᑎᖅᑎᓐᓇᓱᒃᑲᒃᑭᓐ ᒪᓕᒐᐃᑦ ᒪᓕᒃᖢᒋᑦ.  
 
ᑕᐃᒃᑯᓂᖓ ᒪᓕᒐᖃᐅᖅᑐᒍᑦ ᐃᒻᒪᖄ ᖃᐅᔨᒃᑲᐅᒻᒥᑦ ᓴᖅᑭᑦᑎᖅᑳᕆᐊᖃᑦᑐᕕᓂᐅᔪᔅᓴᐅᒐᓗᐊᖅᐳᑎᑦ. ᑕᐃᒃᑯᐊ 
ᐅᓪᓗᑦ ᐊᒥᓲᖏᑦᑐᑦ ᑕᒪᒃᑯᐊ ᓴᖅᑭᑦᑎᒍᓐᓇᓂᐊᖅᑕᒃᑲ ᐊᒻᒪᓗ ᑭᖑᕙᖅᓯᒪᔪᑦ. ᐱᖓᓱᓄᑦ ᐅᓪᓗᓄᑦ 
ᑲᑎᒪᖅᔪᐊᓕᑕᐃᓐᓇᕋᑦᑕ ᐅᓪᓗᒐᓴᖃᒃᑲᓂᖅᑐᒍᑦ ᓱᓕ. 
 
ᐅᓂᒃᑳᑦ ᑕᐃᓐᓇ 99-ᐳᓴᓐᑏᑦ ᒪᓕᒐᓕᐅᖅᑎᐅᑉ ᐱᓯᒪᓕᖅᑕᖏᑦ, ᒪᓕᒐᓕᐅᖅᑎᐅᖃᑕᐅᔪᓄᓪᓗ 
ᐃᓗᓪᓕᓱᒃᑲᓂᕐᓗᒋᑦ ᑕᐃᒪ ᓴᖅᑭᑕᐅᔪᓐᓇᖅᓯᓂᐊᖅᐳᖅ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ. ᐱᖁᔨᕗᖔᖅ ᑕᐃᓐᓇ ᓂᓪᓕᐅᑎᒋᒃᑲᓐᓂᕈᓐᓇᕋᓗᐊᖅᑕᕋ 
ᖁᔭᓈᖅᐳᖓ. 
 
>>ᐃᓪᓚᖅᑐᑦ 
 
ᑲᑎᒪᔾᔪᑎᕗᑦ, ᐅᑦᔨᕆᓂᐊᖅᑕᓯ ᐊᐱᖅᓱᕐᓇᐅᑉ ᓯᕿᓐᖑᔭᖓ ᓄᖑᓯᒪᓕᕐᒥᒻᒪᑦ. ᑲᑎᒪᒡᔪᑎᕗᑦ 7, ᑎᑎᖅᑲᒃᑯᑦ 
ᐊᐱᖅᑯᑏᑦ. ᑭᒡᒐᑐᖅᑐᖅ ᐃᖃᓗᒃᑑᑦᑎᐊᕐᒧᑦ, ᒪᓕᒐᓕᐅᖅᑎ ᐲᑕᓴᓐ. 
 

ᑲᑎᒪᔾᔪᑎᒃᓴᖅ 7: ᑎᑎᖅᑲᒃᑯᑦ ᐊᐱᖅᑯᑎᑦ 

ᑎᑎᖅᑲᒃᑯᑦ ᐊᐱᖅᑯᑦ 014 - 2(4): ᐃᓕᓐᓂᐊᕆᐊᖃᑦᑕᖅᑐᑦ ᐊᒻᒪ ᐃᓕᓐᓂᐊᕐᓂᕐᒥᓐᓂᒃ ᐱᔭᕇᖅᓯᔪᑦ 

ᐅᓄᕐᓂᖏᑦ ᕿᑎᕐᒥᐅᓂ (ᐲᑕᓴᓐ) 
 
ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑎᑎᖅᑲᑎᒍᑦ ᐊᐱᖅᑯᑎᖃᕋᒪ ᐃᓕᓐᓂᐊᖅᑐᓕᕆᔨᒃᑯᑦ ᒥᓂᔅᑕᖓ 
ᐱᔭᕇᖅᐸᓪᓕᐊᖃᑦᑕᖅᑐᑦ ᕿᑎᕐᒥᐅᓂ.  
 

1) ᐃᓗᐊᓂ ᑐᑭᖏᓐᓂ ᓈᓴᐅᑎᖓᓂ 27 ᐊᒻᒪ ᓈᓴᐅᑎᖓᓂ 28 ᒫᓐᓇᐅᔪᖅ ᐃᓕᓐᓂᐊᖅᑐᓕᕆᓂᕐᒧᑦ 
ᐱᖁᔭᕐᓂ, ᖃᓄᕐᓕ ᒐᕙᒪᒃᑯᑦ ᓇᓗᓇᐃᕐᓯᖃᑦᑕᖅᐸᑦ, ᐆᒃᑐᕋᐅᓪᓗᑎᒃ ᖃᐅᔨᓴᐅᑎᓕᐅᖃᑦᑕᖅᐸᑦ ᐊᒻᒪ 
ᖃᓄᖅ ᖃᐅᔨᓴᐃᖃᑦᑕᖅᐸᑦ ᐃᓕᓐᓂᐊᖅᑎᐅᔪᑦ ᐃᓕᓐᓂᐊᕆᐊᖃᑦᑕᕐᓂᖏᓐᓂᒃ ᓄᓇᕗᒥ 
ᐃᓕᓐᓂᐊᕐᕕᖏᓐᓂ? 

 
2) ᓈᓴᐅᑎᖓᓂ 27 ᐊᒻᒪ ᓈᓴᐅᑎᖓᓂ 28 ᒫᓐᓇᐅᔪᖅ ᐃᓕᓐᓂᐊᖅᑐᓕᕆᓂᕐᒧᑦ ᐱᖁᔭᕐᓂ 

ᓇᓗᓇᐃᕐᓯᓯᒪᖕᒪᑕ ᐊᑐᖅᑕᐅᔭᕆᐊᖃᖅᑐᓂᒃ ᐃᓕᓐᓂᐊᕆᐊᖅᑎᓪᓗᖏᑦ ᐊᒻᒪ ᓱᒋᐊᖅᑕᐅᔾᔪᑎᖏᑦ 
ᐃᓕᓐᓂᐊᕆᐊᓐᖏᑎᓪᓗᒋᑦ.  ᑕᐃᒪᓐᖓᓂᑦ ᐄᑉᐳ 1, 1999-ᒥᓂᑦ, ᐱᓕᕆᕕᐅᔪᖅ ᑐᓂᔭᐅᓯᒪᓕᖅᐹ 
ᐅᓂᒃᑳᓂᒃ ᐅᕝᕙᓗ ᐊᐱᖅᑯᑎᓂᒃ ᐃᓕᓐᓂᐊᕐᕕᖕᓂᑦ ᐅᕝᕙᓗ ᓄᓇᓕᖕᓂ ᐃᓕᓐᓂᐊᖅᑐᓕᕆᔨᒃᑯᑦ 
ᑲᑎᒪᔨᖏᓐᓂᑦ ᐱᔾᔪᑎᒋᓪᓗᒍ ᐊᑐᓕᖅᑎᑕᐅᓂᖓ ᓈᓴᐅᑎᖏᑕ ᐱᖁᔭᐅᑉ, ᐊᒻᒪ ᑕᐃᒪᐃᑉᐸᑦ 
ᖃᓄᐃᓕᐅᕈᑎᖃᕐᓯᒪᓕᖅᐸᑦ? 

 
3) ᐊᒡᒍᖅᑐᕐᓗᒋᑦ ᐃᓕᓐᓂᐊᕐᓇᐅᑉ ᐊᕐᕌᒍᐊᒍᑦ, ᐱᒋᐊᕐᓗᒍ 1999-ᒥ ᐅᓪᓗᒥᒧᑦ ᑎᑭᓪᓗᒍ, ᖃᓄᑎᒋ 

ᐃᓕᓐᓂᐊᕆᐊᖅᑐᑦ ᐅᐸᒍᑎᑦᑕᕐᓯᒪᑎᒋᕙᑦ ᕿᑎᕐᒥᐅᑦ ᐃᓕᓐᓂᐊᕐᕕᖏᓐᓄᑦ? 
 

4) ᐊᒡᒍᖅᑐᕐᓗᒋᑦ ᐃᓕᓐᓂᐊᕐᓇᐅᑉ ᐊᕐᕌᒍᐊᒍᑦ, ᐱᒋᐊᕐᓗᒍ 1999-ᒥ ᐅᓪᓗᒥᒧᑦ ᑎᑭᓪᓗᒍ, ᖃᓄᑎᒋ 
ᐅᓄᖅᑎᒋᓚᐅᖅᐸᑦ ᕿᑎᕐᒥᐅᓂ ᐃᓕᓐᓂᐊᕐᓂᕐᒥᖕᓂᒃ ᐃᓕᓐᓂᐊᕐᕕᐊᓗᖕᒥ ᐱᔭᕇᕐᓯᓯᒪᔪᑦ? 

 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᐲᑕᓴᓐ. ᑲᑎᒪᒡᔪᑎᔅᓴᕗᑦ 7, ᑎᑎᖅᑲᒃᑯᑦ ᐊᐱᖅᑯᑏᑦ. ᑲᑎᒪᒡᔪᑎᔅᓴᕗᑦ 8, 
ᑭᐅᔾᔪᑏᑦ ᑎᑎᖅᑲᒃᑯᑦ ᐊᐱᖅᑯᑕᐅᓚᐅᖅᑐᓄᑦ. ᑲᑎᒪᒡᔪᑎᔅᓴᕗᑦ 9, ᑭᐅᔾᔪᑏᑦ ᒪᑐᐃᖅᓯᒋᐊᖓᐅᑕᐅᓚᐅᖅᑐᓄᑦ. 
ᑲᑎᒪᒡᔪᑎᔅᓴᕗᑦ 10 ᐊᑎᓕᐅᖅᓯᒪᔪᑦ. ᑲᑎᒪᒡᔪᑎᔅᓴᕗᑦ 11, ᑐᓴᖅᑎᑎᔾᔪᑎᖏᑦ ᑲᑎᒪᔨᕋᓛᑦ 
ᑲᑎᒪᔨᕋᓛᖑᑲᐃᓐᓇᑐᓪᓗ. ᑲᑎᒪᒡᔪᑎᔅᓴᕗᑦ 12, ᑐᓴᖅᑎᑎᔾᔪᑎᖏᑦ ᑲᑎᒪᔨᕋᓛᑦ ᑲᑎᒪᔩᑦ ᕿᒥᕐᕈᔭᐅᓂᖏᓐᓄᑦ 
ᐱᖁᔭᔅᓴᐃᑦ. ᑭᒡᒐᑐᖅᑐᖅ ᐊᑯᓪᓕᕐᒧᑦ, ᒥᔅᑕ ᒪᑉᓴᓛᒃ. 
 

ᑲᑎᒪᔾᔪᑎᒃᓴᖅ 12: ᑲᑎᒪᔨᕋᓛᑦ ᒪᓕᒐᒃᓴᓂᑦ ᕿᒥᕐᕈᔩᑦ ᐅᓂᒃᑳᖏᑦ 
 
ᑲᑎᒪᔨᕋᓛᑦ ᐅᓂᒃᑳᖓᑦ ᒪᓕᒐᒃᓴᓕᕆᓂᕐᒧᑦ 012 - 2(4): ᒪᓕᒐᒃᓴᖅ 26, ᑐᖅᑯᖅᑕᐅᓯᒪᔪᓄᑦ 

ᑮᓇᐅᔭᓐᖑᕆᕈᓐᓇᖅᑐᓄᑦ ᒪᓕᒐᖅ (ᐋᖅᑭᒋᐊᖅᑕᐅᓯᒪᑎᓪᓗᒍ) (ᒪᑉᓴᓚᒃ) 
 
ᒪᑉᓴᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᓂᒃᑳᕈᒪᔪᖓ ᒪᓕᒐᒃᓴᖅ 26 ᒪᓕᒐᐅᔪᖅ ᐊᑦᑕᓇᐃᖅᓯᒪᓂᕐᒧᑦ 
ᕿᒥᕐᕈᔭᐅᓯᒪᓕᕐᖓᑦ ᐊᔭᐅᖅᑎᓂᒃ ᐊᒻᒪᓗ ᐃᓱᒪᔅᓴᖅᓯᐅᕈᑕᐅᒍᓐᓇᖅᓯᔪᖅ ᑲᑎᒪᑐᐃᓐᓇᑎᓪᓗᒋᑦ. 
 
ᐅᖃᖅᑏ, ᐊᖏᖅᑕᐅᔪᒪᕗᖓ ᒪᓕᒐᓕᐅᖅᑎᒧᑦ ᐊᑐᖅᑎᓐᖏᑲᐃᓐᓇᕐᓗᒍ ᒪᓕᒐᖅ 68(6), ᑖᓐᓇ ᒪᓕᒐᒃᓴᖅ 26 
ᑲᑎᒪᑐᐃᓐᓇᓂᕐᒨᖅᑕᐅᓂᐊᕐᓗᓂ ᐅᓪᓗᒥ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑎ ᑕᒪᑦᓯᓐᓄᑦ ᐊᖏᖅᑕᐅᔪᒪᒻᒪᑦ ᐊᑐᓐᖏᑲᐃᓐᓇᕈᓐᓇᖁᓪᓗᒍ ᒪᓕᒐᖅ ᐊᑐᐊᒐᖅ 
68(6). ᑖᓐᓇ ᐱᖁᔭᔅᓴᖅ 26 ᓅᑕᐅᒍᓐᓇᖁᓪᓗᒍ ᑲᑎᒪᑐᐃᓐᓇᑐᐃᓐᓇᑎᓪᓗᒋᑦ. ᐋᒡᒑᑐᖃᒻᒪᖔ? ᐋᒡᒑᖅᑐᖃᖏᒻᒪᑦ 
Bill 26 ᑐᓐᓂᖅᑯᑕᐅᓂᐊᖅᑐᖅ ᑲᑎᒪᑐᐃᓐᓇᓕᖅᑲᑕ.  
 
ᑲᑎᒪᒡᔪᑎᔅᓴᕗᑦ 12 ᑐᓴᖅᑎᑎᔾᔪᑎᖏᑦ ᑲᑎᒪᔩᑦ ᕿᒥᕐᕈᔭᐅᓂᖏᓐᓄᑦ ᐱᖁᔭᔅᓴᐃᑦ. ᒥᔅᑕ ᒪᑉᓴᓛᒃ. 

ᑲᑎᒪᔨᕋᓛᑦ ᐅᓂᒃᑳᖓᑦ ᒪᓕᒐᒃᓴᓕᕆᓂᕐᒧᑦ 013 - 2(4): ᒪᓕᒐᒃᓴᖅ 27, ᒪᓕᒐᖅ ᐋᖅᑭᒋᐊᖅᑕᐅᖁᓪᓗᒍ 

ᓇᒻᒥᓂᖅᑖᕈᓐᓇᕐᓂᕐᒧᑦ ᓄᓇᒥᒃ ᒪᓕᒐᖓᑦ (ᒪᑉᓴᓚᒃ) 
 
ᒪᑉᓴᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᕈᒪᕗᖓ ᒪᓕᒐᒃᓴᖅ 27, ᐋᖅᑭᒋᐊᕈᑕᐅᔪᖅ ᓄᓇᐃᑦ 
ᐱᖁᑎᒋᔭᐅᔪᑦ ᐱᖁᔭᖓᓄᑦ, ᕿᒥᕐᕈᔭᐅᓯᒪᓕᕐᖓᑕ ᑲᑎᒪᔨᕋᓛᓄᑦ ᐊᔭᐅᖅᑎᒃᑯᓐᓄᑦ ᐊᒻᒪᓗ 
ᐃᓱᒪᔅᓴᖅᓯᐅᕈᑕᐅᒍᓐᓇᖅᓯᔪᖅ ᑲᑎᒪᑐᐃᓐᓇᖅᑎᓪᓗᒋᑦ.  
 
ᐅᖃᖅᑏ, ᐊᖏᖅᑕᐅᔪᒪᕗᖓ ᒪᓕᒐᓕᐅᖅᑎᓕᒫᓄᑦ ᐊᑐᖅᑎᖏᑲᐃᓐᓇᕐᓗᒍ ᐊᑐᐊᒐᖅ 68(6) ᐊᒻᒪ ᐱᖁᔭᔅᓴᖅ 27 
ᑲᑎᒪᑐᐃᓐᓇᖅᑎᓪᓗᒋᑦ ᑲᒪᒋᔭᐅᓗᓂ ᐅᓪᓗᒥᒧᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒪᑉᓴᓚᒃ. ᒪᓕᒐᓕᐅᖅᑎ ᐊᐱᕆᒻᒪᑦ ᑕᒪᔅᓯᓐᓄᑦ ᐊᖏᖅᑕᐅᔪᒪᓪᓗᓂ ᐊᑐᖏᑲᐃᓐᓇᖁᓪᓗᒍ 
ᐊᑐᐊᒐᖅ 68(6) ᑖᓐᓇ ᐅᖃᓕᒫᖅᑕᐅᔪᓐᓇᖁᓪᓗᒍ ᐱᖁᔭᔅᓴᖅ 27 ᐊᒻᒪ ᓅᑕᐅᔪᓐᓇᖁᓪᓗᒍ ᑲᑎᒪᑐᐃᓐᓇᓕᖅᑲᑕ. 
ᐋᒡᒑᖅᑐᖃᕐᒪᖔᑦ? ᐋᒡᒑᖅᑐᖃᓐᖏᒻᒪᑦ. ᐱᖁᔭᔅᓴᖅ 27 ᑐᓐᓂᖅᑯᑕᐅᓂᐊᖅᑐᖅ ᑲᑎᒪᑐᐃᓐᓇᓕᖅᑲᑕ.  
 
ᑲᑎᒪᔾᔪᑎᔅᓴᕗᑦ 12. ᑐᓴᖅᑎᑦᑎᔾᔪᑏᑦ ᑲᑎᒪᔨᕋᓛᑦ ᕿᒥᕐᕈᔭᐅᓂᖏᓐᓄᑦ ᐱᖁᔭᔅᓴᐃᑦ. ᑲᑎᒪᔾᔪᑎᔅᓴᕗᑦ 13. 
ᓴᖅᑭᖅᑕᐅᓂᖏᑦ ᑎᑎᖅᑲᐃᑦ. ᐱᓕᕆᐊᓕᒃ ᐃᓪᓗᓕᕆᔨᖅᔪᐊᑯᓐᓄᑦ, ᐱᕙᓪᓕᐊᔪᓕᕆᔨᒃᑯᓐᓄᑦ 
ᐃᖏᕐᕋᔪᓕᕆᔨᒃᑯᓄᓪᓗ, ᒥᓂᔅᑕ ᓇᑦᑎᖅ. 
 

ᑲᑎᒪᔾᔪᑎᒃᓴᖅ 13: ᓴᖅᑭᑕᐅᔪᑦ ᑎᑎᖅᑲᐃᑦ 
 
ᓴᖅᑭᖅᑎᑕᐅᔪᖅ ᑎᑎᖅᑲᒃ 238 - 2(4): ᒥᓂᔅᑕᐃᑦ ᑲᑎᒪᓂᖏᓐᓄᑦ ᐅᓂᒃᑳᖅ - ᑲᓇᑕᒥ ᐊᕕᑦᑐᖅᓯᒪᔪᑦ 

ᒐᕙᒪᖏᑦᑕ ᒥᓂᔅᑕᖏᑦ ᑲᒪᒋᔭᖃᖅᑐᑦ ᐃᖏᕐᕋᔪᓕᕆᓂᕐᒥᒃ ᐊᒻᒪ ᐊᖅᑯᑎᕐᔪᐊᓂᒃ 
ᐊᑦᑕᓇᖅᑕᐃᓕᑎᑦᑎᓂᕐᒧᑦ, ᐊᐃᐳᕈ 2008 ᐱᕙᓪᓕᐊᔪᓕᕆᔨᒃᑯᓐᓂᑦ ᐊᒻᒪ ᐃᖏᕐᕋᔪᓕᕆᔨᒃᑯᓐᓂᑦ 
(ᓇᑦᑎᖅ)  

ᓴᖅᑭᖅᑎᑕᐅᔪᖅ ᑎᑎᖅᑲᒃ 239 - 2(4): ᐅᑭᐅᖅᑕᖅᑐᒥ ᑲᓲᑎᓯᒪᓃᑦ: ᐊᔾᔨᒌᓐᖏᑦᑐᑦ ᐃᖏᕐᕋᔪᓕᕆᓂᕐᒧᑦ 
ᐆᑦᑑᑕᐅᓂᐊᖅᑐᑦ ᐅᑭᐅᖅᑕᖅᑐᒥ (ᓇᑦᑎᖅ) 

 
ᐊᖓᔪᖅᑳᖅ ᐸᑎᖅ ᓇᑦᑎᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᒪᕐᕉᓐᓂᒃ ᓴᖅᑮᔪᒪᔪᖓ: ᑖᒃᑯᓄᖓ 
ᒐᕙᒪᑐᖃᒃᑯᓐᓂᑦ ᐅᑭᐅᖅᑕᖅᑐᒥᓗ ᑲᑎᒪᓂᖏᓐᓄᑦ ᐊᖅᑯᑎᑯᑖᓄᓪᓗ ᐊᑦᑕᓇᖅᑕᐃᓕᒪᓂᕐᒧᑦ, ᐊᒻᒪᓗ 
ᐅᑭᐅᖅᑕᖅᑐᒥᒃ ᑲᓱᖅᓯᒪᓂᕐᒧᑦ ᐊᔾᔨᒌᓐᖏᑦᑐᑦ ᐃᖏᕐᕋᔪᓕᕆᓂᕐᒧᑦ ᐆᑦᑑᑕᐅᓂᐊᖅᑐᑦ ᐅᑭᐅᖅᑕᖅᑐᒥᑦ. ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᑎᑎᖅᑲᖓᑦ ᒪᐅᓐᖓᖅᑕᐅᓂᐊᕐᖓᑦ. 
 
ᑲᑎᒪᔾᔪᑎᔅᓴᕗᑦ 13. ᓴᖅᑭᖅᑕᐅᓂᖏᑦ ᑎᑎᖅᑲᐃᑦ. ᓄᓇᓕᓐᓂ ᒐᕙᒪᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᐸᕋᐅᓐ.  
 
ᓴᖅᑭᖅᑎᑕᐅᔪᖅ ᑎᑎᖅᑲᒃ 240 - 2(4): ᐸᓂᖅᑐᓂᑦ ᐅᓯᔭᐅᓂᕐᒧᑦ ᐱᓇᓱᐊᒐᖅ - ᓇᐃᓈᖅᓯᒪᔪᖅ 

ᐅᓂᒃᑳᖅ ᐅᒥᐊᕐᔪᐊᒃᑰᖅᑎᑦᑎᓂᐅᓚᐅᖅᑐᒥ 2007-ᖑᑎᓪᓗᒍ (ᐸᕋᐅᓐ) 
 
ᐊᖓᔪᖅᑳᖅ ᓚᕖᓐᓂᐊ ᐸᕋᐅᓐ: ᖁᔭᓐᓇᒦᒃ, ᐅᖃᖅᑎᑦᓯᔩ. ᖁᕕᐊᓱᒃᐳᖓ ᑖᒃᑯᐊ ᓴᖅᑭᒋᐊᒃᓴᖅ ᑕᐅᕗᖓ 
ᐊᓪᓕᕋᐅᔭᕐᒨᖅᑕᐅᓂᐊᕐᒪᑕ ᑖᒃᑯᐊ: ᐊᕐᕌᒎᓚᐅᖅᑐᒥ ᐅᓂᒃᑳᕈᑏᑦ ᑎᑭᓴᐃᓂᕐᒧᑦ ᐅᒥᐊᖅᔪᐊᒃᑯᑦ ᑕᒡᕙᓂ 
ᐅᑭᐅᖑᓚᐅᖅᑐᒥ 2007-ᒥ. ᖁᔭᓐᓇᒦᒃ, ᐅᖃᖅᑎᑦᓯᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᑎᑎᖅᑲᖏᑦ ᒪᐅᓐᖓᖅᑕᐅᓂᐊᕐᖓᑕ.  

ᑲᑎᒪᔾᔪᑎᔅᓴᕗᑦ 13. ᓴᖅᑭᖅᑕᐅᓂᖏᑦ ᑎᑎᖅᑲᐃᑦ. ᐱᑕᖃᕈᓐᓃᖅᑲᑦ, ᑲᑎᒪᔾᔪᑎᔅᓴᕗᑦ 14. ᑐᓴᖅᑎᑦᑎᔾᔪᑏᑦ 
ᐱᖁᔨᕗᖔᕈᑎᔅᓴᓄᑦ. ᐊᑯᓪᓕᕐᒧᑦ ᒪᓕᒐᓕᐅᖅᑎ, ᒥᔅᑕ ᒪᑉᓴᓚᒃ. 
 

ᑲᑎᒪᔾᔪᑎᒃᓴᖅ 14: ᖃᐅᔨᒃᑲᐃᓂᖅ ᐱᒋᐊᖅᑎᑕᒃᓴᓂᑦ 
 
ᐱᒋᐊᖅᑎᑕᖅ 038 - 2(4): ᑎᒃᑯᐊᖅᑕᐅᓂᖓ ᐲᑕ ᑲᑦᑐᒃ ᑐᖏᓕᖓᓄᑦ ᐃᒃᓯᕙᐅᑕᐅᑉ 

ᑲᑎᒪᑐᐃᓐᓇᖅᑎᓪᓗᒋᑦ - ᖃᐅᔨᒃᑲᐃᒍᑦ (ᒪᑉᓴᓚᒃ) 
 
ᒪᑉᓴᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖃᐅᔨᒃᑲᐃᕗᖓ ᕿᑎᖅᑰᑕᐅᓕᖅᑲᑦ, ᒪᐃ 29, 2008-ᒥ, 
ᐱᖁᔨᕗᖔᓛᕋᒪ ᐆᒥᖓ: 
 
ᑕᐃᒪ ᑕᐃᒪᐃᒻᒪᑦ ᐱᖁᔨᕗᖓ, ᐊᐃᑉᐱᖅᑕᐅᓪᓗᖓ ᒪᓕᒐᓕᐅᖅᑎᒧᑦ ᖁᑦᑎᑦᑐᒧᑦ, ᐲᑕ ᑲᑦᑐᒃ, ᒪᓕᒐᓕᐅᖅᑎ 
ᑕᓯᐅᔭᖅᔪᐊᒧᑦ, ᑎᒃᑯᐊᖅᑕᐅᖁᓪᓗᒍ ᐃᒃᓯᕙᐅᑕᐅᑉ ᑐᖏᓕᖓᓄᑦ ᑲᑎᒪᑐᐃᓐᓇᖅᑎᓪᓗᒋᑦ.  
 
ᓈᒻᒪᓕᖅᑲᓪᓗ ᐊᖏᖅᑕᐅᔪᒪᓂᐊᕐᒥᔪᖓ ᑖᓐᓇ ᐱᖁᔨᕗᖔᕈᑦ ᐅᓪᓗᒥ ᑲᒪᒋᔪᒪᓂᐊᕋᒃᑯ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᒪᑉᓴᓚᒃ. ᑲᑎᒪᔾᔪᑎᔅᓴᕗᑦ 14. ᑐᓴᖅᑎᑦᑎᔾᔪᑏᑦ ᐱᖁᔨᕗᖔᕈᑎᔅᓴᓄᑦ. 
ᑲᑎᒪᔾᔪᑎᔅᓴᕗᑦ 15. ᑐᓴᖅᑎᑦᑎᔾᔪᑏᑦ ᐱᖁᔨᕗᖔᕈᑎᔅᓴᓄᑦ ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖏᑦ ᐱᖁᔭᔅᓴᐃᑦ. 
ᑮᓇᐅᔭᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᑕᐹᖅᔪᒃ. 
 

ᑲᑎᒪᔾᔪᑎᒃᓴᖅ 15: ᖃᐅᔨᒃᑲᐃᓂᖅ ᐱᒋᐊᖅᑎᑕᒃᓴᓂᑦ ᒪᓕᒐᒃᓴᓂᑦ ᐅᖃᓕᒫᕐᓂᒃᓴᒥᒃ ᓯᕗᓪᓕᖅᐹᒥᒃ 
 
ᒪᓕᒐᒃᓴᖅ 34 - ᓄᓇᕗᒥ ᐊᐅᓪᓛᕈᔾᔨᔨᑦ ᓇᓪᓕᐅᒃᑯᒫᖅᑖᕈᑎᖏᓐᓄᑦ ᑮᓇᐅᔭᓄᑦ ᓴᐳᔾᔭᐅᓂᖏᓐᓄᑦ ᒪᓕᒐᖅ 

- ᖃᐅᔨᒃᑲᐃᒍᑦ 
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑐᓴᖅᑎᑦᓯᒍᒪᕗᖓ ᕿᑎᖅᑰᑕᐅᓂᐊᖅᑐᒥᒃ, ᒪᐃ 29, 
2008, ᑖᓐᓇ ᒪᓕᒐᒃᓴᖅ 34, ᓄᓇᕗᒻᒥᐅᑦ ᐊᐅᓪᓚᕈᔾᔨᖃᑦᑲᖅᑐᓄᑦ ᓇᓪᓕᐅᒃᑯᒫᒃᓴᖅ, ᓯᕗᓪᓕᖅᐹᒥᒃ 
ᐅᖃᓕᒫᖅᑕᐅᖁᓪᓗᒍ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᑲᑎᒪᔾᔪᑎᔅᓴᕗᑦ 15. ᑐᓴᖅᑎᑦᑎᔾᔪᑏᑦ ᐱᖁᔨᕗᖔᕈᑎᔅᓴᓄᑦ ᓯᕗᓪᓕᖅᐹᒥᒃ 
ᐅᖃᓕᒫᖅᑕᐅᓂᔅᓴᖏᓐᓄᑦ ᐱᖁᔭᔅᓴᐃᑦ. ᐃᓕᓐᓂᐊᖅᑐᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᐲᑯ.  
 
ᒪᓕᒐᒃᓴᖅ 31 - ᒪᓕᒐᓕᐅᖅᑎᒃᑯᑦ ᒪᓕᒐᖏᓐᓄᑦ ᐋᖅᑭᒋᐊᕆᓂᕐᒧᑦ ᒪᓕᒐᖅ, 2008 - ᖃᐅᔨᒃᑲᐃᒍᑦ 
 
ᐊᖓᔪᖅᑳᖅ ᐃᐊᑦ ᐲᑯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖃᐅᔨᒃᑲᐃᕗᖓ ᕿᑎᖅᑰᒥ, ᒪᐃ 29, 2008, 
ᐱᖁᔨᕗᖔᓛᕋᒪ, ᐊᐃᑉᐱᖅᑕᐅᓗᖓ ᒪᓕᒐᓕᐅᖅᑎ ᐃᖃᓗᒃᑑᑦᑎᐊᒧᑦ, ᐱᖁᔭᔅᓴᖅ 31, ᒪᓕᒐᓕᐅᖅᑏᑦ 
ᒪᓕᒐᖏᓐᓄᑦ ᐋᖅᑭᒋᐊᕈᑕᐅᔪᖅ ᒪᓕᒐᖅ, 2008, ᓯᕗᓪᓕᖅᐹᒥᒃ ᐅᖃᓕᒫᖅᑕᐅᖁᓗᒍ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᑲᑎᒪᔾᔪᑎᔅᓴᕗᑦ 15. ᑐᓴᖅᑎᑦᑎᔾᔪᑏᑦ ᐱᖁᔨᕗᖔᕈᑎᔅᓴᓄᑦ ᓯᕗᓪᓕᖅᐹᒥᒃ 
ᐅᖃᓕᒫᖅᑕᐅᓂᔅᓴᖏᓐᓄᑦ ᐱᖁᔭᔅᓴᐃᑦ. ᐃᓕᓐᓂᐊᖅᑐᓕᕆᓂᕐᒧᑦ ᐆᒻᒪᖅᑯᑎᓕᕆᓂᕐᒧᓪᓗ ᐱᓕᕆᐊᓕᒃ, ᒥᓂᔅᑕ 
ᐲᑯ.  
 
ᒪᓕᒐᒃᓴᖅ 32 - ᒪᓕᒐᖅ ᐋᖅᑭᒋᐊᖅᑕᐅᖁᓪᓗᒍ ᓄᓇᕗᒥ ᓂᕈᐊᖅᑐᓕᕆᓂᕐᒧᑦ ᒪᓕᒐᖓᑦ, ᓈᓴᐅᑎᓕᒃ 2 - 

ᖃᐅᔨᒃᑲᐃᒍᑦ  

ᐊᖓᔪᖅᑳᖅ ᐃᐊᑦ ᐲᑯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᖃᐃᔨᒃᑲᐃᕗᖓ ᕿᑎᖅᑰᒥ, ᒪᐃ 29-
ᖑᓕᖅᑲᑦ ᐱᖁᔨᕗᖔᓛᕋᒪ ᐊᐃᑉᐱᑕᐅᓗᖓ ᒪᓕᒐᓕᐅᖅᑎ ᐃᖃᓗᒃᑑᑦᑎᐊᕐᒧᑦ, ᐱᖁᔭᒃᓴᖅ 32 
ᐋᖅᑭᒋᐊᕆᔾᔪᑕᐅᔪᖅ ᓄᓇᕗᒻᒥ ᓂᕈᐊᖅᑐᓕᕆᓂᕐᒧᑦ ᒪᓕᒐᖓᑦ ᓈᓴᐅᑎᖓ 2, ᓯᕗᓪᓕᖅᐹᒥ 
ᐅᖃᓕᒫᖅᑕᐅᖁᓪᓗᒍ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᑲᑎᒪᔾᔪᑎᔅᓴᕗᑦ 15, ᑐᓴᖅᑎᑎᔾᔪᑏᑦ ᐱᖁᔨᕗᖔᕈᑎᔅᓴᓄᑦ ᓯᕗᓪᓕᖅᐹᒥ 
ᐅᖃᓕᒫᖅᑕᐅᓂᐅᔅᓴᖏᓐᓄᑦ ᐱᖁᔭᒃᓴᐃᑦ. ᐱᑕᖃᕈᓐᓃᖅᑲᑦ. ᑲᑎᒪᔾᔪᑎᔅᓴᕗᑦ 16, ᐱᖁᔨᕗᖔᕈᑏᑦ. ᐊᑯᓪᓕᕐᒧᑦ 
ᒪᓕᒐᓕᐅᖅᑎ, ᒥᔅᑕ ᒪᑉᓴᓛᒃ. 
 

ᑲᑎᒪᔾᔪᑎᒃᓴᖅ 16: ᐱᒋᐊᖅᑎᑕᐃᑦ 
 
ᒪᑉᓴᓛᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐊᖏᖅᑕᐅᔪᒪᕗᖓ ᒪᓕᒐᓕᐅᖅᑎᓕᒫᓄᑦ ᑖᓐᓇ 
ᐱᖁᔨᕗᖔᕈᑦ ᐅᓪᓗᒥ ᑲᒪᒋᔪᒪᓪᓗᒍ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑎ ᐊᐱᕆᒻᒪᑦ ᑕᒪᔅᓯᓐᓄᑦ ᐊᖏᖅᑕᐅᔪᒪᓪᓗᓂ ᐱᓕᕆᐊᕆᔪᓐᓇᕈᒪᓪᓗᓂᐅᒃ 
ᐱᖁᔨᕗᖔᕈᑎᖓ. ᐋᒡᒑᖅᑐᖃᕐᒪᖔᑦ. ᐋᒡᒑᖅᑐᖃᓐᖏᒻᒪᑦ ᑲᔪᓯᒋᐊᕈᓐᓇᖅᑯᑎᑦ, ᒥᔅᑕ ᒪᑉᓴᓛᒃ. 
 
ᐱᒋᐊᖅᑎᑕᖅ 038 - 2(4): ᑎᒃᑯᐊᖅᑕᐅᓂᖓ ᐲᑕ ᑲᑦᑐᒃ ᑐᖏᓕᖓᓄᑦ ᐃᒃᓯᕙᐅᑕᐅᑉ 

ᑲᑎᒪᑐᐃᓐᓇᖅᑎᓪᓗᒋᑦ (ᒪᑉᓴᓚᒃ) 
 
ᒪᑉᓴᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ, ᒪᓕᒐᓕᐅᖅᑎᐅᖃᑎᒃᑲ.  
 
ᐃᒪᐃᒻᒪᑦ ᐃᓚᖓ ᑎᑎᕋᖅᓯᒪᔪᖅ 42 ᐊᒻᒪ 43, ᒪᓕᒐᓕᐅᖅᑎᒃᑯᑦ ᐊᐅᓚᑦᑎᔩᓪᓗ ᑲᑎᒪᔨᖏᑕ ᐱᖁᔭᖓ 
ᑎᒃᑯᐊᖅᓯᑦᑎᒍᓐᓇᕋᑦᑕ ᒥᓂᔅᑕ ᐅᖃᖅᑎᐅᑉ ᑐᖏᓕᖓᓂ ᐊᒻᒪᓗ ᐃᒃᓯᕙᐅᑕᐅᑉ ᑐᖏᓕᖓᓂᑦ 
ᑲᑎᒪᑐᐃᓐᓇᑎᓪᓗᑕ; 
 
ᐊᒻᒪᓗ ᐃᒪᐃᒻᒪᑦ ᒪᓕᒐᓕᐅᖅᑎᒃᑯᑦ ᒫᓐᓇ ᐅᐸᓗᖓᐃᖅᓯᒪᓕᕐᒪᑕ ᑎᒃᑯᐊᖅᓯᓂᕐᒧᑦ; 
 
ᑕᐃᒪᓕ ᐱᖁᔨᕗᖓ ᐊᐃᑉᐱᖅᑕᐅᓪᓗᖓ ᒪᓕᒐᓕᐅᖅᑎᒧᑦ ᖁᑦᑎᑐᒧᑦ, ᐲᑕ ᑲᑦᑐᒃ, ᒪᓕᒐᓕᐅᖅᑎ ᑕᓯᐅᔭᖅᔪᐊᕐᒧᑦ 
ᑎᒃᑯᐊᖅᑕᐅᖁᓪᓗᒍ ᐃᒃᓯᕙᐅᑕᐅᑉ ᑐᖏᓕᖓᓄᑦ ᑲᑎᒪᑐᐃᓐᓇᑎᓪᓗᒋᑦ. ᖁᔭᓐᓇᒦ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. ᐱᖁᔨᕗᖔᕈᑎᖓ ᓈᒻᒪᒻᒪᑦ. ᓂᕈᐊᕈᒪᔪᖃᓕᖅᑐᓂᓗ. ᓈᒻᒪᓴᖅᑐᑦ? ᓈᒻᒪᓴᓐᖏᑦᑐᑦ? 
ᐱᖁᔨᕗᖔᕈᑦ ᑲᔪᓯᔪᖅ.  
 
>>ᐸᑦᑕᑐᖅᑐᑦ 
 
ᑲᑎᒪᔾᔪᑎᔅᓴᕗᑦ 16, ᐱᖁᔨᕗᖔᕈᑏᑦ. Motions. ᑲᑎᒪᔾᔪᑎᔅᓴᕗᑦ 17, ᓯᕗᓪᓕᖅᐹᒥ ᐅᖃᓕᒫᖅᑕᐅᓂᖏᑦ 
ᐱᖁᔭᒃᓴᐃᑦ. ᑲᑎᒪᔾᔪᑎᔅᓴᕗᑦ 18, ᐊᐃᑉᐹᓄᑦ ᐅᖃᓕᒫᖅᑕᐅᓂᖏᑦ ᐱᖁᔭᒃᓴᐃᑦ. Second Reading of Bills. 
ᑲᑎᒪᔾᔪᑎᔅᓴᕗᑦ 19, ᐃᓱᒪᒋᔭᐅᓂᖏᑦ ᑲᑎᒪᑐᐃᓐᓇᑎᓪᓗᒋᑦ ᐱᖁᔭᒃᓴᐃᑦ ᐊᒻᒪ ᐊᓯᖏᑦ, ᐱᖁᔭᒃᓴᖅ 26, 27, 28, 
29 ᐊᒻᒪᓗ 30, ᐃᒃᓯᕙᐅᑕᐅᓂᐊᕐᓗᓂ ᒥᔅᑕ ᐋᕆᐊᒃ.  
 
ᒫᓐᓇ ᑲᔪᓯᓚᐅᓐᖏᓂᑦᑎᓐᓂ ᑲᑎᒪᑐᐃᓐᓇᓂᐊᖅᑐᓄᑦ, ᓄᖅᑲᖃᖓᑲᐃᓐᓇᓂᐊᖅᑐᒍᑦ 20-ᒥᓂᔅᓯᒥᑦ.  
 
ᐃᖅᓱᒃᑎ.  

>>ᓄᖅᑲᑲᐃᓐᓇᖅᑐᖅ 15:32ᒥ ᑲᔪᓯᒃᑲᓐᓂᖅᑐᑎᑦ 15:59ᒥ 
 

ᑲᑎᒪᔾᔪᑎᒃᓴᖅ 19: ᑲᑎᒪᔨᕋᓛᑦ ᑲᑎᒪᑐᐃᓐᓇᑎᓪᓗᒋᑦ ᒪᓕᒐᒃᓴᓂᑦ ᐊᓯᖏᓐᓂᓪᓗ 
 
ᐃᒃᓯᕙᐅᑕᖅ (ᐋᕆᐊᒃ): ᖁᔭᓐᓇᒦᒃ, ᐅᑎᕐᒥᒐᑦᓯ. (ᑐᓵᔨᑎᒍᑦ) ᑲᑎᒪᑐᐃᓐᓇᑎᓪᓗᑕ ᐅᑯᓂᖓ 
ᐱᓕᕆᐊᖃᕐᓂᐊᕐᕋᑦᑕ, ᐱᖁᔭᔅᓴᖅ 26, 27, 28, 29 ᐊᒻᒪᓗ 30. ᖃᓄᐃᓕᐅᕈᒪᓕᖅᐸᑦ? ᒥᔅᑕ ᐃᕝᔭᕈᑕᐃᓚᒃ. 
 
ᐃᕝᔭᕈᑕᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐃᒃᓯᕙᐅᑖᖅ ᑕᐃᒪ ᐱᓕᕆᐊᕆᒃᑲᓐᓂᕈᒪᔭᖅᐳᑦ 
ᕿᒥᕐᕈᔭᐅᓗᑎᒃ ᐱᖁᔭᔅᓴᖅ 29, ᑎᑎᖅᑲᖁᑎᖏᓪᓗ ᐊᒻᒪᓗᒃᑕᐅᖅ ᐱᓕᕆᐊᖃᕐᓂᐊᕐᕆᓪᓗᑕ Bill 30, ᐱᖁᔭᔅᓴᖅ 
30. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᐃᕝᔭᕈᑕᐃᓚᒃ. ᐊᖏᖅᐱᑖ ᑖᒃᑯᐊ ᑲᔪᓯᓂᐊᕋᑦᑎᒍ ᐱᖁᔭᒃᓴᖅ 29? 
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 
ᒪᓕᒐᒃᓴᖅ 29 - ᐃᓚᒋᐊᕈᑦ (ᐊᑭᑐᔪᖅᑐᕈᑎᒃᓴᐃᑦ) ᒪᓕᒐᖅ, ᓈᓴᐅᑎᓕᒃ 1, 2008-2009 - 

ᐃᓱᒪᒃᓴᖅᓯᐅᖅᑕᐅᓂᖓ 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᐊᖏᖅᐱᓰ ᒥᔅᑕ ᑕᐹᖅᔪᒃ ᐃᖅᑲᓇᐃᔭᖅᑎᖏᓪᓗ ᐅᓄᓐᖓᐅᓂᐊᖁᓪᓗᒋᑦ?  
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
  
ᐃᒃᓯᕙᐅᑕᖅ: ᖁᔭᓐᓇᒦᒃ. ᐃᖅᓱᖅᑏ ᐃᑲᔪᒃᑭᑦ ᐃᓯᕋᓱᑦᑎᓪᓗᒋᑦ.  
 
(ᑐᓵᔨᑎᒍᑦ) ᒥᓂᔅᑕ ᓂᐱᓕᐅᖅᑕᐅᓂᐊᕐᒪᑕ ᑭᒃᑰᒻᒪᖔᑐ ᐅᖃᓚᐅᒃᑭᑦ.  
 
ᐊᖓᔪᖅᑳ ᓗᐃ ᑕᐹᖅᔪᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᓴᐅᒥᓐᓃᑦᑐᖅ ᑖᓐᓇ ᐲᑕ ᒫ ᑐᖏᓕᕆᔭᕋ 
ᑮᓇᐅᔭᓕᕆᔨᒃᑯᓐᓂᑦ ᐊᒻᒪᓗ ᑕᓕᖅᐱᓐᓃᑦᑐᖅ ᑖᓐᓇ ᐊᑭᓕᖅᓱᕆᐊᓕᓐᓄᑦ ᑲᒪᔨᐅᔪᖅ ᑕᐃᔮᓐ ᒨᐱᔅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ. ᒪᑉᐱᒐᕐᒦᓚᐅᖅᑐᒍᑦ, 5 ᐊᑭᑐᔫᑎᓄᑦ ᐊᑐᖅᑐᒃᓴᑦ. ᐱᖁᔭᒃᓴᖅ 29. 
ᐃᓚᒋᐊᕈᑎᒃᓴᑦ ᑮᓇᐅᔭᐃᑦ ᐊᑭᑐᔫᑎᓄᑦ ᓇᒻᒪ 1, 2008-09, ᒪᑉᐱᒐᖅ 5. ᑕᐃᒪ ᒥᔅᑕ ᐊᓚᕋᓚᒃ ᐊᐱᖅᓱᓚᐅᕐᒪᑦ 
ᐃᑉᐸᒃᓴᖅ. ᒥᔅᑕ ᐊᓚᕋᓚᒃ. 
 
ᐊᓚᕋᓚᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᐃᓐᓇ ᑭᖑᓪᓕᖅᐹᒥ ᐊᐱᖅᑯᑎᒋᓚᐅᖅᑕᕋ ᑭᐅᓚᐅᓐᖏᒻᒪᒍ 
ᑐᑭᓯᑦᑎᐊᓐᖏᓚᐅᕋᒥᐅᓪᓗᑭᐊᖅ. ᐅᕙᓂ ᓄᓇᕗᑦ Heritage Centre-ᒥᓪᓕ ᐊᐱᖅᑯᑎᖃᓚᐅᖅᑐᖓ ᐃᒫᒃ: ᑖᓐᓇ 
ᑮᓇᐅᔭᖅ $2,774,000 ᑐᒃᓯᕋᖅᑕᓯ ᒫᓐᓇ ᑕᐅᕙᓐᖓᑦ ᐊᕐᕌᓂ ᐊᖏᖅᑕᐅᓯᒪᓚᐅᖅᑐᓂᒃ ᑮᓇᐅᔭᓂᒃ ᑕᕝᕗᖓ 
ᓅᓪᓗᒍ ᐅᑭᐅᕆᓕᖅᑕᑎᓐᓄᑦ. ᑭᓯᐊᓂ ᑕᒪᓐᓇ ᐅᖃᐅᓯᐅᖃᑦᑕᖅᑎᓪᓗᒍ ᑖᓐᓇ ᑮᓇᐅᔭᖅ ᓇᓗᓇᐃᖅᓯᒪᔪᖅᓴᐅᒻᒪᑦ 
ᓱᓇᒧᑦ ᐋᖅᑭᓱᖅᓯᒪᔪᓄᑦ ᑐᓐᖓᑎᖃᖅᑐᓂ. ᐊᐱᕆᓚᐅᕋᒃᑭᑦ ᑕᐃᒃᑯᐊ ᑮᓇᐅᔭᐃᔭᐅᑎᒃᓴᐅᓂᐊᖅᑐᑦ 
ᑕᐃᒪᓐᓇᐅᑎᒋᔪᒥᒃ ᐃᓂᓪᓚᑎᖅᓯᒪᕚᑦ ᓱᓇᐅᒻᒪᖔᑕᓗ ᓇᓗᓇᐃᔭᕐᓗᑎᒃ ᐱᓯᒪᓕᖅᑭᓯᐅᒃ ᐊᒻᒪᓗ ᑕᐃᓐᓇ 
ᑮᓇᐅᔭᖅ ᑕᐃᒃᑯᓄᖓ ᑎᑎᕋᐅᔭᖅᑕᐅᓯᒪᔪᓄᑦ ᐅᕝᕙᓘᓐᓃᑦ ᐸᕐᓇᒍᑎᒃᓴᐅᓂᐊᖅᑐᓄᑦ ᓇᓗᓇᐃᔭᖅᓯᒪᔪᓄᑦ 
ᓈᒻᒪᐅᑎᓚᖓᕙ? ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᐊᓚᕋᓚᒃ. ᒥᓂᔅᑕ ᑕᐹᖅᔪᒃ. 
 
ᐊᖓᔪᖅᑳ ᓗᐃ ᑕᐹᖅᔪᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐄ, ᑖᒃᑯᐊ ᑮᓇᐅᔭᐃᑦ ᑖᒃᑯᓄᖓ ᓲᕐᓗ 
ᐊᑐᕐᓂᓪᓗᑯᒋᓚᐅᕋᑦᑎᒍ ᑖᒃᑯᐊ ᐊᑐᒃᑲᓐᓂᕈᒪᓪᓗᑎᒍ ᐅᐱᕐᖔᖅ ᐱᔾᔪᑎᖃᓗᐊᖅᓯᒪᓪᓗᓂ ᑕᐃᒪ ᑖᒃᑯᓇᓂ 
ᑮᓇᐅᔭᓂᒃ ᐊᒧᓯᓇᓱᐊᖅᑐᓂᒃ, ᐄᓛᒃ ᑮᓇᐅᔭᓂᒃ ᓴᖅᑭᑦᑎᓇᓱᐊᖅᑐᓂᒃ ᒫᓐᓇ ᑳᓐᑐᕌᔅᓯᒪᓕᕋᑦᑕ ᑖᒃᑯᐊᓗ ᓲᖃᐃᒻᒪ 
ᑖᒃᑯᐊ ᐊᑭᓕᖅᓱᕆᐊᖃᖅᖢᑎᒍ. ᐊᒻᒪ ᑖᒃᑯᓇᓂ ᐱᔭᕆᐊᑭᓕᕆᔨᖃᕋᑦᑕ ᑐᓐᖓᕕᒃᑯᓐᓂᓪᓗ ᐊᒻᒪᓗ ᐃᑦᑕᕐᓂᓴᕐᓂᒃ 
ᐸᐸᑦᑎᔩᑦ ᐊᒻᒪᓗ ᐃᓕᖅᑯᓯᓕᕆᔨᒃᑯᑦ.  
 
ᑖᒃᑯᐊ ᐃᖏᕐᕋᐃᓐᓇᖅᑐᑎᒡᓗ ᑕᒪᓐᓇᓗ ᐱᕙᓪᓕᐊᑦᑎᐊᖅᑐᖅ ᓇᓗᓇᓐᖏᑦᖢᓂ. ᑖᒃᑯᐊ ᑮᓇᐅᔭᐃᑦ ᑕᒪᑐᒪᓂ 
ᐊᕐᕌᒍᒋᔭᑦᑎᓐᓂ ᐊᑐᕈᒪᔭᕗᑦ ᑖᒃᑯᓄᖓ ᑐᕌᓗᐊᕐᓂᐊᖅᑐᖅ ᑖᒃᑯᐊ ᐱᒋᐊᓪᓚᒃᑲᓐᓂᖁᒐᑦᑎᒍ ᑮᓇᐅᔭᒥᒃ 
ᓇᓗᓇᐃᖅᓯᓇᓱᐊᕐᓗᑎᒃ. ᒫᓐᓇ ᑐᑭᑖᕈᑎᖃᖅᓯᒪᔪᒍᑦ ᑖᒃᑯᐊ $20-ᒥᓕᐊᓂᒃ ᑕᒫᓂ ᑮᓇᐅᔭᓂᒃ 
ᓴᖅᑮᓇᓱᓐᓂᐊᕐᖓᑕ ᑮᓇᐅᔭᓂᒃ ᐱᓇᓱᐊᖅᑐᑦ. ᑖᒃᑯᐊ ᐱᓕᕆᒻᒪᕆᑦᑐᑎᓪᓗ ᑕᐃᒪᐃᑦᑑᓂᖓᓄᑦ ᑖᒃᑯᐊ ᑮᓇᐅᔭᐃᑦ 
ᑖᒃᑯᓄᖓ ᑐᕌᖓᔪᑦ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ. ᒥᔅᑕ ᐊᓚᕋᓚᒃ. 
 
ᐊᓚᕋᓚᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᐃᒪ ᐅᑭᐅᒐᓴᓐᓄᑦ ᓴᓇᓂᐅᔭᕐᒪᓂᓛᒃ ᐊᖏᔪᐊᓘᒻᒥᑦ 
ᑮᓇᐅᔭᖅᑐᖅᑐᔅᓴᒫᖑᓪᓗᓂᓗ ᐊᑭᑦᑐᖅᐊᓪᓕᐊᑐᐃᓐᓇᓚᖓᓪᓗᓂᓗ ᓲᕐᓗ ᑭᖑᓪᓕᖅᐹᕆᓕᖅᑕᖏᓐᓂᒃ ᐅᑭᐅᓐᓂᒃ 
ᒪᕐᕉᓐᓂᒃ ᐅᖅᓱᕗᓪᓗ ᑕᒪᓐᓇ ᐊᕙᓂᐊᓘᓕᕈᒫᖅᖢᓂ ᑳᓐᑐᕌᑦᑕᐅᔪᒫᖅᑐᑦ ᓲᕐᓗ ᐊᑭᑐᔪᖅᔪᐊᖑᔪᒫᕐᒪᑕ ᓲᕐᓗ 
ᓴᓇᔭᐅᓂᒃᓴᖓᓄᑦ.  
 
ᑕᐃᒪᓕ ᑖᓐᓇ ᑮᓇᐅᔭᖅ ᑐᒃᓯᕌᕆᓯᒪᔭᓯ ᑕᕝᕙᓐᖓᑦ ᐃᒡᓗᒥᒃ ᓱᓇᒧᑦ ᐊᑑᑎᖃᕐᓂᐊᕐᒪᖔᑦ ᑐᓴᖅᓯᒪᔪᓂᖃᐃ 
ᓱᓇᑖᕈᑕᐅᓂᐊᖅᑐᓂᒃ ᑎᑎᕋᖅᓯᒪᔪᓂᒃ ᑕᕝᕗᖓ ᐃᓪᓗᒨᖅᓯᔪᓐᓇᕋᔭᖅᐱᑦ ᕿᓚᒻᒥᐅᔪᒥᒃ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐊᓚᕋᓚᒃ. ᒥᓂᔅᑕ ᑕᐹᖅᔪᒃ. 
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᐄ, ᑖᒃᑯᓄᖓ ᐃᓛᒃ ᑭᓱᒧᑦ ᑖᒃᑯᐊᓪᓚᕆᐊᓐᓄᐃᑦ ᐊᕕᑦᑐᖅᓯᒪᔪᓂᒃ ᑮᓇᐅᔭᐃᑦ 
ᐊᑐᕋᔭᓐᖑᐊᕐᒪᖔᑕ ᑖᒃᑯᓄᖓ ᑐᓴᖅᑎᑎᔾᔪᑎᒋᔪᓐᓇᓂᐊᖅᑕᒃᑲ, ᐃᒃᓯᕙᐅᑖᖅ, ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ. ᖁᔭᓐᓇᒦᒃ, ᒥᔅᑕ ᐊᓚᕋᓚᒃ. ᐊᒻᒪ ᐊᐱᕆᔪᒪᒻᒪᑦ ᒥᔅᑕ ᐊᕐᕚᕐᓗᒃ. 
 
ᐊᕐᕚᕐᓗᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᓐᓇ ᐊᐱᖅᑯᓯᕆᓚᐅᖅᑕᕋᓗᐊᕐᕋ ᓅᑦᑐᒪᓕᕋᒃᑯᑦ CGS Capital ᑎᑭᑉᐸᑦ 
ᐊᐱᖅᑯᑎᒋᖔᓐᓂᐊᕐᓕᖅᐸᕋ, ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐊᕐᕚᕐᓗᒃ. ᐊᒻᒪ ᒥᔅᑕ ᑰᓕ. 
 
ᑰᓕ: ᖁ.ᔭᓐᓇᒦᒃ, ᐃᒃᓯᕙᐅᑖᖅ. ᒥᓂᔅᑕ ᐊᐱᕆᒃᑲᓂᐊᖅᔪᒍᒪᓪᓗᒍ ᑕᐃᒃᑯᐊ ᒪᕐᕉᒻᒪᑎᐅᑯᐊ ᐱᓕᕆᐊᕐᕗᑦ. ᑕᕝᕙᓂ 
ᐱᓗᐊᖅᑐᒥᒃ ᐱᖃᑖ ᓄᓇᕗᑦ Heritage Centre, ᑕᐃᓐᓇ ᑖᒃᓱᒪ ᒥᒃᓵᓄᑦ ᑎᓕᓯᓯᒪᒐᕕᑦ, ᐃᓚᒃ ᓇᓴᖅᐱᑦ 
ᐱᖃᑖᓂ. ᑕᐃᒃᑯᐊ ᑮᓇᐅᔭᓂᒃ ᕿᓂᖅᑐᑦ, ᑮᓇᐅᔭᓂᒃ ᕿᓂᖅᑐᑦ ᓇᓗᓇᐃᖅᓯᒪᒐᓚᓕᖅᐹᑦ ᑐᓂᓯᔪᖃᕋᔭᕐᒪᖔᑦ 
ᓄᓇᕗᑦ ᑐᓐᖓᕕᒃᑯᑦ ᐊᓯᖏᓐᓂᒃ. (ᑐᓵᔨᑎᒍᑦ) ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᑰᓕ. ᒥᓂᔅᑕ ᑕᐹᖅᔪᒃ. 

ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐄ, ᑖᒃᑯᐊ ᐃᓛᒃ ᐱᓕᕆᕙᓪᓕᐊᖏᓐᓇᕐᒪᑕ ᑖᒃᑯᐊ ᓱᓕ 
ᐊᐱᕆᔭᐅᔭᕆᐊᖃᕐᓂᐊᕐᒪᑕ ᑲᓇᑕᐅᑉ ᒐᕙᒪᒃᑯᖏᑦ ᑕᒪᑐᒧᖓ ᐊᖏᕈᑎᖃᖅᓯᒪᓚᐅᖅᓯᒪᒻᒪᑕ ᑖᒃᑯᐊᓗ 
ᐱᓕᕆᕙᓪᓕᐊᓂᖏᑦ ᒪᓕᓪᓗᑎᒍ ᐅᓇᒻᒥᓇᖅᓯᑉᐸᑦ ᑖᒃᑯᐊ ᐃᖏᕐᕋᑦᑎᐊᕈᒥᓇᕐᒪᑕᐃᓛᒃ ᑖᒃᑯᐊ ᑮᓇᐅᔭᐃᑦ 
ᐊᑑᑎᒋᔪᒪᔭᕗᑦ ᑖᒃᑯᐊ ᐊᑐᕐᓗᑎᒍ. ᑖᒃᑯᐊ ᒐᕙᒪᑐᖃᒃᑯᓐᓂᑦ ᑕᐃᒫᒃ ᓂᕆᐅᒐᓱᐊᕐᒥᔪᒍᑦᑕᐅᖅ ᑖᒃᑯᐊ 
ᐃᑲᔪᕈᓐᓇᕋᔭᕐᒪᖔᑕ ᑖᒃᓱᒧᖓ ᐊᑭᒃᓴᖓᓄᑦ ᑕᑯᔭᒐᖃᕝᕕᔅᓴᐅᑉ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ. ᒥᔅᑕ ᑰᓕ. 
 
ᑰᓕ: ᐃᒃᓯᕙᐅᑖᖅ. ᑖᓐᓇ ᑭᐅᒃᑲᓐᓂᕋᔭᖅᐸᒍᑦ ᑕᐃᒃᑯᐊ ᓇᓂᓯᓯᒪᓕᖅᐱᓯ ᑮᓇᐅᔭᓂᒃ ᑭᓇᒃᑯᑦ ᑐᓂᓯᓇᔭᕐᒪᖔᑕ. 
ᐃᒃᑯᐊ ᑐᓂᓯᓇᔭᖅᑰᖅᑐᑦ ᐃᒻᒪᖄ ᐊᒥᓲᔪᔅᓴᐅᔫᒐᓗᐊᑦ. ᑕᒫᓐᖓᓪᓕ ᑕᐃᒃᑯᐊ ᕿᓂᖅᑐᑦ ᑳᑦᑐᓛᓯᒪᔭᓯ ᒫᓐᓇᒧᑦ 
ᑎᑭᑦᖢᒍ ᐃᑲᔪᖅᐹᑦ? ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᑰᓕ. ᒥᓂᔅᑕ ᑕᐹᖅᔪᒃ. 
 
ᐊᖓᔪᖅᑳᖅ ᓗᐃ ᑕᐸᖅᔪᒃ: ᐄ, ᑖᒃᑯᐊ ᐃᑲᔪᑦᑎᐊᖅᑐᐊᓗᐃᑦ ᐃᓛᒃ ᖃᐅᔨᒪᑦᑎᐊᖅᖢᑎᓪᓗ ᑕᐃᓐᓇᐃᑦᑑᒻᒪᑕ 
ᑖᒃᑯᐊ ᑳᑐᓛᓯᒪᔭᕗᑦ. ᑕᐃᒪ ᒪᕐᕈᐃᓱᖅᑰᖅᖢᑎᒃ ᑲᑎᒪᖃᑦᑕᖅᓯᒪᓕᖅᑐᑦ ᑖᒃᑯᓂᖓ ᐸᕐᓇᐸᓪᓕᐊᓂᕆᔭᕐᒥᓂᒃ 
ᐅᓂᒃᑳᕆᐊᖅᑐᖅᖢᑎᒃ. ᐅᓇ ᐊᑭᒋᓇᔭᖅᑕᖓᑕ ᑕᑯᔭᒐᖃᕝᕕᒃᓴᖅ ᐊᖏᔪᖅᔪᐊᕈᓘᓂᐊᕐᓂᖓ ᐱᑦᔪᑎᒋᓪᓗᒍ ᑕᐃᒪ 
ᒫᓐᓇ ᐱᓕᕆᐊᕐᕆᓇᓱᒻᒪᕆᑦᑕᕗᑦ ᑖᒃᑯᐊ ᓄᓇᕘᑦ ᒐᕙᒪᒃᑯᖏᑦ ᑕᕝᕗᖓ ᑮᓇᐅᔭᒥᒃ 
ᓇᓗᓇᐃᖅᓯᑲᓐᓂᕈᓐᓇᕋᔭᖅᐸᑕ. ᓇᓗᓇᖅᑰᔨᓐᖏᒻᒪᑦ ᖃᓄᖅ ᐃᕿᐊᒋᔭᐅᔪᓐᓃᐹᓕᕋᔭᕆᐊᔅᓴᑎᓐᓂᒃ ᑮᓇᐅᔭᒥᒃ 
ᓇᒻᒥᓂᖅ ᓇᓗᓇᐃᖅᓯᓗᑕ ᐊᓯᖏᑦ ᑕᒪᒃᑯᐊ ᑮᓇᐅᔭᒧᑦ ᐃᑲᔪᕈᓐᓇᕋᔭᖅᑐᑦ ᑕᑯᒍᑎᒃ ᐱᕚᓪᓕᑎᑦᑎᓂᐊᖅᑐᖅ. 
ᑖᒃᑯᓇᓐᖓᓪᓕ ᑲᒪᒋᔭᐅᑎᐊᖅᖢᑎᓪᓗ ᐊᒻᒪᓗ ᖃᓄᖅ ᑕᒪᓐᓇ ᑮᓇᐅᔭᒥᒃ ᓴᖅᑮᓇᓱᓐᓂᐊᕐᓂᑦᑎᓐᓂᒃ ᐃᓛ 
ᐸᕐᓇᐅᑎᒃᓴᓂᒃ ᑕᒪᒃᑯᓂᖓ ᐱᕙᓪᓕᐊᑎᐊᖅᑐᒍᑦ ᑖᒃᑯᐊ ᑳᑦᑐᓛᒃᓯᒪᔭᕗᑦ ᐱᓕᕆᑦᑎᐅᖅᑐᑦ. ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ. ᒥᔅᑕ ᑰᓕ. 
 
ᑰᓕ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᐱᕆᒃᑲᓐᓂᕈᒪᓪᓗᒍ ᒥᓂᔅᑕ ᑖᓐᓇ ᐃᑉᐸᔅᓴᖅ ᐊᐱᖅᑯᑕᐅᑎᓪᓗᒍ ᑲᑎᒪᔨᐅᖃᑎᑦᑕ 
ᐃᓚᖏᓐᓄᑦ ᐅᖃᓚᐅᕐᒪᑦ, ᒥᓂᔅᑕ ᑭᐅᓚᐅᕐᒪᓂᓛᒃ $65,000-ᒧᑦ ᑎᑭᑐᐃᓐᓇᕆᐊᖃᓂᐊᑐᔅᓴᐅᔪᖅ ᐃᒻᒪᖃᓘᓐᓂᑦ 
ᐅᖓᑖᓄᑦ. ᑕᒪᓐᓇ ᐱᑦᔪᑎᒋᓪᓗᒍ ᑖᓐᓇ $5 ᒥᓕᐊᓐ ᐊᖏᔪᑲᓪᓚᐅᔮᕐᖓᑦ ᐱᐊᓂᒃᑑᓪᓗᐊᖅᑑᔮᖅᖢᓂᓗ $5 
ᒥᓕᐊᓐ Planning and Design. ᑖᓐᓇᓕ Planning and Design-ᑕᐅᓂᖓ ᒫᓐᓇᒧᑦ ᑎᑭᑦᖢᒍ ᓇᓃᓕᖅᐸ? 
Thank you. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᑰᓕ. ᒥᓂᔅᑕ ᑕᐹᖅᔪᒃ. 
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᐃᔅᓱᒪᓂ 2000 ᖃᖓᐅᓚᐅᖅᓯᒪᔪᑭᐊᖏᓐᓇ ᑕᐃᒪ 
ᕿᒥᕐᕈᑎᑦᑎᓚᐅᖅᓯᒪᒐᑦᑕᐃᓛᒃ ᖃᓄᐃᑦᑐᒥᑦ ᑕᑯᔭᒐᖃᕐᕕᑦᓴᐅᓇᔭᖅᑐᖅ ᑖᒃᑯᐊ Lorde Consultant ᑖᒃᑯᐊ 
ᑎᑎᕋᐅᔭᓚᐅᖅᓯᒪᒻᒪᑕ ᐃᒪᐃᓐᓇᐃᑦᑑᓇᔭᕆᐊᔅᓴᖓᓂᓪᓗ ᐊᒻᒪᓗ ᖃᓄᖅ ᐊᑭᖃᕋᔭᕆᐊᔅᓴᖓᓂᑦ. ᑖᒃᑯᐊ ᐸᕐᓇᐅᑎᒋᔭᕗᑦ 
ᐅᓂᒃᑳᓕᐊᖑᓚᐅᖅᓯᒪᔪᑦ ᑕᑯᔭᒐᖃᕐᕕᖃᓕᕈᑦᑕ ᖃᓄᖅ ᑕᐅᑦᑐᖃᕋᔭᕐᒪᖔᑦ ᑖᓐᓇ ᐸᕐᓇᐅᑎᒋᓯᒪᓪᓗᑎᒍ. ᒫᓐᓇ 
ᐃᓱᒪᔅᓴᖅᓯᐅᕈᑎᖃᖅᐸᓪᓕᐊᔪᒍᑦ ᖃᓄᐃᓕᐅᒃᑲᓐᓂᕈᑦᑕ ᐃᒻᒪᖃ ᐊᑲᐅᑦᑎᒃᑰᓐᖏᑦᑐᖅ ᐃᖅᑲᓂᐃᑲᐅᑎᒋᓐᖏᓪᓗᒍ 
ᐊᑭᑭᓐᓂᖅᓴᐅᓇᔭᕐᒪᖔᑦ ᓱᕐᓗᖃ ᑖᒃᑯᐊ ᓯᕐᓗᐊᖃᕐᓃᑦ ᓯᕗᒡᒍᔾᔭᐅᕌᓪᓚᓚᐅᕐᓗᑎᑦ ᑖᓐᓇ ᐃᖅᑲᓂᐊᖅᑕᐅᓯᒪᓕᖅᑲᑦ ᐊᒻᒪ 
ᑭᖑᓂᐊᒍᑦ ᑕᑯᔭᒐᖃᕐᕕᔅᓴᓪᓚᑦᑖᖅ ᐅᐸᑦᑕᐅᓇᔭᖅᑐᓪᓗ. ᑕᒪᒃᑯᐊ ᕿᒥᕐᕈᐸᓪᓕᐊᒐᑦᑎᒍᑦ ᑖᓐᓇ ᐱᓵᓕᔭᕆᐊᖃᕐᓂᖓᓄᑦ 
ᓴᖅᑭᓵᓕᔭᕆᐊᖃᓕᕐᓂᖓ ᐱᔾᔪᑎᒋᓪᓗᒍ. ᑖᒃᑯᐊ ᐸᕐᓇᐅᑎᒋᓯᒪᔭᕗᑦ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ. ᒥᔅᑕ ᑰᓕ. 
 
ᑰᓕ: ᖁᔭᓐᓇᒦᒃ. ᑖᓐᓇ ᐱᔾᔪᑎᒋᓪᓗᒍ ᑕᐃᒃᑯᐊ ᐃᓛᒃ, ᑐᑭᓯᑦᑎᐊᕈᒥᓇᕐᒪᑦ ᑕᐃᒃᑯᐊ ᑮᓇᐅᔭᓂᑦ ᕿᓂᖅᑐᑦ 
ᑐᒃᓯᕋᐅᑎᓂᒃ Contributions-ᑐᐃᓐᓇᓂᕐᓘᕝᕙ ᕿᓂᖅᑎᑉᐱᓯᐅᒃ ᐅᕝᕙᓘᕝᕙ ᐃᓱᒪᔅᓴᖅᓯᐅᕆᐊᖃᕆᕙᑦ 
Investment-ᒍᓐᓇᖅᑐᑕᖃᕋᔭᕐᒪᖔᖅ. ᑕᐃᒪᓐᓇᐃᓂᐊᕐᓂᑉᐸᑦ ᖃᐅᔨᒪᓪᓗᖓ ᒪᓕᒐᖃᕐᓗᓂ ᑭᓯᐊᓂᐅᒐᔭᕐᒪᑦ. 

ᑕᐃᒃᑯᐊ Investment-ᒧᑦ ᑮᓇᐅᔭᒥᑦ ᐃᑲᔪᕆᐊᖅᑕᐅᓂᐊᕐᓂᖅᐸᑕ ᑕᐃᒃᑯᐊ ᐋᖅᑭᓯᒪᓐᖏᑎᓪᓗᒋᑦ ᑕᒪᒃᑯᐊ 
ᑮᓇᐅᔭᓂᑦ ᐊᑐᖅᑐᐊᕐᕕᕈᔪᐊᓗᐃᑦ ᐊᑐᖅᑐᐊᕕᓐᓂ ᑭᓯᐊᓂ ᐊᑐᕐᓗᓂ ᓴᓇᔭᐅᒐᔭᖅᑲ ᐱᐅᓚᓂᖅᓴᐅᓇᔭᖅᑑᔭᕐᒪᑦ 
$50-65-ᒥᓕᐊᓐ ᑐᓂᕐᕈᑎᐋᓗᑐᐃᓐᓇᐅᓗᓂ ᐱᔭᕆᐊᕐᖓᑦ ᖁᓚᕐᓇᒐᔭᖅᑑᔮᕐᖓᑦ. ᖃᓄᕐᓕᑭᐊᖅ ᑖᓐᓇ ᒥᓂᔅᑕ 
ᑭᐅᓇᔭᖅᐸᐅᒃ Investment-ᑕᖃᕋᔭᕐᒪᖔᖅ ᐃᓚᖓᓂᑦ ᑕᐃᒃᑯᐊ ᑐᓂᖅᑯᑎᓂᑦ ᕿᓂᖅᑐᑦ ᑲᔪᖏᕐᓂᐊᓂᖅᐸᑕ? 
ᑕᐃᒃᑯᐊ ᑭᓯᐊᓂ ᓇᓗᓇᐃᖅᑕᐅᓯᒪᓗᑎᐅᒐᔭᖅᑑᔭᕐᒪᑦ, ᒥᓂᔅᑕ ᐊᐱᕆᔭᕋ. ᖁᔭᓐᓇᒦᒃ.   
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᑰᓕ. ᒥᓂᔅᑕ ᑕᐹᖅᔪᒃ.  
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᒃᑯᐊ ᐱᔭᕆᐊᒃᖠᔨᓕᕆᔭᕗᑦ ᑐᓐᖓᕕᒃᑯᓪᓗ ᐊᒻᒪᓗ 
ᐃᑦᑕᕐᓂᓴᕐᓂᑦ ᐸᐸᑦᑎᔩᑦ, ᐃᓕᖅᑯᓯᓕᕆᔨᒃᑯᓪᓗ ᑖᒃᑯᐊ ᑲᑎᒪᔨᖃᕐᒪᑕᐃᓛᒃ. ᑕᒪᒃᑯᓂᖓ ᕿᒥᕐᕈᐃᓇᖅᑐᑦ ᐃᓛᒃ 
ᐱᕙᓪᓕᐊᓂᕐᒥᓐᓂᒃ ᑕᒪᒃᑯᓂᖓ ᑲᔪᓰᓐᓇᖅᑐᖅ ᐊᒻᒪᓗ ᓇᓗᓇᓐᖏᑦᑐᖅ ᓇᐅᒃᑯᑦ ᐊᑲᐅᓂᖅᐹᖑᓇᔭᕆᐊᔅᓴᖓᓂᑦ 
ᐅᓂᒃᑳᖅᓯᒪᔪᒥᑦ ᑕᐃᒪ ᖃᐃᑦᑎᔭᐅᔪᒫᕋᑦᑕ ᑖᒃᑯᓇᓐᖓᑦ ᐸᕐᓇᒐᓱᐊᖅᑐᓂᑦ ᑕᑯᔭᒐᖃᖅᕕᔅᓴᒧᑦ. ᑕᒪᑐᒥᖓ 
ᕿᒥᕐᕈᒻᒥᔪᑦ ᐊᒻᒪᓗ ᐃᓱᒪᔅᓴᖅᓯᐅᕈᑎᔅᓴᑎᓐᓂ ᓇᓖᓛᕈᑎᔅᓴᑎᓐᓃᓛᒃ ᑖᒃᑯᐊ ᐅᕙᑦᑎᓐᓄᑦ ᖃᐃᑦᑎᔪᔅᓴᐅᑕᐅᓪᓗᑎᑦ 
ᑕᒪᓐᓇ ᑲᔪᓰᓐᓇᓂᐊᖅᑐᖅ, ᐃᒃᓯᕙᐅᑖᖅ. ᖁᔭᓐᓇᒦᒃ.  
 
ᐃᒃᓯᕙᐅᑕᖅ: ᖁᔭᓐᓇᒦ, ᒥᓂᔅᑕ. ᒥᔅᑕ ᑰᓕ. 
 
ᑰᓕ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᐃᒪ ᐅᖃᐅᓯᑎᓪᓗᒍ ᐊᐱᖅᑯᑎᓂᓪᓗ ᑐᓴᖅᑲᐅᒐᑦᑕ ᒪᓕᒐᖃᓐᖏᒃᑲᓗᐊᕐᓗᒍ 
ᑖᓐᓇ ᑲᔪᓯᒍᓐᓇᓚᖓᔪᖅ ᒐᕙᒪᒃᑯᓐᓂ. ᑭᓯᐊᓂ ᑕᐃᒪ ᐅᖃᕋᑖᖅᑲᐅᒐᒪ ᑕᐃᒃᑯᐊ ᑮᓇᐅᔭᓂᑦ ᑐᒃᓯᕋᕐᕕᒋᔭᕗᑦ 
ᓱᒃᑲᑦᑎᐹᓪᓕᕋᔭᓪᓚᕆᒃᑯᓗᐊᕐᒪᑕᓕ ᓇᓗᓇᐃᓐᖏᓪᓚᕆᒻᒪᑦ ᒪᓕᒐᖅ Policy, Guidelines ᐋᖅᑭᓇᔭᕈᔅᓯᐅᒃ 
ᓇᓗᓇᐃᖅᓵᓕᒐᔭᖅᐸᑕ ᐅᑕᖅᑭᔭᐅᑐᐃᓐᓇᖔᖅᑰᒐᔅᓯ ᖃᓄᐃᓕᖓᓂᐊᕐᒪᖔᑕ. ᑖᒃᑯᐊ ᐋᖅᑭᒋᔭᖅᐸᑕ 
ᐱᐊᓚᑦᑎᐹᓪᓕᕋᔭᖅᑐᑦ ᓱᓇᓕᒫᑦᑎᐊᑦ ᐊᒻᒪ ᐃᒃᐸᔅᓴᖅ ᒥᓂᔅᑕᒥᑦ ᐊᐱᖅᓱᓚᐅᕐᒥᒐᒪᑦᑕᐅᖅ ᐊᓯᐊᓂᐅᒐᓗᐊᖅ 
ᑖᔅᓱᒧᖓᐅᓐᖏᑦᑐᖅ ᑮᓇᐅᔭᑦ ᑕᐃᒃᑯᐊ ᓱᕐᓗ ᐊᑐᖅᑕᐅᓇᔭᖅᑐᑦ ᐃᓕᓐᓂᐊᕐᓂᐅᑉ ᒥᔅᓵᓄᑦ $14-ᒥᓕᐊᓐ. 
ᑕᐃᒃᑯᐊᒎᖅ 99 ᐊᔪᕐᓇᕐᒪᑖᓚᔭᐅᓚᐅᕋᒪ Legislation ᐋᖅᑭᓯᒪᓐᖏᑎᓪᓗᒍ ᐃᒪᐃᓕᓪᓗᓂ 
ᐱᓕᕆᔾᔪᓯᖃᕆᐊᖃᕋᑦᑕ ᐊᒻᒪᓗ ᓯᕗᓪᓕᐅᔾᔨᔭᕆᐊᖃᕋᑦᑕ ᓱᕐᓗ ᓯᕗᓪᓕᕉᔾᔨᖄᕐᓗᒍ ᑭᓯᐊᓂ ᒪᓕᒐᖅ.  
 
ᑖᓐᓇᖃᐃ ᐱᓕᕆᐊᖑᑎᒃᑲᓗᐊᖅᐱᐅᒃ ᐃᖅᑲᓇᐃᔭᖅᑎᓐᓄᑦ ᑖᓐᓇ ᑐᐊᕕᕐᓇᖃᑕᐅᒐᓗᐊᕐᒪᑦ ᑭᖑᕙᓯᑦᑎᑎᓕᕐᒪᑦ 
ᒪᓕᒐᖃᓐᖏᓂᒃᓯ ᖃᓄᐃᓕᖓᓂᐊᕐᓂᖓ Corporate ᐃᓛᒃ, Governing Structure ᖑᒐᔭᖅᑐᖅ ᑖᔅᓱᒧᖓ 
Nunavut Heritage Centre-ᒧᑦ? ᖁᔭᓐᓇᒦᒃ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᑰᓕ. ᒥᓂᔅᑕ ᑕᐹᖅᔪᒃ.  
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ, ᑖᓐᓇ ᑕᑯᔭᒐᖃᕝᕕᒃᓴᖅ ᖃᓄᖅ ᑲᑎᒪᔨᖃᕋᔭᕐᒪᖔᑦ ᐊᒻᒪᓗ ᖃᓄᑎᒋᑦ 
ᒐᕙᒪᒃᑯᓐᓄᑦ ᐊᒃᑐᐊᓂᖃᕋᔭᕐᒪᖔᑦ ᐅᕝᕙᓘᓐᓃᑦ ᖃᓄᖏᓛᒃ ᐊᐅᓚᓇᔭᕐᒪᖔᑦ. ᑖᒃᑯᓇᓐᖓᑦ ᕿᒥᕐᕈᔭᐅᕙᓪᓕᐊᒻᒪᑦ 
ᐱᔭᕆᐊᑭᓪᓕᑎᕆᔭᑦᑎᓐᓂᒃ ᐊᒻᒪ ᖃᓄᖅ ᐋᖅᑭᒃᓯᒪᑉᐸᑦ ᐊᑲᐅᓂᖅᐹᖑᓇᔭᕆᐊᔅᓴᖏᓐᓂᒃ ᑎᓕᐅᕈᑎᓂᓪᓘᓐᓃᑦ 
ᐅᕙᑦᑎᓐᓄᑦ ᓴᖅᑮᓂᐊᕐᒪᑕ.  
 
ᑖᒃᑯᐊ ᑕᕝᕙ ᐅᑕᖅᑭᒐᑦᑎᒍ ᐅᓂᒃᑳᖅᓯᒪᔪᓂᒃ ᖃᐃᑦᑎᔭᐅᓚᐅᓱᖓᓪᓗᑕ ᑖᒃᑯᓂᖓ Cabinet-ᒧᑦ 
ᐊᖏᖅᑕᐅᑎᓐᓇᓱᒋᐊᖃᕐᓂᐊᕐᒥᒐᑦᑎᒍ ᑖᒃᓱᒪ ᐊᐅᓚᓂᕆᓇᔭᖅᑕᖓ ᑕᑯᔭᒐᖃᕝᕕᒃᓴᐅᑉ. ᑭᒃᑯᓐᓂᑦ 
ᐊᐅᓚᑕᐅᓂᐊᖅᐸ ᐊᒻᒪᓗ ᖃᓄᖅ ᑲᑎᒻᒪᔨᖏᑦ ᑭᒃᑯᓃᓐᖔᕋᔭᕐᒪᖔᑕ ᑕᒪᒃᑯᐊᓕᒫᑦ ᐃᓗᓕᖏᓐᓃᑦᑐᖅ ᑖᒃᓱᒪ 
ᐃᓗᐊᓐᓃᓐᓇᔭᖅᑐᑎᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ. ᒥᔅᑕ ᑰᓕ. 
 
ᑰᓕ: ᖁᔭᓐᓇᒦᒃ. ᒥᓂᔅᑕ ᖁᔭᓐᓇᒦᖅᖢᒍ. ᐊᐱᕆᔪᓐᓇᖅᐸᕋᖃᐃ ᒥᓂᔅᑕ ᑭᐅᓇᔭᕈᕕᑦ ᖁᔭᓐᓇᒦᕋᔭᕋᓗᐊᖅᑕᑦᑎᒋᑦ. 
ᐅᓇ ᖃᖓᒃᑯᓪᓕ ᓂᕆᐅᑉᐱᑦ ᑖᒃᑯᐊ ᐱᐊᓂᒃᓯᒪᓂᐊᕐᕆᐊᔅᓴᖓᓂᒃ Governance Structure-ᖑᒐᔭᖅᑐᖅ 
ᑖᒃᓱᒧᖓ ᓄᓇᕗᑦ Heritage Centre-ᒧᑦ. (ᑐᓵᔨᑎᒍᑦ) ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᑰ. ᒥᓂᔅᑕ ᑕᐹᖅᔪᒃ. 

ᐊᖓᔪᖅᑳᖅ ᓗᐃ ᑕᐹᖅᔪᒃ: ᐃᓱᒪᓇᕋᓗᐊᖅᑐᖅ ᑕᒪᑐᒪᓂ ᐊᕐᕌᒎᒋᔭᑦᑎᓐᓂ 2008-09 ᐃᓗᐊᓂ. ᑖᒃᑯᓇᓂ 
ᑕᐅᑐᖅᑰᓕᖅᑎᑕᐅᔪᓐᓇᕐᓂᐊᕐᕋᓱᒋᓪᓗᖓ ᐃᒪᓐᓇᐃᓕᖓᑉᐸᑦ ᐊᑲᐅᓂᖅᐹᖑᓇᔭᕆᐊᔅᓴᖓᓂᒃ 
ᐊᐅᓚᑦᑎᔨᒋᓇᔭᖅᑕᖏᓐᓂᒃ. ᑖᒃᑯᐊ ᑮᓇᐅᔭᐃᑦ ᐊᑐᕈᒪᔭᕗᑦ ᑖᒃᑯᐊ ᑕᕝᕙ ᐊᑑᑎᖃᕕᔾᔪᐊᕐᓂᐊᕐᒪᑕ ᑖᒃᑯᓂᖓ 
ᐸᕐᓇᒃᑕᐅᕙᓪᓕᐊᑎᓪᓗᒋᑦ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ. ᖁᔭᓐᓇᒦᒃ, ᒥᔅᑕ ᑰᓕ. ᑕᕝᕙᓃᑉᐳᒍᑦ (ᑐᓵᔨᑎᒍᑦ) ᒪᑉᐱᒐᖅ 5. 
ᐃᓕᖅᑯᓯᓕᕆᔨᒃᑯᑦ ᐅᖃᐅᓯᓕᕆᔨᒃᑯᑦ. ᐊᑭᑐᔪᖅᑐᕈᑎᔅᓴᖏᑦ ᐱᓕᕆᕝᕕᒻᒧᑦ. ᓯᕗᓐᖓᒍᑦ ᐊᖏᖅᑕᐅᓯᒪᖏᑦᑐᑦ, 
$10 ᒥᓕᐊᓐ. ᑲᑎᑦᑐᒋᑦ ᐊᖏᔪᖅᑳᒃᑯᕕᐊᓄᑦ $10,864,000. ᐊᖏᖅᐱᓰ? 
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᐱᓕᕆᕝᕕᓕᒫᒧᑦ $10,864,000. ᐊᖏᖅᐱᓰ? 
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒪᑉᐱᒐᖅ 6 ᐊᒻᒪᓗ 7. ᐱᓕᕆᕝᕕᒃ ᐃᓕᓐᓂᐊᖅᑐᓕᕆᔨᒃᑯᑦ. ᐊᑭᑐᔪᓄᑦ 
ᑮᓇᐅᔭᓕᕆᕝᕕᖓ ᐱᓕᕆᕝᕕᖓᓐᓂ. ᓯᕗᓐᖓᒍᑦ ᐊᖏᖅᑕᐅᓚᐅᓐᖏᑦᑐᑦ. $45,486,000. ᐊᐱᖅᑯᑎᔅᓴᖅᑕᖃᑉᐹ? 
ᑲᑎᓪᓗᒋᑦ ᑮᓇᐅᔭᓕᕆᕝᕕᖓ ᐃᓕᓐᓂᐊᖅᑐᓕᕆᔨᒃᑯᑦ. $45,486,000. ᐊᖏᖅᐱᓯᐅᒃ? 
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ (ᑐᓴᔨᒃᑯᑦ): ᖁᔭᓐᓇᒦᒃ. ᑲᑎᓪᓗᒋᑦ ᐱᓕᕆᕝᕕᓕᒫᒧᑦ. $45,486,000. ᐊᖏᖅᐱᓯᐅᒃ? 
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒪᑉᐱᒐᖅ 8, ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᐃᓄᓕᕆᔨᒃᑯᓪᓗ. 
ᐊᑭᑐᔪᖅᑐᕈᑎᔅᓴᖓ. ᐊᖏᔪᖅᑳᒃᑯᕕᐊᓂ. ᓯᕗᓐᖓᒍᑦ ᐊᖏᖅᑕᐅᓯᒪᓐᖏᑦᑐᑦ. ᒥᔅᑕ ᐊᕐᕚᕐᓘᒃ. 
 
ᐊᕐᕚᕐᓗᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᒪᑉᐱᒐᖅ 8-ᒥ ᑐᑭᓯᐅᒪᖏᓗᐊᑐᐃᓐᓇᖅᑰᕋᓗᐊᖅᑐᖓ ᐅᓇ (ᑐᓵᔨᑎᒍᑦ) 
ᒥᑦᑎᒪᑕᓕᒃᒥ ᐋᓐᓂᐊᕕᒻᒥᒃ ᑭᖑᕝᕕᖅᑕᐅᔾᔪᑎᔅᓴᖅ $40,000. ᖃᓄᖅ ᐋᓐᓂᐊᕕᒻᒥ ᑭᖑᖅᕕᒃᓯᔪᓐᓇᕋᕕᑦ 
$40,000-ᒧᑦ ᖃᐅᔨᒪᖏᑦᑐᖓ. ᐋᓐᓂᐊᕕᕗᑦ ᑕᓪᓕᒪᓂᒃ ᐅᑭᐅᖃᓕᕐᒪᑦ. ᐊᕐᕌᒍᑦ ᑕᓪᓕᒪᑦ ᐊᓂᒍᖅᓯᒪᓕᖅᑎᓪᓗᒋᑦ 
ᐊᑭᖃᓚᐅᖅᓯᒪᔪᑦ $14 ᒥᓕᐊᓂᑦ. ᖃᓄᕐᓕ ᑖᓐᓇ ᓇᓗᓇᐃᖅᓯᕕᒋᒃᑲᓂᐊᖅᔪᒍᒃ ᖃᓄᖅ 
ᑭᖑᖅᕕᓯᔾᔪᑕᐅᓲᖑᒻᒪᖔᑦ ᐋᓐᓂᐊᕕᒃᒧᑦ ᑖᓐᓇ ᑮᓇᐅᔭᖅ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐊᕐᕚᓪᓗᒃ. ᑖᓐᓇ ᑭᐅᑎᓐᓂᐊᕋᒃᑯ ᒥᓂᔅᑕ (ᑐᓵᔨᑎᒍᑦ) 
ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓄᑦ ᐃᓄᓕᕆᔨᒃᑯᓐᓄᓗ, ᒥᔅ ᐊᒡᓘᒃᑲᖅ.  
 
ᐊᖓᔪᖅᑳᖅ ᓕᐅᓇ ᐊᒡᓘᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐅᑉᐱᕈᓱᒃᑐᖓ ᑖᒃᓱᒪ ᑕᐃᒎᓯᖓ 
ᑲᔪᓯᑎᑐᐃᓐᓇᖅᑐᖅ ᐊᑭᑐᔪᖅᑐᕈᑎᔅᓴᓂᒃ ᐱᓕᕆᐊᒃᓴᖅ ᑖᓐᓇ ᓇᓗᓇᐃᖅᓯᑐᐃᓐᓇᖅᑐᖅ $40,000.00 
ᐊᑐᓐᖏᓐᓂᑯ ᐊᕐᕌᓂᓕᓴᖅ ᓄᑦᑎᖅᑕᐅᓯᒪᔪᖅ ᐃᓪᓗᒥ ᐃᓚᑯᐃᓐᓂᖏᓐᓂ ᐋᖅᑭᒃᓯᔾᔪᑕᐅᓐᓂᐊᖅᑐᖅ. ᑕᐃᒃᑯᐊ 07-
08 ᐃᓗᐊᓂ ᐃᖅᑲᓇᐃᔭᖅᑕᐅᔪᓐᓇᓚᐅᖏᑦᑐᓄᑦ ᐃᖅᑲᓇᐃᖅᑕᐅᔪᓐᓇᓂᐊᕐᒪᑦ ᑕᐃᓐᓇ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ. ᒥᔅᑕ ᐊᕐᕚᕐᓗᒃ. 

ᐊᕐᕚᕐᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᐃᒫᒃ ᑐᑭᓯᕗᖔ ᐋᓐᓂᐊᕕᒃ ᓄᑖᖑᑎᓪᓗᒍ ᐃᓚᑰᓐᓂᕐᒫᑦ? 
ᐆᒃᑑᑎᒋᓗᒍ ᐃᒡᓗ ᑖᓐᓇ, ᐃᒡᓗᓕᖕᒥᐅᑦ ᐋᓐᓂᐊᕕᖓᑕ ᐊᔾᔨᑦᑎᐊᕋᓗᐊᖓ ᒥᑦᑎᒪᑕᓕᐅᑉ ᐊᔾᔨᑦᑎᐊᕋᓗᐊᖓ 
ᓴᓇᒪᓂᖓ ᑭᓯᐊᓂ ᐃᓚᑰᓐᓂᕐᒪᑕ ᓴᓂᕋᓕᒫᖓ ᓴᓇᔭᐅᓚᐅᕐᒪᑦ ᐃᑭᐊᖅᖠᖓ ᐅᐊᔭᖏᓪᓗ. ᑖᔅᓱᒧᖓᖃᐅᓇᐃ 
ᑕᕝᕙᐅᕚ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᐊᕐᕚᕐᓗᒃ. ᒥᓂᔅᑕ ᐊᒡᓘᒃᑲᖅ. 
 
ᐊᖓᔪᖅᑳᖅ ᓕᐅᓇ ᐊᒡᓘᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑲᑎᒪᔨ ᓱᓕᑦᑎᐊᖅᐳᖅ, ᑕᒻᒪᓐᖏᓚᖅ. 
ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ. ᒥᔅᑕ ᐊᕐᕚᕐᓗᒃ. ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᐃᓄᓕᕆᔨᒃᑯᓪᓗ 
ᐊᑭᑐᔪᖅᑐᕈᑎᒃᓴᖏᑦ ᐊᖓᔪᖅᑳᖃᕐᕕᐊᓂ. ᓯᕗᕐᖓᒍᑦ ᐊᖏᖅᑕᐅᓚᐅᖏᑦᑐᑦ. ᒥᔅᑕ ᓯᒪᐃᓚᒃ. 
 
ᓯᒪᐃᓚᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑎᑎᕋᖅᓯᒪᓐᖏᑦᑐᒥᒃ ᐊᐱᖅᑯᑎᖄᓪᓚᒍᒪᖐᓐᓇᖅᑐᖓ ᐊᖏᕋᔭᕈᕕᑦ 
ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᒥᓂᔅᑕᒧᑦ. 
 
ᐊᒥᓱᓂᒃ ᐅᑭᐅᓂᒃ ᑕᐃᓐᓇ ᖃᒪᓂᑦᑐᐊᕐᒥᑦ ᐃᓄᑐᖃᐅᔪᓂᒃ ᒥᐊᓂᖅᓯᕐᕕᐅᔪᖅ 24 ᐃᑲᕐᕋᓄᑦ ᑲᒪᒋᔭᐅᓐᓇᖅᑐᖅ 
ᐊᕐᕌᒍᑕᒫᑦ ᐅᖃᐅᓯᐅᓕᕋᓗᐊᕐᒪᑦ ᐅᐱᕐᖓᑐᐊᕌᖓᓐᖕᒎᖅ, ᐊᐅᔭᐅᓕᑐᐊᕌᖓᓪᓗ ᐅᖁᓗᐊᖅᔪᐊᓕᖅᑕᕐᒪᑕ 
ᐃᒡᓗᑕᐃᑦ. ᑕᐃᒃᑯᐊᓗ ᐃᓄᑐᖃᐃᑦ ᐃᒡᓗᖏᑦ ᐃᑭᓐᓂᐊᖅᑑᔭᓕᖅᖢᑎᖏᓛᒃ ᐱᒻᒪᑕ ᐃᒐᓛᖏᑦ ᑕᐃᒃᑯᐊ 
ᐅᒃᑯᐃᕈᓐᓇᖅᑐᑦ ᖃᓄᑭᐊᖅ ᐃᒃᑯᐊ ᐊᖏᑎᒋᖕᒪᑕ ᑕᐃᒪᓗᒃᑖᖑᑉᓗᓂᓗ. ᐊᒥᓱᐃᖅᖢᓂ ᐅᖃᐅᓯᐅᓕᕋᓗᐊᕐᒪᑦ 
ᑕᒪᓐᓇ ᖃᓄᖅ ᑕᑯᒋᐊᖅᑕᐅᓯᒪᓕᕐᒪᖔᑦ ᑐᑭᓯᓵᕐᓇᕋᓗᐊᑯᓂ ᑕᒡᕙᓂ ᑎᑎᕋᖅᓯᒪᓐᖏᓯᓐᓇᓕᕐᒥᖕᒪᑦ. ᒪᑦᓇ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᓯᒪᐃᓚᒃ. ᒥᓂᔅᑕ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓄᑦ, ᒥᔅ ᐊᒡᓘᒃᑲᖅ. 
 
ᐊᖓᔪᖅᑳᖅ ᓕᐅᓇ ᐊᒡᓘᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐃᓚᒋᐊᕈᑎᒃᓴᒥᑦ ᑕᐃᒃᑯᓂᖓ 
ᐱᓕᕆᐊᖃᕋᑦᑕ ᓄᑖᓄᑦ ᐱᓕᕆᐊᒃᓴᓄᑦ ᑲᒪᖏᓐᓇᑦᑕ ᒫᓐᓇ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ. ᒥᔅᑕ ᓯᒪᐃᓚᒃ. ᒥᔅᑕ ᐊᕐᕚᕐᓗᒃ. 
 
ᐊᕐᕚᕐᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐃᓛᒃ ᑕᕝᕙᓂ ᑲᑎᒪᑎᓪᓗᑕ ᒥᔅᑕ ᓯᒪᐃᓚᒃ ᐊᐱᕆᔾᔪᑎᒋᔭᖓ 
ᑭᐅᔭᐅᔪᓐᓇᖁᓪᓗᒍ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐊᕐᕚᕐᓗᒃ. ᒥᓂᔅᑕ ᑕᐹᖅᔪᒃ. 
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᓱᓇᒥᒃ ᖃᓄᖅ ᐊᐱᖅᑯᑎᖃᖅᑐᖃᕐᒪᖔᑦ 
ᑐᑭᓯᒋᐊᒃᑲᓐᓂᕐᓚᖓ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ ᑕᐹᖅᔪᒃ. ᒥᔅᑕ ᐊᕐᕚᕐᓗᒃ. 
 
ᐊᕐᕚᕐᓗᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐅᓇ ᐅᖃᓕᒫᕈᓐᓇᕈᒪ ᒪᒃᐱᖅᓯᒪᔭᕗᑦ, “ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ 
ᐃᓄᓕᕆᔨᒃᑯᓪᓗ,” ᖁᓛᓂ ᐃᒪᐃᓕᖓᖕᒪᑦ ᒐᕙᒪᒃᑯᑦ ᓄᓇᕗᑦ ᐊᑎᑦᑎᐊᑯᓗᐊᓂ ᑎᑎᕋᖅᓯᒪᓪᓗᓂ 2008-09 
Supplementary Appropriation (Capital) ᓇᒻᒪ 1. ᐅᖃᕋᑖᕐᒪᑦ Supplementary Appropriation- 

ᓕᕆᓕᕈᑦᑕᒎᖅ ᑖᓐᓇ ᑭᐅᔪᓐᓇᕐᓂᐊᕐᒪᒍ. ᑖᓐᓇᓗ ᑕᐃᒪᓐᓇ ᐊᑎᖃᖅᖢᓂ.  
 
ᐅᓇᖃᐃ, ᑕᑯᖅᑲᐅᖕᒥᒐᒪ ᐋᓐᓂᐊᕕᓄᑦ ᓴᓇᔭᐅᒃᑲᓐᓂᕈᑎᒃᓴᑦ, $40-ᑕᐅᓴᒧᑦ ᑖᓐᓇᖃᐃ ᑕᐃᒪᓐᓇ ᐱᖕᒥᖕᒪᓇᐃ 
ᐃᒃᓱᒪ ᐊᑎᑐᖄᓂᒃ ᑕᐃᓪᓗᒍ ᒫᓐᓇ ᓄᒃᑎᖅᑎᕆᓇᓱᑐᐃᓐᓇᖅᐳᖅ ᐊᕐᕌᓂ ᐊᑐᓚᐅᓐᖏᑲᑕᑦᑎᓐᓂᑦ ᑮᓇᐅᔭᓂᒃ. 
ᑖᔅᓱᒧᖓᖃᐃ ᑭᐅᔭᐅᓚᐅᑲᒃᑯᒪ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᐊᕐᕚᕐᓗᒃ. ᑐᓯᑭᓇᖅᓯᑎᒋᐊᒃᑲᓐᓂᕈᓐᓇᖅᐱᐅᒃ, ᒥᓂᔅᑕ ᐊᒡᓘᒃᑲᖅ?  
 
ᐊᖓᔪᖅᑳᖅ ᓕᐅᓇ ᐊᒡᓘᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐄ, ᑭᒡᒍᓯᒋᔭᕋ ᑖᒃᑯᓄᖓ 
ᓇᓗᓇᐃᖅᑕᐅᓯᒪᔪᑦ ᐃᓚᒋᐊᕈᑎᒃᓴᓄᑦ ᐊᑐᕈᒫᖅᑐᑦ ᐊᑭᑐᔪᖅᑐᕈᑎᒃᓴᓄᑦ. ᐊᖏᔪᖅᑳᒃᑯᕕᐊᓂ 
ᑮᓇᐅᔭᖃᖅᑎᑦᑎᓂᐊᕐᓗᑎᒃ $13 ᒥᓕᐊᓐ ᐊᑐᖅᑕᐅᖏᓐᓂᑯᓂᒃ ᐱᓕᕆᐊᒃᓴᕕᓂᕐᓂᒃ ᐊᕐᕌᓂᓴᕐᓂᒃ.  
ᑭᐅᓗᒍ ᑖᓐᓇ ᒥᑦᑎᒪᓕᒻᒧᑦ ᐱᓂᐊᕐᓂᕆᔭᐅᔪᖅ ᑭᐅᒡᒍᓯᖃᖅᑲᐅᔪᖓ ᐊᐱᖅᑯᑎᒋᔭᖓᓄᑦ. ᐊᑐᓐᖏᓐᓂᑯᐃᑦ ᑖᒃᑯᐊ 
ᑮᓇᐅᔭᐃᑦ ᐊᑐᖅᑕᐅᓂᐊᓚᐅᖅᑑᒐᓗᐊᑦ ᐊᕐᕌᓂᓂᓴᐃᑦ ᓄᑦᑎᖅᑕᐅᓗᑎᑦ ᐊᕐᕌᒍᒧᑦ ᓄᑖᒧᑦ ᒥᑦᑎᒪᑕᓕᒻᒥ 
ᐋᓐᓂᐊᕕᒻᒥ ᐱᔭᕇᖅᑕᐅᖁᓪᓗᒍ.  
 
ᖃᒪᓂᑦᑐᐊᕐᒥ ᐊᐱᖅᑯᑎᒋᔭᖓ ᑖᒃᑯᐊ ᓄᑖᓄᑦ ᐱᓕᕆᔾᔪᑎᐅᒻᒪᑦ ᑖᒃᑯᐊ ᐊᕐᕌᓂᓂᓴᕐᓂᑦ ᐊᑐᓐᖏᓐᓂᑯᓂᑦ ᒫᓐᓇ 
ᐊᕐᕌᒍᒋᔭᑦᑎᓐᓄᑦ ᓅᑦᑎᖅᓯᒪᓐᖏᒻᒪᑦ ᑕᐃᒪᐃᑦᑐᓂᓪᓗ ᑐᓴᒐᒃᓴᓂᑦ ᐱᓯᒪᓐᖏᒃᖢᖓ ᐊᑭᑐᔪᖅᑐᕈᑎᔅᓴᐃᑦ 2008-
09 ᐅᖃᐅᓯᕆᔭᕗᑦ ᒫᓐᓇ ᒪᓕᒐᓕᐅᕐᕕᒻᒥ ᓅᕖᕝᕙᒥ ᐅᖃᐅᓯᕆᓚᐅᖅᓯᒪᔭᕗᑦ ᑲᑎᒪᔾᔪᑎᒋᓪᓗᑎᒍ. ᑕᕝᕙ 
ᑭᐅᒡᒍᓯᒋᖅᑲᐅᔭᕋ ᖃᒪᓂᑦᑐᐊᕐᒧᑦ ᒪᓕᒐᓕᐅᖅᑎᐅᔪᒧᑦ. ᖁᔭᓐᓇᒦ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦ, ᒥᓂᔅᑕ. ᖁᔭᓐᓇᒦᒃ, ᐊᕐᕚᕐᓗᒃ. (ᑐᓵᔨᑎᒍᑦ) ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 
ᐃᓄᓕᕆᔨᒃᑯᓪᓗ. ᐊᑭᑐᔪᖅᑐᕈᑎᔅᓴᖓ. ᐊᖏᔪᖅᑳᒃᑯᕕᖓ. ᓯᕗᕐᖔᒍᑦ ᐊᖏᕈᑕᐅᓯᒪᓐᖏᑦᑐᑦ. ᑲᑎᖦᖢᒋᑦ 
ᐊᖓᔪᖅᑳᒃᑯᕕᒻᒧᑦ. $13,279,000. ᐊᖏᖅᐱᓰ?  
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᑲᑎᓪᓗᒋᑦ ᐱᓕᕆᕝᕕᓕᒫᒧᑦ. $13,279,000. ᑲᑎᒪᔨᕋᓛᑦ ᐊᖏᖅᐹᑦ?  
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ: ᒪᒃᐱᒐᖅ 9. ᐊᕙᑎᓕᕆᔨᒃᑯᑦ. ᐊᑭᑐᔪᖅᑐᕈᑎᔅᓴᖏᑦ. ᐱᓕᕆᐊᓄᑦ ᒥᐊᓂᖅᓯᔾᔪᑏᑦ. ᑲᑎᓪᓗᒋᑦ 
ᐱᓕᕆᐊᓄᑦ ᒥᐊᓂᖅᓯᔾᔪᑏᑦ ᐱᑐᐃᓐᓇᐅᓐᖏᑦᑐᒃᑯᑦ ᐊᑭᓕᐅᑏᑦ. $1,463,000. ᐊᖏᖅᐱᓯᐅᒃ?  
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ: ᓯᕗᓐᖓᒍᑦ ᐊᖏᕈᑕᐅᓯᒪᓐᖏᑦᑐᑦ. $272,000. ᐊᖏᖅᐱᓰ? 
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ: ᑲᑎᓪᓗᒋᑦ ᐱᓕᕆᕕᓕᒫᒧᑦ ᐱᑐᐃᓐᓇᐅᓐᖏᑦᑐᒃᑯᑦ $1,463,000. ᑲᑎᒪᔩᑦ ᐊᖏᖅᐹᑦ? 
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

ᐃᒃᓯᕙᐅᑕᖅ: ᑲᑎᖦᖢᒍ ᐱᓕᕆᕝᕕᓕᒫᒧᑦ. ᓯᕗᕐᖓᒍᑦ ᐊᖏᕈᑕᐅᓯᒪᓐᖏᑦᑐᑦ. $272,000. ᑲᑎᒪᔨᕋᓛᑦ 
ᐊᖏᖅᐹᑦ?  
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ: ᒪᒃᐱᒐᖅ 10 ᐊᒻᒪ 11 ᑲᑎᓐᖓᐅᖅᑑᒃ. ᓄᓇᓕᓕᕆᔨᒃᑯᑦ ᐊᑭᑐᔪᖅᑐᕈᑎᔅᓴᓄᑦ ᐸᕐᓇᐃᓐᓂᖅ. ᒥᔅᑕ 
ᐊᕐᕚᕐᓗᒃ.  
 
ᐊᕐᕚᕐᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᒪᒃᐱᒐᖅ 10-ᒥᑦ ᐊᑭᑐᔪᖅᑐᕈᑎᔅᓴᓄᑦ ᐸᕐᓇᐅᑏᑦ ᓄᓇᓕᓐᓄᓪᓗ 
ᒐᕙᒪᒃᑯᓐᓄᑦ ᐱᔨᓯᕈᑏᑦ ᐅᖅᓱᖅᑑᖅ ᑐᐊᕕᕐᓇᑐᒃᑯᑦ ᐃᒪᖃᐅᑎᖏᑦ ᓱᓪᓗᖏᑦ ᓴᓇᔭᐅᓂᖏᑦ. ᐊᐱᖅᑯᑎᒐ 
$907,000, ᑐᐊᕕᕐᓇᖅᑑᑉᐸᑦ ᖃᓄᐃᒻᒪᓪᓕ ᑐᐊᕕᕐᓇᖅᑑᓚᐅᖅᖢᓂ ᐊᕐᕌᓂᓂᓴᐅ ᓄᑦᑎᖅᑕᐅᕙ ᐊᕐᕌᒍᒧᑦ ᓄᑖᒧᑦ 
ᑐᐊᕕᕐᓇᖅᑐᕕᓂᐅᓪᓗᓂ ᐱᔭᐅᓵᓕᔭᕆᐊᖃᖅᑐᕕᓂᐅᔪᔅᓴᐅᔫᒐᓗᐊᖅ? ᖁᔭᓐᓇᒦ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐊᕐᕚᕐᓗᒃ. ᒐᕙᒪᓕᕆᔨᒃᑯᓐᓄᑦ ᒥᓂᔅᑕᐅᔪᖅ, ᒥᓂᔅᑕ ᐸᕋᐅᓐ. 
 
ᐊᖓᔪᖅᑳᖅ ᓚᕖᓐᓂᐊ ᐸᕋᐅᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐃᓛᒃ, ᑖᓐᓇ ᑮᓇᐅᔭᖅ ᑕᐃᒪᓐᓇ 
ᐊᖏᑎᒋᔪᖅ ᐊᑐᕆᐊᖃᕐᒪᑦ ᑖᒃᑯᓄᖓ ᑐᐊᕕᕐᓇᖅᑐᓕᕆᓂᕐᒧᑦ ᐊᒻᒪ ᓯᐊᕈᐃ.... ᑕᐃᓐᓇ ᓲᖅ Carryover-ᒻᒪᖔᖅ 
ᐊᒻᒪ ᑐᐊᕕᕐᓇᖅᑐᓕᕆᓂᖅ ᑕᐃᒪᓐᓇ ᓲᖑᒻᒪᖔᖅ ᐋᖅᑭᓯᒪᒻᒪᖔᖅ ᑐᑭᓯᓗᐊᓐᖏᒃᑲᓗᐊᖅᑕᕋ ᐅᕙᖓ ᑭᓯᐊᓂ 
ᑏᓰᕝᕙᒥ ᑐᐊᕕᕐᓇᖅᑐᖄᓪᓚᓚᐅᕐᒪᑦ ᑖᓐᓇ ᑮᓇᐅᔭᖅ ᐊᑐᕆᐊᖃᓚᐅᖅᑐᖅ ᑕᐃᑲᓂ ᐅᖅᓱᖅᑑᕐᒥ. ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ. ᒥᔅᑕ ᐊᕐᕚᕐᓗᒃ. 
 
ᐊᕐᕚᕐᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᐃᒪ ᑐᐊᕕᕐᓇᖅᑑᓚᐅᖅᐸᑦ ᑎᓯᐱᕆᒥ ᑕᐃᑲᓂ ᐅᖅᓱᖅᑑᒥ 
ᓱᒻᒪᓪᓕᑭᐊᖅ ᑮᓇᐅᔭᖃᖅᑎᑕᐅᔪᓐᓇᓂᐊᕐᒪᑕ $7,716,000-ᓂᑦ ᓄᑕᐅᓐᖏᑦᑐᓃᓐᖔᖅᑐᓂᑦ ᐊᑭᑐᔪᖅᑐᕈᑎᔅᓴᓄᑦ 
ᐊᑐᕋᔭᖅᑐᓂᑦ ᐊᒻᒪᓗ ᐊᑖᓂ ᑖᒃᑯᐊ ᑲᑎᓕᒫᖅᑐᒋᑦ ᒐᕙᒪᒃᑯᑦ ᐊᐅᓚᓂᖏᑦ ᐊᑦᑐᖅᑕᐅᔾᔮᖏᑦᑐᑦ ᑕᐃᒃᑯᐊ 
ᑮᓇᐅᔭᑦ ᓄᑕᐅᓐᖏᑦᑐᒥᑦ ᓄᑖᕐᒧᑦ ᓄᑦᑎᖅᑕᐅᒻᒪᑕ ᐊᑭᑐᔪᖅᑐᕈᑎᔅᓴᓄᑦ ᐊᑐᕋᔭᖅᑐᑦ. ᐄ, ᑖᓐᓇ ᒥᓂᔅᑕ ᑭᐅᔭᖓ 
ᑐᑭᓯᔭᕋᓗᐊᕋ ᑭᓯᐊᓂ ᑎᓯᐱᕆᒥ ᑐᐊᕕᕐᓇᖅᑐᖅᑕᖃᓚᐅᕐᒪᑦ ᐅᖅᓱᖅᑐᕐᒥ $907,000-ᓂᑦ 
ᐊᑐᖅᑕᐅᓯᒪᓕᕇᖅᑐᑕᓗ. 
 
ᖁᔭᓐᓇᒦᒃ, ᕿᑦᑕᐃᑎᖅᑕᐅᒐᒪ.  
 
>>ᐃᓪᓚᖅᑐᑦ 
 
ᐊᑲᐅᖏᓕᐅᕈᑎᑕᖃᕝᕙᓗᒻᒪᑦ ᒥᓂᔅᑕᐅᑉ ᑭᐅᔭᖓ ᐅᓇᓗ ᒪᑉᐱᒐᖅ. ᐃᒻᒪᖄ ᑖᓐᓇ ᑮᓇᐅᔭᓕᕆᔨᒃᑯᑦ ᒥᓂᔅᑕᖓᓐ 
ᐅᕙᓐᓂᒃ ᐃᑲᔪᕈᓐᓇᖅᑐᖅ ᑐᑭᓯᕚᓪᓕᕐᓂᐊᕐᕋᒪ. ᑕᐃᒪ ᑕᐃᑲᓂ ᑐᐊᕕᓐᓇᖅᑐᖅᑕᖃᑦᑎᓪᓗᒍ ᑮᓇᐅᔭᖏᑦ 
ᐊᑐᕆᐊᖃᓚᐅᖅᐱᓯ. ᓱᒻᒪᓪᓕᑭᐊᖑᑯᐊ ᓄᑕᐅᖏᑦᑐᓂᒃ ᓄᑖᓄᑦ ᓄᑦᑎᖅᑕᐅᒋᕙᓐ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᑮᓇᐅᔭᓕᕆᔨᒃᑯᑦ ᒥᓂᔅᑕᖓᑦ, ᒥᔅᑕ ᑕᐹᖅᔪᒃ. 
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᑖᓐᓇ ᑐᖏᓕᒻᒪ ᑭᐅᓂᐊᖅᑕᖓ, ᐃᒃᓯᕙᐅᑖᖅ. 

ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ. ᒥᔅᑕ ᒫ. 
 
ᒫ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᓐᓇ ᒪᓕᒐᓕᐅᖅᑎ ᐅᖃᖅᑲᐅᒻᒪᑦ ᑐᐊᕕᓐᓇᖅᑑᓚᐅᕐᒪᑦ 
ᑲᒪᒋᑦᑕᐅᑎᒋᔭᕆᐊᖃᓚᐅᖅᓯᒪᓪᓗᑎᒃᑯᓪᓗ ᔮᓐᓄᐊᕆ ᐱᒋᐊᓕᓵᖅᑲᐅᑎᓪᓗᒍ. ᑲᒪᒋᔭᐅᓵᓚᐅᖅᓯᒪᔪᑦ 
ᐲᔭᕇᖅᑕᐅᓪᓗᓂᓗ.  
 
ᑭᓯᐊᓂ ᑮᓇᐅᔭᖅᑕᖃᓚᐅᖏᒻᒪᑦ ᑕᐃᒃᓱᒧᖓ ᓄᑕᐅᖏᑦᑐᓂᒃ ᓄᑖᒃᒧᑦ ᓄᑦᑎᕆᓇᓱᒃᑐᒍᑦ. ᑕᐃᓐᓇ ᓱᓪᓗᓕᒃ 
ᓴᓇᔭᐅᒍᓐᓇᓂᐊᕐᒪᑦ. ᑕᐃᒪ ᐃᓚᒋᐊᕈᑎᓄᑦ ᑖᓐᓇ $907,000 ᐃᓕᔭᕗᑦ ᐱᑕᖃᓚᐅᖏᒻᒪᑦ. ᐊᒻᒪᓗ ᑕᐃᒃᑯᐊ 
ᓱᓪᓗᓕᕈᓘᔮᓗᐃᑦ ᑕᐃᒃᑯᐊ ᐋᖅᑭᓱᖅᑕᐅᓯᒫᓂᓕᖅᑐᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᒫ. ᒥᔅᑕ ᐊᕐᕚᕐᓗᒃ. 
 
ᐊᕐᕚᕐᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᖃᐅᓱᐃᑦᑐᕐᒧᑦ ᓴᓇᔭᐅᑲᐅᑎᒋᔭᕆᐊᓖᑦ $109,000 
ᑕᐃᒫᑐᐃᓐᓇᖅᑕᐅᖅ ᐅᖅᓱᖅᑑᑎᑑᔪᔅᓴᐅᓂᕐᒪᑦ. ᓱᒻᒪᓪᓕᑭᐊᖅ ᐱᑐᐃᓐᓇᐅᖏᑦᑐᒃᑰᖅᑎᑕᐅᓯᒪᓐᖏᓚᑦ 
ᓄᑕᐅᖏᑦᑐᓂᒃ ᓄᑖᒨᓐᖏᒻᒥᒻᒪᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐊᕐᕚᕐᓗᒃ. ᒥᓂᔅᑕ ᑕᐹᖅᔪᒃ. 
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᑐᖏᓕᕐᒪ ᑖᓐᓇ ᓇᓗᓇᐃᕆᐊᒃᑲᓐᓂᓚᐅᕐᓕᐅᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅᑕ ᒫ. 
 
ᒫ (ᑐᓴᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐄ, ᐊᑕᐅᓯᐅᖏᑦᑐᓂᒃ ᑐᐊᕕᓐᓇᖅᑐᓕᕆᔭᕆᐊᖃᓚᐅᖅᓯᒪᔪᒍᑦ ᑕᒪᑐᒪᓂ 
ᖃᐅᓱᐃᑦᑐᖅ, ᐅᖅᓱᖅᑑᖅ ᑖᒃᑯᐊ ᒪᕐᕉᓪᓗᑎᒃ ᐊᑕᐅᑦᑎᒃᑰᓚᐅᖅᓯᒪᔫᒃ. ᐊᒻᒪᓗ ᑮᓇᐅᔭᖁᑎᖃᖏᓐᓂᕗᑦ 
ᐱᑦᔪᑎᒋᓪᓗᒍ ᑕᒪᒃᑯᓄᖓ ᐊᑐᕋᔭᖅᑐᓂᒃ ᑮᓇᐅᔭᓂᒃ ᐊᖏᖅᓯᓵᓚᐅᖅᓯᒪᔪᒍᑦ. ᑕᐃᒪ ᒫᓐᓇ ᒪᓕᒐᓕᐅᖅᕕᒻᒧᑦ 
ᑕᐃᒃᑯᐊ ᐊᑐᕇᖅᓯᒪᔪᑦ ᐊᖏᖅᑕᐅᑎᓐᓇᓱᓕᖅᑕᕗᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᒫ. ᒥᔅᑕ ᐊᕐᕚᕐᓗᒃ. 
 
ᐊᕐᕚᕐᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᓯᖏᓐᓂᒃ ᐃᓚᒋᐊᕈᑎᓂᒃ ᐱᑕᖃᑉᐹ ᑕᕝᕙᓂ ᒪᑉᐱᒐᕐᒥ 
ᑕᑯᖏᑕᓐᓂᒃ ᑐᐊᕕᓐᓇᖅᑐᓕᕆᔭᐅᔭᕆᐊᖃᓚᐅᖅᓯᒪᔪᖅ ᑲᒪᒋᔭᐅᑦᓴᐅᑎᒋᔭᕆᐊᖃᓚᐅᖅᓯᒪᔪᓪᓗ ᐊᕐᕕᐊᑦ 
ᐃᑭᒃᑲᓴᓐᓂᖓᓄᑦ ᓴᓇᔭᐅᔭᕆᐊᓕᒃ. ᑖᒃᑯᐊᑕᐅᖃᐃ ᑮᓇᐅᔭᑦ $182,000-ᓂᒃ ᐊᑐᕆᐊᖃᓚᐅᖅᓯᒪᒻᒪᑕ.  
 
ᑕᒪᒃᑯᐊ ᐊᓯᐊᒍᑦ ᐃᒻᒥᒃᑰᕐᓗᑎᒃ ᑎᑎᕋᖅᑕᐅᖃᑦᑕᓚᐅᕐᓕᑦᑐᖅ ᓯᓚᐃᕐᕆᔭᐅᓂᐊᖏᓐᓇᒪ ᐅᕝᕙᓘᓐᓃᑦ 
ᓂᕈᐊᖅᑎᒃᖃ ᓯᓚᐃᕐᕆᔭᐅᓂᐊᖏᒻᒪᑦ. ᐅᑯᐊ ᓄᑕᐅᖏᑦᑑᓂᕋᖅᑕᐅᓪᓗᑎᒃ ᓄᑖᒧᑦ ᐃᓕᔭᐅᓂᕋᑦᑐᑦ 
ᑕᐃᒪᓐᓇᐃᑦᑑᖏᑎᓪᓗᒍ. ᐃᒻᒪᖄ ᓯᕗᓂᒃᓴᑎᓐᓂ ᐊᑭᑐᔪᖅᑐᕈᑎᓂᒃ ᐱᓕᕌᖓᑕ ᑕᐃᒪᓐᓇ ᐃᒻᒥᒃᑰᕐᓗᑎᒃ ᑕᐃᒃᑯᐊ 
ᑐᐊᕕᓐᓇᖅᑐᕕᓃᑦ ᑲᒪᒋᔭᐅᑦᑕᐅᑎᒋᔪᕕᓃᑦ ᑎᑎᕋᖅᑕᐅᖃᑦᑕᕐᓚᐅᕐᓕᑦ ᐊᒻᒪᓗ ᐃᒃᑯᐊ ᓄᑕᐅᖏᑦᑐᑦ ᑮᓇᐅᔭᑦ  

ᓄᑖᓄᑦ ᓅᑕᐅᔪᑦ. ᑖᒃᑯᐊ ᐊᑕᐅᑦᑎᒃᑰᖏᓪᓗᑎᒃ ᖃᐅᔨᒪᓇᕐᓂᐊᕐᒪᑦ ᑭᓱᑦ ᐱᔭᕇᖅᑕᐅᓚᐅᖏᒻᒪᖔᑦ ᑭᓱᓪᓗ 
ᑐᐊᕕᓐᓇᖅᑑᓚᐅᕐᒪᖔᓐ. ᑕᕝᕙᓂ ᐊᑕᐅᑦᑎᒃᑯᑐᐃᓐᓇᖅ ᑎᑎᕋᖅᓯᒪᑎᓪᓗᒋᑦ ᓇᐅᒃ ᓇᓗᓇᑦᑎᐊᕐᒪᑦ ᑭᓱᒧᑦ 
ᐊᑐᖅᑕᐅᓚᐅᕐᒪᖔᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐊᕐᕚᕐᓗᒃ. ᒥᔅᑕ ᑕᐹᖅᔪᒃ. 
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᐄ, ᓱᓕ ᑐᖏᓕᒻᒪ ᑭᐅᓂᐊᖅᑕᖓ ᑖᓐᓇ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ. ᒥᔅᑕ ᒫ. 
 
ᒫ (ᑐᓴᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐄ, ᑖᓐᓇ ᑐᓴᕈᒥᓇᖅᑐᖅ ᑖᒃᓱᒪ ᐅᖃᐅᓯᕆᓵᖓ. ᒫᑦᓯᒥᒃᑯᐊ 
ᐅᖃᐅᓯᕆᖅᑰᓚᐅᖅᓯᒪᔭᕗᑦ ᐅᖅᓱᖅᑑᖅ ᐊᒻᒪᓗ ᖃᐅᓱᐃᑦᑐᖅ 2007-08-ᒥ. ᑕᐃᑲᓂ ᓇᓗᓇᐃᖅᓯᖅᑰᓚᐅᖅᓯᒪᔪᒍᑦ 
ᑭᓯᐊᓂᓕ ᐱᕕᑭᓗᐊᒧᑦ ᑮᓇᐅᔭᐅᑉ ᐊᕐᕌᒍᖓᑕ ᓄᓐᖑᐊᓂᒃ ᐊᒻᒪᓗ ᑕᐃᒃᑯᐊ ᑮᓇᐅᔭᓄᑦ ᒪᓕᒐᒃᓴᖅ 
ᓄᐃᑎᑕᐅᒻᒪᑦ. ᑕᒪᓐᓇ ᑕᕝᕙ ᐱᔾᔪᑎᒋᖅᑰᖅᑕᖓ ᐊᒥᐊᒃᑯᖃᕐᓂᖓᓂᒃ, ᐃᓛᒃ ᐃᖅᑲᖅᓴᕆᐊᖃᕋᔭᖅᑐᖓ. 
 
ᐅᓐᓃᑦ, ᒪᓕᒐᓕᐅᖅᑎ ᓄᐃᑎᑦᑎᑦᑎᐊᖅᐳᖅ ᑕᐃᒎᓯᖏᓐᓂᑦ ᐊᒪ ᒪᒥᐊᒃᑲᓗᐊᖅᑐᖓ. ᐃᒪᓐᓇᐃᐸᒃᑲᑦᑕ ᑕᒪᒃᑯᐊ 
ᑮᓇᐅᔭᖅᑐᕈᑎᑦ ᑲᑎᒪᓂᐅᑉ ᐃᓱᓕᓕᖅᑎᓪᓗᒍ ᓴᖅᑭᖃᑦᑕᕐᒪᑕ, ᑭᓯᐊᓂ ᓯᕗᐊᓃᒃᑭᓪᓗᑕ ᐱᕕᒃᓴᑭᓗᐊᓕᖅᐸᒃᑲᑦᑕ, 
ᒪᒥᐊᕝᕕᒋᕙᕋ ᑖᓐᓇ ᒪᓕᒐᓕᐅᖅᑎ ᓯᕗᓂᒃᓴᑎᓐᓂ ᑕᒪᒃᑯᐊ ᐊᒡᒍᑐᖅᓯᒪᓗᒋᑦ ᐃᓱᒪᔅᓴᖅᓯᐅᕈᑎᒋᓂᐊᖅᐸᕗᑦ. 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᒫ. ᒥᔅᑕ ᐊᕐᕚᕐᓗᒃ. 
 
ᐊᕐᕚᕐᓗᒃ (ᑐᓵᔨᑎᒍᑦ): ᖁᔭᓐᓇᒦ, ᐃᒃᓯᕙᐅᑖᖅ. ᖁᕕᐊᒋᓪᓗᒍ ᑖᓐᓇ ᑭᐅᒡᒍᑖ. ᐃᒻᒪᖃ ᑕᐃᒃᑯᐊ ᓈᓴᐅᓯᕆᔪᑦ 
ᕿᒥᕐᕈᓪᓗᐊᖅᑲᐅᕙᒃᑲ ᑕᐃᑲᓃᑦᑐᔅᓴᐅᖏᒻᒥᔪᓪᓕ. ᐊᒡᒍᖅᑐᖅᓯᒪᑎᑕᐅᒑᖓᑕ ᐊᑲᐅᓂᖅᓴᐅᓂᐊᖅᑐᖅ 
ᑐᐊᕕᕐᓇᖅᑐᓄᑦ ᐊᑐᖅᑐᕕᓃᑦ ᑮᓇᐅᔭᑦ ᐊᕐᕌᓂᓂᓴᐅᓐᖏᒻᒪᑕᓕ ᑕᐃᒃᑯᐊ. 
 
ᐊᐱᖅᑯᑎᒐ ᑭᖑᓪᓕᖅᐹᖅ ᑖᓐᓇ ᒥᑦᑎᒪᑕᓕᒻᒥ ᐱᓐᖑᐊᕐᕕᒃ. ᑖᓐᓇ ᒥᓂᔅᑕᕆᔭᐅᔪᖅ ᒥᑦᑎᒪᑕᓕᓕᐊᓚᐅᕐᒪᑦ 
ᑐᓐᖓᓱᑦᑎᑕᐅᒐᒥ ᖁᕕᐊᓱᓚᐅᖅᖢᑕᓗ ᑕᑉᐸᐅᓐᖓᕈᓐᓇᓚᐅᕐᒪᑦ ᑕᐃᓐᓇ ᒪᑐᐃᖅᑕᐅᓕᖅᑎᓪᓗᒍ ᐱᓐᖑᐊᕐᕕᒃ. 
ᑭᓯᐊᓂ ᑕᐃᒪᐃᒃᑲᓗᐊᖅᑎᓪᓗᒍ ᐱᔭᕇᖅᑕᐅᓯᒪᓕᕐᒪᑦ ᓄᑕᐅᓐᖏᑦᑐᓂᑦ $71,000-ᓂᒡᒎᖅ ᓄᑖᓄᑦ ᐃᓕᓯᓯᒪᔪᑦ. 
ᑭᓱᒧᑦ ᑖᓐᓇ ᐊᑐᕐᓂᐊᕐᒪᑦ? ᑕᐃᒃᑯᓄᖓᖃᐃ ᐊᓇᐅᓕᒑᕐᕕᒻᒥ ᑕᐃᓐᓇ ᐅᖃᐅᓯᕆᖃᑦᑕᖅᓯᒪᒐᒃᑯᑦ 
ᑕᐃᔅᓱᒧᖃᐅᑯᐊᐃ ᐊᑐᕋᔭᖅᑐᓇᐃ?  
 
>>ᐃᓪᓚᖅᑐᑦ 
 
ᑕᐃᒪᐃᑦᑑᓂᐊᓐᖏᑉᐸᑦ ᑎᑎᕋᖅᓯᒪᓐᖏᑦᑐᒃᑯᑦ ᐊᖏᖃᑎᒌᓚᐅᖅᓯᒪᒻᒪᑎᒃ ᒐᕙᒪᒃᑯᑦ ᕼᐊᒻᒪᓚᒃᑯᓪᓗ. ᒐᕙᒪᒃᑯᑦ 
ᐱᓐᖑᐊᕐᕕᓕᐅᕐᓂᐊᕈᑎᑦ ᐊᓇᐅᓕᒑᕐᕕᖃᕐᓗᓂ ᓄᑖᒥᒎᖅ ᓴᓇᓕᓇᔭᖅᑐᑦ ᐃᓕᓐᓂᐊᕐᕕᐅᑉ ᓵᑦᑎᐊᖓᓂ. ᐊᕐᕌᒍ 
ᒪᕐᕉᓕᖅᑑ ᑕᐃᒪᐃᓕᐅᓚᐅᖅᓯᒪᒻᒪᑕ ᐅᑕᖅᑭᓯᒪᔪᒍᑦ ᐊᓇᐅᓕᒑᕐᕕᒻᒥ. ᑖᓐᓇ ᐊᒃᓱᐋᓗᒃ ᐅᕙᑦᑎᓐᓄᑦ ᐃᑲᔫᑕᐅᒻᒪᑦ 
ᒪᒃᑯᑐᓄᑐᐃᓐᓇᐅᖏᑦᑐᖅ ᐃᓐᓇᕐᓄᓪᓗ, ᒪᒃᑯᑦᑐᑦ ᐱᓗᐊᖅᖢᒍ, ᐊᐅᔭᒃᑯᑦ ᐅᐱᕐᖔᑯᓪᓗ ᐊᓃᕋᔭᒍᒪᓲᖑᒻᒪᑕ 
ᐃᓐᓇᐃᓪᓗ ᐃᓚᐅᖃᑦᑕᕆᓪᓗᑎᑦ, ᐸᓖᓯᒃᑯᑦ, ᐃᓇᐃᑦ ᐃᑲᔪᖃᑦᑕᕐᒪᑕ ᓱᕈᓯᕐᓂᑦ ᐊᐅᔭᒃᑯᑦ 
ᐱᓐᖑᐊᖅᑎᑕᐅᖃᑦᑕᑎᓪᓗᒍ ᒪᒃᑯᑦᑐᑯᓗᐃᑦ.  

ᑐᑭᓯᓇᖅᓯᑎᑦᑎᔪᓐᓇᖅᐳᖃᐃ ᑖᓐᓇ ᒥᓂᔅᑕ ᑖᓐᓇ $71,000 ᑭᓱᒧᑦ ᐊᑐᕐᓂᐊᕐᒪᖔ ᐊᒻᒪᓘᓐᓃᑦ 
ᐊᓇᐅᓕᒑᕐᕕᓕᐅᕈᑎᒋᔭᐅᓂᐊᕐᒪᖔᑦ ᑖᒃᑯᐊ ᑮᓇᐅᔭᑦ ᒪᒃᐱᒐᕐᓗ ᓈᓴᐅᑎᑦ ᓇᓕᐊᓐᓃᒻᒪᖔᑦ? ᖁᔭᓐᓇᒦ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᑕᕝᕙᓃᑦᑐᒍᑦ Page 10 ᐊᒻᒪᓗ 11 ᓇᓕᐊᓐᓂᑐᐃᓐᓇᖅ ᐊᐱᕆᔪᒪᔭᕌᖓᔅᓯ ᐊᐱᕆᖃᑦᑕᕐᓂᐊᕋᔅᓯ. 
ᑖᓐᓇ ᑭᐅᑎᓐᓂᐊᖅᐸᕋ ᒥᓂᔅᑕ ᓄᓇᓕᓐᓂ ᒐᕙᒪᓕᕆᔨᒃᑯᑦ ᐊᒻᒪᓗ ᐱᔨᑦᑎᕋᖅᑎᒃᑯᑦ, ᒥᓂᔅᑕ ᐸᕋᐅᓐ. 
 
ᐊᖓᔪᖅᑳᖅ ᓚᕖᓐᓂᐊ ᐸᕋᐅᓐ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᐃᓐᓇ ᐊᐱᖅᑯᒋᔭᖓ $71,000 ᑕᒫᓃᐸᓗᒃᑐᖅ. 
ᑕᐃᓐᓇᓕ ᑮᓇᐅᔭᖅ ᐊᑭᓖᔭᕆᐊᖃᓚᐅᕐᒃᒪᑕ ᑖᒃᑯᐊ CG&S ᑕᐃᒃᑯᓄᖓ ᑳᓐᑐᕌᓕᕆᔨᓄᑦ ᑕᐃᓐᓇ 
ᐊᑭᓕᖅᑕᐅᓚᐅᓐᖏᑦᑐᖅ ᑖᔅᓱᒪ ᐊᑮᑦᑑᑉ ᐊᑭᔅᓴᕆᓚᐅᖅᑕᖓ. ᑕᐃᒪ ᐊᑭᓕᖅᑕᐅᑎᐊᖅᓯᒪᓕᖅᐳᑦ ᓇᑦᓱᕆᑦ ᐊᒻᒪ 
ᐱᖃᑖ ᐊᐱᖅᑯᑎᒋᔮ ᑕᐃᓐᓇᓕ ᐊᓇᐅᓕᒑᕐᕕᔅᓴᐅᑉ ᐃᓂᔅᓴᕆᓂᐊᖅᑕᖓ.  
 
ᑕᐃᒪ ᐅᖃᐅᔾᔭᐅᓯᒪᓕᖅᐳᖓ ᐊᒻᒪ ᓇᓗᓇᐃᖅᓯᒪᓕᖅᑐᑦ ᑖᒃᑯᐊ CG&S-ᑯᑦ ᐊᖏᖃᑎᖃᓚᐅᕋᑦᑕ 
ᑕᐃᑲᓃᑎᓪᓗᖓ ᐊᐅᓚᔨᑦᑎᐊᖅᑐᖓᓗ ᑲᑎᒪᑎᓪᓗᑕ ᑕᐃᒃᑯᐊ ᕼᐊᒻᒪᓚᒃᑯᑦ ᐊᖏᖃᑎᒋᓚᐅᖅᓯᒪᒐᑦᑎᒍ ᑖᓐᓇ 
ᓴᖅᑭᓂᐊᕐᓂᕋᖅᑐᑎᒍ ᐊᓇᐅᓕᒑᕐᕕᒃ. ᑕᐃᒪ ᒫᓐᓇ ᐱᓕᕆᐊᖑᔪᖅ ᑕᕝᕙᓂ ᐊᐅᔭᒥ ᖃᐃᔪᒥ ᓇᓗᓇᐃᖅᑕᐅᓂᐊᕐᒪᑦ 
ᒫᓐᓇ ᐱᓕᕆᓂᐊᕐᒪᑕᐃᓛᒃ ᓇᓗᓇᐃᖅᓯᒋᐊᕐᓂᐊᕐᒪᑕ ᓇᓃᓐᓇᔭᕐᒪᖔᑦ ᑖᓐᓇ ᐊᓇᐅᓕᒑᖅᑕᕐᕕᐅᑉ 
ᐃᓂᒋᓂᐊᖅᑕᖓ ᐊᒻᒪᓗ ᒫᓐᓇ ᑕᐃᒃᑯᐊ Regional Staff-ᑯᑦ ᑕᐅᕙᓃᒻᒪᑕ ᐱᓕᕆᖃᑎᖃᖅᑐᑦ ᑕᐃᒃᑯᓂᖓ 
ᒥᑦᑎᒪᑕᓕᒻᒥᐅᑕᓂᑦ ᓇᓗᓇᐃᖅᓯᕙᓪᓕᐊᓪᓗᑎᑦ ᑖᓐᓇ ᓇᓃᓐᓂᐊᕐᒪᖔᑦ ᐊᐅᔭᖅ ᐱᓕᕆᐊᖑᓂᐊᖅᑐᓂᓗ. 
ᖁᔭᓐᓇᒦ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦ, ᒥᓂᔅᑕ. ᒥᔅᑕ ᐊᕐᕚᕐᓗᒃ.  
 
ᐊᕐᕚᕐᓗᒃ (ᑐᓵᔨᑎᒍᑦ): ᐃᓚᒋᐊᕈᑦ (ᑐᓵᔨᑎᒎᕈᓐᓃᖅᑐᖅ) ᑐᑭᓯᑦᑎᐊᕈᒪᔪᒻᒪᕆᐅᒐᒪ ᑖᔅᓱᒥᖓ 
ᐊᖏᖃᑎᒌᖅᑰᓚᐅᕋᓗᐊᕐᒪᑕ ᕼᐊᒻᒪᓚᒃᑯᓪᓗ CGS-ᑯᓪᓗ ᒐᕙᒪ. 
 
ᒥᓂᔅᑕ ᑎᑭᓯᒪᑎᓪᓗᒍ ᑖᔅᓱᒪᒎᖅ High School ᓵᑦᑎᐊᖓᓂᑦ ᕼᐊᒻᒪᓚᑦ ᖃᓄᐃᔅᓴᖏᑦᑐᖅ ᑕᕝᕗᖓ 
ᓴᓇᔭᐅᓇᔭᖅᐸᑦ. ᐊᓯᔾᔨᓂᕐᒪᑕᖃᐃ ᒫᓐᓇ ᓇᓂᓯᔭᕆᐊᖃᓕᕆᕙᑦ ᐊᓯᐊᓂᑦ ᐃᓂᒃᓴᒥᑦ. ᑕᐃᒪᒎᖅ Regional 
Offices ᑕᑉᐹᓃᒻᒪᑕ, ᑖᓐᓇᖃᐃ ᖃᓄᐃᓗᐊᕐᒪᑦ ᐊᖏᖃᑎᒌᒍᑎᒋᓚᐅᖅᑕᖓᓄᑦ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐊᕐᕚᕐᓗᒃ. ᒥᓂᔅᑕ ᐸᕋᐅᓐ. 
 
ᐊᖓᔪᖅᑳᖅ ᓚᕖᓐᓂᐊ ᐸᕋᐅᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᒃᑯᐊ ᐅᖃᐅᔾᔭᐅᓯᒪᓂᕋ ᒪᓕᒃᖢᒍ 
ᒥᑦᑎᒪᑕᓕᒻᒥᐅᑕᐃᑦ ᑮᓇᐅᔭᖅᑖᖅᑎᑕᐅᔪᒪᓚᐅᖅᑐᑦ ᐊᓇᐅᓕᒑᕐᕕᓕᐅᕈᒪᓪᓗᑎᒃ ᐊᐅᔭᖅ. ᐱᓕᕆᕕᑉᐳᑦ 
ᐊᖏᖅᓯᒪᔪᑦ ᐃᖅᑲᓇᐃᔭᖃᑎᖃᕈᒪᔪᒍᓪᓗ ᕼᐋᒻᒪᓚᒃᑯᓐᓂᑦ ᓇᓃᓐᓂᐊᕐᒪᖔᖅ ᑕᐃᓐᓇ ᐊᓇᐅᓕᒑᕐᕕᒃ.  
 
ᑕᐃᑯᐊ ᐃᓱᒪᖅᓱᕐᓂᐊᕋᓗᐊᕐᒪᑕ ᒥᑦᑎᒪᑕᓕᒻᒥ ᓇᒦᖁᔨᒐᔭᕐᒪᖔᑕ ᐅᕙᒍᓪᓕ ᑎᓕᐅᓴᑦᑎᒋᓂᐊᖅᑕᕗᑦ ᑕᐃᒃᑯᐊ 
ᑲᑎᒪᔨᐅᔪᑦ ᕼᐋᒻᒪᓚᒃᑯᓐᓂᑦ ᐊᒻᒪ ᑕᐃᓐᓇ ᓇᓗᓇᐃᖅᑕᐅᓯᒪᓕᕐᓂᒥᑉᐸᑦ, ᑕᐃᒪ ᑐᓴᓐᖏᓂᖅᑰᕋᒪ 
ᓇᓗᓇᐃᖅᑕᐅᓯᒪᓕᑦᑎᐊᖅᐸᑦ ᐊᒻᒪᓗ ᐊᖏᖅᓯᒪᑦᑎᐊᓕᖅᐸᑕ ᑕᐃᒪ ᐃᓂᒃᓴᕆᖁᔭᐅᔪᖅ ᐅᕙᓐᓄᓪᓕ 
ᓈᒻᒪᒋᓂᐊᕋᒃᑯ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ. ᒥᔅᑕ ᐊᕐᕚᕐᓗᒃ. 

ᐊᕐᕚᕐᓗᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᓈᒻᒪᒋᓂᐊᕐᒥᔭᕋ ᒥᑦᑕᕐᕕᐅᑉ ᖄᖓᓃᓐᖏᑐᐊᖅᐸᑦ ᓇᓂᑐᐃᓐᓇᖅ. 
ᖁᔭᓐᓇᒦᒃ, ᒥᓂᔅᑕ. ᑕᐃᒪᓕ ᑮᓇᐅᔭᖃᕆᐊᖃᕐᓂᐊᕐᒥᒻᒪᑦ ᒥᑭᑦᑐᑯᓘᔪᒃᓴᐅᔫᒐᓗᐊᒥ ᐊᖏᖃᑎᒌᒍᑎᐅᑉ ᐃᓗᐊᓂ  
ᐋᖅᑭᑉᐸᑦ ᑕᑯᔅᓴᐅᔭᕆᐊᖃᕋᔭᕐᒥᒻᒪᑦ ᒐᕙᒪᒃᑯᑦ ᑮᓇᐅᔭᑦ ᐊᑐᕐᓂᐊᖅᑕᖏᑕ ᐃᓗᐊᒍᑦ. ᑕᐃᒪᓕᑭᐊᖅ ᑕᕝᕙᓂ 
ᒪᑉᐱᒐᖅ 10, 11-ᒥᓗ ᐃᓗᐊᓂ ᓇᒥ ᑎᑎᕋᖅᓯᒪᓇᔭᖅᐸ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᐊᕐᕚᕐᓗᒃ. ᒥᓂᔅᑕ ᐳᕋᐅᓐ. 
 
ᐊᖓᔪᖅᑳᖅ ᓚᕖᓐᓂᐊ ᐸᕋᐅᓐ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᓐᓇ ᑮᓇᐅᔭᖅ ᐊᑐᖅᑕᐅᔪᒃᓴᖅ ᐊᐱᖅᑯᑎᒋᓚᐅᕋᒃᑯ 
ᓲᖅ ᑕᑯᓐᖏᒻᒪᖔᒃᑯ ᑖᒃᑯᓇᓂ ᐅᖃᓕᒫᒐᐃᑦ ᐃᓗᐊᓂ small capital-ᓂᓪᓗ ᑕᒫᓂ $30,000-ᑎᐊᖑᓇᔭᕐᒪᑦ, 
ᐊᖏᕈᑕᐅ ᐃᓗᐊᓃᓪᓗᒍ ᓈᒻᒪᑐᐃᓐᓇᕋᔭᖅᑐᖅ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ. ᖁᔭᓐᓇᒦᒃ, ᒥᔅᑕ ᐊᕐᕚᕐᓗᒃ. (ᑐᓵᔨᑎᒍᑦ) ᒪᑉᐱᒐᖅ 10, 11 ᓄᓇᓕᓐᓂ 
ᒐᕙᒪᒃᑯᓐᓂᓪᓗ ᐱᔨᑦᑎᖅᑏᑦ ᐊᑭᑐᔪᖅᑐᕈᑎᒃᓴᐃᑦ ᐸᕐᓇᐅᑎᖏᑦ ᐊᖏᖅᑕᐅᖅᑳᖅᓯᒪᓐᖏᑦᑐᑦ. ᒥᔅᑕ ᐊᕐᕚᕐᓗᒃ.  
 
ᐊᕐᕚᕐᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐄ, ᓂᓪᓕᐅᑎᒋᒐᓛᑲᐃᓐᓇᕐᓗᒍ ᒥᑦᑎᒪᑕᓕᒻᒥᑦ ᐱᓐᖑᐊᕐᕕᒃ 
$71,000 ᑖᓐᓇ ᐊᔾᔨᐅᓐᖏᑦᑐᒃᑰᖅᑎᑕᐅᓚᐅᖅᓯᒪᒻᒪᑦ ᐊᒻᒪᓗ ᐊᓇᐅᓕᒑᕐᕕᒃ $30,000. ᐊᑭᑐᓂᖅᓴᒻᒪᕆᒃ 
ᐸᐃᑉᐹᓕᕆᓇᓱᒃᖢᓂ. 
 
ᒪᑉᐱᒐᖅ 11, ᑖᓐᓇᖃᐃ ᒥᓂᔅᑕ ᐊᐱᕆᔪᓐᓇᖅᐸᕋ ᑮᓇᐅᔭᓕᕆᔨᒃᑯᑦ ᒥᓂᔅᑕᖓᑦ ᕿᑭᖅᑕᖅᔪᐊᕐᒥᑦ ᑯᕕᔪᕕᓂᖅ 
ᐅᖅᓱᐊᓗᒃ ᓴᓗᒻᒪᖅᓴᑲᐅᖅᑐᓚᐅᓐᖏᓇᑦᑎᒃᑯ ᑕᒪᑐᒪᓂ ᐊᕐᕌᒍᒥᑦ ᓴᓗᒻᒪᖅᓴᕐᓂᐊᕋᑦᑕ $46,000-ᓂᒃ ᐊᑐᕐᓗᒋᑦ. 
ᓴᓗᒻᒪᖅᓴᕆᐊᓕᒃ $40,000-ᓂᒃ ᑐᒃᓯᕋᖅᐳᒍᑦ ᓄᑕᐅᓐᖏᑦᑐᓂᒃ ᓄᑖᓄᑦ, ᑭᓯᐊᓂ ᑕᐃᔭᐅᓪᓗᓂ ᑕᕝᕗᖓᖅᑕᐅᔪᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᐊᕐᕚᕐᓗᒃ. ᒥᓂᔅᑕ ᑕᐹᖅᔪᒃ. 
 
ᐊᖓᔪᖅᑳ ᓗᐃ ᑕᐹᖅᔪᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑐᖏᓕᕐᒪ ᑖᓐᓇ ᑭᐅᕌᓪᓚᓪᓕᐅᖓᐃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ. ᒥᔅᑕ ᒫ.  
 
ᒫ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐃᖅᑲᐅᒪᒍᒪ ᕿᑭᖅᑕᖅᔪᐊᖅ $50,000 ᑐᖔᓃᒻᒪᑦ ᑮᓇᐅᔭᓪᓗ 
ᐊᑐᓚᐅᖅᑎᓪᓗᒍ ᑕᕝᕗᖓ ᐊᖏᖅᑕᐅᔪᒃᓴᒫᓐᖑᖅᑎᑕᐅᓪᓗᒋᑦ ᑭᓯᐊᓂ ᐃᓕᖃᓯᐅᑎᓗᒋᑦ-ᒋᐊᖃᓚᐅᕐᒪᑕ 
ᑕᕝᕙᐅᕗᖅ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᒫ. ᒥᔅᑕ ᐊᕐᕚᕐᓗᒃ. (ᑐᓵᔨᑎᒍᑦ) ᓄᓇᓕᓐᓂ ᒐᕙᒪᒃᑯᓐᓄᓪᓗ ᐱᔨᑦᑎᖅᑎ 
ᐊᑭᑐᔪᖅᑐᕈᑎᒃᓴᓐ. ᑲᑎᓕᒫᕐᓗᒋᑦ ᐊᖏᖅᑕᐅᖅᑳᖅᓯᒪᓐᖏᑦᑐᑦ $10,250,000. ᐊᖏᖅᐱᓰ? 
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ: ᒥᔅᑕ ᐊᕐᕚᕐᓗᒃ. 

ᐊᕐᕚᕐᓗᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑭᖑᓪᓕᖅᐹᑦᑎᐊᖅ ᓱᓕᔪᖓ. (ᑐᓵᔨᑎᒍᑦ) ᒪᒃᐱᒐᖅ 12 ᓄᓇᓕᖕᓂ 
ᒐᕙᒪᒃᑯᓐᓂᓪᓗ ᐱᔨᑦᑎᖅᑏᑦ ᐊᑭᑐᔪᖅᑐᕈᑎᒃᓴᐃᑦ. ᑲᖏᖅᖢᒑᐱᒃ, ᐱᖑᐊᖅᔪᖕᓂ ᓴᓗᒻᒪᖅᓴᖅᑕᐅᓂᖓ $231,000. 
ᐃᒃᑯᐊ ᓴᓗᒪᖏᑦᑐᖅᔪᐊᒻᒪᕆᐊᓘᖕᒪᑕ ᑕᐃᑲᓂ ᓱᖕᒪᑦᑕᐅᑭᐊᖅ ᒥᐊᓕᒐᐃᑦ ᑕᐃᒃᑯᐊ ᓴᓗᒪᖏᑦᑐᓐᖑᖅᑎᒻᒪᔾᔪᒃ 
ᓱᖕᒪᓪᓕᑭᐊᕐᖏᒃᑯᐊ ᑕᐃᒃᑯᓄᖓ ᓴᓗᒻᒪᖅᓴᖅᑕᐅᓐᖏᓚᑦ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐊᕐᕚᓪᓗᒃ. ᒥᓂᔅᑕ ᑕᐹᖅᔪᒃ. 
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᐅᑕᖅᑭᓚᐅᐱᓪᓛᖅᔪᒋᑦ. ᑖᓐᓇ ᑐᖏᓕᕐᒪᑦ ᓇᓗᓇᐃᕆᐊᑦᑎᐊᒃᑲᓐᓂᓚᐅᕐᓕᐅᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ. ᒥᔅᑕ ᒫ. 
 
ᒫ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑭᐅᓇᓱᓐᓂᐊᖅᑕᕋ. ᑕᒻᒪᕐᓂᕈᒪ ᑖᓐᓇ ᓄᓇᓕᓐᓂ ᒐᕙᒪᓕᕆᔨᒃᑯᓐᓂᓗ 
ᑭᐅᓂᐊᕆᕗᖅ. ᑕᐃᓐᓇ ᐱᖑᐊᖅᔪᒃ ᓴᓗᒻᒪᓴᖅᑕᐅᓂᖏᓐᓄᑦ ᑳᓐᑐᓛᒃᑕᖃᖅᐸᓪᓚᐃᓕᖅᑐᖅ ᐱᒋᐊᕐᓂᐊᖅᑐᖅ 
ᐊᐅᔭᖅ ᑕᕝᕙᓂ ᐱᖑᐊᖅᔪᖕᓂ ᑮᓇᐅᔭᖃᖅᑎᑕᐅᓗᓂ ᐃᓄᓕᕆᔨᑐᖃᒃᑯᑎᒍᑦ. ᑕᒻᒪᕐᓂᕈᒪ ᑖᓐᓇ ᒥᓂᔅᑕᐅᔪᖅ 
ᐅᖃᕆᐊᒃᑲᓐᓂᕈᓐᓇᓂᐊᖅᑐᖅ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅ ᒫ. ᒥᓂᔅᑕ ᐸᕋᐅᓐ. 
 
ᐊᖓᔪᖅᑳᖅ ᓚᕖᓐᓂᐊ ᐸᕋᐅᓐ: ᐄ, ᖁᔭᓐᓇᒦᒃ. ᐄᓛᒃ, ᒫᓐᓇᐃᓛᒃ ᑕᐃᒃᑯᐊ INAC-ᑯᑦ ᐊᒻᒪ CGS-ᑯᑦ 
ᐱᓕᕆᖃᑎᖃᖅᑐᑦ ᑖᒃᑯᓂᖓ ᒐᕙᒪᑐᖃᒃᑯᓐᓂᑦ. ᑕᒪᓐᓇ ᑮᓇᐅᔭᖅ ᐱᑦᔪᑕᐅᑎᓪᓗᒍ. ᑕᐃᒪ 
ᐱᓕᕆᖃᑎᒋᓕᖅᑎᓪᓗᑎᒍ ᑖᒃᑯᐊ INAC-ᑯᑦ ᒐᕙᒪᑐᖃᒃᑯᑦ ᑕᒪᓐᓇ ᑲᔪᓯᑦᑎᐊᕈᓐᓇᖅᓯᓂᖅᓴᐅᓚᐅᖅᑐᑦ 
ᐊᖏᕈᑏᓪᓗ ᒪᓕᒃᑕᐅᑎᓪᓗᒋᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ. ᒥᔅᑕ ᐊᕐᕚᕐᓗᒃ. 
 
ᐊᕐᕚᕐᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᑭᓖᑎᑦᑎᒐᓱᒋᐊᖃᕋᓗᐊᕋᑦᑕ ᒥᐊᓕᒐᐃᑦ ᒐᕙᒪᒃᑯᖏᓐᓂᒃ. 
ᑕᐃᒃᑯᐊ ᓱᕈᐃᓯᒪᔪᐊᓘᒻᒪᑕ ᓄᓇᖁᑎᑦᑎᓐᓂᒃ, ᐃᒪᖁᑎᑦᑎᓐᓂᒃ. ᐊᑭᓕᖅᓱᐃᖔᓕᕋᑦᑕ ᓱᕈᖅᑕᒥᓂᐊᓗᐊᓂᒃ. ᑖᓐᓇ 
ᑐᑭᓯᒍᓐᓇᓐᖏᓪᓚᑦᑖᕋᒃᑯᑦ, ᓱᒻᒪᑦ ᐊᑭᓖᔭᕆᐊᖃᖅᑭᑕ ᓴᓂᐊᓗᓐᓄᑦ. ᐊᖏᖃᑎᒋᑐᐃᓐᓇᒨᑦ ᒐᕙᒪᑐᖃᒃᑯᑦ? 
ᐃᖅᑲᖅᑐᐃᕕᔾᔪᐊᕐᒨᖅᑎᒐᓱᒋᐊᖃᑦᑕᕗᖅᑲᐃ ᓄᓇᑦᑎᓐᓂᒃ ᓱᕈᐃᓯᒪᓂᖓᓄᑦ. ᑐᑭᓯᓐᖏᓪᓚᕆᑦᑕᕋ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᐊᕐᕚᕐᓗᒃ. ᒥᓂᔅᑕ ᑕᐹᖅᔪᒃ. 
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᑐᖏᓕᕐᒪ ᑭᐅᓚᐅᕐᓕᐅᖓᐃ ᑖᓐᓇᐃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ. ᒥᔅᑕ ᒫ. 

ᒫ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐄ, ᑖᓐᓇ ᒪᓕᒐᓕᐅᖅᑎᐅᑉ ᐅᖃᐅᓯᕆᔭᖓ ᐊᖏᖅᑐᐃᓐᓇᐅᒐᔭᖅᑐᒍᑦ. 
ᐊᕐᕌᒍᐃᖅᑲᐃ ᐊᒥᓱᑦ ᐅᕙᑦᑎᓐᓂᒃ ᑭᒡᒐᖅᑐᖅᑐᑎᒃ ᒐᕙᒪᑐᖃᒃᑯᓐᓄᑦ ᐊᖏᖃᑎᖃᓚᐅᖅᓯᒪᔪᑦ ᒥᐊᓕᒐᐃᑦ 
ᒐᕙᒪᒃᑯᖏᓐᓂᑦ ᖃᓄᐃᓕᖓᓪᓚᕆᓚᐅᕐᒪᖔᑕ. ᐃᒫᒃ ᓂᐅᕕᕈᒪᓐᓂᕈᑦᑕ ᑕᐅᓇᓐᖓᑦ ᐅᓇᑕᖅᑐᖅᓯᐅᑎᓂᒃ 
ᐊᑭᑭᓐᓂᖅᓴᐅᓗᑎᒃ. 
 
ᑖᓐᓇᓗ ᐱᖑᐊᖅᔪᒃ ᐃᓚᒋᔭᐅᖃᑕᐅᓚᐅᕐᖓᑦ. ᑕᐃᒫᖑᕙᓪᓚᐃᓚᐅᖅᓯᒪᒻᒪᑦ ᑲᓇᑕᒥᐅᑕᐅᓪᓗᑕ ᑕᐃᒃᑯᐊ 
ᐋᔩᖃᑎᒋᔭᐅᓚᐅᖅᓯᒪᔪᒥᓃᑦ ᒥᐊᓕᒐᐃᑦ ᒐᕙᒪᒃᑯᖏᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᒫ. ᒥᔅᑕ ᐊᕐᕚᕐᓗᒃ. 
 
ᐊᕐᕚᕐᓗᒃ: ᑕᐃᒪ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ) ᖁᔭᓐᓇᒦᒃ. ᒪᑉᐱᒐᖅ 11. ᑲᑎᑦᑐᒋᑦ. ᓯᕗᓂᐊᒍᑦ ᐊᖏᖅᑕᐅᓯᒪᓐᖏᑦᑐᑦ. 
$10,250,000. ᐊᖏᖅᐱᓰ? 
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒪᑉᐱᒐᖅ 12. ᒐᕙᒪᒃᑯᓐᓄᑦ ᓄᓇᓕᓐᓄᓪᓗ ᐱᔨᑦᑎᖅᑏᑦ. ᐅᖅᓱᐊᓗᓕᕆᓂᕐᒧᑦ. 
ᑲᑎᑦᑐᒋᑦ ᐅᖅᓱᐊᓗᓕᕆᓂᕐᒧᑦ. ᓯᕗᓂᐊᒍᑦ ᐊᖏᖅᑕᐅᓯᒪᓐᖏᑦᑐᑦ. $373,000. ᐊᖏᖅᐱᓯ?  
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ: ᑲᑎᑦᑐᒍ ᐱᓕᕆᕕᒻᒧᑦ. ᓯᕗᓂᐊᒍᑦ ᐊᖏᖅᑕᐅᕙᒌᖅᓯᒪᓐᖏᑦᑐᑦ. $10,623,000. ᐊᖏᖅᐱᓰ?  
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒪᒃᐱᒐᖅ 13, 14-ᓗ, ᑖᒃᑯᐊ ᑲᑎᓐᖓᔫᒃ. ᐱᕙᓪᓕᐊᔪᓕᕆᔨᒃᑯᑦ ᐃᖏᕐᕋᔪᓕᕆᔨᒃᑯᓪᓗ. 
ᐊᑭᑐᔪᖅᑐᕈᑎᓄᑦ. ᐃᖏᕐᕋᔪᓕᕆᓂᕐᒧᑦ. ᒥᔅᑕ ᐊᕐᕚᕐᓗᒃ.  
 
ᐊᕐᕚᕐᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᒪᒃᐱᒐᖅ 14, ᖃᖓᑕᓲᒃᑯᕕᒻᒥ ᐊᑦᑕᓇᖅᑕᐃᓕᒪᓂᕐᒧᑦ 
ᓴᓇᒋᐊᕈᑏᑦ ᑐᑭᓯᒋᐊᕈᒪᔪᖓ. ᑖᓐᓇ ᒐᕙᒪᑐᖃᒃᑯᓐᓄᑦ ᐱᒋᔭᐅᓂᕋᖅᑕᐅᑦᑕᕋᓗᐊ ᓯᓚᖅᔪᐊᓕᒫᒥ ᖃᖓᑕᓲᓄᑦ 
ᐊᑐᕈᓐᓇᕐᒪᑕ ᓱᒻᒪᑦ ᐊᑭᓕᖅᓱᖅᐱᑎᒍ $1.75 ᒥᓕᐊᓐᕌᓗᓐᓂᑦ ᒐᕙᒪᑐᖃᒃᑯᓐᓂ ᐅᑎᕐᕕᐅᓛᖅᑭᓯ ᑖᒃᑯᐊ 
ᐱᔭᕇᖅᓯᒪᓕᖅᑲᑕ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐊᕐᕚᕐᓗᒃ. ᒥᓂᔅᑕ ᑕᐹᖅᔪᒃ.  

ᐊᖓᔪᖅᑳᖅ ᓗᐃ ᑕᐹᖅᔪᒃ: ᑖᓐᓇᖃᐃ ᒥᓂᔅᑕᕆᔭᐅᔪᒧᑦ ᐱᕙᓪᓕᐊᔪᓕᕆᔨᒃᑯᓐᓂᑦ ᑭᐅᔭᐅᑦᑎᐊᕈᓐᓇᖅᐳᖅ 
ᐸᑎᖅ ᓇᑦᓯᐅᑉ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦ, ᒥᓂᔅᑕ. ᑖᓐᓇ ᑭᐅᑎᓐᓂᐊᕋᒃᑯ ᒥᓂᔅᑕᕆᔭᐅᔪᖅ ᐱᕙᓪᓕᐊᔪᓕᕆᓂᕐᒧᑦ 
ᐃᖏᕐᕋᔪᓕᕆᓂᕐᒧᓪᓗ, ᒥᔅᑕ ᓇᑦᓯᖅ. 
 
ᐊᖓᔪᖅᑳᖅ ᐸᑎᖅ ᓇᑦᑎᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐅᐊᑦᑎᐊᕈᐊᐃ ᐅᑯᐊ ᑎᑎᖅᑲᖁᑎᒃᑲ 
ᑕᑯᓪᓗᐊᕌᓪᓚᒡᓚᒃᑲ. ᑖᓐᓇᐅᓇ ᐃᖅᑲᐅᒪᒍᒪ, ᐃᒃᓯᕙᐅᑕᖅ, ᐊᓂᒍᖅᓯᓚᐅᖅᓯᒪᖅᑰᕋᑦᑕ ᑕᐃᓐᓇ 
ᐱᔭᕆᐊᕆᓚᐅᖅᑕᕗᑦ ᒥᑦᑕᕐᕕᒃ ᑕᐃᑲᓂ ᑕᒪᑐᒥᖓ ᐊᒥᒐᖅᓯᔾᔪᑎᒋᓚᐅᖅᓯᒪᕙᓪᓚᐃᔭᕗᑦ ᑖᓐᓇ ᑕᒪᕐᓂᕈᒪ 
ᐋᖅᑭᑦᑕᐅᔪᒫᕐᒥᔪᖅ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ. ᒥᔅᑕ ᐊᕐᕚᕐᓗᒃ.  
 
ᐊᕐᕚᕐᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. (ᑐᓵᔨᑎᒎᕈᓐᓃᖅᑐᖅ) ᑭᐅᔭᐅᑦᑎᐊᕋᑖᓐᖏᓐᓇᒪ. ᒐᕙᒪᑐᖃᒃᑯᑦ 
ᑮᓇᐅᔭᖁᑎᖏᓐᓂ ᐊᒥᒐᖅᓯᒐᔅᓯ ᒐᕙᒪᑐᖃᒃᑯᑦ ᑐᓂᔭᖏᑦ ᒥᕝᕕᓄᑦ ᓴᓇᒃᑲᓐᓂᕆᐊᕈᑎᑦ ᒥᑭᓗᐊᕐᒪᑕ GN-ᑯᑦ 
ᐊᑭᓖᓯᑳᓪᓚᒃᖢᑎᑦ $1.5 ᒥᓕᐊᓐ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐊᕐᕚᕐᓗᒃ. ᒥᓂᔅᑕ ᓇᑦᓯᖅ. 
 
ᐊᖓᔪᖅᑳᖅ ᐸᑎᖅ ᓇᑦᑎᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐃᓐᓇ ᐲᑕ ᒫ ᑭᐅᔪᒪᕙᓪᓚᐃᒻᒪᑦ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ. ᒥᔅᑕ ᒫ. 
 
ᒫ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᓇᑦᑎᐅᑉ ᐅᖃᐅᓯᕆᕋᑖᖅᑕᖏᑦ ᓇᓗᓇᐃᑦᑎᐊᒃᑲᓂᕐᓗᒍ. ᑕᐃᒪ 
ᐊᐅᓚᓂᕆᔭᖏᑦ ᐊᓯᔾᔨᖅᓯᒪᓂᖏᓐᓄᑦ ᖃᖓᑕᓲᒃᑯᕕᓐᓂ ᐊᑦᑕᓇᖅᑕᐃᓕᒪᓂᕐᒧᑦ ᐃᒫᒃ, 
ᐊᑦᑕᓇᖅᑕᐃᓕᒪᑦᑎᐊᕆᐊᖃᕐᓂᕐᒧᑦ ᓴᓇᒋᐊᖅᐸᓪᓕᐊᔪᑦ. 
 
ᑭᒃᑯᑐᐃᓐᓇᕐᓄᑦ ᑲᓇᑕᒥ ᐊᕐᕌᒎᓕᖅᑐᖃᐃ 2007-ᒥ ᑮᓇᐅᔭᓂᑦ ᐊᑐᖅᑐᔅᓴᓂᑦ ᑖᒃᑯᐊ ᐱᔭᕆᐊᖃᖅᓯᒪᔭᕗᑦ 25%-
ᖓᓂᑦ ᐱᒋᐊᖃᓚᐅᖅᓯᒪᒐᑦᑕ ᑖᒃᑯᐊᖑᕗᑦ. ᓇᓗᓇᐃᖅᑐᔅᓴᐅᕗᖅ. ᖁᔭᓐᓇᒦ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦ, ᒥᔅᑕ ᒫ. ᒥᔅᑕ ᐊᕐᕚᕐᓗᒃ. 
 
ᐊᕐᕚᕐᓗᒃ (ᑐᓵᔨᑎᒍᑦ): ᖁᔭᓐᓇᒦ, ᐃᒃᓯᕙᐅᑖᖅ. ᑕᐃᒪᓕ ᐋᖅᑭᒃᓯᒪᕚᑦ ᒐᕙᒪᑐᖃᒃᑯᓐᓄᑦ ᐱᓕᕆᐊᖑᔪᑦ 
ᑳᓐᑐᕌᕆᔭᕗᑦ ᐸᓖᓯᒃᑯᑦ 70-ᐳᓴᓐᑎᖑᓪᓗᑎᑦ ᐅᕙᒍᑦ 30-ᐳᓴᓐᑎᑦ ᑖᒃᑯᐊ. ᑕᐃᒫᔅᓴᐃᓐᓇᖅ ᖃᖓᑕᓱᒃᑯᕖᑦ 
ᐊᐅᓚᓂᖃᕆᕙᑦ ᐃᓚᖏᓐᓂ 25-ᐳᓴᓐᑎᖓᓂᑦ ᐊᑭᓖᓗᑕ ᐃᓚᖏᑦ ᐊᒥᐊᒃᑯᖏᑦ ᒐᕙᒪᑐᖃᒃᑯᓐᓂ 
ᐊᑭᓕᖅᑕᐅᓗᑎᑦ ᐱᖁᑎᖅᔪᐊᓄᑦ ᐃᓪᓗᓄᑦ? ᑲᓇᑕᓕᒫᒦ ᑕᐃᒫᒃ ᑲᒪᒋᔭᖃᐅᖅᑲᑦ ᐊᕕᒃᑐᖅᓯᒪᔪᓂᑦ 
ᐊᑭᓕᖅᑕᐅᕙᑦᑐᑎᑦ ᐊᕕᑦᑐᖅᓯᒪᓂᖏᓐᓂ 25-ᐳᓴᓐᑎᒥᑦᑕᐅᖅ? ᖁᔭᓐᓇᒦ, ᐃᒃᓯᕙᐅᑖᖅ. 

ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐊᕐᕚᕐᓗᒃ. ᑖᓐᓇ ᑭᐅᑎᓐᓂᐊᕋᒃᑯ ᓇᑦᑎᖅ.  
 
ᐊᖓᔪᖅᑳᖅ ᐸᑎᖅ ᓇᑦᑎᖅ: ᖁᔭᓐᓇᒦ, ᐃᒃᓯᕙᐅᑖᖅ. ᑎᑎᖅᑲᒃᑲ ᑕᑯᑕᐃᓐᓇᕋᒃᑯ ᐃᖅᐸᖅᓯᒪᓐᓂᕐᒪᑎᒃ. ᑕᐃᓐᓇ 
ᒥᑦᑕᕐᕕᕗᓂᓚᒃ ᐃᖃᓗᓐᓂ ᓂᕐᓂᐅᖅᑐᐊᓘᓕᕐᒪᑕ ᐲᑕ ᒫ ᐅᖃᓪᓚᕋᑖᕐᒪᑦ. ᐃᐳᕈ 1-ᖑᑎᓪᓗᒍ ᐊᒥᓲᓕᓚᐅᕐᒪᑕ 
ᑕᐃᑲᓂ ᑎᒻᒥᓲᑦ ᐸᒻᒥᐅᑯᓘᔭᕐᓂᖏᓐᓄᑦ ᑖᓐᓇ ᐃᖃᓗᐃᑦ Airport Master Plan ᐱᓕᕆᐊᕆᔪᒪᓪᓗᑎᒍᑦ. ᑖᒃᑯᐊ 
ᑐᒃᓯᕋᕈᑎᒋᔭᕗᑦ ᑖᓐᓇ Building Canada Fund 25-ᐳᓴᓐᑎᖓᓂᒃ ᐊᑭᓖᒋᐊᖃᕋᑦᑕ. ᑖᓐᓇᓗ ᐅᖃᕋᑖᖅᖢᓂ 
ᐲᑕ ᒫ ᑖᓐᓇ Building Canada Fund-ᒧᑦ fund-ᒍᓐᓇᕋᑦᑎᒍ ᐃᓗᐊᓂ ᐊᑐᐊᒐᖓᓄᑦ ᐊᔪᓐᖏᒪᒡᒍᖅ 
ᑕᐃᒪᓐᓇᒧᑦ ᑐᒃᓯᕋᐅᑎᒋᔭᕗᑦ. ᑖᓐᓇ ᐃᖃᓗᐃᑦ Master Plan-ᖓ ᐱᔭᕇᕈᒪᓪᓗᑎᒍ. (ᑐᓵᔨᑎᒍᑦ) ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ. ᒥᔅᑕ ᐊᕐᕚᕐᓗᒃ. 
 
ᐊᕐᕚᕐᓗᒃ (ᑐᓵᔨᑎᒍᑦ): ᖁᔭᓐᓇᒦᒃ. ᐊᐱᖅᓱᖏᑦᑐᖓ ᐱᑕᖃᕆᐊᖃᑦᑐᓄᑦ ᑖᒃᓱᒧᖓ ᓴᓇᒋᐊᖅᑕᐅᒋᐊᖃᕐᓂᖓᓄᑦ. 
ᐄ, ᖃᐃᔨᒪᔪᒍᑦ ᒥᑭᓗᐊᓕᓚᐅᕐᖓᑦ. ᑮᓇᐅᔭᑎᒍᑦ ᐋᖅᑭᒃᓯᒪᔪᑦ ᐃᓱᒪᒋᔭᐅᓪᓗᓂ ᓯᓚᖅᔪᐊᕐᓕᒫᒥ 
ᖃᓄᐃᑦᑐᑐᐃᓐᓇᕐᒧᑦ ᒥᒃᕕᐅᒍᓐᓇᖅᑐᖅ ᒐᕙᒪᒃᑯᑦ ᐅᕙᒍᑦ ᑲᒪᒋᕕᑎᒎᑦ ᒐᕙᒪᒃᑯᑦ, ᐃᓛᒃ ᒐᕙᒪᑐᖃᒃᑯᓐᓂᑦ 100-
ᐳᓴᓐᑎᑦ ᑕᒪᕐᒥᑦᑎᐊᖑᒐᔭᓐᖑᐊᕆᐊᖃᕋᓗᐊᕐᖓᑦ. 
 
ᓱᒻᒪᓪᓕ ᑮᓇᐅᔭᓂᒃ ᐊᑐᖅᑭᑕ. ᒐᕙᒪᑐᖃᒃᑯᓐᓂᑦ ᒥᒃᑕᖅᕕᖁᑎᖓᓐᓄᑦ. ᑖᒃᑯᐊᓕ ᓄᓇᕗᒻᒨᖓᓚᐅᖅᑐᑦ, 
ᓄᓇᓕᓐᓅᖓᓚᐅᖅᑐᖅ ᓲᕐᓗ ᓄᓇᓕᓐᓂ ᖁᐊᒃᑯᕖᑦ, ᒪᑯᐊ ᐱᖁᑎᖅᔪᐊᖑᔪᑦ. ᑕᒪᒃᑯᐊ ᐃᑉᐱᒋᖏᕈᓗᓪᓗᒋᑦ 
ᒐᕙᒪᑐᖃᒃᑯᓐᓂᑦ ᑲᒪᔨᒋᔭᐅᔪᑦ. 25-ᐳᓴᓐᑎᖏᑦ ᑕᐃᒃᑯᐊ ᒐᕙᒪᑐᖃᒃᑯᓐᓄᑦ ᑲᒪᒋᔭᐅᔭᕆᐊᖃᕋᓗᐊᕐᖓᑦ. 
ᑖᓐᓇᑦᑕᐅᖅ ᖃᖓᑕᓲᒃᑯᕕᒃ. 
 
ᖃᓄᕐᓕ ᑕᐃᒪ ᓇᓗᓇᐃᖅᑕᐅᒍᓐᓇᖅᑲ ᑕᐃᒪᐃᓕᖓᔾᔪᑎᒋᔭᖓ ᐅᕙᒍᑦ ᒐᕙᒪᑐᖃᒃᑯᑦ ᖃᖓᑕᓲᒃᑯᕕᖓᓂᒃ 
ᐱᓕᕆᓗᑕ 25-ᐳᓴᒻᒥᓗ ᐊᑭᓖᓗᑕ. ᑖᒃᑯᐊ ᐊᑐᕋᔭᓐᖑᐊᓚᐅᕋᓗᐊᕐᖓᑕ ᐊᑑᑎᖃᑦᑎᐊᓂᖅᓴᒧᑦ ᓄᓇᓕᓐᓂ 
ᒥᑭᓂᖅᓴᐅᔪᓂ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐊᕐᕚᕐᓗᒃ. ᒥᓂᔅᑕ ᓇᑦᑎᖅ. 
 
ᐊᖓᔪᖅᑳᖅ ᐸᑎᖅ ᓇᑦᑎᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᓐᓇᓕ ᐃᖃᓗᓐᓂ ᑕᐃᒪ International-
ᓂᕋᖅᑕᐅᒻᒪᑦ ᒐᕙᒪᑦᑐᖃᑦᑎᓐᓂᒃ. 1995-ᖑᑎᓪᓗᒍ ᖃᐃᑕᐅᓚᐅᖅᓯᒪᔪᑦ ᐃᖃᓗᐃᑦ ᑲᒪᓕᕐᒪᑕ ᓄᓇᕗᑦ 
ᒐᕙᒪᒃᑯᖏᑦ ᐊᐅᓚᑦᑎᒋᐊᓯᒻᒪᑕ ᑕᒪᒃᑯᓂᖓ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ. ᒥᔅᑕ ᐊᕐᕚᕐᓗᒃ. 
 
ᐊᕐᕚᕐᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᐃᒪᓖ ᐅᕙᒍᑦ ᑲᒪᔭᕆᐊᖃᑦᑐᒎᑦ ᖃᖓᑕᓲᒃᑯᕕᒻᒥᒃ ᑕᕝᕙᓂ. 
ᑲᒪᑐᐃᓐᓇᖅᑐᒋᓚᐅᖅᑐᖓᓕ ᐊᐅᓚᑕᐅᓂᖏᓐᓄᑦ ᐊᐅᓚᓂᖓᓄᑦ, ᐃᓛ ᐊᖏᔪᖅᑳᖒᓂᖏᓐᓄᑦ ᒪᑯᓄᖓ  
ᖃᐅᔨᓴᖅᑕᐅᒋᐊᓕᓐᓄᑦ ᐊᐅᓚᓂᐊᖅᑐᓄᑦ. ᖃᐅᔨᒪᓚᐅᖏᑦᑐᖓᓕ ᐊᑭᑐᔪᖅᑐᕈᑎᓄᑦ, ᐃᓛ ᐃᓪᓗᒧᑦ ᐊᑭᑐᔫᑎᓄᑦ.  

ᑕᐃᒪᐃᒃᑭᕚ ᑲᓇᑕᓕᒫᒥ? ᒥᐅᕋᐱᐊᓪ ᖃᖓᑕᓲᒃᑯᕕᒃ ᑐᕌᓐᑐᒥ. ᑕᒪᒃᑯᐊ ᖃᖓᑕᓲᒃᑯᕕᔾᔪᐊᕌᓗᐃᑦ ᐊᕕᑦᑐᖅᓯᒪᔪᑦ 
ᒐᕙᒪᒃᑯᖏᓐᓂᒃ ᐊᐅᓚᑕᐅᕙᑦ ᑖᒃᑯᐊ 25-ᐳᓴᓐᑎᖓᒍᑦ? ᖁᔭᓐᓇᒥᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᐊᕐᕚᕐᓗᒃ. ᒥᓂᔅᑕ ᓇᑦᑎᖅ. 
 
ᐊᖓᔪᖅᑳᖅ ᐸᑎᖅ ᓇᑦᑎᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᓱᖁᑎᔅᓴᓗᐊᖏᑦᑐᖓᓕ ᑕᐃᒃᑯᐊ ᑐᕌᓐᑐᒥ 
ᖃᖓᑕᓲᒃᑯᕕᔪᐊᖑᔪᑦ ᑭᓯᐊᓂᓕ ᐅᕙᒍᑦ ᐊᑦᑕᓇᐃᖅᓯᒪᑦᑎᐊᕆᐊᖃᕋᑦᑎᒍ ᖃᖓᑕᓲᒃᑯᕕᐅᔪᖅ ᑕᕝᕙᓂ 
ᐃᖃᓗᓐᓂ. ᑲᒪᑎᑕᐅᓕᓚᐅᖅᓯᒪᒐᑦᑕ 1995-ᖑᑎᓪᓗᒍ ᓄᓇᕗᑦᑖᓚᐅᖅᑎᓐᓇᑕ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ. ᒥᔅᑕ ᐊᕐᕚᕐᓗᒃ. 
 
ᐊᕐᕚᕐᓗᒃ (ᑐᓴᔨᒃᑯᑦ): ᐄ, ᐅᑯᐊ ᐊᓯᐊᓅᕈᒪᓐᖏᒃᑲᓗᐊᖅᑐᖓ. ᓱᖁᑎᔅᓴᕋᒪᓕ ᐊᑭᓕᖅᓱᐃᔪᒪᓐᖏᓐᓇᒪ 
ᓈᒻᒪᖏᑦᑐᒥᒃ ᑮᓇᐅᔭᒥᒃ ᐊᒥᒐᔅᓰᓐᓇᖅᑎᓪᓗᑕ ᓄᓇᕗᒻᒥ. ᑕᐃᒃᑯᐊ ᐱᒐᔭᓐᖑᐊᖅᑕᑯᓗᑉᐳᑦ 
ᐊᑭᓕᖅᓲᑎᒋᑐᐃᓐᓇᓕᕐᒥᓪᓗᒋᑦ. ᒐᕙᒪᑐᖃᒃᑯᓐᓄᑦ ᐊᑭᓕᖅᓱᖅᑕᐅᒐᔭᓐᖑᐊᖅᑑᒐᓗᐊᒥᒃ ᐊᒻᒪᓗ ᑕᒪᓐᓇ 
ᓈᒻᒪᖏᑦᑎᐊᕋᔭᖅᑐᖅ ᑲᓇᑕᒥ ᓄᓇᓕᐅᔪᑦ ᐊᕕᑦᑐᖅᓯᒪᔪᑦ ᑕᐃᒪᐃᓕᖓᑎᓐᓇᒋᑦ.  
 
ᑖᓐᓇᓕ ᐋᖅᑭᓱᒃᑲᓐᓂᕆᐊᖃᖅᐸᓪᓗᐃᓕᖅᑕᕗᑦ, ᐃᒫᒃ ᓈᒻᒪᖏᑦᑐᒥᑦ ᓲᕐᓗ ᐊᔅᓱᕈᖅᑎᑕᐅᒃᑲᓂᖅᑎᑕᐅᔪᐊᓘᔮᕋᑦᑕ 
ᒐᕙᒪᑐᖃᒃᑯᓐᓂᑦ ᑲᒪᒋᔭᐅᔭᕆᐊᖃᕋᓗᐊᖅᑎᓪᓗᒍ ᑕᐃᒪᐃᑦᑎᓐᓇᒋᑦ ᐊᓯᖏᓐᓂᑦ ᑕᒫᓂ ᓄᓇᕗᒻᒥ. ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᐊᕐᕚᕐᓗᒃ. ᒥᓂᔅᑕ ᓇᑦᑎᖅ. 
 
ᐊᖓᔪᖅᑳᖅ ᐸᑎᖅ ᓇᑦᑎ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐄ, ᑕᐃᒪ ᑖᓐᓇ ᐅᖃᐅᓯᕆᔭᐅᑐᐃᓐᓇᖅᑰᕐᒪᑦ 
ᑲᑎᒪᔨᒧᑦ ᑮᓇᐅᔭᓂᒃ ᐊᑐᑦᑎᐊᕋᓱᐊᖅᑐᒍᑦ ᑕᒪᒃᑯᐊ ᐅᓗᕆᐊᓇᖅᑐᒦᑦᑕᐃᓕᒪᖁᓪᓗᒋᑦ ᒥᑦᑕᕐᕕᒻᒥᑦ ᐃᖃᓗᓐᓂ. 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ. ᒥᔅᑕ ᐊᕐᕚᕐᓗᒃ. 
 
ᐊᕐᕚᕐᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ ᑕᐃᒪᓐᓇ ᐱᑎᑕᐅᒍᓐᓇᑲᓐᓂᕋᒪ. ᐊᐃᕙᖃᑎᒋᒐᓱᓐᖏᑕᕋ ᒥᓂᔅᑕ 
ᑕᒪᒃᑯᐊ ᑮᓇᐅᔭᑦ ᐱᑕᖃᕆᐊᖃᕐᓂᖏᓐᓄᑦ ᐅᕝᕙᓘᓐᓃᑦ ᐅᓗᕆᐊᓇᖅᑕᐃᓕᒪᒋᐊᖃᕐᓂᖓᓄᑦ ᐃᖃᓗᓐᓂ 
ᒥᑦᑕᕐᕕᒃ. ᒥᓂᔅᑕ ᖁᕕᐊᒋᑐᐃᓐᓇᖅᑕᕋ.  
 
ᐃᒪᓐᓇ ᐅᖃᑐᐃᓐᓇᖅᑐᖓᐃ, ᑖᒃᑯᐊ ᑮᓇᐅᔭᖃᖅᑎᑦᑎᓂᖅ ᑕᐃᒪᓐᓇ ᐊᓯᐊᒍᑦ ᑲᒪᒋᔭᐅᒋᐊᖃᓚᐅᕐᒪᑕ ᑲᓇᑕᐅᑉ 
ᒐᕙᒪᒃᑯᖏᑦ ᐱᖃᑎᒋᓗᒋᑦ ᑖᒃᑯᐊ ᑲᓇᑕᐅᑉ ᒐᕙᒪᒃᑯᖏᓐᓂᑦ ᑮᓇᐅᔭᑦ ᐱᖃᑦᑕᖅᑐᑦ $1.7 ᒥᓕᐊᓐ 25-
ᐳᓴᓐᑎᒋᑐᐃᓐᓇᕐᒪᒋᑦ. ᑖᒃᑯᐊ 75-ᐳᓴᓐᑎᑦ ᐊᖏᓂᖅᓴᒻᒪᕆᐊᓘᒻᒪᑦ ᑖᒃᑯᐊ ᓄᓇᓕᕋᓛᑦ ᑮᓇᐅᔭᓂᒃ ᑕᐃᒪᓐᓇ 
ᐊᑐᑦᑎᐊᒃᑲᓐᓂᖅᑐᔅᓴᐅᒐᓗᐊᕐᒪᑕ ᐊᒥᒐᖅᑎᓪᓗᒋᑦ, ᐊᒥᒐᐱᔅᓱᖓᖅᑎᓪᓗᒋᑦ ᑮᓇᐅᔭᐃᑦ.  
 
ᑖᒃᑯᐊ ᑲᓇᑕᐅᑉ ᒐᕙᒪᒃᑯᖏᑦ, ᓄᓇᕗᑦ ᒐᕙᒪᒃᑯᖏᓪᓗ ᑮᓇᐅᔭᑎᒍᑦ ᐋᖅᑭᐅᒪᖃᑎᒌᑉᐸᑕ ᑖᓐᓇ 
ᐊᑲᐅᓯᕚᓪᓕᖁᓪᓗᒍ ᒥᑦᑕᕐᕕᒃ ᐃᖃᓗᓐᓂ, ᑕᐃᒪᓐᓇ ᐅᖃᑐᐃᓐᓇᖅᑐᖓ. ᕿᒥᕐᕈᒋᐊᖃᓚᐅᕋᓗᐊᕋᑦᑕ ᖃᓄᖅ 
ᐊᓯᐊᒍᑦ ᐊᑲᐅᓕᖅᐹᓪᓕᖅᑎᑕᐅᒍᓐᓇᕋᔭᕐᒪᖔᖅ ᒥᑦᑕᕐᕕᒃ, ᐅᖃᐅᓯᑐᐃᓐᓇᐅᓪᓗᓂᓗ ᑖᓐᓇ. ᖁᔭᓐᓇᒦᒃ, 
ᐃᒃᓯᕙᐅᑖᖅ. 

ᐃᒃᓯᕙᐅᑕᖅ: ᑖᓐᓇ ᐅᖃᐅᓯᑐᐃᓐᓇᐅᒻᒪᑦ, ᑎᓕᓯᒋᐊᖁᑎᑐᐃᓐᓇᐅᒻᒪᑦ. ᒪᑉᐱᖅᑐᒐᖅ 40-ᒦᒃᑲᑦᑕ (ᑐᓵᔨᑎᒍᑦ) 
ᐱᕈᖅᐸᓪᓕᐊᔪᓕᕆᔨᒃᑯᑦ ᐃᖏᕐᕋᔪᓕᕆᔨᒃᑯᓪᓗ. ᐊᑭᑐᔫᑎᓄᑦ. ᑲᑎᓪᓗᒋᑦ. ᑖᒃᑯᐊ ᐊᖏᖅᑕᐅᕙᒌᖅᓯᒪᓐᖏᑦᑐᑦ. 
$11,685,000. ᐊᖏᖅᐱᓰ? 
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᑲᑎᓪᓗᒋᑦ. $11,685,000. ᐊᖏᖅᐱᓰ? 
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
  
ᐃᒃᓯᕙᐅᑕᖅ (ᑐᓵᔨᑎᒍᑦ): ᐅᑎᕐᓗᓯ ᒪᑉᐱᒐᖅ 2-ᒧᑦ. ᓇᓗᓇᐃᖅᓯᒪᔪᖅ 1. ᑲᑎᓪᓗᒋᑦ ᐊᑐᖅᑐᒃᓴᐃᑦ ᐊᑭᑐᔫᑎᓄᑦ. 
$98,208,000. ᐊᖏᖅᐱᓰ? 
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᑕᕝᕙᓂ ᐱᖁᔭᒃᓴᖅ 29, ᐅᕙᓂ ᐱᖁᔭᓂᒃ ᐃᔾᔪᔪᓃᑦᑐᖅ ᐱᒋᐊᖅᓯᐅᒃ, 
ᒪᑉᐱᖅᓯᐅᒃ. ᐱᖁᔭᒃᓴᖅ 29. ᐃᓚᒋᐊᕈᑎᒃᓴᐃᑦ ᑮᓇᐅᔭᑦ ᐊᑭᑐᔫᑎᓄᑦ, ᓇᒻᒪ 1, 2008-2009.  ᐃᓚᖓᑦ 1? 
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐃᓚᖓᑦ 2? 
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐃᓚᖓᑦ 3? 
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒪᑉᐱᒐᕐᒧᑦ 2-ᒧᐊᕐᓗᓯ. ᑖᒃᑯᐊ ᑲᑎᒪᔩᑦ ᐃᓚᖓᓃᑦᑐᑦ 3-ᒥᑦ ᐊᖏᖅᐹᑦ? 
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒪᑉᐱᒐᖅ 2-ᒧᐊᓕᖅᑕ. ᓇᓗᓇᐃᖅᓯᒪᔪᖅ ᓈᓴᐅᑎᖓ ᐃᓚᒋᐊᖁᑕᐃᑦ ᑮᓇᐅᔭᐃᑦ 
ᐊᑐᖅᑕᐅᓂᐊᖅᑐᑦ ᐊᕐᕌᒍᒧᑦ ᐃᓱᓕᓪᓗᒍ ᒫᑦᓯ 31, 2009. ᑲᑎᓪᓗᒋᑦ ᐊᑭᑐᔫᑎᓄᑦ. ᓂᕈᐊᖅᑕᐅᓯᒪᓂᖓ 2. 
ᐊᑭᑐᔫᑎᑦ. ᑲᑎᓪᓗᒋᑦ. $98,208,000. ᐊᖏᖅᐱᓰ? 
 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 

ᐃᒃᓯᕙᐅᑕᖅ (ᑐᓵᔨᑎᒍᑦ): ᑲᑎᓪᓗᒋᑦ ᐊᑭᑐᔫᑎᓄᑦ. ᓂᕈᐊᖅᑕᐅᓯᒪᓂᖓ 2. ᐊᑭᑐᔫᑎᑦ. ᑲᑎᓪᓗᒋᑦ. 
$98,208,000. ᐊᖏᖅᐱᓰ?  
 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 

ᐃᒃᓯᕙᐅᑕᖅ (ᑐᓵᔨᑎᒍᑦ): ᑕᐃᒪ ᐅᑎᓕᕆᔅᓯ ᓈᒻᒪ 1-ᒧᑦ. ᐃᓚᖓᑦ 4? 
 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐃᓚᖓᑦ 5? 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐃᓚᖓᑦ 6? 
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐊᒻᒪᓗ ᐃᓚᖓᑦ 7? 
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᑕᐃᒪ ᑲᑎᒪᔩᑦ ᐊᖏᖅᐹᑦ ᐱᖁᔭᒃᓴᖅ 29 ᑕᒪᐃᑎᒍᑦ ᐊᖏᖅᑕᐅᕚ? 
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᑕᐃᒪ ᑲᑎᒪᔩᑦ ᐊᖏᖅᐹᑦ ᑖᒃᑯᐊ ᒪᓕᒐᖅ 62(2) ᑖᓐᓇ ᐱᖁᔭᒃᓴᖅ 29 
ᑲᑎᒪᔾᔪᑎᔅᓴᓂᑦ ᐃᓕᔭᐅᔪᓐᓇᓂᐊᕐᒪᑦ ᐱᖓᔪᐊᓐᓂ ᐅᖃᓕᒫᖅᑕᐅᔪᓐᓇᖁᓪᓗᒍ?  
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᑕᕝᕙ ᐱᖁᔭᒃᓴᖅ 29 ᐱᐊᓂᒃᐳᖅ. (ᑐᓵᔨᑎᒎᕈᓐᓃᖅᑐᖅ) ᐱᖁᔭᒃᓴᖅ 30 
ᐱᒋᐊᕐᓂᐊᓕᕐᒥᒐᑦᑕ. ᑖᓐᓇ ᐊᐱᕆᔪᒪᓕᕆᓪᓗᒍ ᒥᓂᔅᑕ ᑮᓇᐅᔭᓕᕆᓂᕐᒧᑦ ᑕᐹᖅᔪᒃ ᒪᑐᐃᖅᓯᒋᐊᕈᑎᒥᓂᒃ 
ᐅᖃᐅᓯᔅᓴᖃᕐᒪᖔᑦ. ᒥᓂᔅᑕ ᑕᐹᖅᔪᒃ.  
 
ᒪᓕᒐᒃᓴᖅ 30 - ᐃᓚᒋᐊᕈᑦ (ᐊᐅᓚᔾᔪᑏᑦ ᐋᖅᑭᐅᒪᐃᓐᓇᕈᑏᓪᓗ) ᒪᓕᒐᖅ, ᓈᓴᐅᑎᓕᒃ 1, 2008-2009 – 

ᑲᑎᒪᔨᕋᓛᓂᑦ ᐃᓱᒪᒃᓴᖅᓯᐅᖅᑕᐅᓂᖓ 
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᓐᓇ ᒪᓕᒐᒃᓴᖅ 30 ᓇᓗᓇᐃᖅᓯᓯᒪᕗᖅ $7,818,000 
2008-09 ᑕᒪᒃᑯᓄᖓ ᐊᐅᓚᔾᔪᑕᐅᓂᐊᖅᑐᓄᑦ ᐊᒻᒪᓗ ᑲᒪᒋᔭᐅᔭᕆᐊᓕᓐᓄᑦ.  
 
ᐅᑯᓄᖓ ᐱᓗᐊᖅᑐᒥ: 
 

• $4-ᒥᓕᐊᓐ ᑖᓐᓇ ᓱᕐᓗ ᓇᓪᓕᐅᒃᑯᒫᖃᖅᑎᑦᑎᓂᖅ ᑕᒪᒃᑯᓄᖓ ᐊᐅᓪᓚᕈᔾᔨᕙᑦᑐᓄᑦ; 
 
• $800,000 ᑖᒃᑯᐊ ᓄᓇᓕᓐᓃᓛᒃ ᐃᑲᔪᖅᐹᓪᓕᕈᓐᓇᖁᓪᓗᒋᑦ ᐅᔭᕋᑦᓯᐅᕐᓂᕐᒧᑦ ᐱᕙᓪᓕᐊᓂᐊᖅᑎᓪᓗᒋᑦ 

ᑖᒃᑯᐊ ᓄᓇᓖᑦ ᐃᑲᔪᖅᐹᓪᓕᕈᒪᒧᑦ; 
 

• ᐊᒻᒪᓗ $427,000 ᓯᓚᑦᑐᓴᕐᕕᒻᒧᑦ ᑖᒃᑯᓄᖓ ᒫᓐᓇᓕᓴᕐᓄᑦ ᖃᕋᓴᐅᔭᕐᓗᓐᓄᑦ ᐊᓯᖏᓐᓄᓪᓗ 
ᐋᖅᑭᓱᖅᑕᐅᑲᓐᓂᕆᐊᖃᕐᒪᑦ; 

 
• $2,292,000 ᑕᒪᒃᑯᓄᖓ ᐃᖃᓗᓕᕆᓂᕐᒧᓪᓗ ᓇᑦᑎᕋᓱᓕᕆᓂᕐᒧᓪᓗ ᑖᒃᑯᐊ ᑮᓇᐅᔭᐃᑦ ᑖᒃᑯᓇᓐᖓᑦ 

ᓅᑕᐅᔪᑦ ᐱᕙᓪᓕᐊᔪᓕᕆᔨᒃᑯᓐᓂ; 
 

• $500,000 ᑖᒃᑯᓄᖓ Hillside Co-op ᑕᐃᒃᑯᓄᖓ ᐃᓪᓗᖁᑎᖃᖅᑐᓄᑦ ᑖᒃᑯᐊ 
ᓄᑖᕐᖑᑎᖅᑕᐅᑲᐃᓐᓇᕈᑎᔅᓴᖏᑦ; ᐊᒻᒪᓗ 

• ᐊᒻᒪᓗ $2,091,000 ᑖᒃᑯᓂᖓ ᑲᖏᖅᖠᓂᕐᒥᑦ ᑕᐃᒪ ᖃᒥᓐᖔᑲᑕᓚᐅᖅᓯᒪᒻᒪᑕ ᑖᒃᑯᐊ 
ᐋᖅᑭᑉᐹᓪᓕᕈᑎᔅᓴᖏᓐᓄᑦ.  

 
$3,800,000 ᑖᒃᑯᓄᖓ ᐱᒋᐊᕈᑕᐅᓂᐊᖅᑐᖅ Community Development Trust ᐃᓛᒃ, ᑖᒃᑯᓄᖓ ᑲᓇᑕᐅᑉ 
ᒐᕙᒪᒃᑯᖏᓐᓂ ᑕᒪᓐᓇ ᐃᑲᔫᑕᐅᓇᓱᐊᖅᑐᖅ. ᐊᒻᒪᓗ, ᑖᒃᑯᐊ ᓯᓚᑦᑐᓴᕐᕕᒻᒧᑦ ᑖᒃᑯᓇᓐᖔᖅᓯᒪᒋᓪᓗᑎᑦ Federal 
Government Post Secondary Education Infrastructure ᑕᒪᒃᑯᐊ ᐊᑭᑐᔫᑎᖏᓐᓄᑦ ᐃᑲᔫᑕᐅᓇᓱᐊᖅᑐᑦ. 
ᐊᒻᒪ, ᑖᓐᓇ ᑯᐊᐸᒃᑯᑦ ᐃᒡᓗᖁᑎᒋᔭᐅᔪᖅ ᑯᐊᐸᒃᑯᓐᓄᑦ ᑖᒃᑯᐊ ᑲᓇᑕᐅᑉ ᒐᕙᒪᒃᑯᖏᓐᓄᑦ 
ᐱᓕᕆᐊᕆᖃᑦᑕᖅᑕᖏᓐᓂ ᑮᓇᐅᔭᐃᑦ ᓴᖅᑮᓇᔭᓐᖑᐊᖅᑐᑦ.  
 
ᐃᒃᓯᕙᐅᑖᖅ, ᑖᒃᑯᐊ ᑕᕝᕙ ᐱᔾᔪᑎᖃᖅᓯᒪᔪᑦ ᑕᕝᕙᓂ ᒪᓕᒐᒃᓴᖅ 30-ᒥ. ᖃᓄᑐᐃᓐᓇᖅ ᐊᐱᖅᑯᑎᔅᓴᖃᖅᑐᖃᖅᐸ 
ᑭᐅᓇᓱᕈᓘᔭᕈᓐᓇᓂᐊᕐᒥᔪᒍᑦ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ. ᒥᓂᔅᑕ ᐊᐱᕆᕙᒋᑦ ᑖᒃᑯᐊ ᓱᓕ ᐃᖅᑲᓇᐃᔭᖅᑎᑎᑦ ᑕᒫᓃᓐᓂᐊᖅᐹᑦ 
ᐅᕝᕙᓘᓐᓃᑦ ᐊᓯᔾᔨᓂᐊᖅᐱᒋᑦ? ᒥᓂᔅᑕ ᑕᐹᖅᔪᒃ. 
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᑖᒃᑯᐊ ᑕᒫᓃᓐᓂᐊᖅᑐᑦ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: Okay. ᑭᒃᑰᒻᒪᖔᑎᒃ ᐅᖃᐅᓯᕆᒃᑲᓐᓂᑲᐃᓐᓇᒃᑭᑦ ᑭᒃᑯᒪᖔᖏᑦ ᖃᐅᔨᒪᓂᐊᕋᑦᑎᒍ.  
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐳᐃᒍᖃᑦᑕᕋᒃᑰᓇ. ᑖᓐᓇ ᓴᐅᒥᑦᑎᐊᓃᑦᑐᖅ ᑐᖏᓕᕋ, 
ᐲᑕ ᒫ ᐊᒻᒪᓗ ᑖᓐᓇ ᑕᓕᖅᐱᑦᑎᐊᓃᑦᑐᖅ ᑕᒪᒃᑯᓄᖓ ᐊᑭᓕᕆᐊᓕᓐᓂᑦ ᐊᑭᓕᖅᓲᑕᐅᔭᕆᐊᓕᓐᓂᒃ ᑲᒪᒋᔭᐅᔪᖅ 
ᑕᐃᔮᓐ ᒨᐱᔅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ. ᑲᔪᓯᓚᐅᓐᖏᓂᑦᑎᓐᓂ ᑖᒃᑯᓄᖓ ᐱᓕᕆᐊᑦᑎᓐᓄᑦ ᐱᖁᔭᔅᓴᓕᕆᔭᑦᑎᓐᓄᑦ. 
ᐅᖃᐅᓯᕆᑲᐃᓐᓇᕈᒪᒐᒃᑯ ᐅᑯᐊ ᒪᓕᑦᑐᒍ ᒪᓕᒐᖅ 77(1), 10-ᒥᓂᔅᓯᒥᑦ ᐅᖃᓪᓚᒍᓐᓇᕐᓂᐊᕋᔅᓯ, ᐊᒻᒪᑦᑕᐅᖅ 
ᒪᓕᓪᓗᒍ ᑖᓐᓇ ᒪᓕᒐᖅ 77(2), ᑖᓐᓇ ᐃᒃᓯᕙᐅᑕᖅ ᐱᖁᔨᑐᐊᖅᐸᑦ, ᐊᑕᐅᓯᐊᓗᐊᕐᓗᑎᒃ, ᐊᑕᐅᓯᐅᑉ ᐊᖓᑖᓄᑦ 
ᐅᖃᓪᓚᒍᓐᓇᓂᐊᖅᐳᑎᑦ ᑭᓯᐊᓂ ᐅᖃᓪᓚᒌᖅᑐᐃᓐᓇᐅᓯᒪᓕᖅᐸᑕ ᑖᒃᑯᐊ ᑲᑎᒪᔨᐅᔪᑦ ᐅᖃᕈᒪᓯᒪᓂᖏᑦ.  
 
ᑕᐃᒪ ᐅᖃᐅᑎᔪᒪᒋᕙᑦᓯ ᐊᐱᖅᓱᕈᒪᓂᐊᕋᑦᓯ ᑖᒃᑯᐊ ᐊᐱᖅᑯᓯᕆᔪᒪᔭᕕᑦ ᒥᒃᓯᓚᑦᑖᖓᓄᑦ ᐊᐱᕆᖃᑦᑕᓂᐊᖅᐳᓯ 
ᑖᒃᑯᐊ ᒪᑉᐱᒐᑦ ᒪᑉᐱᖅᑐᕐᓂᖏᑦ ᒪᓕᓪᓗᒋᑦ ᑕᕝᕙᓂ ᒐᕙᒪᒃᑯᑦ ᐱᓕᕆᐊᖏᓐᓂᑦ. ᐅᖃᐅᓯᒃᓴᓕᒃᑕᖃᑉᐹ ᑲᑎᒪᔨᒥᒃ 
ᐅᖃᐅᓯᒃᓴᑐᐃᓐᓇᕐᓂᒃ? ᒥᔅᑕ ᑐᑐ. 
 
ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᐃᒪ ᐅᖃᐅᓯᒃᓴᖃᑐᐃᓐᓇᓚᐅᖏᓐᓂᖓᓂ ᒥᓂᔅᑕ ᐊᐱᕆᒍᒪᔭᕋ, 
ᐊᐱᕆᑐᐃᓐᓇᕈᒪᔭᕋ ᒪᑐᐃᕈᑎᒋᔭᒥᓂᒃ ᒥᓂᔅᑕ ᐅᖃᖅᑲᐅᒻᒪᑦ ᐱᖁᔭᔅᓴᖅ 30 ᐃᒪᓐᓇ ᑮᓇᐅᔭᒡᒎᖅ ᑖᒃᑯᐊ 
ᐊᑐᖅᑕᐅᓂᐊᕐᒪᑕ. ᓯᕗᓪᓕᖅᐹᖅ $4 ᒥᓕᐊᓐ ᓄᓇᕗᒻᒥ ᑖᒃᑯᐊ ᒪᖃᐃᑎᐅᖃᑦᑕᖅᑐᑦ ᓴᐳᔾᔭᐅᔪᓐᓇᖁᓪᓗᒋᑦ. 
ᑮᓇᐅᔭᑦ $4 ᒥᓕᐊᓐ ᐊᑐᖅᑕᐅᓂᐊᕐᒪᑕ. ᒥᓂᔅᑕᖃᐃ ᑐᓴᖅᑎᑦᑎᒍᓐᓇᖅᐸ ᑖᒃᑯᐊ ᑮᓇᐅᔭᑦ ᓯᕗᓪᓕᖅᐹᒥᒃ 
ᐅᖃᓕᒫᓐᓂᐊᕐᒪᖔᕐᒥᒋᑦ ᓯᑕᕐᒥᐅᓂᐊᖅᑐᒥᒃ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑐ ᑐᑐ. ᒥᓂᔅᑕ ᑕᐹᖅᔪᒃ. 
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᐄ, ᑖᒃᑯᐊ ᑐᕌᖓᔪᑦ ᑕᐃᒃᑯᓄᖓ ᑐᓴᖅᑎᑦᑎᔾᔪᑎᒋᖅᑲᐅᔭᓐᓄᑦ ᕿᑎᖅᑰᒻᒥ ᑕᐃᒃᑯᐊ 
ᐅᖃᓕᒫᓛᕐᓂᕋᖅᖢᒋᑦ ᓯᕗᓪᓕᖅᐹᒥ ᒪᓕᒐᔅᓴᖅ. ᑕᐃᒃᑯᓄᖓ ᑐᕌᖓᔪᖅ ᑖᓐᓇ ᐃᒃᓯᕙᐅᑖᖅ. 

ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ. ᒥᔅᑕ ᑐᑐ. 
 
ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᐃᒪᖃᐃ ᑕᐃᒪᓐᓇᐃᓕᖓᑎᓪᓗᒍ ᐃᓱᒫᓗᒍᑎᖃᕋᒪ ᐃᒪᓐᓇ 
ᐃᓕᖅᑯᓯᕆᔭᐅᖃᑦᑕᖅᑐᖅ ᐃᓱᒫᓗᒍᑎᒋᒐᒃᑯ ᐊᑭᕋᖅᑐᖅᑕᐅᔾᔮᖏᑦᑑᒐᓗᐊᖅ ᐱᖁᔭᕐᒧᑦ ᑭᓯᐊᓂ ᐃᓱᒫᓗᒍᑎᒋᔭᕋ 
ᐃᒪᓐᓇ ᑮᓇᐅᔭᓄᑦ ᐅᖃᐅᓯᖃᖁᔭᐅᒐᑦᑕ ᐱᖁᔭᔅᓴᖅ ᑖᓐᓇ ᑲᔪᓯᑎᑕᐅᓚᐅᖏᑎᓪᓗᒍ ᓱᓕ. ᑮᓇᐅᔭᓂᒃ 
ᐱᑎᑕᐅᖁᔭᐅᒐᑦᑕ ᐃᒪᓐᓇ ᑕᐃᒪᓐᓇ ᐊᐱᖅᓱᕈᓐᓇᖏᓐᓇᑦᑕ ᐊᑐᖅᑕᐅᓯᒪᖏᑦᑐᓂᒃ ᓱᓕ ᑕᕝᕙᓂ ᑲᑎᒪᕕᐅᑉ 
ᐃᓗᐊᓂ. ᑕᒪᓐᓇ ᐱᑦᔪᑎᒋᓪᓗᒍ ᑕᒪᓐᓇ ᐅᓗᕆᐊᓇᕋᔭᕐᒪᑦ ᐅᕙᑦᑎᓐᓄᑦ.  
 
ᐄ, ᑕᐃᒪᖃᐃ ᑖᓐᓇ ᑭᖑᕙᕆᐊᖅᑕᐅᓚᐅᐱᓪᓚᑐᐃᓐᓇᕐᓗᓂ ᐱᖁᔭᔅᓴᖅ. ᑕᐃᓐᓇ ᐱᖁᔭᔅᓴᖅ 
ᐊᓂᒍᖅᑕᐅᓯᒪᓕᖅᐸᑦ ᑲᑎᒪᑎᓪᓗᑕ ᑕᐃᒪᓐᓇ ᐊᑲᐅᖅᑰᖏᒻᒪᑦ. ᐊᐱᕆᔭᐅᒐᑦᑕ ᐊᖏᖅᑕᐅᖁᔭᐅᓪᓗᑕ 
ᐱᑕᖃᖏᑦᑐᒧᑦ ᓱᓕ. ᐃᓱᒫᓗᒍᑎᒋᒐᒃᑯ ᑕᒪᓐᓇ. ᐃᒪᓐᓇ ᐊᑭᕋᖅᑐᖅᑕᐅᓂᐊᖏᑦᑑᒐᓗᐊᖅ ᓇᓗᓇᓐᖏᑦᑐᖅ 
ᑭᓯᐊᓂ ᐅᕙᓐᓄᑦ ᑕᒪᓐᓇ ᓯᕗᓪᓕᖅᐹᒥᒃ ᐊᑐᑐᐃᓐᓇᕆᐊᖃᕋᑦᑎᒍ, ᓯᕗᓂᒃᓴᐅᓂᐊᖅᑐᒥᒃ ᐊᑐᕈᒪᖏᓇᑦᑎᒍ.   
 
ᐊᑭᕋᖅᑐᓂᕐᓄᑦ ᐅᖃᖏᒃᑲᓗᐊᖅᑐᖓ ᑭᓯᐊᓂ ᑕᒪᓐᓇ ᐊᖏᕈᑎᒋᑦᓯᐊᖅᑕᕋ ᓯᕗᓪᓕᖅᐹᒥ ᑕᒪᓐᓇ 
ᐊᑐᕈᒪᓐᖏᓇᒃᑯ. ᓈᒻᒪᓂᖅᓴᐅᒐᔭᕐᒪᑦ ᒪᓕᒐᓕᐅᖅᑎᒃᑯᑦ ᐱᑕᖃᓪᓚᕆᑦᑐᒥᒃ ᐅᖃᐅᓯᖃᑉᐸᑕ. ᐱᑕᖃᖏᑦᑐᒥᒃ 
ᐅᖃᐅᓯᖃᕈᒪᓐᖏᓐᓇᒪ. ᐃᒻᒪᖃ ᐱᓇᓱᐊᕈᓯᐅᓛᖅᑐᒥᒃ ᓯᕗᓪᓕᖅᐹᒥᒃ ᑎᓴᕐᒥᒻᒥ ᐅᖃᓕᒫᖅᑳᓪᓗᒍ ᐊᒻᒪᓗ 
ᑲᔪᓯᑎᓪᓗᒍ. ᑕᐃᒪᓐᓇ ᑐᑭᖃᓐᓂᖅᓴᐅᒐᔭᕐᒪᑦ.  
 
ᑕᐃᒪᓐᓇ ᐅᖃᑉᐳᖓ ᑖᓐᓇ ᒥᓂᔅᑕ ᐊᐱᕆᔭᕋ ᐊᖏᕋᔭᕐᒪᖔᑦ ᑕᒪᑐᒪ ᒥᒃᓵᓄᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᑐᑐ. ᒥᓂᔅᑕ ᑕᐹᖅᔪᒃ. 
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐄ, ᑖᓐᓇ ᐃᓱᒫᓘᑕᐅᔪᖅ ᖃᐅᔨᒪᓚᐅᖅᑕᕗᑦ ᐊᒻᒪᓗ 
ᐅᖃᐅᓯᕆᓯᒪᓪᓗᑎᒍ. ᐃᓛ ᑐᑭᓯᔭᐅᑦᑎᐊᕐᓂᐊᕐᒪᑦ ᑖᒃᓱᒪ ᑐᖏᓕᓐᓄᑦ ᑖᓐᓇ ᑭᐅᔭᐅᒃᑲᓐᓂᖁᓪᓗᖑ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ. ᒥᔅᑕ ᒫ. 
 
ᒫ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᒃᑯᐊ ᒪᓕᒐᓕᐅᖅᑏᑦ ᓱᓕᑦᑎᐊᖅᑐᒥᑦ ᐋᖅᑭᔅᓯᔪᑦ ᐃᒪᓐᓇ ᐱᖁᔭᒃᓴᒥᒃ 
ᐋᖅᑭᔅᓱᐃᖅᑳᕆᐊᖃᕋᑦᑕ ᑮᓇᐅᔭᖅᑐᕈᑎᒃᓴᖏᑦ ᐋᖅᑭᓱᖅᑕᐅᓗᑎᒃ. 
 
ᑭᓯᐊᓂ ᐱᕕᑭᑦᑐᕈᓘᓕᕋᑦᑕ ᐃᓕᒋᐊᕈᑎᒃᓴᖏᓐᓂᑦ ᑕᕝᕙᓂ. ᐱᓗᐊᖅᑐᒥᑦ ᓇᓗᓇᐃᖅᓯᔪᒪᔪᖓ 
ᑲᑎᒪᔨᐅᖃᑎᐅᖃᑕᐅᔪᒧᑦ ᐃᓚᒋᐊᕈᑎ ᐱᖁᔭᒃᓴᖅ 30 ᐊᓂᒍᖅᑎᑕᐅᑉᐸᑦ ᑖᓐᓇ ᓄᓇᕗᒻᒥ 
ᐊᐅᓪᓚᐅᔾᔨᔨᐅᖃᑦᑕᖅᑐᑦ ᓇᓪᓕᐅᒃᑯᒫᖏᑦ ᐊᑭᓕᖅᑕᐅᓐᖏᑉᐸᑕ ᑕᐃᒃᑯᐊ ᑮᓇᐅᔭᖅ ᓄᖑᑐᐃᓐᓇᕋᔭᕐᒪᑦ 
ᓇᒧᓐᖓᕋᔭᓐᖏᑦᑎᐊᖅᑐᖅ.  
 
ᑮᓇᐅᔭᖅ ᑖᓐᓇ ᑐᓂᐅᖅᑲᖅᑕᐅᓐᖏᑉᐸᑦ ᑕᐃᑯᖓ ᑮᓇᐅᔭᒃᑯᕕᒻᒧᑦ ᐃᓕᔭᐅᕝᕕᒋᔭᕆᐊᖃᖅᑕᖓᓄᑦ 
ᑮᓇᐅᔭᓕᕆᔨᒃᑯᓐᓄᑦ ᐊᐅᓚᑕᐅᔪᑦ ᑕᐃᒃᑯᐊ ᑮᓇᐅᔭᓕᕆᔨᒃᑯᓐᓂᒃ ᑖᓐᓇ ᐱᖁᔭᖅ ᐊᓂᒍᖅᑎᑕᐅᓐᖏᑉᐸᑦ ᑖᓐᓇ  

ᐅᑎᕐᕕᒋᔭᕆᐊᖃᓕᕋᔭᖅᑕᕗᑦ ᐊᒻᒪᓗᑦᑕᐅᖅ ᒪᓕᒐᓕᐅᖅᑎᒧᑦ ᓇᓗᓇᐃᖅᓯᔪᒪᔪᖓ ᑖᒃᑯᐊ ᑮᓇᐅᔭᐃᑦ ᑲᓇᑕᐅᑉ 
ᒐᕙᒪᒃᑯᖏᓐᓃᓐᖔᖅᓯᒪᔪᑦ. 
 
ᑭᐅᖅᑲᐅᒻᒪᑦ ᒥᓂᔅᑕᐅᑉ ᒪᑐᐃᕆᐊᕈᑎᒋᔭᖏᓐᓄᑦ ᑖᒃᑯᐊ ᐱᕙᓪᓕᐊᑎᑦᑎᓂᕐᒧᑦ ᑮᓇᐅᔭᖁᑎᖏᓐᓃᓐᖔᖅᓯᒪᔪᖅ. 
ᑖᓐᓇ ᓯᕗᓪᓕᖅᐹᒥ ᐊᑐᖅᑕᐅᓐᖏᑦᑐᖅ ᒪᓕᑦᑕᐅᖃᑦᑕᐅᔭᕐᓂᐊᕐᓗᓂ ᑕᐃᒪᓐᓇᐃᓐᖏᑦᑐᖅ. 
 
ᑭᓯᐊᓂ ᑐᖏᓕᕆᔭᐅᓪᓗᖓ ᑮᓇᐅᔭᓕᕆᔨᒃᑯᓐᓄᑦ ᑮᓇᐅᔭᑦ ᑖᓐᓇ ᓄᖑᑐᐃᓐᓇᕐᓂᐊᖅᑐᑦ ᐊᓂᒍᖅᑎᑕᐅᓐᓂᖏᑉᐸᑦ 
ᐱᖁᔭᖅ ᐊᕐᕌᒎᑉ ᐃᓱᐊ ᑎᑭᑉᐸᑦ. ᖁᔭᓐᓇᒦᒃ ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᒫ. ᒥᔅᑕ ᑐᑐ. 
 
ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᐃᒃᑯᐊ ᐊᖏᖅᓯᖃᑦᑕᕋᑦᑕ ᑮᓇᐅᔭᐃᑦ ᑕᐃᒃᑯᐊ ᑮᓇᐅᔭᓕᕆᔨᒃᑯᑦ 
ᐱᓕᕆᕕᖓᓐᓅᕋᔭᖅᑐᖅ ᐊᐅᓚᔾᔪᑎᒋᔭᐅᓂᐊᕐᓗᒍ ᖃᐅᔨᒪᔪᒍᑦ. ᒥᓂᔅᑕᐃᑦ ᑲᑎᒪᔨᖏᑦ ᑕᐃᒪᓐᓇᐃᓕᔾᔮᓐᖏᑦᑐᑦ 
ᖃᐅᔨᒪᒐᓗᐊᖅᑐᖓ ᑕᒫᓂ ᒥᓂᔅᑕᐃᑦ ᑲᑎᒪᔨᖏᑦ ᑕᐃᒃᑯᐊ ᐊᐅᓪᓚᖅᑎᑦᑎᔪᓐᓇᕐᒪᑕ ᐊᓯᐊᓄᑦ 
ᐊᐅᓚᔾᔪᑎᒋᓂᐊᖅᑕᒥᓐᓄᑦ. ᐅᖃᓐᖏᑦᑐᖓ ᓄᖑᓐᓂᐊᕐᓂᖓᓂ ᐱᔾᔪᑎᖓ ᑕᐃᑲᓃᑦᑑᒐᓗᐊᖅ 
ᐊᓂᒍᖅᑎᑕᐅᓐᖏᑉᐸᑦ ᓄᖑᑐᐃᓐᓇᕋᔭᖅᑎᓪᓗᒍ ᐊᒻᒪ ᐃᖏᕐᕋᓂᖅᑕᖃᕐᒥᒻᒪᑦ ᐊᐅᓚᔾᔪᓯᐅᖃᑦᑕᖅᑐᒥᑦ 
ᓅᑕᐅᔪᓐᓇᖅᑐᓂᒃ ᑮᓇᐅᔭᓂᒃ. ᑕᐃᒪᓐᓇᐃᓐᓂᕋᕐᓗᒍ ᐅᖃᓐᖏᑦᑐᖓ. ᐃᓱᒫᓘᑎᖃᑐᐃᓐᓇᖅᑐᖓ 
ᒪᓕᑦᑕᐅᑲᓪᓚᑐᐃᓐᓇᕆᐊᖃᕐᒪᑦ ᑭᖑᕐᖓᒍᑦ.  
 
ᐊᒻᒪ ᐱᖃᑖ ᐃᓱᒫᓘᑎᒋᔭᕋ ᓯᕗᕐᖓᒍᑦ ᐃᓱᒪᓕᐅᖅᓯᒪᔭᕇᕐᒪᑕ ᒪᓕᒐᓕᐅᕐᕕᐅᑉ ᐃᓱᒪᓕᐅᕈᑎᒋᔭᕆᐊᖃᖅᑕᖓᓂᑦ. 
ᐃᓱᒫᓘᑎᖃᕋᒪ ᑕᒪᑐᒧᖓ, ᑕᒪᒃᑯᐊ ᐱᒻᒪᕆᐅᒻᒥᒻᒪᑕᑦᑕᐅᖅ. ᒥᔅᑕ ᒫ ᐱᔾᔪᑎᖃᕐᒪᑦ ᑕᒪᒃᑯᓂᖓ ᐃᓚᒋᐊᕈᑎᒃᓴᓂᒃ 
ᐊᓯᖏᓐᓂᑦ ᐱᓕᕆᐊᖃᖅᑳᕐᓗᑕᖃᐃ. ᐱᓕᕆᐊᒃᓴᖃᓐᖏᓐᓂᑯᒨᓐᖏᑦᑐᖃᐃ ᑭᓯᐊᓂ ᐱᕕᑭᑦᑐᕈᓘᓕᕐᒪᑕ. 
ᐊᓯᖏᓐᓂᑦ ᐱᖁᔭᒃᓴᓂᒃ ᓴᖅᑭᑦᑎᓚᐅᓐᖏᒻᒪᑕ ᒐᕙᒪᒃᑯᑦ ᐊᑐᐃᓐᓇᐅᑎᑦᑎᓚᐅᓐᖏᒻᒪᑕ ᐊᓯᐊᓂᑦ 
ᕿᒥᕐᕈᓇᒃᓯᔭᒃᓴᖃᓐᖏᓐᓇᑦᑕ ᐃᓚᒋᐊᕈᑎᒃᓴᓕᐅᖔᓕᖅᑐᕕᓃᖅ ᕿᒥᕐᕈᓇᓐᓂᐊᖅᑕᑦᑎᓐᓂᑦ.  
 
ᑖᓐᓇ ᑖᒃᑯᐊ ᐱᔾᔪᑎᒋᓪᓗᒋᑦ ᓯᕗᕐᖓᒍᑦ ᐃᓱᒪᓕᐅᖅᑎᐅᓪᓗᑎᒃ ᒪᓕᒐᓕᐅᖅᑏᑦ ᑲᑎᒪᔨᖏᑦ ᐃᓕᓯᓪᓗᑎᓪᓗ 
ᑮᓇᐅᔭᓂᒃ ᐱᑕᖃᓐᖏᑦᑐᒧᑦ ᓴᖅᑭᔮᖅᐸᒌᓐᖏᑦᑐᒧᑦ. ᒥᓂᔅᑕ ᐃᓱᒪᔅᓴᖅᓯᐅᒃᑲᓐᓂᕈᓐᓇᕐᒪᖔᖅ ᐊᐱᕆᓪᓗᐊᖅᐸᕋ 
ᑖᓐᓇ ᐱᖁᔭᒃᓴᖅ ᐱᓕᕆᔭᐅᓂᐊᕐᓗᓂ ᒥᑦᑕᕐᕕᒻᒥ ᑕᐃᓐᓇ ᖃᐅᔨᒃᑲᐃᔾᔪᑎᒋᓚᐅᖅᑕᖓ ᐅᓪᓗᒥ ᓄᓇᕗᒻᒥ 
ᐊᐅᓪᓚᐅᔾᔨᔩᑦ ᒪᓕᒐᖅᑎᒍᑦ ᐊᑭᓕᕆᐊᖃᖅᑕᖏᑎᒍᑦ ᐸᖅᑭᔭᐅᔾᔪᑎᒋᔭᖏᓐᓂᑦ ᒪᓕᒐᓕᐅᕐᕕᒻᒨᖅᑕᖅᑳᓚᐅᕐᓗᓂ. 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᑐᑐ. ᒥᓂᔅᑕ ᑕᐹᖅᔪᒃ. 
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᒃᑯᐊ, ᖃᖓᐃᓐᓇ ᑲᑎᒪᓚᐅᖅᐱᑕ ᒫᔅᓯᒥᓪᓗᑭᐊᕐᖏᒃᑯᐊ 
ᑕᕝᕙᓂ Budget Address-ᒥ ᑖᓐᓇ ᓇᓗᓇᐃᓚᐅᖅᓯᒪᒐᒃᑯ ᑖᒃᑯᐊ ᐃᑲᔪᖅᑕᐅᔭᕆᐊᖃᕐᓂᖏᓐᓂᑦ 
ᐊᐅᓪᓚᕈᔾᔨᕙᑦᑐᑦ ᐊᑭᑦᑐᕈᔾᔨᓗᐊᖅᑐᐊᓘᖃᑦᑕᕐᒪᑕ ᓇᓪᓕᐅᒃᑯᒫᖅᑖᕋᓱᑦᑐᑎᒃ ᑖᒃᑯᐊ ᐃᑲᔪᖅᑐᕆᐊᖃᕐᓂᖓᓂᑦ. 
 
ᐊᒻᒪᓗ ᑕᐃᓐᓇ ᓯᕗᓕᖅᑎ ᐊᒻᒪᓗ ᐃᓄᓕᕆᔨᑐᖃᒃᑯᑦ ᒥᓂᔅᑕᖓᑦ ᓴᒃ ᓯᑐᕌᓪ, ᑕᐃᑲᓂ ᓇᓗᓇᐃᖅᓯᓕᕐᒥᒐᒥ ᑖᓐᓇ 
ᓇᓗᓇᐃᖅᑕᐅᓚᐅᓐᖏᒻᒪᑦ ᓯᕗᓕᖅᑎᒧᑦ ᑖᓐᓇ ᑮᓇᐅᔭᖅ ᓴᖅᑭᕐᓂᐊᕐᓂᕋᖅᖢᓂᐅᒃ. ᑖᒃᑯᐊ ᐱᔾᔪᑎᒋᓪᓗᒋᒃ ᐊᒻᒪᓗ 
ᑖᒃᑯᐊ ᒐᕙᒪᑐᖃᒃᑯᓐᓃᓐᖔᕐᓂᐊᕐᒪᑦ ᓲᖃᐃᒻᒪ, ᑖᒃᑯᐊ ᓇᓗᓇᐃᖅᑕᐅᕌᓂᒃᓯᒪᓪᓗᑎᓪᓗ ᒐᕙᒪᑐᖃᒃᑯᓐᓄᑦ 
ᑕᐃᒪᓐᓇᐃᑦᑐᒧᑦ ᑐᕌᖓᓗᐊᕐᓂᖓᓄᑦ ᑖᓐᓇ ᐱᔾᔪᑎᒋᓪᓗᒍ ᑕᕝᕗᓐᖓᖅᓯᒪᒐᑦᑎᒍ ᓵᑦᑎᐊᔅᓯᓐᓄᑦ ᑖᒃᑯᐊ  

ᓂᕆᐅᒋᔭᐅᓚᐅᕐᒪᑦ ᓲᖃᐃᒻᒪ ᑕᒪᑐᒪᓂ ᐊᕐᕌᒍᒋᔭᑦᑎᓐᓂᑦ ᐊᐅᓚᔾᔭᒐᔭᕆᐊᖅᓴᒥᒃ ᓇᓪᓕᐅᒃᑯᒫᖃᖅᑎᑦᑎᓂᖅ. 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ. ᒥᔅᑕ ᑐᑐ. 
 
ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᓐᓇᖃᐃ ᐅᓄᖅᑐᐃᖅᓱᖏᑦᑎᐊᖅᖢᑎᑦ ᑭᖑᓂᑦᑎᓐᓂ ᑮᓇᐅᔭᐃᑦ 
ᓯᕗᓪᓕᐅᓂᖅᓴᐅᕙᓵᕋᒥ ᐱᖁᔭᕐᓂᑦ? ᐱᖁᔭᐃᓪᓗ ᑕᒪᒃᑯᐊ ᓯᕗᒧᐊᒃᑎᑕᐅᓇᓱᓕᖅᖢᑎᑦ ᐊᖑᒻᒪᑎᒐᓱᓕᖅᖢᑎᑦ 
ᑮᓇᐅᔭᓂᑦ ᑲᓇᑕᐅᑉ ᒐᕙᒪᒃᑯᖏᓐᓃᓐᖔᖅᑐᓂᑦ.  
 
ᐊᐃᕙᓐᖏᑦᑐᖓ ᐱᔾᔪᑎᖓᓂᑦ ᐱᖁᔭᒃᓴᐅᑉ ᑮᓇᐅᔭᐃᑦ ᓇᑭᓐᖔᓂᐊᕐᒪᖔᑕ ᑭᓐᖒᒪᔭᐅᔪᓪᓗ ᑖᒃᑯᐊ ᑮᓇᐅᔭᐃᑦ. 
ᐅᖃᕋᓱᒃᑐᖓᓕ ᐃᒪᓐᓇ ᑐᒃᓯᕋᕋᕕᑦ ᐊᓂᒍᐃᖁᔨᓪᓗᑎᑦ ᑮᓇᐅᔭᖃᖅᑎᑦᑎᖁᔨᓪᓗᑎᒃ ᐱᑕᖃᖏᑦᑐᓂᑦ ᓱᓕ 
ᓴᖅᑭᔮᓐᖏᑦᑐᒥᑦ ᐄ, ᓄᖑᑦᑐᓐᓇᖅᑐᑦ ᑕᐃᒪᓐᓇᐃᓕᔾᔮᖏᑦᑐᖅ ᐅᖃᓐᖏᒃᑲᓗᐊᖅᑐᖓ ᐃᖏᕐᕋᓂᖅᑕᖃᕐᒥᖕᒪᑦ 
ᓄᒃᑎᖅᑕᐅᔪᓐᓇᖅᑐᑦ ᑖᒃᑯᐊ ᑮᓇᐅᔭᑦ ᐊᖏᖅᑕᐅᓚᐅᕐᓗᑎᑦ ᐊᑐᕈᒫᖅᑐᑦ ᐃᓗᐊᓅᕐᒪᑕ ᖃᐅᒃᐸᑦ 
ᐃᓱᒪᓕᐅᕈᓐᓇᖅᑐᓯ ᐊᖏᖅᑕᐅᓚᐅᖅᑎᓪᓗᒍ ᓄᒃᑎᖔᓕᕐᓗᒍ ᐊᓯᐊᓄᑦ ᐊᑐᖅᑕᐅᓂᐊᖅᑐᒧᑦ. ᑕᐃᒪᓐᓇ 
ᐱᔪᓐᓇᕋᔅᓯ.  
 
ᐅᖃᓐᖏᑦᑐᖓ ᑕᐃᒪᓕᔾᔮᖏᓐᓂᕋᕐᓗᒍ ᑕᐃᒪᓐᓇᐃᓕᔪᓐᓇᕐᒪᑕ ᑭᓯᐊᓂ. ᖃᐅᔨᒪᑦᑎᐊᖔᕈᒪᒐᒪ ᓂᕆᐅᖏᑦᑐᖓ 
ᐊᑭᕋᖅᑐᖅᑕᐅᓂᐊᕐᒪᖔᑦ ᑭᓯᐊᓂᓕ ᐊᑐᕈᒫᖅᑕᔅᓯᓐᓂ ᐅᖃᐅᓯᖃᖅᑎᓪᓗᑎ ᑖᒃᑯᓂᖓ ᐅᖃᐅᓯᖃᓚᐅᖅᓯᒪᒐᕕᑦ 
ᑭᓱᒥᑦ ᐊᑯᓂᐊᓗᒃ ᑕᐃᒪᓐᓇᐃᓕᐅᖅᐸᑦ ᓯᕗᓪᓕᖅᐹᒥ ᐅᖃᓕᒫᖅᑕᐅᓚᐅᖅᑐᓂ ᐱᖁᔭᒃᓴᖅ ᓯᕗᓪᓕᐅᔾᔭᐅᓪᓗᓂ 
ᒐᕙᒪᒃᑯᓐᓄᓪᓗ ᑐᐊᕕᐊᕆᔭᐅᓪᓗᓂ. ᑕᐃᔭᐅᔭᕆᐊᖃᓚᐅᖅᑑᒐᓗᐊᖅ ᓯᕗᓪᓕᖅᐹᒥ ᐅᖃᓕᒫᖅᑕᐅᔾᔪᑎᒃᓴᖓ 
ᐅᓪᓗᕐᒥ ᑲᑎᒪᓂᑦᑕ ᓯᕗᓪᓕᖅᐹᑦᑎᐊᖓᓂ 1-ᒋᔭᖓᓂ.  
 
ᑖᓐᓇ ᐱᔾᔪᑎᒋᓪᓗᒍ ᓯᕗᕐᖓᒍᑦ ᓲᕐᓗ ᐃᑲᔪᖅᑕᐅᓂᐊᖅᓱᒋᓪᓗᑎᑦ ᒪᓕᒐᓕᐅᕐᕕᖕᒥ ᑲᑎᒪᔨᖏᓐᓄᑦ 
ᐃᑲᔪᖅᑐᖅᑕᐅᔫᒐᓗᐊᖅ ᐱᔾᔪᑎ ᑭᓯᐊᓂ ᐃᖏᕐᕋᔾᔪᑎᖓ ᐱᓕᕆᔭᐅᓂᕆᔭᖓᓄᑦ ᑕᒪᓐᓇ ᒪᓕᒃᖢᒍ 
ᐱᓕᕆᔭᕆᐊᖃᖅᑰᓐᖏᑕᕗᑦ ᑭᓯᐊᓂ ᐱᖁᔭᒃᓴᖅ ᐊᓂᒍᖅᑎᑕᐅᖅᑳᓚᐅᖅᑎᓪᓗᒍ.  
 
ᑕᐃᒪᓐᓇᐃᑦᑐᒪᖏᒃᑯᕕᑦ ᐱᖁᔨᕗᖔᕈᒪᑐᐃᓐᓇᕐᓂᐊᖅᑐᖓ ᑭᖑᕙᕆᐊᖅᑕᐅᖁᓪᓗᒍ ᑖᓐᓇ ᑭᓯᐊᓂ ᐱᖁᔭᒃᓴᖓ 
ᐊᓂᒍᖅᑎᑕᐅᖅᑳᓚᐅᖅᑎᓪᓗᒍ ᐊᑐᕈᒫᖅᑕᐅᖁᓪᓗᒍ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦ, ᒥᔅᑕ ᑐᑐ. ᒥᓂᔅᑕ ᑕᐹᖅᔪᒃ.  
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᑕᒪᒃᑯᓂᖓᓕ ᑐᑭᓯᓯᒫᓂᖃᑦᑕᓐᖏᓐᓇᓯ ᒪᓕᒋᐊᓕᕈᔪᖕᓂᒃ? ᐃᒻᒪᖃ ᐃᓪᓗᒥ 
ᓯᕗᓕᖅᑎᒧᑦ ᑕᕝᕗᖓ ᐃᑲᔪᖅᑕᐅᔭᕆᐊᖃᖅᑰᕋᒪ ᑕᒪᓐᓇ ᖃᓄᒻᒪᕆᐊᓐᓄᒃ ᑲᔪᓯᑦᑎᑦᑐᓐᓇᕐᓂᐊᕐᒪᖔᑦᑎᒍ ᓇᐅᒃᑯᑦ 
ᐊᑲᐅᓂᖅᐹᖑᓇᔭᕐᒪᖔᑦ. ᐃᒻᒪᖃ ᐊᐱᕆᔪᓐᓇᖅᐸ ᐃᓪᓗᒥ ᓯᕗᓕᖅᑎ ᖃᓄᕐᓕ ᑕᒪᓐᓇ ᑲᒪᒋᔪᓐᓇᕋᔭᕐᒪᖔᑎᒍᑦ? 
ᖁᔭᓐᓇᒦ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ. ᑖᓐᓇ ᑭᐅᓂᐊᖅᐳᖅ ᐃᓪᓗᒥ ᓯᕗᓕᖅᑎᐅᔪᖅ, ᒥᔅᑕ ᐲᑯ. 

ᐊᖓᔪᖅᑳ ᐃᐊᑦ ᐲᑯ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᖃᐅᔨᒪᓕᓚᐅᖅᑕᕗᑦ ᑖᓐᓇ ᒐᕙᒪᐅᓪᓗᑕ ᐃᑉᐸᒃᓴᖅ 
ᐃᓱᒫᓘᑎᒋᓕᓚᐅᕐᒥᒐᑦᑎᒍ ᐃᓚᒋᐊᕈᑎᒃᓴᐃᑦ ᑮᓇᐅᔭᖅᑐᕈᑎᒃᓴᓄᑦ ᓈᓴᐅᑎᖓ ᖃᐃᑕᐅᖕᒪᑕ ᐅᓄᕐᓂᕆᔭᖏᑦ 
ᐅᓪᓛᖅ ᒥᓂᔅᑕᐃᑦ ᑲᑎᒪᔨᖏᑦ ᑲᑎᒪᑎᓪᓗᒋᑦ ᐊᒻᒪᓗᑦᑕᐅᖅ ᑲᑎᒪᔨᕋᓛᖏᑦ ᒥᓂᔅᑕᐃ ᑲᑎᒪᔨᐅᖃᑎᒋᔭᖏᑕ. 
ᖃᐅᔨᒪᓕᓚᐅᕋᒃᑯ ᑖᓐᓇ ᐃᓱᒫᓘᑎᒋᔭᐅᔪᖅ ᒪᓕᒐᓕᕆᔨᑦᑎᓐᓄᑦ ᐊᒻᒪᓗ ᒪᓕᒐᕐᓂᐊᖅᑎᓄᑦ ᐅᖃᐅᓯᕆᓪᓗᑎᒍ. 
 

1. ᐅᖃᐅᓯᕆᓪᓗᑎᒍ ᓯᖁᒥᑦᑎᖕᒪᖔᑕ ᐱᖁᔭᕐᓂᑦ ᑕᐃᒪᓐᓇᐃᓕᒍᑦᑕ? 
2. ᐃᔾᔪᐊᖅᑕᐅᔪᓐᓇᖅᑐᒥ ᐋᖅᑭᒃᓯᓕᖅᐱᑕ ᓴᖅᑭᑦᑎᒍᑦᑕ ᑖᒃᑯᓂᖓ ᐃᓚᒋᐊᕈᑎᒃᓴᑎᒍᑦ; 
3. ᐱᒻᒪᕆᐅᓂᖅᐹᖑᖅᑰᖅᑐᖅ ᑮᓇᐅᔭᓕᕆᔾᔪᑏᑦ ᐊᐅᓚᑕᐅᓂᖏᓐᓄᑦ ᐱᖁᔭᖅᔪᐊᓂᑦ ᒪᓕᒐᖏᓐᓂ 

ᐅᖃᖅᓯᒪᔪᖅᑕᖃᖅᐹ ᐅᕝᕙᓘᓐᓃᑦ ᓇᓕᐊᖕᓂᑐᐃᓐᓇᑦᑎᐊᖅ ᑮᓇᐅᔭᓕᕆᓂᕐᒧᑦ ᐱᖁᔭᕐᓂᑦ 
ᐊᐅᓚᑦᑎᔾᔪᑎᐅᖃᑦᑕᖅᑐᓂᑦ ᑮᓇᐅᔭᓂᑦ ᐃᓱᒫᓘᑎᖃᕐᓇᖅᑐᖃᖅᐹ?  

 
ᑭᐅᒡᒍᓯᐅᓚᐅᖅᑐᖅ ᐅᕙᑦᑎᓐᓄᑦ ᐋᒡᒐ ᐱᔾᔪᑕᐅᓚᐅᖏᒻᒪᒡᒎᖅ ᑭᓯᐊᓂ ᒐᕙᒪᒃᑯᑦ ᓴᖅᑭᖅᑎᔪᓐᓇᖅᓯᓚᐅᖅᑐᑦ 
ᖃᔅᓯᑖᓚᓂᑦ ᐊᑐᖅᑕᐅᒋᐊᕐᓂᐊᕐᒪᖔᑕ ᐊᑐᖅᑕᐅᓗᑎᑦ ᑖᔅᓱᒧᖓ ᑮᓇᐅᔭᓄᑦ. ᐊᑐᖅᑕᐅᖏᑉᐸᑕ ᓄᖑᓪᓗᑎᑦ.  
 
ᒐᕙᒪᒃᑯᓪᓕ ᑕᐃᒪᓐᓇ ᑮᓇᐃᔭᑦ ᑖᒃᑯᐊ ᓇᓗᓇᐃᖅᑕᐅᓯᒪᓕᖅᑐᑦ ᐃᓚᒋᐊᕈᑎᑎᒍᑦ ᓇᓪᓕᐅᒃᑯᒫᒃᓴᓄᑦ ᐅᕝᕙᓘᓐᓃᑦ 
ᐃᒡᓗᒃᓴᓄᑦ. ᐊᑐᕈᒪᓐᖏᒃᑯᑕ ᐅᑎᕆᐊᖃᕋᔭᖅᑐᒍᑦ ᒪᓕᒐᓕᐅᕐᕕᖕᒧᑦ ᐊᖏᖅᑕᐅᓇᓱᒡᓗᑕ. ᑕᐃᒃᑯᓄᖓ ᐆᒧᖓᐅᓇ 
ᐊᑐᕈᒪᒍᓐᓃᕋᑦᑎᒍ ᐃᒃᓱᒧᖓ ᓲᕐᓗ ᐃᒐᕐᓂᐅᑎᐅᓂᐊᓚᐅᖅᑑᒐᓗᐊᖅ ᐃᕐᖑᓯᕐᓄᑦ ᐊᑐᖔᕐᓂᐊᓕᖅᐸᑦ. 
ᒪᓕᒐᓕᐅᖅᑎᓂᑦ ᐊᖏᖅᑕᐅᖅᑳᕆᐊᖃᖅᑐᖅ ᐃᓱᒫᓘᑎᒃ ᑖᓐᓇ ᑮᓇᐅᔭᑦ ᐊᖏᖅᑕᐅᒐᔭᕐᒪᖔᑦ ᐃᓱᒫᓘᑎᒋᔭᐅᔪᖅ 
ᒪᓕᒐᓕᐅᕐᕕᖕᒥ ᐊᓯᐊᓄᑦ ᐃᓕᔭᐅᒐᔭᕐᒪᖔᑦ. ᑐᓐᖓᕕᖃᓗᐊᖏᑦᑐᖅ ᖃᐅᔨᓴᐃᔾᔪᑎᑕᖃᕐᒪᑕ ᐊᑐᖅᑕᐅᓲᓂᒃ ᒫᓐᓇ.  
 
ᐊᑕᐅᑦᑎᑯᓪᓗ ᐃᓱᒫᓘᑎᖓᓂᒃ ᑐᑭᓯᑦᑎᐊᖅᑐᖓ ᑲᑎᒪᔨᐅᖃᑕᐅᔫᑉ ᑭᓯᐊᓂ ᐃᒃᐱᒍᓱᒃᑲᑦᑕ ᑖᓐᓇ ᐱᖁᔭᒃᓴᖅ 
ᓯᕗᒧᐊᒃᑎᑕᐅᖁᓪᓗᒍ. ᑭᓱᒧᒃᑭᐊᖅ ᐱᑦᔪᑎᖃᕐᓗᑎᒃ ᐃᖅᑲᓇᐃᖅᑕᐅᔪᓐᓇᕐᓂᖏᑉᐸᑦ ᐅᓪᓘᓐᓄᑦ ᒪᕐᕉᖕᓄᑦ 
ᐱᖓᓱᓄᓪᓗ ᐱᖁᔭᒃᓴᓕᕆᔭᕆᐊᖃᕐᒥᒐᑦᑕ ᐊᓯᖏᓐᓂᒃ. ᖃᓄᑐᐃᓐᓇᖅ ᖃᓄᐃᓕᑲᓪᓚᖕᓂᖅᐸᑦ ᓯᕗᓂᒃᓴᑦᑎᓐᓂ 
ᖃᓄᐃᓕᑲᓪᓚᑉᐸᑦ ᑖᓐᓇ ᐱᖁᔭᖓ ᐊᓂᒍᖅᑎᑕᐅᔪᓐᓇᖏᑉᐸᑦ ᑮᓇᐅᔭᖅᑐᕈᑎᒃᓴᖃᕋᓗᐊᖅᖢᓂ 
ᐃᓚᒋᐊᕈᑎᖏᑎᒍᑦ ᐊᑐᕈᒫᖅᑐᑦ. ᐊᐅᔭᓐᖑᓕᖅᖢᓂᓗ ᐊᐅᓚᐅᔾᔨᔩᓪᓗ ᑕᐃᒃᑯᐊ ᓇᓪᓕᐅᒃᑯᒫᖃᕆᐊᖃᖅᖢᑎᒃ. 
ᐱᖁᔭᒃᓴᖅ ᐅᑕᖅᑭᑎᓪᓗᑎᒎ, ᐅᓪᓗᒥ ᐊᖏᖅᑕᐅᖏᓪᓗᓂ ᐃᓱᒫᓘᑎᖃᖅᑐᖃᕐᒪᑦ ᑮᓇᐅᔭᐃᑦ 
ᐊᑐᖅᑕᐅᑦᑎᐊᕐᓂᐊᕋᓱᖏᖦᖢᒍ?  
 
ᒪᓕᒐᐃᑦ ᒪᓕᒃᖢᒋᑦ ᑕᐃᒃᑯᐊ ᒪᓕᒐᓕᕆᔨᐅᔪᑦ ᒪᓕᒐᓕᐅᖅᑎᐅᖃᑎᒃᑲᓗ ᒪᓕᒐᓕᕆᔨᒃᑯᓪᓗ 
ᐱᓕᕆᔨᕕᖓᓐᓃᓐᖔᖅᑐᑦ ᐅᖃᖅᑐᑦ ᐱᖁᔭᖅᑎᒎᒡᒎᖅ ᐱᑦᔪᑎᖃᖏᑦᑐᖅ. ᐱᓕᕆᔪᓐᓇᖅᐱᑎᒍᑦ ᐄᒎᖅ ᑭᓯᐊᓂ 
ᓯᓚᑖᒎᖅᐸᑦ ᐱᓕᕆᐊᕆᕙᓚᐅᖅᑕᑦᑕ ᐄᖑᕙᓪᓚᐃᔪᖅ.  
 
ᑭᓯᐊᓂ ᒪᓕᒐᓕᐅᖅᑎ ᑖᓐᓇ ᐊᒃᓱᐊᓗᒃ ᐃᖅᑲᓇᐃᔭᑦᑎᐊᖅᑐᖅ ᒪᓕᒐᓕᐅᖅᑎᓂᒃ ᓄᓇᕗᒻᒥᐅᑕᓂᒡᓗ 
ᑐᓴᖅᑎᑦᑎᓪᓗᓂ ᑮᓇᐅᔭᖅᑐᕈᑎᒃᓴᓂᒃ ᓴᖅᑭᑦᑎᑦᑎᓯᒪᖕᒪᑕ ᐱᖁᔭᒃᓴᖓ ᐱᑕᖃᖏᒃᑲᓗᐊᖅᑎᓪᓗᒍ.  

ᐃᒪᓐᓇ ᑐᑭᖃᖏᑦᑐᖅ ᑮᓇᐅᔭᑦ ᐊᑐᖅᑕᐅᒋᐊᑐᓐᖏᑦᑐᑦ ᑭᓯᐊᓂ ᖃᓄᐃᓕᔪᖃᕐᓂᖅᐸᑕ ᑭᓱᑐᐃᓐᓇᕐᒧᑦ 
ᑐᕌᖓᓐᓂᖅᐸᑦ. ᑕᐃᒪᓕ ᐱᖁᔭᒃᓴᖅ ᐊᓂᒍᖅᑎᑕᐅᓐᓂᖏᑉᐸᑦ, ᑭᖑᕙᕆᐊᕐᓂᖅᐸᓪᓘᓐᓂᑦ ᑲᑎᒪᔩᓪᓘᓐᓃᑦ 
ᐊᒥᒐᓗᐊᓕᖅᐸᑕ ᑕᐃᒃᑯᐊ ᑮᓇᐅᔭᐃᑦ ᐱᑦᔪᑎᖃᓕᕆᓪᓗᑎᒃ ᐊᐅᓚᐅᔾᔨᔩᑦ ᑕᐃᒃᑯᐊ ᑕᑯᕚᑦᓴᓂᒃ 
ᐊᖑᓇᓱᒋᐊᖅᑎᑦᑎᔩ.  
 
ᑖᓐᓇ ᐃᓱᒫᓘᑎᐅᔪᓐᓇᖅᑐᖅ ᑕᒪᑐᒧᖓ. ᑕᕝᕙ ᐅᖃᑐᐃᓐᓇᓕᖅᐳᖓ ᒪᓕᒐᓕᐅᕐᕕᖕᒧᑦ. ᑕᐃᒪ ᐱᑦᔪᑎᐅᔪᖅ ᑖᓐᓇ 
ᓯᑯᒥᑦᑎᒍᑦᑕ ᑕᐃᒪᓐᓇᐃᑦᑑᖏᒻᒪᑦ. ᑭᓯᐊᓂ ᐃᓱᒪᒋᔭᐅᓚᐅᖅᑐᖅ ᒪᓕᒐᕐᓂᐊᖅᑎᓂᒃ ᐱᐅᓂᖅᓴᒃᑯᑦ 
ᐱᓕᕆᔭᐅᔪᓐᓇᓚᐅᖅᐹ? ᐄ, ᑲᑎᒪᔨ ᓱᓕᔪᖅ. ᑖᓐᓇ ᓄᖅᑲᖅᑎᑦᑎᔭᕆᐊᖃᖅᐱᑕ ᐱᖁᔭᒃᓴᖅ ᐊᖏᖅᑕᐅᖏᓪᓗᓂ 
ᒫᓐᓇ, ᒥᔅᑕ ᑕᐹᖅᔪᒃ, ᒥᔅᑕ ᒫᓗ ᑕᒫᓂ ᐃᖅᑲᓇᐃᔭᖅᑏᑦ ᓇᓗᓇᐃᖅᓯᓗᑎᒃ ᐱᖁᔭᒃᓴᒥᒃ. ᐋᒡᒐ. 
ᓱᒃᑲᐃᓪᓕᒋᐊᕈᑕᐅᒋᐊᑐᖏᑦᑑᒐᓗᐊᖅ ᑕᒪᑐᒧᖓ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ ᐲᑯ. ᒥᔅᑕ ᑐᑐ. 
 
ᑲᑎᒪᔨᕋᓛᑦ ᐱᒋᐊᖅᑎᑕᖓᑦ 016 – 2(4): ᐅᖓᕝᕙᕆᐊᖅᑕᐅᓂᖓ ᐃᓱᒪᒃᓴᖅᓯᐅᖅᑕᐅᓂᖓ ᒪᓕᒐᒃᓴᖅ 

30, ᑮᓇᐅᔭᓂᑦ ᐃᓚᒋᐊᕈᑦ (ᐊᐅᓚᔾᔪᑏᑦ ᐋᖅᑭᐅᒪᐃᓐᓇᕈᑏᓪᓗ) ᒪᓕᒐᖅ, ᓈᓴᐅᑎᓕᒃ 1, 2008-2009 
(ᑐᑐ) 

ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᖅᐸᕋᓗ ᓯᕗᓕᖅᑎᐅᔪᖅ ᒪᓕᒐᓕᐅᕐᕕᖕᒥ, ᐃᓛᒃ 
ᓯᕗᒃᑲᖅᑕᖅᑎᐅᔪᖅ ᒪᓕᒐᓕᐅᕐᕕᖕᒥ. ᐃᒪᓐᓇ ᐅᖃᕈᑦᑕ ᐃᒪᓐᓇ, ᐃᒪᓐᓇ ᑐᑭᖃᖅᑐᖅ ᑖᔅᓱᒥᖓ ᑖᓐᓇ 
ᑕᐃᒪᓐᓇᐃᖁᓇᓐᖏᑦᑑᒐᓗᐊᖅ.  
 
ᑕᐃᒪᓐᓇᐃᓕᖓᑎᓪᓗᒍᓕ ᓂᕆᐅᖏᓐᓇᒪᐃᓛᒃ ᐊᑭᕋᖅᑐᖅᑕᐅᒋᐊᕐᓂᐊᕐᒪᖔᑦ ᑖᓐᓇ ᐱᖁᔭᒃᓴᖅ. ᓲᕐᓗ 
ᓯᕘᕋᓵᕆᔪᖅ. ᑖᓐᓇ ᐊᖏᖅᑕᐅᖏᑉᐸᑦ ᐱᖁᔭᒃᓴᖅ ᑮᓇᐅᔭᖅᑖᔾᔮᕈᓐᓃᖅᑐᐊᓗᐃᓪᓖᒃᑯᐊ? ᐃᒪᓐᓇ 
ᓯᕘᕋᓵᖅᑕᐅᔫᔮᓕᕋᑦᑕ.  
 
ᐊᒻᒪᓗᑦᑕᐅᖅ ᐱᖃᑖ ᐃᓱᒫᓘᑎᒋᖕᒥᔭᕋ ᑕᐃᖅᑲᐅᔭᕋ ᓯᕗᕐᖓᒍᑦ ᐋᖅᑭᒃᑕᐅᓯᒪᕙᒌᖅᑐᖅ, ᓯᕗᕐᖓᒍᓪᓗ 
ᐃᓱᒪᓕᐅᕈᔾᔭᐅᓪᓗᑎᒃ ᑲᑎᒪᔩᑦ ᒪᓕᒐᓕᐅᕐᕕᖕᒥ. ᑖᓐᓇ ᓈᒻᒪᖅᑰᖏᒻᒪᑦ, ᓈᒻᒪᒐᓱᒋᖏᓐᓇᒃᑯ. ᑕᐃᒪᓐᓇᐃᒻᒪᑦ, 
ᐅᖃᖅᑲᐅᒐᒪᐃᓛᒃ ᐅᕙᒍᑦ ᐸᓯᔭᒃᓴᐅᖏᑦᑐᒍ ᐱᖁᔭᒃᓴᖅ ᓴᖅᑭᑕᐅᓚᐅᖏᒻᒪᑦ ᒐᕙᒪᒃᑯᑦ ᓴᖅᑭᑦᑎᖔᕆᐊᖃᕐᒪᑕ 
ᐱᖁᔭᒃᓴᓂᒃ ᐅᕙᒎᓐᖏᖔᖅᑐᖅ. ᐱᒃᑲᖅᑎᑦᑎᖏᓪᓗᑎᒃ ᐅᕙᑦᑎᓐᓂᒃ ᒪᓕᒐᓕᐅᖅᑎᐅᔪᒍᑦ ᐱᖁᔭᒃᓴᖅ 
ᐱᑦᔪᑎᒋᓪᓗᒍ.  
 
ᐊᑦᔨᑐᐃᓐᓇᑦᑎᐊᖓᑦᑕᐅᖅ ᒥᓂᔅᑕ ᐅᖃᐃᓐᓇᖃᑦᑕᕐᒪᑦ ᐃᓕᓐᓂᐊᖅᑐᓕᕆᔨᒃᑯᓐᓂᑦ $14 ᒥᓕᐊᓐᒎᖅ ᑕᐃᑲᓃᑦᑐᑦ 
ᑭᓯᐊᓂ ᑮᓇᐅᔭᒡᒎᖅ ᐊᑐᖅᑕᐅᔪᓐᓇᖏᑦᑐᖅ ᐊᖏᖅᑕᐅᖅᑳᓚᐅᕐᓗᓂ ᐱᖁᔭᒃᓴᖅ. ᑖᓐᓇ ᐊᑦᔨᒋᓐᖏᑐᐃᓐᓇᖅᑕᖓ, 
ᖃᓄᐃᖏᑦᑐᖅ ᐅᓇ ᓱᖁᑕᐅᖏᑦᑐᖅ ᑖᓐᓇ ᐊᑐᕋᓗᐊᕈᕕᐅᒃ ᐊᐃᕙᔾᔪᑏᑦ ᑕᕝᕙᓂᓕ ᐊᖏᖅᑳᓕᕐᓗᒍ 
ᓱᖁᑕᐅᖏᑦᑑᓚᓕᕐᓗᓂ ᐱᖁᔭᒃᓴᖅ ᐱᓕᕆᓂᐊᕐᓗᒍ ᑭᖑᕐᖓᒍᑦ. ᑕᕝᕙ ᑕᐃᒪᓐᓇ ᐱᖁᔭᐅᔪᒍᑦ ᑕᕝᕙᓂ.  
 
ᐃᒃᓯᕙᐅᑖᖅ, ᐱᒋᐊᖅᑎᑦᑎᕗᖓ ᒪᓕᒐᒃᓴᖅ 30 ᑭᖑᕙᕆᐊᖅᑕᐅᖁᓪᓗᒍ ᐱᖁᔭᒃᓴᖅ ᑭᓯᐊᓂ ᓴᖅᑭᑕᐅᒃᐸᑦ 
ᓄᓇᕗᒻᒥ ᐊᐅᓪᓚᐅᔾᔨᔩᑦ ᓇᓪᓕᐅᒃᑯᒫᒃᓴᖏᓐᓄᑦ ᐱᖁᔭᒃᓴᖓ ᓴᖅᑭᑕᐅᖅᑳᓚᐅᖅᑎᓪᓗᒍ. 
ᐊᖏᖅᑕᐅᖅᑳᓚᐅᖅᑎᓪᓗᒍ ᒪᓕᒐᓕᐅᖅᑏᑦ ᑲᑎᒪᔨᖏᓐᓄᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᑐᑐ. ᐱᖁᔨᕗᖔᑉ ᐊᑦᔨᖏᓐᓂᒃ ᖃᐃᑦᑎᔭᐅᓚᖓ. ᖁᔭᓐᓇᒦᒃ.  

ᑖᒃᑯᐊ ᐃᓄᒃᑎᑑᓕᖅᑎᑕᐅᓯᒪᖏᒻᒪᑕ ᓄᖅᑲᖓᓚᐅᑲᖕᓂᐊᖅᑐᒍᑦ. ᑖᒃᑯᐊ ᐃᓄᒃᑎᑑᓕᖅᑎᑕᐅᓂᐊᕐᒪᑕ. ᖁᔭᓐᓇᒦᒃ. 
 
>>ᑲᑎᒪᔨᕋᓛᑦ ᓄᖅᑲᖓᑲᐃᓐᓇᖅᑐᑦ 17:30ᒥ ᐊᒻᒪ ᐱᒋᐊᒃᑲᓐᓂᖅᑐᑎᒃ 17:45ᒥ 
 
ᐃᒃᓯᕙᐅᑕᖅ: ᐱᒋᐊᕈᓐᓇᖅᓯᒻᒥᒐᑦᑕ. ᐱᖁᔨᕗᖔᕈᑦ ᑖᓐᓇ ᓈᒻᒪᒻᒪᑦ. (ᑐᓵᔨᑎᒍᑦ) ᐱᒋᐊᓚᐅᓐᖏᓂᑦᑎᓐᓂ 
ᓂᓪᓕᐅᑎᔅᓴᖃᒐᓚᑦᑐᖓ ᑖᓐᓇ ᐃᓱᐊᖅᓴᖅᓱᕈᑎᒋᔭᐅᓚᐅᓐᖏᓂᖓᓂ ᒪᓕᒐᐃᑦ ᒪᓕᓪᓗᒋᑦ. ᒪᓕᒐᓕᐅᖅᑎᓕᒫᑦ 
ᐊᑕᐅᓯᐊᕐᓗᑎᑦ ᓂᓪᓕᕈᑎᖃᕈᓐᓇᖅᑐᑦ ᐱᖁᔨᕗᖔᒧᑦ 20-ᒥᓂᔅᓯᒧᑦ ᑎᑭᓪᓗᒍ. ᑕᐃᓐᓇ ᐱᒋᐊᖅᑎᑦᑎᔪᖅ 
ᓯᕗᓪᓕᐅᓗᓂ ᑖᓐᓇᓗ ᐱᖁᔨᕗᖔᖅᑲᐅᔪᖅ ᑭᖑᓪᓕᖅᐸᐅᓗᓂ ᓂᓪᓕᕈᓐᓇᕐᕕᖃᖅᖢᓂ.  
 
ᑕᐃᒪ ᐅᖃᖅᑲᐅᒐᒪ ᑖᓐᓇ ᐋᖅᑭᑎᐊᖅᓯᒪᒻᒪᑕ ᐱᖁᔨᕗᖔᕈᑦ ᐊᒻᒪᓗ ᑖᒃᑯᐊ ᒪᓕᒋᐊᓖᑦ ᑭᒃᑯᓗᑦᑖᑦ ᐊᑕᐅᓯᐊᕐᓗᒍ 
ᓂᓪᓕᕐᕕᖃᕈᓐᓇᖅᑐᑦ ᐱᖁᔨᕗᖔᕐᒧᑦ 20-ᒥᓂᓯᖃᕐᓗᑎᑦ ᐊᒻᒪᓗ ᐱᒋᐊᖅᑎᑦᑎᔪᖅ ᓯᕗᓪᓕᐅᓗᓂ ᑖᓐᓇ 
ᓯᕗᓪᓕᐅᓗᓂ ᐱᖁᔨᕗᖔᓕᐅᖅᑲᐅᔪᖅ ᐃᓱᓕᑉᐸᑦ ᑭᖑᓪᓕᐅᓗᓂ ᓂᓪᓕᕈᓐᓇᖅᑐᖅ. ᐱᖁᔨᕗᖔᒧᑦ. ᒥᔅᑕ ᑐᑐ. 
 
ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑭᓱᓗᑦᑖᑦᑎᐊᑦ ᐅᖃᐅᓯᕆᖅᑲᐅᔭᒃᑲ ᐅᖃᐅᓯᕆᒃᑲᓐᓂᕈᒪᓐᖏᓇᒃᑭᑦ 
ᑕᕝᕙᓃᑦᑐᐃᓐᓇᐅᖃᐅᒐᑦᑕ ᑖᓐᓇ ᐱᖁᔭᒃᓴᖅ 30 ᑮᓇᐅᔭᐃᑦ ᐃᓚᒋᐊᕈᑏᑦ ᑐᒃᓯᕋᐅᑎᒋᔭᐅᔪᑦ ᑖᓐᓇ 
ᐱᑕᖃᓐᖏᑦᑐᒧᑦ ᓱᓕ ᑐᒃᓯᕋᐅᑎᒋᔭᐅᒻᒪᑦ.  
 
ᑕᐃᒪᓕᐅᕐᒪᑦ ᓱᕐᓗ ᐃᓱᒪᓕᐅᖅᓯᒫᓂᑦᑐᐋᓗᑦᑎᑐᑦ ᐋᖅᑭᓯᒪᒻᒪᑕ ᑮᓇᐅᔭᓕᕆᔨᒃᑯᓪᓗ ᒥᓂᔅᑕᒥ ᐅᓪᓗᒥ 
ᖃᐅᔨᑦᑎᐊᖅᑲᐅᒻᒪᑦ ᓯᕗᓪᓕᖅᐹᒥ ᐅᖃᓕᒫᖅᑕᐅᖁᓪᓗᒍ ᑎᓴᒻᒥᕐᒥ ᖃᐅᑉᐸᓪᓘᓐᓃᑦ ᐊᖏᖅᑕᐅᔪᒪᓂᐊᖅᑐᔅᓴᐅᔪᖅ 
ᐱᖁᔨᕗᖔᖅ ᑕᐃᓐᓇ ᓯᕗᓪᓕᖅᐹᖅ ᐅᖃᓕᒫᖅᑕᐅᓂᐊᕐᒪᑦ. ᐅᓪᓘᒃ ᒪᕐᕈᑯᓘᒃ ᓈᔪᓐᓇᖅᑐᖅ ᑕᒪᓐᓇ ᑭᓯᐊᓂᑦᑕᐅᖅ 
ᐱᖁᔭᒃᓴᖅᑕᖃᓐᖏᒻᒪᑦ ᐱᖁᔭᖅᑕᖃᓐᖏᒻᒪᑦ ᑖᒃᑯᓄᖓ ᑐᓐᖓᕕᒋᔭᐅᒐᔭᖅᑐᓂᑦ. 
 
ᐊᒻᒪᓗ, ᑕᐃᒪ ᓱᕐᓗ ᐃᓱᒪᓕᐅᕈᑎᒋᔭᐅᕌᓂᒃᑐᑎᑑᒐᔭᖅᑐᖅ ᐃᓛᒃ ᐊᑲᐅᓐᖏᓕᐅᕈᑎᒋᓐᖏᑕᕋᓗᐊᒃᑲᐅᑯᐊ 
ᑮᓇᐅᔭᐃᑦ ᑭᓯᐊᓂᓕ ᐱᓕᕆᖁᔭᐅᔪᒍᑦ ᓴᖅᑭᔮᓐᖏᑦᑐᒥᑦ ᓱᓕ ᐊᖏᖁᔭᐅᓪᓗᑕ.  
 
ᒥᓂᔅᑕᐅᑉ ᑐᖏᓕᖓ ᐅᖃᖅᑲᐅᒻᒪᑦ ᐅᓇ ᑐᐊᕕᕐᓇᕐᒪᒡᒎᖅ ᐊᑭᕋᖅᑐᑕᐅᔾᔮᖏᑦᑐᖅ ᐃᓕᓐᓂᐊᖅᑐᓕᕆᔨᒃᑯᑦ 
ᒥᓂᔅᑕᖓᑦ ᐊᑕᐅᓯᐊᕐᓇᓂ ᐅᖃᖅᓯᒪᒻᒪᑦ ᐊᒻᒪᓗ ᐊᐱᖅᓱᖃᑦᑕᖅᓯᒪᓪᓗᓂ ᑲᖏᖠᓂᐅᑉ ᒪᓕᒐᓕᐅᖅᑎᖓ $14-
ᒥᓕᐊᓐᓂᑦ ᓴᓂᕝᕙᐃᓯᒪᒻᒪᑕ ᐃᓕᓐᓂᐊᖅᑐᓕᕆᔨᒃᑯᑦ ᑕᐃᓐᓇ ᓯᕗᒧᐊᖅᑕᐅᖁᓪᓗᒍ.  
 
ᐃᓛᒎᖅ ᑕᐃᒪᐃᓕᐅᕈᓐᓇᖏᒻᒪᑦ ᐱᖁᔭᖅᔪᐊᖅᑕᖃᓕᖅᐸᑦ ᑭᓯᐊᓂ ᑖᒃᑯᓂᖓ ᐱᔾᔪᑎᖃᕐᖢᖓ ᐱᖁᔨᕗᖔᕈᒪᔪᖓ 
ᑖᓐᓇ ᒪᓕᒐᒃᓴᖅ ᑭᖑᕙᕆᐊᖅᑕᐅᖁᓪᓗᒍ ᑭᓯᐊᓂ ᐱᖁᔭᖅᔪᐊᖅ ᐊᖏᖅᑕᐅᑉᐸᑕ ᒪᓕᒐᓕᐅᕐᕕᒻᒧᑦ ᐅᓪᓗ 
ᖃᓰᓐᓇᑯᓘᓂᐊᖅᑐᑦ. ᒪᓕᒐᓂᒃ ᒪᓕᒋᐊᖃᕐᒪᑦ ᑕᐃᒪᐃᓕᖓᕗᒍᑦ ᐃᓱᒫᓘᑎᒋᔭᑐᐊᕆᒐᒃᑯ ᑖᓐᓇ. ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᑐᑐ. ᐱᖁᔨᕗᖔᕐᒧᑦ. ᒥᓂᔅᑕ ᐲᑯ. 

ᐊᖓᔪᖅᑳᖅ ᐃᐊᑦ ᐲᑯ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᐃᒫᑐᐃᓐᓇᖅ ᑕᒪᓐᓇ ᐊᐃᕙᐅᑎᒋᓇᓱᔾᔮᓐᖏᑕᕋ 
ᑖᓐᓇ ᐱᖁᔭᒃᓴᖅ. ᐊᑭᖃᕇᓐᖏᑦᖢᑕ ᒐᕙᒪᐅᒐᑦᑕ ᑲᑐᔾᔨᖃᑎᒌᖏᓐᓇᖅᖢᑕᓗ ᐊᖏᖃᑎᒌᖏᓐᓇᖅᖢᑕ. 
ᖃᓪᓗᓈᓪᓖᒃᑯᐊ ᓄᓇᖏᓐᓂᑦ ᑕᐃᒪᐃᖃᑦᑕᖏᑦᑐᑦ ᑕᐃᒪᐃᑦᑑᒻᒪᑦ ᑮᓇᐅᔭᑦ ᐊᑐᕈᒫᕐᓂᐊᖅᑐᑦ ᑕᐃᒪ 
ᑕᑯᖅᑳᖃᑦᑕᖅᐸᓯ ᑕᐃᒪᐃᓕᐅᖃᑦᑕᖏᒻᒪᑕᓕ ᒐᕙᒪᖃᕐᕖᑦ ᐊᓯᕗᑦ ᐊᒻᒪᓗ ᓄᓇᑦᐊᓯᕐᒥᐅᑦ.  
 
ᑕᐃᒪᐃᒃᑲᓗᐊᖅᑎᓪᓗᒍ ᒐᕙᒪᐅᓪᓗᑕ ᑯᐃᓐ ᓄᓇᖓᓐᓂᑦ ᒪᓕᒐᕐᓂᑦ ᐊᑐᖅᑎᑕᐅᖃᑦᑕᖅᑐᓂᒃ ᐊᑐᖃᑦᑕᕋᑦᑕ. 
ᑭᒃᑯᓗᑦᑖᑦ ᓂᕈᐊᕈᑎᖃᕈᓐᓇᖅᑐᑦ ᑮᓇᐅᔭᑦ ᒥᒃᓵᓄᑦ ᒪᓕᒐᓕᐅᕐᕕᐅᑉ ᐃᓗᐊᓂ ᐃᓱᒪᖅᓱᕐᖓᑕ ᒪᓕᒐᓕᐅᖅᑏᑦ 
ᑕᕝᕙᓃᑦᑐᑦ.  
 
ᓇᓪᓕᑐᐃᓐᓇᐃᑦ ᒪᓕᒐᓕᐅᖅᑏᑦ - ᐅᑯᐊᖑᔪᒍᑦ, ᑭᐅᓪᓕᐅᓂᐊᖅᑐᑦ, ᓯᕗᓪᓕᐅᓚᐅᖅᑐᑦ ᐊᒻᒪ ᐊᓯᖏᑦ - 
ᐱᔪᓐᓇᕐᓂᖃᖅᐳᑦ ᓂᕈᐊᕐᓗᑎᑦ ᑮᓇᐅᔭᓂᑦ ᐊᑐᖅᑐᒃᓴᓄᑦ ᐊᒻᒪᓗ ᒪᓕᒐᓕᐅᕐᕕᒻᒥ ᓂᕈᐊᕈᑎᒋᓗᒋᑦ. ᑕᒪᓐᓇ 
ᒪᓕᒐᓕᐅᖅᑎᓄᑦ ᐃᓱᒪᖅᓲᑕᐅᔪᖅ. ᒥᔅᑕ ᑐᑐ ᐅᖃᖅᑲᐅᒻᒪᑦ ᐄ, $6 ᒥᓕᐊᓐ ᐃᓕᓐᓂᐊᖅᑐᓕᕆᓂᕐᒧᑦ ᑮᓇᐅᔭᖅ 
ᐊᑐᕐᒪᑦ, ᐄ ᑕᐃᒪᐃᓕᐅᕈᓐᓇᖅᑐᒍᑦ. $4 ᒥᓕᐊᓂᒃ ᐊᐅᓪᓚᐅᔾᔨᔩᑦ ᑮᓇᐅᔭᖁᑎᒃᓴᖏᓐᓂᑦ ᓴᓂᕐᕙᐃᒍᓐᓇᖅᑐᒍᑦ.  
 
ᐅᓇ ᐊᑐᖅᑕᕗᑦ ᐄ, ᓱᓕᓪᓗᓂ ᑖᓐᓇ ᒪᓕᒐᓕᐅᖅᑎ ᐅᓪᓘᑉ ᐅᐊᑦᑎᐊᕈ ᑕᐃᒃᑯᐊ ᓴᖅᑭᑕᐅᒍᓐᓇᖅᑐᑦ. 
ᑕᐃᒪᐃᒍᓐᓇᖅᓯᒪᔪᒍᑦ ᐊᐅᓚᔾᔪᑏᑦ ᒪᑭᒪᐅᑎᖏᑎᒎᕐᓗᑎᒃ ᐃᓱᒫᓘᑎᒋᔭᐅᒐᔭᖅᖢᑎᒃ ᑕᐃᒪᐃᑦᑐᒥᑦ 
ᐃᓱᒫᓘᑎᖃᕈᕕᑦ. ᐱᓐᖑᐊᑐᐃᓐᓇᕐᓂᕐᒥᑦ ᐊᑐᕈᒪᓐᖏᓐᓇᑦᑕ ᐸᓯᑦᓯᔪᖅᑕᖃᖅᐸᓐᖏᑦᑐᓂᓗ ᒪᓕᒐᓕᐅᖅᑎᐅᔪᒍᑦ 
ᓄᓇᕗᒻᒥᐅᑕᐃᑦ ᐃᓄᖁᑎᖏᑦ ᑭᒡᒐᖅᑐᖅᑐᑎᒃᑯᑦ.  
 
ᐸᓯᒃᓯᖃᑦᑕᐅᑎᖁᔨᓐᖏᓐᓇᕋᖅᑲᐅᒐᕕᑦ, ᐅᕙᖓᓕ ᓇᖏᖅᓯᓚᐅᖅᓯᒪᖅᑰᓐᖏᑦᑐᖓ ᑕᕝᕙᓂ, ᐊᒻᒪ ᑐᓴᖅᓯᒪᓪᓗᖓ 
ᐃᓚᐃᓐᓇᑯᓗᖏᓐᓂᑦ ᒪᓕᒐᓕᐅᖅᑎᓂᑦ ᐸᓯᒃᓯᔪᓂᑦ ᐊᓯᒥᓂᒃ ᑭᓱᒧᒃᑭᐊᖅ, ᑕᒫᒍᓐᖏᑦᑑᒐᓂ 
ᑕᐃᒫᑦᑎᐊᖑᓗᓂᓘᔾᔭᒐᓂᓗ. ᐱᔭᒃᓴᕆᕙᕗᓪᓕ ᒪᓕᒐᓕᐅᖅᑎᐅᓪᓗᑕ ᒪᓕᒐᓕᐅᖃᑦᑕᖁᓪᓗᒋᑦ ᓄᓇᕗᒥᐅᖁᑎᕗᑦ, 
ᑕᒪᓐᓇᓗ ᐊᑐᖅᓯᒪᓕᖅᑐᑎᒍ. 
 
ᐊᑐᖅᓯᒪᔭᐃᓐᓇᕆᖅᑰᕋᑦᑎᒃᑯᑦ ᑕᐃᒪᐃᑦᑑᒻᒪᑦ ᓂᐱᓕᐅᖅᑕᐅᓯᒪᒐᑦᑕ, ᒪᓕᒐᓂᒃ ᓯᖁᒥᑦᑎᖏᑦᑐᒍᑦ 
ᐊᑐᖅᑕᐅᓚᐅᖅᓯᒪᓐᖏᑦᑐᒥᑦ ᐊᑐᕋᓱᓐᖏᑦᑐᒍᑦ. ᐄ, ᑕᒻᒪᖅᓯᒪᔪᖅᑕᖃᖅᑲᐅᔪᖅ. ᑖᓐᓇ ᐱᖁᔭᒃᓴᖅ ᐅᓪᓘᒃ ᒪᕐᕉᒃ 
ᓴᖅᑭᓪᓗᐊᓚᐅᖅᑑᒐᓗᐊᑦ ᐅᑯᐊ ᑮᓇᐅᔭᓕᕆᔨᒧᑦ ᓴᖅᑭᑕᐅᓚᐅᓐᖏᓐᓂᖏᓐᓂᑦ. ᐄ, ᑕᒪᓐᓇ ᓱᓕᔪᔅᓴᐅᔪᖅ ᑭᓯᐊᓂ 
ᑕᐃᒪᐃᒃᑲᓗᐊᖅᑎᓪᓗᒍ ᑕᐃᒪᐃᓕᐅᓐᖏᓪᓗᑕᐅᒍᓐᓇᖅᑐᒍᑦ ᑮᓇᐅᔭᑦ ᓂᕈᐊᖁᑎᒋᔭᐅᔪᓐᓇᕐᒪᑕ.  
 
ᐱᐅᓐᖏᓂᖅᐹᖅ ᓴᖅᑭᓂᐊᖅᐸᑦ ᐊᐅᓚᔾᔪᑏᑦ ᒪᑭᒪᐅᑏᓪᓗ ᐊᖏᖅᑕᐅᓗᑎᒃ ᓇᓪᓕᐅᒃᑯᒫᓕᕆᓂᕐᒧᑦ ᐱᖁᔭᒃᓴᖅ 
ᑲᔪᓯᓐᖏᓐᓂᖅᐸᑦ ᐊᖏᖅᑕᐅᓯᒪᒻᒪᑕ ᐅᑯᑎᒎᓇ $4 ᒥᓕᐊᓐ, $3 ᒥᓕᐊᓪᓘᓐᓃᑦ ᐊᓯᐊᓄᖔᖅ ᐊᑐᕐᓂᕈᑦᑎᒃᑯ 
ᒪᓕᒐᓕᐅᕐᕕᒻᒨᕈᑎᔭᕆᐊᖃᕋᔭᖅᑕᓄᑦ ᐊᖏᖅᑕᐅᓂᐊᕐᒪᑕ.  
 
ᐊᐃᕙᐅᑎᒋᓇᓱᓐᖏᑕᕋ ᑖᓐᓇ ᐱᖁᔨᕗᖔᕈᑦ, ᐅᖃᕋᓱᑐᐃᓐᓇᖅᑐᖓ ᑮᓇᐅᔭᓕᕆᓂᕐᒥᑦ ᐊᖏᖅᓯᔪᓐᓇᖅᑐᒍᑦ  

ᒪᓕᒐᓕᐅᕐᕕᐅᑉ ᐃᓗᐊᓂ. ᐃᓕᖅᑯᓯᕆᔭᐃᑦ ᐱᓕᕆᑎᓪᓗᑎᒃᑯ ᐊᑐᖅᑕᐅᔭᕆᐊᖃᓕᕐᓗᓂᐅᔾᔭᓐᖏᓚᖅ. ᒪᓕᒐᓂᒃ 
ᓯᖁᒥᑦᑎᖏᑦᑐᒍᑦ ᐊᑐᖅᑕᐅᓚᐅᖅᓯᒪᓐᖏᑦᑐᒥᑦ ᐊᑐᓐᖏᑦᑐᒍᑦ ᓯᕗᒃᑲᖅᑕᖅᑎᐅᓪᓗᖓ ᒪᓕᒐᓕᐅᕐᕕᐅᑉ ᐃᓗᐊᓂ 
ᑲᔪᓯᑎᑦᑎᓇᓱᓲᖑᔪᒍᑦ 6 ᑕᖅᑮᑦ. ᑕᐃᒃᑯᐊ ᐊᑭᑦᑎᓐᓃᑦᑐᑦ ᑕᐃᒪᐃᓕᐅᖃᑦᑕᕈᓐᓇᖅᓯᓂᐊᖅᑐᒃᓴᐅᒻᒥᔪᑦ. 
ᐅᑎᖅᑕᕋᐅᔭᐅᑎᒋᔭᐅᓕᕐᓂᖅᐸᑦ ᖃᓄᑭᐊᖅ ᐃᓱᒪᒋᔭᐅᒐᔭᖅᐸ. 
 
ᑕᐃᒪᐃᑦᑑᒻᒪᑦ ᑖᓐᓇ ᒪᓕᒐᒃᓴᖅ 30 ᑲᔪᓯᖁᔭᕋ. ᐊᒻᒪᓗ ᓄᓇᕗᒻᒥᐅᑦ, ᐱᓗᐊᕐᓗᒋᑦ ᐃᖃᓗᒻᒥᐅᑦ ᑕᑯᓐᓇᕐᒪᑕ 
ᑕᓚᕖᓴᒃᑯᑦ ᓈᓚᐅᑎᒃᑯᓪᓘᓐᓃᑦ ᑐᑭᓯᓂᐊᕐᒪᑕ ᖃᓄᐃᑦᑐᓂᒃ ᐃᖅᑲᓇᐃᔮᖃᖃᑦᑕᕐᒪᖔᑦᑕ ᒪᓕᒐᓕᐅᕐᕕᐅᑉ 
ᐃᓗᐊᓂ. ᓯᕗᓪᓕᖅᐹᖅᓯᐅᑎᓂᒃ, ᐃᓛᒃ ᐊᑐᖅᑕᐅᓚᐅᖅᓯᒪᓐᖏᑦᑐᓂᒃ ᐊᑐᓚᐅᖃᑦᑕᕐᓗᑕ ᑭᓯᐊᓂᐅᒐᔭᕐᒪᑦ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᔅᑕ ᐲᑯ. ᖁᔭᓐᓇᒦᒃ. ᒥᔅᑕ ᐲᑯ. 
 
ᐊᖓᔪᖅᑳᖅ ᐃᐊᑦ ᐲᑯ (ᑐᓵᔨᑎᒍᑦ): ᐄ, ᖃᓄᐃᔅᓴᖏᑦᑐᖓ ᐊᒥᓱᐊᖅᑎᖅᖢᖓ ᑕᐃᒪᐃᖃᑦᑕᖅᓯᒪᒐᒪ. 
ᐅᐱᒋᔾᔫᒥᓗᓯ ᒋᒻᒪᑯᐊ ᓂᕈᐊᖅᑎᕗᑦ ᐃᖅᑲᓇᐃᔭᖅᑏᑦ. ᐅᐱᒋᔭᐅᔾᔫᒥᓂᐊᖅᐳᓯ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐱᑦᑎᐊᓚᐅᕆᑦᓯᑐᖅ. ᐊᑏ, ᒥᔅᑕ ᐲᑯ. 
 
ᐊᖓᔪᖅᑳᖅ ᐃᐊᑦ ᐲᑯ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐃᓛᒃ ᖃᓄᐃᔅᓴᖏᑦᑐᖔ ᐃᓱᒪᒋᔭᒃᑲ 
ᐅᖃᐅᓯᕆᓗᒋᑦ. ᑕᐃᒪ ᐱᐅᒋᔭᐅᖏᑉᐸᑕ ᐅᖃᐅᓯᒃᑲ ᖃᓄᐃᒋᖏᑕᕋ ᒪᒃᑯᑐᖅᑕᖃᒻᒥᔪᖅ ᐱᔨᑲᑖᓂᒃ ᑕᑯᓐᓇᖅᑐᓂᒃ. 
ᐄ, ᐊᑏ ᖃᓪᓗᓈᑦ ᒪᓕᒐᓕᐅᖅᕕᖏᑦᑎᑑᕈᒪᓐᖏᓇᑦᑕ ᑕᐃᒪᐃᑦᑑᓪᓗᖑ.  
 
ᐄ, ᖁᔭᓐᓇᒦᖅᑕᕋ ᓈᓚᒃᑕᐅᒐᑦᑕ ᐊᒻᒪᓗ ᐊᑦᔨᒌᖏᑦᑐᓂᒃ ᐃᓱᒪᖃᐅᓐᓂᕗᑦ ᓴᖅᑭᔮᕐᒪᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
>>ᐸᑦᑕᑐᖅᑐᑦ 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᑐᑐ. ᒥᔅᑕ ᐲᑯ. ᖁᔭᓐᓇᒦᒃ. ᐱᖁᔨᕗᖔᕈᒻᒧᑦ. ᒥᔅᑕ ᑰᓕ. 
 
ᑰᓕ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐄ, ᑐᑭᓯᓇᓱᒃᓯᒪᑦᑎᐊᕐᕋᓗᐊᖅᑕᕋᐅᓇ ᒥᓂᔅᑕᐅᑉ ᐅᖃᑉᐸᓪᓕᐊᔭᖏᑦ. 
ᐃᒻᒪᖄ ᑐᑭᓯᖏᑎᐊᖅᑲᐅᒐᒃᑯ ᖃᓄᐃᓕᐅᓕᕋᓗᐊᕐᒪᖔᑦ ᐅᖃᓪᓚᒃᑲᓗᐊᖅᑎᓪᓗᒍ. ᒥᑭᓪᓕᑎᕋᓱᓐᖏᑕᕋᓗᐊᕐᕋ 
ᑭᓯᐊᓂ ᓯᕗᒧᐊᑦᑎᑦᑎᔪᓐᓇᕋᔭᖅᑐ.ᑦ  

ᐃᑉᐸᔅᓴᖅ ᐅᖃᓚᐅᕐᒪᑦ ᓯᕗᓪᓕᐅᔾᔭᐅᓯᒪᔪᑦ ᐱᕙᓪᓕᐊᔾᔪᓰᑦ ᑕᒪᔾᔭᐅᒻᒪᑕ. ᐊᐱᕆᒐᒃᑯ ᓱᒻᒪᑦ $14 ᒥᓕᐊᓐᓂᒃ 
ᑕᐃᒃᑯᓂᖓ ᑲᔪᓯᑎᑦᑎᓇᓱᒻᒪᖔᑦ ᐃᓕᓐᓂᐊᕐᓂᓕᕆᓂᕐᒧᑦ ᐊᑐᕋᔭᖅᑐᓂᒃ ᑮᓇᐅᔭᖃᕆᐊᖃᓪᓚᕆᒻᒪᑕᒎᖅ. ᑭᓯᐊᓂ 
ᐅᖃᓚᐅᕐᒪᑦ ᓯᕗᓪᓕᐅᔾᔭᐅᓯᒪᔪᑦ ᑐᖏᓕᕇᒃᓱᑐᓪᓗ ᐊᑐᖅᑕᐅᔭᕆᐊᓖᑦ ᐊᑐᕆᐊᖃᒻᒪᑕ. ᐅᓇ ᑕᕝᕙ 
ᑕᐃᒪᐃᑐᐃᓐᓇᖅᐳᖅ ᐱᕙᓪᓕᐊᔾᔪᓰᑦ ᓯᕗᓪᓕᐅᔾᔭᐅᔪᓪᓗ ᐃᓱᒪᒋᖅᑳᕆᐊᖃᑦᑕᕗᑦ ᑮᓇᐅᔭᓂᒃ ᐊᑐᓚᐅᖏᓂᑦᑎᓐᓂ 
ᐊᓯᖏᓐᓂ. ᐃᑉᐸᔅᓴᖅ ᑕᐃᒪᐃᓕᓚᐅᕐᒪᑦ ᐅᓪᓗᒥ ᑕᕝᕙ ᐃᓪᓗᖔᖓᓄᑦᑎᐊᕐᒪᕆᒃ ᐃᓱᒪᓕᕆᕗᖅ. 
ᑐᑭᓯᓐᖏᑎᐊᖅᑕᕋ ᑖᓐᓇ ᒪᓕᒐᓕᐅᖅᑎ.  
 
ᐄ, ᑲᔪᓯᑦᑎᐊᕈᓐᓇᖅᑐᐊᓘᓚᐅᖅᑐᒎᒐᓗᐊᖅ ᒫᓐᓇ ᐱᖁᔨᕗᖔᓕᐅᕐᓂᐊᕐᓂᕐᒧᑦ ᖃᐅᔨᒃᑲᐅᒻᒥᒃ ᐱᑕᖃᓕᕇᒻᒪᑦ. 
ᐱᖁᔭᖅᔪᐊᑦ ᑕᒪᒃᑯᐊ ᓄᓇᕘᒻᒥ ᐊᐅᓚᐅᔾᔨᔩᑦ ᓴᐳᒻᒥᐅᓯᖅᑕᐅᓯᒪᓂᖏᑦᑕ ᑮᓇᐅᔭᖁᑎᖏᑦᑕ ᐱᖁᔭᖅᔪᐊᑉ 
ᑲᔪᓯᓂᐊᕐᒪᑦ. ᑖᓐᓇ ᒥᓂᔅᑕᕆᔭᐅᔪᖅ ᒐᕙᒪᒃᑯᓪᓘᓐᓃᑦ ᓯᕗᒃᑲᑕᖅᑎᖓᓐ ᐃᑲᔪᕈᓐᓇᓚᐅᖅᑑᒐᓗᐊᖅ ᐅᕙᑦᑎᓐᓂᒃ. 
ᐅᓪᓗᓂᒃ ᐊᒡᒋᖅᑐᓂ ᑕᐃᓐᓇ ᐱᖁᔭᔅᓴᖅ ᑲᑎᒪᔾᔪᑎᒋᔭᐅᓂᐊᖅᑐᖅ ᑲᔪᓯᑎᑕᐅᓗᓂᓗ. ᑭᓯᐊᓂ ᐅᖃᓪᓚᒃᑕᖏᑦ 
ᒪᓕᒃᖢᒋᑦ ᑲᔪᓯᔾᔮᖅᕙᓗᓐᖏᑦᑐᑦ ᑕᐃᓐᓇ ᑭᓯᐊᓂ ᐱᑦᔪᑎᒋᓪᓗᒍ. ᑖᓐᓇ ᐱᖁᔭᔅᓴᖅ 30 ᑲᔪᓯᓇᔭᓐᖏᑦᑐᖅ ᑕᐃᓐᓇ 
ᐱᖁᔭᖅᔪᐊᑉ ᑐᓐᖓᕕᒋᓂᐊᖅᑕᖓ ᑲᔪᓯᑎᑕᐅᖏᑉᐸᑦ.  
 
ᐄ, ᐊᑲᐅᖏᓕᐅᕈᑎᒋᒻᒥᔭᕋᐅᓇ ᐱᖁᔭᔅᓴᖅ ᐱᒋᐊᖅᑎᑦᑎᔨᒧᑦ ᐅᖃᐅᓯᖃᖅᑲᐅᒐᒪ ᑕᐃᒃᑯᐊ ᑮᓇᐅᔭᑦ 
ᑲᖏᖅᖠᓂᕐᒧᑦ ᐊᑐᐃᓐᓇᕈᖅᑎᑕᐅᔪᑦ ᐱᓗᐊᕐᓗᒋᑦ ᑐᐊᕕᓐᓇᖅᑐᓕᕆᓂᖅᑕᖃᓚᐅᕐᒪᑦ ᑲᖏᖅᖠᓂᕐᒥᑦ $300,000 
ᐅᖓᑖᓅᖅᓯᒪᓪᓗᓂ. ᑕᐃᓐᓇ ᐱᖁᔭᔅᓴᖅ ᐱᒋᐊᖅᑎᑕᐅᑉᐸᑦ ᒐᕙᒪᒃᑯᓐᓄᑦ, ᐃᓛᒃ ᒪᓕᒐᓕᐅᖅᕕᒻᒥ ᓯᕗᒃᑲᑕᖅᑎᒧᑦ 
ᓄᓇᕘᒻᒥ ᐊᐅᓚᐅᔾᔨᔨᓄᑦ ᑐᕌᖓᔪᖅ ᐱᖁᔭᔅᓴᖅ ᑲᔪᓯᑎᑕᐅᓇᔭᖅᐸᓐ ᑕᐃᓐᓇ ᐱᑦᔪᑎᒋᓪᓗᒍ ᐱᖁᔨᕗᖔᕈᑦ 
ᐃᑲᔪᖅᓱᓂᐊᖅᑕᕋ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᑰᓕ. ᐱᖁᔨᕗᖔᕈᒻᒧᑦ, ᒥᔅ ᐊᒡᓘᒃᑲᖅ. 
 
ᐊᖓᔪᖅᑳᖅ ᓕᐅᓇ ᐊᒡᓘᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᓐᓇ ᑖᒃᓱᒧᖓ 
ᐊᑑᑎᖃᓗᐊᖅᑑᑎᒋᖏᒻᒪᕆᑦᑕᕋ ᑭᖑᕙᕆᐊᖅᑎᑦᑎᑐᐃᓐᓇᕆᐊᖃᒻᒥᒻᒪᑦ ᑕᒪᒃᑯᓂᖓ ᐊᐅᓚᑦᑎᔨᐅᕙᑦᑐᓂᑦ. 
 
ᐃᓱᒫᓘᕈᑎᖃᖅᑐᐃᑦ ᒪᑯᐊ ᒪᓕᒐᐅᔪᓂᑦ ᐆᒃᑑᑎᖃᕐᓂᐊᕋᒪᐃ, ᑮᓇᐅᔭᑦ ᐊᖏᖅᑕᐅᖏᓐᓇᓕᒫᖅᑐᑦ ᑕᕝᕙᓃᒻᒥᔪᖅ 
ᐊᐃᕙᔾᔪᑕᐅᔪᓐᓇᕐᒥᔪᖅ ᐃᕐᓂᓱᒃᓰᓂᕐᒧᑦ ᑕᐃᒃᑯᐊ ᐃᓕᓐᓂᐊᑎᑦᑎᔪᖃᓕᖅᑐᑦ ᑕᑉᐱᑲᓂ ᓯᓚᑦᑐᓴᕐᕕᒻᒥ ᐊᒻᒪᓗ 
ᐃᕐᓂᓱᒃᓰᔨᖃᖅᑐᑎᑦ ᑮᓇᐅᔭᓂᑦ ᐊᖏᖅᓯᒪᔪᑦ ᑕᐃᒃᑲᓄᖓ ᐊᒻᒪᓗ ᑖᓐᓇ ᒪᓕᒐᒃᓴᐅᔪᖅ ᓱᓕ 
ᐊᖏᖅᑕᐅᓚᐅᖅᓯᒪᓐᖏᑦᑐᖅ. ᑖᓐᓇ ᐱᖁᔨᕗᖔᕈᑦ ᐊᑑᑎᖃᓐᖏᑦᑐᖅ. ᐋᖅᑭᓯᒪᔪᖃᕆᐊᖃᖅᐸᑦ 
ᑕᐃᒪᐃᖃᑦᑕᖅᓯᒪᔪᒍᑦ. ᓱᒻᒪᑦ ᑕᐃᒪᐃᓐᖏᓚᒍᑦ?  
 
ᐅᕙᓄᓪᓕ ᐊᑑᑎᖃᖅᑑᑎᒋᓐᖏᑕᕋ ᑭᖑᕙᕆᐊᖅᑎᑦᑎᑐᐃᓐᓇᓂᒻᒪᑦ ᑮᓇᐅᔭᖃᕆᐊᖃᓪᓚᕆᑦᑐᓄᑦ ᓄᓇᕗᒻᒥ 
ᐊᐅᓚᐅᔾᔨᔩᑦ ᓴᐳᒻᒥᔭᐅᓯᒪᓂᖏᓐᓄᑦ.  
 
ᑲᑎᒪᔩᑦ ᐃᓚᖓᑦ: ᓲᕐᓗ ᓱᓇ? 
 
ᐊᖓᔪᖅᑳᖅ ᓕᐅᓇ ᐊᒡᓘᒃᑲᖅ (ᑐᓵᔨᑎᒍᑦ): ᐆᑦᑑᑎᒃᓴᖃᖅᑐᖓ. 
 
ᐅᕙᓐᓄᓪᓕ ᑕᒪᓐᓇ ᐱᖁᔨᕗᖔᕈᑎᒃ ᓱᕙᓕᑭᐊᖑᔪᖅ ᐊᒻᒪ ᑭᖑᕙᕆᐊᖅᑎᑦᑎᒍᑕᐅᑐᐃᓐᓇᖅᑐᓂ ᑮᓇᐅᔭᓂᑦ 
ᐊᑐᑦᑎᐊᕋᔭᖅᑐᓂᑦ ᐊᐅᓪᓚᔾᔨᔨᓄᑦ ᓄᓇᕗᒥ. ᖁᔭᓐᓇᒦᒃ ᐃᒃᓯᕙᐅᑕᖅ. 

ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ ᐊᒡᓘᒃᑲᖅ. ᐱᖁᔨᕗᖔᕈᒻᒧᑦ, ᒥᔅᑕ ᐊᕐᕚᕐᓗᒃ. 
 
ᐊᕐᕚᕐᓗᒃ (ᑐᓵᔨᑎᒍᑦ): ᖁᔭᓐᓇᒦ, ᐃᒃᓯᕙᐅᑖᖅ. ᓇᓗᓕᕋᒪ ᓇᓗᓇᐃᖅᑳᕐᓗᒋᖅᑲᐃ.  
 
ᐋᕐᓂᐊᖃᕐᓇᖏᑦᑐᓕᕆᔨᒃᑯᑦ ᒥᓂᔅᑕᖓᑦ ᐊᑑᑎᖃᓐᖏᓐᓂᕋᖅᑐᒍ ᑭᖑᕙᕆᐊᖅᑎᑦᑎᒐᓱᑐᐃᓐᓇᕐᖓᑦ ᑮᓇᐅᔭᓂᑦ 
ᑕᕝᕙ ᑖᔅᓱᒧᖓ ᐱᖁᔭᒃᓴᒧᑦ 30-ᒧᑦ. ᑕᐃᒪᓕ Bill 30-ᓕᕆᔨᒍᑦ ᐱᓕᕆᐊᕆᔭᕗᑦ 30-ᒥᑦ ᑭᖑᕙᖅᓯᒪᒻᒪᑦ ᐊᕐᕌᒍᒥᑦ 
ᑕᐃᒪ ᐊᕐᕌᓂᓴᐅᔪᓂᑦ ᐊᑐᖅᑐᒍ ᐅᖃᐅᓯᖃᖅᑐᒍᑦ ᐅᓪᓘᓂᖅᑲᐃ ᒪᕐᕉᓐᓂᒃ ᐅᖃᐅᓯᖃᖅᑐᒍᑦ ᐊᕐᕌᒎᓐᖏᑦᑐᒥᑦ. 
ᐃᓚᖏᓪᓘᓂᖅᑲᐃ ᐊᕐᕌᒎᓗᐊᖅᐸᑦᑐᑦ ᑕᐃᒫᖑᓇ ᑕᒪᐅᖓ ᐊᕐᕌᒍᒧᑦ ᑲᔪᓯᑎᑦᑎᕗᖅ.  
 
ᓄᓇᕗᒻᒥᐅᓄᑦ ᓇᓗᓇᐃᖅᓯᑦᑎᐊᕆᐊᖃᖅᑰᓕᕋᑦᑕ ᒥᓂᔅᑕᐅᔪᖅ ᐃᓕᓐᓂᐊᖅᑐᓕᕆᔨᒃᑯᓄᑦ ᐅᖃᓚᐅᕐᖓᑦ 
ᐊᖏᕈᑦᑎᒍ ᐱᖁᔭᒃᓴᖅ 21, $14-ᒥᓕᐊᓐᑲᓂᕐᓂᑦ ᐱᖃᕋᔭᖅᑐᒍᑦ ᑭᓯᐊᓂ ᐃᖅᑲᐅᒪᑦᑎᐊᖅᑐᖓ ᒥᔅᑕ ᑐᑐᒃᑯᑦ 
ᒥᔅᑕ ᐲᑯᒃᑯ, ᑖᓐᓇ ᐱᖁᔭᒃᓴᖅ ᐃᓕᓐᓂᐊᖅᑐᓕᕆᓂᕐᒧᑦ. 
 
ᒥᔅᑕ ᐲᑯ ᐅᖃᓚᐅᕐᖓᑦ ᒪᓕᒋᐊᓕᓐᓂ ᒪᓕᒋᐊᖃᕋᑦᑕ. ᑕᐃᒪ ᑖᓐᓇ ᐊᖏᖅᑕᐅᖅᑳᕆᐊᖃᖅᑐᑦ $14-ᒥᓕᐊᓐᓂᑦ 
ᐱᒋᐊᖃᕐᖓᑕ ᑕᐃᒪᓕ ᐃᓄᖁᑎᒃᑲ ᑕᐃᒫ ᐅᖃᓚᐅᕐᖓᑦ ᑕᐃᒫᖑᓗᓂᒎᖅ ᑭᓯᐊᓂ. ᑕᐃᒪᓕ ᒪᓕᓕᕆᓪᓗᑕ ᑖᔅᓱᒪ 
ᐱᖁᔨᕗᖔᕈᑎᐅᑉ ᐱᔾᔪᑎᖓᓄᑦ ᑕᐃᒪᐃᓕᖓᔅᓴᐃᓇᕐᓂᐊᕐᖓᑦ ᒥᓂᔅᑕᐅᑉ ᐅᖃᐅᓯᕆᓚᐅᖅᑕᖓᓂᑦ. 
 
ᑲᑎᒪᔩᑦ ᐃᓚᖓᑦ: ᐋᕼᐊᐃᓪᓛᒃ. 
 
ᐊᕐᕚᕐᓗᒃ (ᑐᓵᔨᑎᒍᑦ): ᒪᓕᒐᕐᓂᑦ ᐱᖃᖅᑳᓚᐅᕐᓗᑕ ᑮᓇᐅᔭᓂᑦ ᐊᑐᐋᓗᓛᖅᑯᒍᑦ. ᐃᑲᔪᖅᑐᓂᐊᕐᒥᔭᕋ ᑖᓐᓇ 
ᐱᖁᔨᕗᖔᕈᑦ. ᖁᔭᓐᓇᒦ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᐊᑎᓕᐅᖅᓯᒪᔪᖁᑎᖃᕈᓐᓃᕋᒪ. ᒥᔅᑕ ᐊᓚᕋᓚᒃ.  
 
ᐊᓚᕋᓚᒃ: ᐅᐊᑦᑎᐊᑲᓪᓛᓗᒃ ᐃᓵᓚᐅᕋᓗᐊᖅᑐᖓ ᐊᕗᖓᖔᖅ ᐃᔨᒋᕙᓪᓚᐃᖅᑲᐅᒐᕕᑦ ᐱᔭᕇᓐᖏᓚᖅ.  
 
ᑖᔅᓱᒥᖓ ᐃᓱᒫᓘᑎᖃᒐᓚᑦᑐᖓ ᓄᑖᖑᒻᒪᑦ ᓯᕗᓪᓕᖅᐸᐅᓪᓗᓂᓗ ᑕᐃᒪᐃᑦᑐᑕᖃᓚᐅᖅᓯᒪᓐᓇᓂᓗ 
ᐃᖏᕐᕋᑎᑕᐅᓚᖓᔪᒥᑦ ᑖᔅᓱᒧᖓ ᐊᒻᒪᓗ ᑐᑭᓯᓇᕋᓂ ᐊᕐᕌᒍᑕᒫᖅᓯᐅᑕᐅᓂᐊᕐᒪᖔᑦ. ᐊᕐᕌᒍᑕᒫᑦ 
ᐅᔭᓂᖃᑦᑕᓂᐊᕐᓗᓂ ᑖᓐᓇ ᐋᖅᑭᑦᑕᐅᓯᒪᓂᐊᕐᒪᖔᖅ ᖃᐅᔨᒪᓇᕋᓂ ᐊᑕᐅᓯᐊᑐᐃᓐᓇᑯᓗᓪᓘᓐᓂᑦ 
ᐃᑲᔪᕈᒪᓇᐃᑦᑑᒻᒪᑕ ᑕᐃᒃᑯᐊ ᑕᐃᒪᐃᑦᑐᒥᑦ ᐱᓕᕆᖃᑦᑕᖅᑐᐃᑦ. ᐊᒻᒪᓗ, ᑐᓴᒐᓚᓚᐅᖅᓯᒪᓐᖏᑎᐊᖅᖢᖓᓕ 
ᖃᓄᖅ ᑕᒪᒃᑯᐊ ᑮᓇᐅᔭᐃᑦ ᑐᒃᓯᕋᐅᑕᐅᓂᐊᖅᑐᑦ ᑎᑎᕋᖅᕕᔅᓴᖏᑦ ᖃᓄᕐᓗ ᑮᓇᐅᔭᓕᐅᖅᑎᒋᓗᓂ 
ᐱᔪᓐᓇᖅᑎᑕᐅᓇᔭᕐᒪᖔᑦ ᑕᒪᑐᒪᓐᖓᑦ ᐃᑲᔪᒐᒃᓴᐃᑦ ᐊᒥᓲᒻᒥᒪᑕᐅᒐᓗᐊᖅᑕᐅᖅ ᑕᐃᒪᐃᑦᑐᑐᐃᓐᓇᐅᖏᒻᒧᑦ 
ᐱᓕᕆᐊᓖᑦ. ᑭᓯᐊᓂ ᐊᔾᔨᐅᔫᑎᑕᐅᖅᑲᐅᒻᒪᑦ ᒪᑯᓄᖓ Arctic College-ᒥᑦ ᓱᕐᓗ ᐃᕐᓂᓱᖅᓰᓂᕐᒧᓪᓗ ᑕᐃᒃᑯᐊ 
ᑮᓇᐅᔭᐃᔭᐅᑎᒋᔭᕆᐊᖃᓚᐅᖅᑕᕗᑦ ᐃᓕᓐᓂᐊᕆᐊᖃᓚᐅᖅᑐᑦ ᐊᒻᒪᓗ ᐋᓐᓂᐊᓯᐅᖅᑎᓐᖑᕋᓱᐊᕐᓃᑦ 
ᓇᔭᓐᖑᐊᓐᖑᕋᓱᐊᓐᓃᓪᓗ ᑕᒪᒃᑯᐊ ᓱᕐᓗ ᐃᓅᓗᑦᑖᓄᑦ ᑐᕌᖅᑐᓂᑦ ᑮᓇᐅᔭᐃᔭᐅᑎᔅᓴᕆᓚᐅᕋᑦᑎᒍ ᑕᒪᒃᑯᐊ 
ᑲᔪᓯᖏᓐᓂ ᐊᔪᓪᓚᕆᔅᓯᒪᒻᒪᑕ ᑲᔪᓯᓗᑎᑦ ᑭᓯᐊᓂᓪᓚᕆᐅᒻᒪᑕ.  
 
ᐅᑯᐊᓕ ᑖᓐᓇ ᑕᐅᑐᑦᑐᒍ ᐅᕙᖓ ᑖᓐᓇ ᑮᓇᐅᔭᑲᓪᓛᓘᑎᓪᓗᒍ ᑕᐃᒃᑯᓄᖓ ᐊᑕᐅᓯᐅᓈᖅᑎᖅᑐᓄᑦ ᓇᒻᒥᓂᖅ 
ᐱᓕᕆᕝᕕᖃᖅᑐᓄᑦ ᐃᑲᔫᑎᔅᓴᐅᓂᐊᕐᓗᓂ ᐋᖅᑭᒋᓱᐊᖅᓯᒪᒻᒪᑦ ᐊᒻᒪᓗ ᑐᑭᓯᓇᑦᑎᐊᕋᓂ ᐅᕙᒃᑯᓪᓕ ᓲᕐᓗ ᒫᓐᓇ 
ᖃᓄᖅ eligibility criteria ᑕᒪᒃᑯᐊ ᐋᖅᑭᒃᓯᒪᓂᐊᕐᒪᖔᑕ ᐅᕙᖓ ᑐᑭᓯᐅᒪᓇᒋᑦ. ᑖᓐᓇ 
ᐃᖏᕐᕋᓯᒋᐊᖅᑎᑕᐅᓂᐊᖅᐸᑦ ᓄᓇᕗᒃᑯᓐᓂᑦ, ᓄᓇᕗᑦ ᒐᕙᒪᒃᑯᓐᓂᑦ ᓯᕗᓪᓕᖅᐸᐅᓗᓂ ᓄᓇᕗᒻᒥ 
ᐃᑲᔫᖅᑕᐅᕕᒃᓴᖅᑖᕐᓂᐊᕐᕈᑦᑕ ᑕᐃᒃᑯᐊ ᐊᑐᐊᒐᔅᓴᖏᓪᓗ, ᒪᓕᒐᔅᓴᖏᓪᓗ ᓱᓇᒃᑯᑖᖏᑦ ᑐᑭᓯᓇᑦᑎᐊᕐᓗᑎᒃ.  

ᐃᑲᔪᖅᑐᑦᑎᐊᕐᓚᕆᑦᑕᕋ, ᐃᑲᔪᖅᑐᑕᒻᒪᕆᐊᓗᒐ ᑖᓐᓇ ᑕᐃᒃᑯᐊ ᖃᐅᔨᖃᑦᑕᖅᓯᒪᒐᒃᑭᓐ ᑕᒪᒃᑯᓇᓂᕈᓗᒃ ᓲᕐᓗ 
ᐃᑲᔪᖅᑎᐅᖃᑕᐅᖃᑦᑕᖅᓯᒪᑎᓪᓗᖓ ᐅᑭᐅᓂᒃ ᖄᖏᖅᑐᓂᒃ. ᑕᐃᒪᓐᓇ ᓇᒧᓐᖓᐅᕕᔅᓴᖃᕈᓐᓃᑦᑎᐊᓲᖑᒻᒪᑕ 
ᑕᐃᒪᐃᑦᑐᒥᒃ ᐊᖏᓕᒋᐊᒃᑲᓐᓂᕈᒪᒐᓗᐊᖅᖢᑎᒃ ᑕᒪᒃᑯᐊ ᐊᑭᑐᒋᓪᓗᒋᑦ ᓇᓪᓕᐅᒃᑯᒫᖅᑖᕈᑏᑦ ᑮᓇᐅᔭᑦ 
ᐱᑕᖃᕋᑎᓪᓗ. ᑭᓯᐊᓂ ᑖᒃᑯᐊ ᐃᓗᓕᒃᓴᒐᓚᖏᓪᓗ, ᐊᑐᐊᒐᔅᓴᓂᒃ ᐋᖅᑭᓱᑦᑎᐊᖅᓯᒪᓕᖅᑎᓪᓗᒋᑦ 
ᐃᖏᕐᕋᓯᑦᑎᒋᐊᕈᑦᑎᒍ ᐃᓱᒫᓘᓇᖅᑐᖃᓚᖓᖏᑦᑐᖅ ᖃᐅᔨᒪᒐᒪ ᐊᒻᒪᓗ ᐊᕐᕌᒎᑕᒫᓯᐅᑕᐅᓂᐊᖅᐸᑦ ᑕᕝᕗᖓ ᓲᕐᓗ 
ᑕᐃᓂᖃᓪᓗᓂ ᐃᑲᔫᑎᑖᖅᕕᒃᓴᖅ ᓄᓇᕘᑦ ᒐᕙᒪᒃᑯᓐᓂᒃ ᖁᕕᐊᒋᔭᐅᓪᓚᕆᓚᖓᔪᖅ.  
 
ᑭᓯᐊᓂ ᑕᐃᒪᓐᓇᐃᑎᓪᓗᒍ ᑮᓇᐅᔭᖅ ᐃᒋᖅᑳᓪᓗᒍ ᑕᐅᕗᖓ ᑐᑭᖃᕋᓂᓗ. ᑯᒃᓴᓱᒃᑐᒻᒪᕆᐊᓘᒐᒪᑦᑕᐅᖅ 
ᐃᑲᔪᖅᑐᑐᐃᓐᓇᑲᐃᓐᓇᓚᖓᔭᕋ ᑖᓐᓇ ᖃᐅᔨᒪᒐᒪᓗ ᒪᓕᒐᓕᕆᔨᕗᑦ ᑕᐃᒃᑯᐊ ᐱᓕᐊᓚᔪᐊᓘᒻᒪᑕ 
ᐋᖅᑭᑎᐊᕐᓚᓂᕐᒥᒃ ᑕᒪᒃᑯᓂᖓ ᒪᓕᒐᒃᓴᓂᒃ, ᐱᖁᔭᔅᓴᓂᒃ. ᐱᐊᓂᐊᓪᓚᒍᓐᓇᕐᒪᑕ ᐊᐅᓚᖅᑳᖅᑎᓐᓇᑕ ᓲᕐᓗ 
ᐃᖏᕐᕋᓯᑎᒋᐊᕈᓐᓇᕋᔭᕋᑦᑎᒍ ᑖᓐᓇ. ᖁᔭᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐊᓚᕋᓚᒃ. ᑖᓐᓇ ᐱᖁᔨᕗᖔᕈᑦ ᐅᖃᓪᓚᒃᕕᐅᑎᑐᐃᓐᓇᑲᐃᓐᓇᕐᓂᐊᕐᕋᒃᑯ 
ᓯᕿᓐᖑᔭᖅ ᓈᒻᒪᔅᓯᓯᒪᓕᕋᓗᐊᖅᑎᓪᓗᒍ. ᓂᕈᐊᖅᑐᐃᓐᓇᕆᐊᖃᖅᑰᓕᕋᑦᓯ ᒫᓐᓇᑦᑎᐊᖅ. ᑕᐃᒪ ᐅᖃᐅᓯᒃᓴᓕᓐᓂᒃ 
ᐱᑕᖃᕈᓐᓃᕐᒪᑦ. ᑖᓐᓇ ᐱᒋᐊᖅᑎᑦᑎᓯᒪᔪᖅ ᑭᖑᓪᓕᖅᐹᒥᒃ ᐅᖃᕈᓐᓇᕐᒪᑦ. ᐊᑏ, ᐅᖃᕆᐊᑐᐃᓐᓇᕆᑦ ᒥᔅᑕ ᑐᑐ. 
 
ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᓇᐃᓐᓈᕐᓗᒍ ᖁᔭᓐᓇᒦᖅᑐᒍ ᑖᒃᑯᐊ ᐊᖏᖃᑎᒋᑦᑎᐊᕐᕋᒃᑭᓐ. ᑖᒃᓱᒧᖓ 
ᐱᖁᔭᔪᑦ ᑭᖑᕙᕆᐊᖁᖏᑕᕗᑦ ᑭᓯᐊᓂ ᐱᖁᔭᔅᓴᖅ ᓴᖅᑭᖄᖁᒐᑦᑎᒍ. ᐅᕙᒍᓪᓕ ᐱᖁᔭᔅᓴᖅ 
ᑭᖑᕙᖅᑎᖏᓐᓇᖅᑎᒍ.  
 
ᐅᖃᐅᓯᕆᔭᐅᓚᐅᖅᓯᒪᔪᖅ ᐅᖃᐅᓯᓐᖓᐅᑎᓂᒃ ᑮᓇᐅᔭᓄᑦ ᑖᓐᓇᓗ ᓯᕗᒃᑲᑕᖅᑎᐅᔪᖅ ᒪᓕᒐᓕᐅᖅᕕᒻᒧᑦ 
ᐅᖃᖅᑲᐅᔪᖅ ᑕᒻᒪᖅᑐᖅ ᐃᒫᒃ ᑕᒻᒪᖏᑦᑐᖅ ᐃᒪᐃᓕᐅᖅᑐᓂ.  
 
ᑕᐃᒫᒃ ᐱᑦᔪᑎᔅᓴᖃᖏᒻᒪᕆᑦᑐᖅ ᐊᖏᖃᑎᖃᖏᓂᕐᒨᖏᒻᒪᕆᑦᑐᖅ ᑖᒃᓱᒪ ᖃᓄᐃᑦᑑᓇᓱᓐᓂᖓᓄᑦ ᒪᓕᒋᐊᖃᑦᑕᕗᑦ 
ᒪᓕᒋᐊᖃᕋᑦᑎᒍᖑ ᐊᒻᒪᓗ ᐅᖃᐅᓯᕆᔭᐅᔪᑦ ᐅᑉᐱᕆᔭᒃᑲ. 
 
ᒥᔅᑕ ᐲᑯ ᐅᖃᖅᑲᐅᒻᒪᑦ ᐅᖃᖃᑦᑕᖅᓯᒪᓪᓗᖓᓗ ᐊᖏᖃᑎᒋᖏᒃᑲᓗᐊᕐᕈᒃᑯ ᐊᖏᖃᑎᒋᒍᒃᑯ ᐅᖃᖅᑐᖅ ᑭᓯᐊᓂ 
ᓂᓪᓕᖅᕕᖃᕆᐊᖃᕋᑦᑕ.  
 
ᑕᐃᒪ ᐃᒫᒃ ᓂᓪᓕᐊᔪᖃᑦᑎᓪᓗᒍᐃᓛᒃ ᓂᓪᓕᕈᓐᓇᖅᕕᖃᑦᑐᐃᓐᓇᐅᒋᐊᖃᕋᑦᑕ ᑕᕝᕙᓂ ᒪᓕᒐᓕᐅᖅᕕᒻᒥ. ᑖᓐᓇ 
ᓇᓗᓇᐃᒃᑲᓐᓂᑐᐃᓐᓇᕋᑖᖅᑕᕋ. ᐃᑲᔪᖅᑐᖅᑕᐅᖁᒐᒃᑯᓗ ᑖᓐᓇ ᐱᖁᔨᕗᖔᕈᑦ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᑐᑐ. ᑖᓐᓇ ᐱᖁᔨᕗᖔᕈᒻᒧᑦ ᐅᖃᓪᓚᓐᓂᐅᔪᖅ ᒪᑐᒻᒪᑦ. ᓂᕈᐊᕐᓂᐊᕐᓕᖅᐳᒍᑦ 
ᐱᖁᔨᕗᖔᕈᒻᒧᑦ. ᓂᕈᐊᕈᒪᔪᖃᓕᖅᑐᓂᓗ. ᑖᒃᓱᒥᖓ ᐱᖁᔨᕗᖔᕈᒻᒥᒃ ᐃᑲᔪᖅᓯᖅᑐᖅ, ᐃᓵᓪᓕᑦ. ᐃᑲᔪᖅᓯᖏᑦᑐᑦ 
ᐱᖁᔨᕗᖔᕈᒻᒥᒃ ᐃᓵᓪᓕᑦ. ᓂᕈᐊᖏᑦᑐᑦ ᐃᓵᓪᓕᑦ. ᑖᓐᓇ ᐱᖁᔨᕗᖔᕈᑦ ᑲᔪᓯᔪᖅ. ᒫᓐᓇ ᑲᔪᓯᒻᒪᑦ ᓯᕿᓐᖑᔭᖅ 
ᐅᑦᔨᕆᔪᒪᓕᕆᓪᓗᒍ ᐊᒻᒪᓗ ᐅᖃᖅᑎᒧᑦ ᐅᓂᒃᑳᕈᒪᓕᖅᑐᖓ ᑲᑎᒪᓂᕆᕋᑖᖅᑕᑎᓐᓂᒃ.  
 
ᑭᓯᐊᓂ ᖁᔭᓐᓇᒦᑲᐃᓐᓇᕈᒪᔭᒃᑲ ᑮᓇᐅᔭᓕᕆᓂᕐᒧᑦ ᐃᑲᔪᖅᑎᖓ ᒥᔅ ᒨᐸᐃ ᐊᒻᒪ ᒥᔅᑕ ᒫ. Thank you. 

ᐅᖃᖅᑎ: ᖁᔭᓐᓇᒦᒃ, ᑲᑎᒪᔩᑦ. ᑲᑎᒪᔾᔪᑎᔅᓴᑦᑕ 20-ᒋᔭᖓᑦ. ᑐᓴᖅᑎᑎᔾᔪᑎᖏᑦ ᑲᑎᒪᑐᐃᓐᓇᖅᑎᓪᓗᒋᑦ. 
ᐃᒃᓯᕙᐅᑕᐅᕋᑖᖅᑐᖅ, ᐅᖅᑯᒻᒥᐅᓄᑦ ᒪᓕᒐᓕᐅᖅᑎ, ᒥᔅᑕ ᐋᕆᐊᒃ. 
 

ᑲᑎᒪᔾᔪᑎᒃᓴᖅ 20: ᑲᑎᒪᔨᕋᓛᑦ ᑲᑎᒪᑐᐃᓐᓇᖅᑎᓪᓗᒋᑦ ᐅᓂᒃᑳᖓᑦ 
 
ᐋᕆᐊᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑲᑎᒪᔨᕋᓛᖁᑎᑎᑦ ᐃᓱᒪᖅᓴᔅᓯᐅᕈᑎᖃᖅᑲᐅᔪᑦ ᐱᖁᔭᒃᓴᖅ 29 ᐊᒻᒪ 
ᐱᖁᔭᒃᓴᖅ 30, ᐊᒻᒪᓗ ᓄᖅᑲᕆᐊᕈᒪᓕᖅᑐᒍᓗ, ᐱᖁᔭᔅᓴᖅ 29 ᐱᖓᔪᐊᓐᓂᑦ ᐅᖃᓕᒫᖅᑕᐅᔪᓐᓇᖅᓯᔪᖅ, ᐊᒻᒪᓗ 
ᐊᑕᐅᓯᕐᒥᑦ ᐱᖁᔨᕗᖔᖅᑐᖃᖅᑲᐅᔪᖅ ᐊᖏᖅᑕᐅᓪᓗᓂᓗ. ᐅᖃᖅᑏ, ᐱᖁᔨᕗᖓ ᑖᒃᑯᐊ ᐅᓂᒃᑳᖏᑦ 
ᑲᑎᒪᑐᐃᓐᓇᖅᑎᓪᓗᒋᑦ ᐊᖏᕈᑕᐅᖁᓪᓗᒋᑦ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐋᕆᐊᒃ. ᒫᓐᓇ ᓅᑦᑎᒋᐊᕐᖓᑦ ᐊᖏᖅᑕᐅᖁᔨᓪᓗᓂ ᐅᓂᒃᑳᓕᐊᒥᓂᖏᓐᓂᑦ 
ᐊᐃᑉᐲᔪᖃᕐᒪᖔᑦ? ᖁᔭᓐᓇᒦᒃ ᒥᔅᑕ ᐊᓚᕋᓚᒃ. ᓈᒻᒪᓴᖅᑐᑦ. ᓈᒻᒪᓴᓐᖏᑦᑐᑦ. ᑲᔪᓯᔪᖅ. 
 
ᑲᑎᒪᔾᔪᑎᒃᓴᕗᑦ 21. ᐱᖓᔪᐊᓐᓂᑦ ᐅᖃᓕᒫᖅᑕᐅᓂᖏᑦ ᐱᖁᔭᔅᓴᐃᑦ. ᑲᑎᒪᔾᔪᑎᔅᓴᕗᑦ 22. ᑲᑎᒪᔾᔪᑎᔅᓴᐃᑦ. 
ᑎᑎᕋᖅᑎ. 
 

ᑲᑎᒪᔾᔪᑎᒃᓴᖅ 22: ᑲᑎᒪᔾᔪᑎᒃᓴᐃᑦ 
 
ᑎᑎᕋᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖃᐅᑉᐸᑦ ᑲᑎᒪᓛᖅᑐᒍᑦ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 
ᐃᓕᓐᓂᐊᖅᑐᓕᕆᔨᒃᑯᑦ 9:00-ᒨᖅᑲᑦ ᑐᑐ ᑲᑎᒪᕕᒃ, 10:00-ᒨᖅᑲᑦ ᑲᑎᒪᔨᕋᓛᑦ ᓇᓄᕐᒥᑦ.  
 
ᑲᑎᒪᔾᔪᑎᒃᓴᐃᑦ ᒪᐃ 28-ᒧᑦ: 
 

1. ᑐᒃᓯᐊᕐᓂᖅ 

2. ᒥᓂᔅᑕᐃᑦ ᐅᖃᐅᓯᖏᑦ 

3. ᒪᓕᒐᓕᐅᖅᑏᑦ ᐅᖃᐅᓯᖏᑦ 

4. ᑭᐅᔾᔪᑎᑦ ᐅᖃᐅᓯᒃᑯᑦ ᐊᐱᖅᑯᑎᓄᑦ 

5. ᐃᓕᑕᖅᓯᓂᖅ ᐳᓛᖅᑎᓂᑦ 

6. ᐅᖃᐅᓯᒃᑯᑦ ᐊᐱᖅᑯᑎᑦ 

7. ᑎᑎᖅᑲᒃᑯᑦ ᐊᐱᖅᑯᑎᑦ 

8. ᑭᐅᔾᔪᑎᑦ ᑎᑎᖅᑲᒃᑯᑦ ᐊᐱᖅᑯᑎᓄᑦ 

9. ᑭᐅᔾᔪᑎᑦ ᒪᑐᐃᕈᑎᒧᑦ 

10. ᐊᑎᓕᐅᕈᑕᐅᓯᒪᔪᑦ 

11. ᑲᑎᒪᔨᕋᓛᓂᑦ ᐅᓂᒃᑳᑦ 

12. ᑲᑎᒪᔨᕋᓛᑦ ᒪᓕᒐᒃᓴᓂᑦ ᕿᒥᕐᕈᔩᑦ ᐅᓂᒃᑳᖓᑦ 

13. ᑎᑎᖅᑲᓂᑦ ᓴᖅᑭᑎᕆᓂᖅ 

14. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

15. ᖃᐃᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ ᒪᓕᒐᒃᓴᐃᑦ ᐅᖃᓕᒫᕐᓂᒃᓴᒥᒃ ᓯᕗᓪᓕᖅᐹᖓᓐᓂᒃ 

 



ᐊᐃᑉᐱᖅ, ᒪᐃ 27, 2008 ᓄᓇᕘᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ   

16. ᐱᒋᐊᖅᑎᑕᐃᑦ 

17. ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

18. ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

19. ᑲᑎᒪᔨᕋᓛᑦ ᑕᒪᐃᓐᓄᑦ ᒪᓕᒐᒃᓴᓄᑦ ᐊᓯᖏᓐᓂᓪᓗ ᐃᓱᒪᖅᓴᖅᓯᐅᕐᓂᖏᑦ 

• ᒪᓕᒐᒃᓴᖅ 26 

• ᒪᓕᒐᒃᓴᖅ 27 

• ᒪᓕᒐᒃᓴᖅ 28 

• ᒪᓕᒐᒃᓴᖅ 30 

20. ᑲᑎᒪᔨᕋᓛᑦ ᑕᒪᐃᓐᓄᑦ ᐅᓂᒃᑳᖓᑦ 

21. ᐱᖓᔪᐊᓐᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

• ᒪᓕᒐᒃᓴᖅ 29 

22. ᑲᑎᒪᔾᔪᑎᒃᓴᐃᑦ 
 
ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᑎᑎᕋᖅᑎ. ᒪᓕᒐᓕᐅᖅᑏᑦ ᑲᑎᒪᓂᖅᐳᑦ ᓄᖅᑲᖓᑲᐃᓐᓇᕐᓂᐊᓕᕐᒥᔪᖅ ᖃᐅᓐᓇᓱᓐᓂᖓᓂ, 
ᐱᖓᑦᑎᐅᓕᖅᐸᑦ, ᒪᐃ 28, ᐱᒋᐊᓛᕐᒥᔪᒍᑦ ᓯᕿᖑᔭᖅ 1:30. 
 
ᐃᖅᓱᒃᑎ. 
 
>>ᑲᑎᒪᓂᖅ ᓄᖅᑲᖅᑐᖅ 18:14ᒧᐊᖅᑎᓪᓗᒍ 
 
 



 

 

 


